
        
            
                
            
        

    
	АЛИМ КЕШОКОВ

	 

	ГАЙХАМШИГТ АГШИН - 1

	(романы нэгдүгээр хэсэг)

	“УЛСЫН ХЭВЛЭЛИЙН ГАЗАР” Улаанбаатар хотноо 1972 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«ГАЙХАМШИГТ АГШИН» БА ТҮҮНИЙ ЗОХИОГЧИЙН ТУХАЙ ХЭДЭН ҮГ

	Ном зохиолын оршил болгож зохиогчийн тухай цаг барсан урт яриа дэлгэх нь заримдаа илүүц ажил мэт санагдана. Учир нь ямар зохиолчийн (түүний тухай өгүүлсэн өгүүлээгүй) ямар ном уншиж буй нь уншигч авхай нарт эхний хэдхэн мөрнөөс танигддаг билээ. Ер нь ном зохиол уншина гэгч нь зохиогчтой хүүрнэн ярьж, зохиогчийн ганцхан үгнээс үүдэн амьдрал, ахуй ертөнцийн тухай бодох юм уу эсвэл сонин хачин, хөгтэй явдалд элэг хөшин, заримдаа бүүр аль нэг бүтэлгүй амьтны тухай уурсан бодно гэсэн үг юм. 

	Сайхан ном уншсаны дараа сэтгэл баясан, хорвоод амьдарна гэгч ер юутай сайхан юм бэ хэмээн хөөрөн баярламаар санагддаг. 

	Алим Кешоковын «Гайхамшигт агшин» романыг уншихад ухаалаг, цэцэн цэлмэг үгтэй, зүрх сэтгэлд нь ёстой уулынхны халуун цус оргилон яваа алиа хөгжүүн хүн бичсэн нь тодхон харагдах бөгөөд зохиолч төрсөн нутаг орон, ард түмнийхээ зан заншил, ахуй амьдралыг нэвтэрхий сайн мэддэг нь аяндаа харагдах бүлгээ. 

	Тэр гал цогтой яруу найрагч эх орны дайны үед фронтын сурвалжлагч хийж, хүнд хэцүү зам туулан, дайсантай баатарлаг тэмцэл хийж байсан жир хүмүүсийн халуун амьдрал, чин зориг, хүсэл эрмэлзлийн тухай бичиж, цэрэг эрсийн зүрх сэтгэл хөндсөн дайчин, гал дөлтэй шүлгээ уншин, уулынхны догшин ширүүн хөдөлгөөнт омголон бүжиг цамнан, түүндээ хөөрөн баясаж зүүж явсан гар буугаа суга татан хий буудаж, цэргийн ёс горим зөрчиж явсан хүн гэдгийг эл романыг уншсан хэн ч төдхөн өө ойлгом байна. 

	Алим Кешоков Кабардин-Балкарын Боловсролын Яамны сайд, мужийн Намын Хорооны дарга, Сайд нарын Зөвлөлийн орлогч дарга зэрэг хүндтэй бөгөөд хариуцлагатай олон ажил хийж, амьдралын ээдрээт зам туулахдаа энэ л цовоо цолгин зангаа орхилгүй ямагт сэргэлэн хөгжүүн, ард түмнийхээ амьдралыг ухаалаг нүдээр харан, тэдэнтэй эгэл дотно харилцан, жинхэнэ амьдралаас урган гарсан уран бүтээлээ туурвисаар иржээ. 

	Бидний «Гайхамшигт агшин» хэмээн нэрлэж буй эл ном бол зохиогчийн үргэлжилсэн үгийн анхны томоохон бүтээл бөгөөд түүх-хувьсгалын сэдэвтэй анхны кабардин роман юм. 

	Эл роман нь зөвхөн сэдвийн хувьд ч бус дэлгэн харуулж буй үйл явдлынхаа цар хэмжээний хувьд үнэлж баршгүй ач холбогдолтой зохиол болно. 

	Кабардинаар «Гобжагош» буюу гайхамшигт гэрэл гэсэн утга бүхий сонин сайхан нэртэй эл романыг монгол уншигч нартаа толилуулан барихаар багагүй чармайн ажилласан н. Гомбосүрэнд юуны өмнө талархууштай байна. 

	Уулынхны дунд «гобжагош»-ийн гайхамшигт гэрэл гэгээн дор санасан хүсэл сэтгэлчлэн бүтдэг гэдэг домог яриа бий. Зохиолын гол баатруудын нэгэн өвгөн Баляцо ард түмний хүсэл мөрөөдлийн биелэл болж, харанхуй амьдралаас хагацуулсан их хувьсгалыг тэр гайхамшигт гэрэлтэй зүйрлэн үзэж, гобжагошийн яруу сайхан гэрэл гэгээ цацарсан шинэ амьдрал эхэлснийг хөөрөн ярьж байна. Хувьсгалыг ганцхан хормын үзэгдэл хэмээн үзэж болохгүй нь мэдээж боловч өвгөн Баляцогийн хэлж байгаагаар мөнхийн гэрэл гэгээтэй үе эхэлсэн нь илт ажээ. 

	А. Кешоков өөрийнхөө романд Кабардад болсон хувьсгалт өөрчлөлтүүд, өдөр тутмын ангийн тэмцлийг харуулаад зогсоогүй, үзэл суртлын тэмцэл, ард түмний амьдралыг наран мэт гийгүүлсэн гайхамшигт гэрэл гэгээг чандлан хамгаалах тэмцлийн тухай өрнүүн дэлгэн харуулсан юм. Өөрөөр хэлбэл, ард түмэн өөрөө өөрсдийнхөө хувь заяаг шийдэх эрх чөлөөтэй, аз жаргалтай үе эхэлснийг харуулахад зохиолчийн гол зорилго байв. 

	«Гайхамшигт агшин» романд нэг нь нөгөөгийнхөө эхлэл, төгсгөл болсон зохиомол үйл явдлын зэрэгцээгээр үнэхээр бодит түүхэн үйл явдал ч багагүй гарч байна. Зохиолын гол үйл явдал нь нэгэн гацааныхны аж амьдрал, хувь заяа, нийгмийн болон оюун санааны өөрчлөлтийг харуулахад чиглэгдсэн байна. 

	Уншигчид бяцхан хүү Люгийн гэнэн хонгор бага нас, тарианы эргүүл залуу Эльдарын хувьсгалт тэмцэл, хайр дурлал, Коломейцев Астемир нарын ул суурьтай хувьсгалт үйл ажиллагаа, Маремканов, Матханов нарын өвөрмөц тэмцэл, хоорондын зөрчил, морины хулгайч тайж Жирасланы ээдрээт хувь тавилангийн тухай сонирхон унших болно. 

	 

	Редактор Л. Дашням

	 


НЭГДҮГЭЭР ХЭСЭГ

	 


Нэгдүгээр бүлэг 

	ШХАЛЬМИВОКО — АУЛ, ШХАЛЬМИВОКОПС — ГОЛ

	Аул1 даяар дурсгалтай нэгэн үйл явдал болсон нь Лю хүүгийн мэндэлсэн өдөр ажгуу. Ин чулуутынхан буюу Шхальмивоко аул яг ийм нэртэй голын салаанд буй. Энэ аулынхан уул хавцлаас үерийн усаар туугдан ирдэг чулуугаар тээрмийн ин хийх ажлыг дээр үеэс эрхэлж ирсэн түүхтэй. Уулын хатуу чулуугаар хийсэн ин нь Кабард даяар алдартай ажээ. Хошууны төв хотхон Нальчик тийм ч холгүй. Тийш мориор бол нэг цаг яваад, тэргээр бол хоёр цаг орчим болоод л оччихно. Тэндхийн их хөлийн зах дээр айл болгоны аж амьдралд хэрэгтэй гарын жижиг булнаас өгсүүлээд жинхэнэ тээрмийн том ин хүртэл хэзээ ч гүйлгээтэй. Түүнээ мөнгөөр эс боловч, гурил, будаа аягүй бол хонины махнаас ч өгчихнө. 

	Хүмүүсийн ариун үйлсэд ийнхүү хишиг буянаа хүртээгч тэрхүү гол нь үргэлжид уулын догшин гол хэвээр байж эс чадна. Уулын цас ханзрах юм уу, зүсэрсэн азарган борооны үеэр л Шхальмивокопс сая нэг үнэн хүчээ авах ажээ. Бусад цагт бүр татарчхаад, нүд гялбам том цагаан чулуунуудын хооронд шалбааг орхин, цайран урсах агаад чулуурхаг голдирлоо үе үе өөрчлөн, аажуухан урсах авай. Хүүхэд багачууд ус татарсан газрын эвэрч буй чулуун доогуур олз омог юу эс вэ? хэмээн хайгуулдан явна. 

	Заримдаа жараахай тааралдах ч удаа бий... 

	Харин ид цас ханзрах үеэр юм уу, эсвэл олон хоногийн аадрын үед гол үерлэн савнаасаа хальж, хавь ойрын суваг шуудуугаар улаан хоормог болон оволзож, ер ямархан болдог гэж санана! 

	Люгийн мэндэлсэн өдөр аймшигт ширүүн бороо цутгажээ. Ширүүн борооны нүргээнд нохой, шувуун дуу дарагдан, хүчит салхинд цэцэрлэгийн моддоос алим жимс тасран унаж, дээврийн сүрэл дэрвэлзэхийг хүмүүс сэтгэл түгшин чагнана... Асгарсан бороо намжихад гэрийн бүсгүйчүүд шувууны хороо, цэцэрлэгийнхээ зүг яаравчлан, эрчүүд хөөсрөн эргэлдэх голын зүг хөдөлнө. 

	Тэнгэр цэлмэв. Хурын усанд хорвоо дэлхий сэргэсэнд баясах мэт наран тодхон мишээв. Газар сайгүй дуу шуу болоод ирлээ. Хүүхдүүд болсон хойно доо, аль хэзээ өмднийхөө түрийг шуучхаад шалбааг гатчин, жирэлзэн урсах горхи дээгүүр харайцгаана... 

	Хүчит урсгал нүднээ эс үзэгдэх чулуу хавцлаас булгарсан дархи, унанги мод, гишүүг урсган сүртэйеэ нүргэлнэ. Урсаж буй мод нь түлээ түлш, түүгээр ч барахгүй хашаа хороо барихад ч хэрэг болно. Хямдхан олз хайсан гуйлгачин Нургали, бэлэвсэн эхнэр Диса, хөөрхөн охин Сарыматайгаа алиа өвөө Баляцо, баян Муса, аялдан дагагч Масхуд, Батоко хоёртойгоо хяхтнасан хос тэргээ чирсээр цөм голын зүг хөвөрчээ. 

	Харин эргүүл Астемирын авгай Думасара, хадам эхтэйгээ гэрээс гарсангүй. Думасара дөнгөж сая хүү төрүүлэн, гэр орон нь баяр хөөрийн дээдээр бялхаж буй ахул уулын голоос юу горилон хэсэх билээ. 

	Энэ тухай одоо хэр хэн ч мэдээгүй. Аулын тэргүүн ховч, ховчийнхоо хувьд Кабардаас халин алдаршсан, унжуу хамарт домч эхнэр Чача хүртэл эрэг дээр мунгинасаар энэ чухал сониныг чихнийхээ хажуугаар өнгөрөөжээ. 

	Мулла2 Саид ч гэртээ хоцорсонгүй. Ямааны арьсан өмдөө норгочихгүй гэж настай хүний няхуур зан гарган, чулуу чулуу дамжин, өргөн нүүртэй, хурц сэргэлэн хар нүдтэй, арван долоо эргэм насны бие бялдар тэнхлүүн зарц хүү Эльдараар гараасаа түшүүлэн явна. Эльдар эзнээ хүндлэн санаа тавихын сацуу үеийн бусад багачуудтай тоглоом тохуу хийж, үг хаялцана. Саяхан эмгэнэлт золгүй явдал хүүд тохиолдсон боловч, тэр бээр таатайяа ээх наран, олны хөл хөдөлгөөнд дотор тэнийн хөхин баясжээ. 

	Золийн үймээнд3 оролцсон бусад нөхдийн хамт Эльдарын эцэг адуучин Муратыг хошууны шүүхээс Сибирьд цөлөх ял зааснаас хойш бүтэн сар ч өнгөрөөгүй билээ. Эх нь бүр түрүүн бие барсан тул Эльдар орь ганцаараа өнчрөн хоцорчээ. Самуун гаргасан Мурат Пашевийн эд хөрөнгийг бослогоор учруулсан хор хохирлын оронд хураан авч хоёр морь, ганц үнээг нь тайж Шардановын сүрэгт нийлүүлжээ. Гэтэл хүн өнчирлөө ч гэсэн амьдрах хэрэгтэй шүү дээ! Эгч Думасара нь мулла Саид руу нэг биш удаа тахиагаа зөөсний эцэст цаадах нь Эльдарыг зарц болгон авахаар болжээ. 

	Том хавтгай чулуун дээр тухлан зогссон Мулла Саид:

	— Эльдар, хараарай, цаана чинь чинар урсаж явна. Үсрээд шүүрээрэй гэж зарцаа шаардахад,

	— Мулла гуай, намайг өөрийг минь урсгаад аваад явчих нь гэж Эльдар тоглоом болгон хариулна. 

	— Зүрх сэтгэлдээ аллах тэнгэрийг санаж сүсэгтэй байвал чамайг ямар ч урсгал дийлэхгүй, Эльдар минь, зоригтойхон, зоригтойхон! 

	Эльдар гутлаа тайлалгүй хөөсрөн шуугих ус руу хэдийнээ орж явчхав. 

	— Үнэхээр аваад явчхаж мэднэ шүү. Яг л эцэг Муратыг нь аваад явчихсан шиг... гэх дуу сонстов. 

	— Тэгээд юү гэж, адуучин Мурат хаашаа зүтгэж байснаа мэдээгүй гэж үү. Тэр байтугай тэрнээс цаадхыг нь аваад явчихдаг юм чинь гэж хэн нэгэн этгээд шүүмжлэн хэлэв. 

	— Юу байх вэ дээ! Ганцхан эргэлдээд л гүйц ээ. 

	— Үнэн итгэлт нар аа, тоглоом тохуугаа больцгоо, ахлагч Шарданов Магомет хэрхэн живж үхсэнийг санаж байгаа биз дээ?

	Золийн бослогын хэргээр Шхальмивоко аулаас ганцхан адуучин Пашев Мурат шүүгдсэн учир энэ нутагт, үнэнийг хэлэхэд тэрхүү үйл явдал цаанаа ямар онцгой аюултай учир утга агуулж асныг тодорхой ухаарсан ч хүнгүй, харин өнгөрсөн зуны яг ийм нэгэн өдөр, гол савнаасаа гарч эргэлдэн оволзсон үеэр, одоогийн том тайж Бердийн хамаатан, аулын ахлагч агсан, тайж Шарданов Магомет хот орж жаахан юм балгачхаад, гол гатлахаар ороод живж үхсэнийг л мартсан хүн хараахан үгүй. Яг л өнөөдөр шиг урсаж яваа мод шүүрдэхээр олон хүн гол дээр ирсэн байсан боловч биеэ тоосон тайж гуайг барьж авч чадалгүй үйлт тэр бээр хүмүүсийн нүдэн дээр живчихсэн билээ. Яах ийхийн зуургүй мориноосоо салж, нөмрөг нь нэг цухалзсанаа түдэлгүй малгай нь хөвөн гарч ирсэн сэн. 

	Тэр хооронд нөгөө чинар мод яг Эльдар луу хөвж ирсэн тул түүнийг шүүрэн авав. Араас нь бас нэг шинэ олз хөвж явна. Түүний өөдөөс баян Абуков Муса хэдийнээ хоёр гуйлгачин зарцаа хөөсөөр:

	— Масхуд! Нургали! Түргэлээрэй! Лазан Батоког хүлээхийн хэрэггүй гэж үглэнэ. 

	Мусагийн үргэлжийн дагуул дүүжин хөлтэй, халзарч яваа зальтай толгой Батоко бол үг хэлээр Мусаг дандаа дэмжин сайшаах боловч ажил хөдөлмөрт дургүй учир одоо ч гэсэн арга саам хийх ажээ. 

	Бусдын юмыг завших өчүүхэн ч бололцоог алдвал Муса «Муса биш болох» билээ. Тэрэнд сэжиглэх юм гэж байхгүй Тэнэг л баялгаа баян хүнтэй хуваана гэж хошин зүйр үг буй. Баян хүн гэрээслэлдээ өөрийг нь заавал дурсана гэдэгт тэнэгийн итгэж явдаг нь тэр үгнээс үүдсэн юм гэж үү? Нургали, Мусагийн төлөө ингэж их зүтгэх нь бас тэр үгэнд итгэснийх үү?

	Байгаа хамаг л төрх байдлаараа ямааг санагдуулах хөөрхий Нургалийг төрөл төрөгсөд нь байтугай аллах тэнгэр ч аль хэдийнээ мартсан ажээ. Түүнд аяга сүү шувтрах бяруун гунж ч үгүй билээ. Гэвч намар цагт айл амьтан хоол хүнсээ базаахдаа хувилан өгдөг зүйлээр амь зуудаг энэ хувь заяагүй, шунахай сэтгэлт Нургали ямаршуу лут юм мөрөөдөн санааширч суудгийг хүн бүхэн мэдэх билээ л. 

	Үнэхээр тийм гэж үү? Мөрөөдөгч Нургали зөвхөн тэрүүхнээр амьдардаг гэж үү?

	Мусагийн нөгөө хамсаатан, яргачин Масхуд, юу боллоо гэж Мусагийн өмнөөс ус руу дайрч оров оо? Сайн санааны үүднээс үү? Бурхны номд хөршдөө тусалж байхыг сургадаг билээ. Тийм ч учраас энэ шөрмөслөг, хатангир Масхуд хэдийгээр Мусаг лав л хөршдөө туслах гэж хөвж яваа модны хойноос ус руу орохгүй хүн гэдгийг хэнээс ч доргүй мэдэх авч, ус руу орсон нь тэр бол уу. Үгүй ээ, тэр сайн санаат мусульман хүний хувьд л зөвхөн тийн мэрийж буй бус билээ. Нэг удаа ч болох нь ээ гэдсээ цадтал хооллохыг л горьджээ. Баян Муса, бие хайрлахгүй зүтгэсэн туслагч нараа гэртээ аваачиж цай уулгахгүй байна гэж үгүй. Хүмүүсийг үзэсгэлэнт хүүхэн Мариат зочлон дайлна. Хар хүн нь хардан хүний нүднээс аль болохоор далд байлгадаг тэр үзэсгэлэнт хүүхнийг тэгж л нэг олж харахгүй бол өөрөөр олж үзэхүйеэ бэрх... Тэр гоо бүсгүйг Масхуд хүсэн мөрөөдсөөр нэн уджээ. Масхуд бол юү ч үгүй хоосон лугаа адил бас эхнэр үгүй ажээ. Бог бод ялгалгүй өдөржингөө мал нядлах авч түүнд өөдтэй хэрчим ч мах эс олдох бөгөөд гэдэс дотор, элдэв үлдсэн юмаар хооллох тул түүнийг хярамцаг Масхуд хэмээнэ. 

	— Масхуд! Эльдар! Муу лазан Батоког хүлээн, ангайж суугаад яах вэ? Цаана чинь ор хөвж явна! Биш бол аллах тэнгэр намайг ниргэг! 

	Хаанаас, хэний гэрээс урсаж яваа юм бол? Ямар азгүй амьтан нь бас зовлонд өртөх нь энэ вэ? Тэр бүхнийг бодох ч зав байсангүй. Масхуд хэнхдэгээрээ татсан усан дотроос олзоо шүүрэн авав. Булингарт урсгалд зоригт эр хөл алдах шахаж, нүүр лүү нь хөөсөрсөн ус цохилно. 

	— Эльдар туслаарай. 

	Эльдар чинараа гаргаж тавьчхаад, Нургали Масхуд хоёртой элбэн байж, сайран дээр юу гаргаж ирсэн гэж санана? Бүр сайнаараа, сийлмэл гоё хээтэй модон ор гаргаад иржээ. 

	Алтыг гараараа шүүрдэн авах тийм оронд очих юм сан гэж Нургалийн мөрөөддөгийг хүн бүхэн мэдэх учир Эльдар,

	— За болж дээ! Алт олтлоо юу ч болсон ортой байж бай! гэж тохуурхсанд цаадах нь, ямаан шар нүдээ ирмэн, шингэн сахлаа нойтон гараараа илснээ:

	— Үерийн ус хавцлынхны нэг балкарын гэр орныг сүйтгэж дээ. Ингээд л аллах тэнгэр нэгийг нь шийтгэж нөгөөг нь шагнаж байдаг юм шүү дээ хөөрхий! гэв. 

	— Муса, чи мөн азтай байна даа гэж Эльдар дуу алдахад,

	— Сайн санааны үзүүрт шар тос гэдэг юм аа хө, гэж баясан хариулав. Тэр хавиар нь холхиж явсан бэлэвсэн эхнэр Диса зусардангуй:

	— Бурхан тэнгэрт сүсэгтэй Мусаг аллах тэнгэр үргэлж харж байдаг нь тийм гайхалтай юм гэж үү? гэв. 

	Диса бэлэвсрээд жил болж байв. Амьдрал нь хүнд. Тэр бээр орноос нүдээ үл салгана. Дисаг хоёр охинтойгоо газраар унтдагийг аулаараа мэдэх билээ. Үнэхээр ч, яахаараа Муса ийм азтай байдаг юм бэ? Диса өөрөө ч гэсэн, том охин, хөөрхөн Сарыма нь ч гэсэн тэр галзуурсан усан дотроос, хүнд хэрэгтэй ямар нэгэн юм олж авах хүчин үгүй билээ. Норж нэвтэрсэн хормойд нь хэдэн мөчир зомголоос өөр юм үгүй. 

	— За, Муса чи ч, аргагүй л аллах тэнгэрийн дансанд дээгүүр яваа хүн юм аа. 

	Магадгүй тэр сайхан үгэнд сэтгэл нь хөдөлсөн ч юм уу Муса гараа дэлгэн

	— Юутай гайхамшигтай! хэмээснээ, — Диса, ав ав! Чамд өгчихье гэж Дисад ороо бэлэглэв. 

	Диса чихэндээ үл итгэнэ. Охин нь ч эхдээ наалдан, хормойноосоо зомголоо цувруулан нар салхинд дорхноо хатаж буй ор луу баярласан харцаар ширтэнэ. 

	— Диса, чи юу болов? Аваач дээ! гэж Эльдар дэмжив. 

	— Диса, ав ав гэж бусад хүмүүс ч шуугилаа. 

	— Аль вэ, би тусалъя гээд Эльдар эзэн мулла руугаа харвал цаадах нь зөвшөөрөн:

	— Лалын сүсэгтэн хэн боловч нэг нь нөгөөдөө зам тавьдаг ёстой хэмээн сургамжлав. 

	— Лалын сүсэгтний өглөгөөс татгалзвал нүгэл хэмээн өчсөн Нургалийн хоолойд атаархсан өнгө илэрхий. 

	— Санаа зовох юмгүй ээ, Диса ав, харин байшин шавардахад авгайд минь туслаарай гэж Муса ихэмсгээр нэмэн өгүүлжээ. 

	— Тэгэлгүй яах вэ, өнөөдөр аллах тэнгэр заримд нь өлгийдөх хүү амлаж, нөгөөд нь охинд нь ор өгөх өдөр байж. Танай авгайд чинь туслалгүй яах вэ? гэж Диса баяртайяа зөвшөөрөв. 

	Гэвч аллах тэнгэрийн аль нэгэн айлд амласан өлгийтэй хүүхдийн тухай Дисагийн хэлсэн үг хэний ч анхааралд эс өртөн, гол руу дахин дайрцгаасан хүмүүсийн чихний хажуугаар өнгөрчээ. Дахиад л их хөөсөн дунд зомгол, гишүү мөчирлөг чинар мод долгио татуулан хөвж, айсуй. Энэ удаа гоолиг хоёр хүүгийнхээ хамт олз хайж явсан алиа өвөө Баляцогийн дуу бүхнээс чанга байв. Гутлаа тайлж хормой хотоо дээшээ шууж, хутгаа агссан хоёр булиа хүү нь эцэгтэйгээ урсгал сөрөн зогсжээ. 

	— Гишүүнээс нь шүүрээрэй, эргүүлээд тат! Битгий мунгинаад бай! хэмээн ширвээ сахалт өвгөн Баляцо зааварласнаа,

	— Үхсэн хүний хажууд зогсож байгаа биш, олигтойхон хөдөл! Урсгалыг нь дагуулаад эргүүл, хүү минь! Кабардин хүн «яая даа, яая даа» гэвэл хэрэг бүтэхгүй гэсэн үг, хэрвээ «уухай уухай» гэвэл сая болж байгаа нь тэр... Би «уухай даа» гэж сууя!.. хэмээв. 

	Эрэг дээр шаргал малгайтай, нөмрөг хэдэрсэн нэгэн булиа том, морьтой хүн ирснийг үл хайхран Баляцо хүүхдүүдээ дэмжин алиалсаар байв. Саяын ирсэн хүн бол аулынхны ганц айдаг, хэрцгий, хараалч ахлагч Гумар ажээ. 

	Гумар эзэн хүний ёсоор эргэн тойрноо харж

	— Өөр өөрсдийнхөө овоон дээр тэмдэг тавьцгаагаарай! Олсон олзоо сайн харцгааж байгаарай! гэж хашхична. 

	Хорвоо дэлхийн хайрласан олз омгийн хойноос ингэж хөөцөлдөж байгаад дараа нь юугаар дуусдагийг Гумар сайн мэднэ. 

	— Нохой шиг уралдаад гарав аа. Чи Чача хэний юмнаас чирээд байна?

	Домч Чача урт хар дээлийнхээ хормойг туранхай өвдгөө ил гартал бүсэлсэн алчууртаа шуужээ. Тэр эрэг дээгүүр тэнүүчилнэ. Хэрэв хэн нэгэн хүн ойртвол бурхны ном үглэн, ганцаараа үлдвээс сэтгэлдээ ургуулан бодож буй ямар нэг дайснаа харааж зүхнэ. Ширүүн урсгал руу ойртохоос айх тул эрэг рүү хөвж ирсэн юухан хээхнийг цуглуулан авч сэтгэл үл ханан, огт санамсаргүй мэт бусдын цуглуулснаас ганц нэг мөчир чангаана. Гумарын хашхирахад ямар нэгэн үл ойлгогдох юм үглэн өнгөрөөв. Гэтэл зөвхөн урнаараа төдийгүй, бас халзнаараа алдартан дархан Ботын хураасан царсны залтас ахлагчийн анхаарлыг татав. 

	— Бот, наадах чинь бүгдээрээ чинийх үү?

	— Бүгдээрээ минийх байлгүй яах вэ гэж дархан зоримог хариулав. 

	— Бүгдийг нь чи өөрөө цуглуулав уу?

	— Өөрөө ч биш л дээ! Ганцаараа ийм их юм яаж цуглуулах вэ дээ?

	— Яагаад бусдын юм аваад байна? Халзан ч гэж хайрлахгүй л жанчих байх шүү. Бот хариуд нь

	— Гайгүй байлгүй дээ, ахлагч минь. Дархан хүн царс авах ёстой! Үүнээс чинь нүүрс гаргаж авдаг юм. Дархны газар луу ирнэ гэдгээ хүн бүхэн мэднэ шүү дээ гэж нэг юм сануулах мэт өгүүлжээ. 

	— За сайхан мэдээрэй. Нүдүүлчхээд надад гомдол мэдүүлэхээр ирвэл би бүр нэмж л орхино шүү. 

	Энэ үеэр эрэг дээр бас нэгэн морьтой хүн иржээ. Тэр хүн үнэтэй, хурган малгай өмсөөгүй, хөлдөө дөнгөж бойтог угласан авч өргөн хүрээтэй бүрх малгайн дороос зоримог эрийн шинжийг илтгэсэн царай үзэгдэнэ. Тэр бээр няхуур гярхай нүдээрээ яльгүй инээмсэглэн харах агаад сайхан уруул дээрээ жижигхэн хар сахалтай ажээ. Эмээл дээрээ тун цэмцгэр суужээ. Энэ бол талаас буцаж яваа эргүүлч Баташев Астемир байлаа. Тэр Думасарагаа хүү бэлэглэх бол уу, охин бэлэглэх бол уу? гэж баяртай боловч түгшүүрт бодолд автан гэрийн зүг яаравчилжээ. 

	«Чинжаал хутга хоёр талдаа иргүй бол ямар чинжаал билээ, түүнтэй адилхан нэгэн гэрт ах нь байвал дүү нь хэрэгтэй. Ах дүү хоёр чинжаалын болд мэт ган бат нэгдэлтэй байх ёстой» Астемир кабардин нутгийн энэ хуучны нэгэн эрхэм үгийг сайн мэднэ. 

	Гэтэл тэр хоёр дахь хүүгээ гардан авч гэргийнхээ гарыг сэтгэл зүрхний угаас атгахаас өмнө заавал нэг гайтай тааралдах тавилантай байжээ. 

	Энэ бүхнийг бид өгөөмөр урсгалын хишиг хүртэхээр эрэг дээр цугласан энэ олон хүний заримынх нь нэрийг тогтоох хэрэгтэйн адил заавал мэдэх хэрэгтэй юм. Юун гэвэл: Бид тэдэнтэй цааш хамт явах улс билээ. 

	 

	 

	 

	ТЭВЧЭЭРТЭЙ ХИЙГЭЭД ТЭВЧЭЭРГҮЙНХНИЙ ТУХАЙ ДОМОГ

	Гумар Муса мэтийн хүмүүст Астемир нүүр тал ер өгдөггүй бөгөөд тэд нь ч түүнд олигтой ханддаггүйг нь бодвоос ер учир утгагүй зүйл биш сэн буюу. Тэдний хооронд их л нарийн төвөгтэй харьцаа буй. Учир утгыг нь олохыг хичээвээс эрт урьдын явдлыг сөхөн харууштай... 

	Шхальмивоко аулынхан зөвхөн тээрмийн бул гарамгай хийдгээрээ алдартай бус бас «Тээрмийн чулуучин» гэдэг алдар нэрдээ зөвхөн баясан явдаг ч улс биш ээ. Хэрэв Ин чулуутынхнаас ирсэн хүний дургүйг хүргэх буюу эсвэл ямар нэгэн чулууны үнэнээс болж хэрүүл хараалд хүрвэл цаадуул нь «Мэдээж шүү дээ! Харамч, тэвчээргүй, идэж уух юм руу ч шунан дайрсан ийм улсаас хүн ер юу горьдох вэ дээ...» гэдэг байжээ. Харин Баташев овгийнхонд энэ гутамшигт хоч байсангүй. 

	Үүний учир ийм буюу. 

	Хэзээ ч юм Шхальмивокогийн кабардинчууд давааны чанадаас абхаз нутгийн айлчин гийчин хүлээн авахаар завдаж байжээ. Кабардин, абхазчууд жил жил бие биедээ ээлжлэн зочилдог найрсаг сайхан харьцаатай байлаа. Хүндэт зочдоо хүлээн авах нь аул бүрийн нэр төрийн хэрэг болсон байв. 

	Тэр зун тун намуун тайван байсан Шхальмивокопс голын эрэг дээр энд тэндгүй түүдэг гал дүрэлзэж, том том зэс тогоонд овоолон чанах хонины тарган махны таатай сайхан үнэр орчин тойронд тархаж улам бүр хорхой хүргэнэ. Хүмүүсийн сэтгэл сэргэн, хөхин баясна. Хүүхнүүд өндөг, бяслаг, боов жимс тэргүүтнээр таваг засан, ширээ сандал зэхнэ. 

	Хаа л бол улаан буудайн гурилаар талх жигнэж, жамыко4 шарж цөцгийнд хутгаж, тахиа төхөөрнө... Хонины тухайд бол ярих ч юм алга. Баян айл болгон чинээлгээрээ хөршийгөө давж, бардахыг бодно. 

	Домботой нэрмэл, торхтой ундаануудаар сэрүүхэн хонхор бүрийг дүүргэжээ... Нэг үгээр, хол нутгийн хүндэт зочдоо нэр төртэй угтахаар бэлтгэж байж. 

	Эр, эмгүй гоёж гоодоод, хүүхэд шуухдаа угааж арчин, үс гэзгийг нь самнаж, өвгөд хөгшид сахал сармайгаа засжээ. Аулын захад байх усан тээрмийн дэргэд бжам5 шикапшин6 уянгалан залуучууд бүжиглэцгээнэ. Яг энд зочдоо хүлээн авахаар тогтсон байв. «Тээрмийн дэргэд хүлээж байна» хэмээн абхазчуудад мэдэгдсэн байжээ. 

	Гэтэл үд хэвийлээ. Хамгийн сүрхий бүжигчин ч цуцжээ. Түүдэг нь шатаж дуусаад, хүмүүс ч уйдаж эхлэв. Чанадгаа чанаад, хайрдгаа хайрчхаад байтал гийчид нь байдаггүй. Юу болох нь энэ вэ? Харахаар явсан улс өөрснөө л буцаж ирсээр. Найрт хамгийнхаа сайн иргээ зориулсан язгууртай, нэр төртэй ахмад хүмүүс хүртэл доромжлуулсан мэт болж урам нь хугарчээ. Тэгтэл ч хөгшчүүл зөвлөлдөн дор нь «Хүлээхээ больё, өөрснөө найрлацгаая» гэсэн шийдвэр гаргаж дээ. Хэн нь ч гэсэн амттайхан юм идчихээд, аятайхан уучихаас буцахгүй байсныг нуух юун. Харин энэ шийдвэрийг ганцхан хүн эсэргүүцсэн нь тээрмийн чулууг гайхалтай сайхан хийдгээрээ нэрд гарсан ханхар эр харц ард Баташев Айтек байж. Тэрээр:

	— Үгүй ээ, би л лав зөвшөөрөхгүй гээд эсэргүүцлийн тэмдэг болгон гэр лүүгээ оджээ. 

	Энэ зөрүүд хүн бол одоогийн эргүүл Астемирын эцэг, шинэ төрсөн Люгийн өвөг эцгээс өөр хэн ч биш асан билээ. Гэвч хүмүүсийн ярьдагчлан ганц дайчин газар авахгүй, ганц эрээр найр дутахгүй юм болов... 

	Зочдоо хүлээсээр өлссөн улс элдэв үг хэл, инээдэм наадмаар Баташевыг үдэж өгөөд зассан ширээ рүүгээ дайран орцгоожээ. 

	Аяга сав дорхноо суллагдан, зарим нэгэн халсан алиа эрчүүд мөлжсөн ясаараа ширээ нүдэн дахин мах нэхэцгээн, хуу мөлжсөн яс толгой дээгүүр нисээд, аяга сав амрах завгүй. 

	Ширээний ард суухад амархан, босоход хэцүү гэдэг. Энд тэнд дуу эхэлнэ. Өвгөчүүл ууж идэж ханаад хууч хөөрч эхэлжээ. Жаахан ам нь халсан зарим нэг нь хэзээнийхээрээ бүхнийг мэдэгч, үзэгч болон хувирна. Дээр үед өвгөчүүл цэцэрхэх дуртай байж. 

	Хүмүүс найрын ловон бавгар сахалтай өвгөнийг хүрээлэн, түүний яриаг хичээнгүйлэн сонсоно. Тэр нүдээ онийлгон, хонины дал ажиглаж байснаа

	— Их цус урсахыг үзэж харж, дуулах нь дээ гэв. 

	— Ловонтон яаж мэдээв?

	— Бүр тод харагдаж байгаа юм чинь. Дал их юм хэлж өгнө шүү. Нар луу бариад хар л даа. 

	Үг өдсөн сониуч нөхөр далыг нь авч нар луу барьж үзээд:

	— Нэг их улаан будан манан л байна! гэв. 

	— За тэр чинь л дайн дажин гэсэн үг. Энэ бол Кабардтай дайтахаар яваа дайсны цэрэг. Гарцаагүй дайн болох нь дээ. 

	— Кабард руу довтолдог ямар дайсан байдаг бил ээ? Ловонтоон? Арай нөгөө манай зочид абхазчууд маань биш биз дээ? Эсвэл зөрүүдийнхэн үү? гэж нэг нөхөр шоглов. 

	— Хаанаас даа, адыгейчууд, кабардинчууд чинь абхазуудтай аль хэдийнээс эвтэй найртай байдаг бус уу. Крымийн хаан л дайтахаар ирж явна. Өөр хэн байх вэ дээ. Олон хүний амь нас үрэгдэх вий дээ! Крымийн хааны хэрцгий ширүүнийг мэдэхгүй аул хаана бил ээ! 

	— Тэр Крым аль хэзээ хаангүй болж оросын хааны засаг төр тогтсон юм гэж дуулдсан шүү дээ. Ловон та жаахан учир утгагүй ярьж байна уу даа. 

	— Магадгүй, магадгүй, ухаантан минь! Харин чи нэг зүйлийг сайн мэдэж ав. Ухаангүй амьтад хэдийгээр ярьж чадахгүй ч юмыг ухаантай зөгнөн мэддэг юм. Яагаад тэр бил ээ? Мэдэж байна уу? Яагаад үер болохын өмнө шоргоолжнууд гол мөрний хөндийгөөс зайлдгийг мэдэх үү? Яагаад живэх гэж буй онгоцноос үхэр хулгана зугтдаг гэж санана? Яагаад гэвэл тэдэнд үүнийг бие цогцсоор нь гүйж буй цус нь хэлж өгдөг юм. Яг түүнтэй адилхан энд энэ яс ярьж байна. Дайн дажин ч гарцаагүй болно оо. 

	— Хэрвээ ийм л юм бол, ловонтон урдхаасаа аягалаад бай! Татаарчуудад ч үлдээлгүй, зөрүүд Баташевт ч үлдээлгүй ууж орхиё гэж нэг алиа эр ярианд оролцов. 

	— Баташев ч гайгүй ухаарах байлгүй дээ?

	— Ухаараад ирэхэд нь уух юмаа ч дуусна даа. 

	— Өвгөчүүлд нэмээрэй. Зөрүүд улс яах вэ тэнэгээ мэдэг. 

	— Аль вэ шөлнөөсөө нэмээрэй... Саримстай шөл чинь яасан сайхан юм бэ?

	Өвгөний цэцэрхсэн үг мартагдан найр улам өндөрлөлөө. Аль юмыг тэр гэх вэ? Жишээлэхэд л хөрш Бзукан аулынхан ямар ч дайн дажин болоогүй байхад нэг муу шигшүүрээс л сөнөсөн шүү дээ. 

	Ер инээх юм байхгүй, хүүхдүүд минь Шигшүүрийн төлөө л хүн хүнээ бүрэлгэсэн дээ. Юу болсон гэж санана. 

	Аул хоёр хороотой. Нэг хорооныхон нь шигшүүр худалдан авч тэр нь бингийн гурил шигшихэд тун тохиромжтой тул өдөр шөнөгүй айл өрх дамжуулан хэрэглэдэг байж. Тэгээд болоод л байтал, сүүлдээ нөгөө хорооныхон нь аваачихаараа их удаадаг болжээ. Үг сөрж хэрүүл үүсээд, хэрүүл нь зодоон болж, зодоон нь чинжаалдаа хүрчээ... Яг абхазуудын ирэх зүгт хуучин тээрмийн цаана байгаа оршуулгын газрыг шигшүүрийн оршуулгын газар гэдгийн учир ийм юм даа. 

	— Эрт дээр цагт харанхуй бүдүүлэг юм их байж дээ хэмээн нэгэн цэцэн өгүүлэв. 

	— Гэгээрүүлж байсан ганц юм нь бурхны хар ном байлаа шүү дээ гэж бас нэг нь хариулав. 

	— Дахиад нэг шигшүүр хийчхэж болдог байгаа даа?

	— Урьдын цаг. Харанхуй бүдүүлэг ч байж. Чаддаггүй л байхгүй юу. 

	Илүү дутуу юманд цадсан ноход ширээ тойрон шиншлэхээ болин хөдөлж ядна. Эргэн тойрон яс. Түүдгийн сүүлчийн цуцал шажигнан, унтарч байв. Хуучин тээрмийн тэндээс хэсэг хүүхдүүд гүйлдэн гарч ирэх үе архи дарсандаа яггүй халамцсан улс, найр наадам зориулан бэлтгэсэн абхазчуудаа аль хэдий нь мартсан байлаа. 

	— Абхазын айлчид ирлээ! гэж хүүхдүүд гүйнгүүтээ хашхиралдана. 

	— Хүрээд ирлээ! 

	— Хуучин тээрмийн цаана ирж явна! 

	— Юу гэнэ ээ? Хаанаас л ирэв гэж! 

	— Аллах тэнгэр биднийг гэрчилнэ. 

	— Тээрмийн цаана гэнэ ээ? Тийшээ чинь хүн явж хараа биз дээ. 

	— Үгүй ээ үгүй, тэр хүн явж хараад байсан тээрмийн тэнд биш. Тэр дор гүвээний цаана байгаа тээрмийн тэнд. 

	— Зочид уу?

	— Зочид

	— Абхазчууд уу?

	— Абхазчууд. Айлчид цөмөөрөө унаатай. Одоо морьдоосоо буучхаад байж байна. Тэд нар аль өглөөнөөс тэнд байсан шүү дээ хэмээн Айтек Баташевын ухаалаг хүү Астемир буурьтай нь аргагүй тайлбарлан хэлтэл

	— За битгий хэл амаа урчих гээд байцгаа. Нэг нь олигтойхон яриад орхи... Аль вэ, чи Баташевын хүү ярь гэж нэг хүн хэлэв. 

	Өөрт нь итгэсэнд баярласан хүү:

	— Бид нар тугалдаа явж байсан чинь тээрмийн цаадах судагт морьтой улс айсуй явна. Тэд зөндөө олуулаа юм. Тэгээд бид нарыг зогсоогоод «Та нар хаанахын хүүхдүүд вэ?» гэж асуув. «Бид нар Шхальмивоко аулынх» гэж хариулсан чинь «Аа тийм бий. Тэгээд танай аул чинь хаа байгаа бил ээ?», «Холгүй ээ, тэр тээрмийн цаадах гүвээний цаана байгаа. Та нар тэр гүвээн дээр гарвал харагдана даа» гэлээ. Тэгсэн «Үгүй, бид тийшээ явахгүй. Харин та нар хариад, Абхазын зочид морьдынхоо нурууг амрааж хонох газар олохгүй байна гэж хэл» гэсэн гэж ярилаа. 

	Хүүгийн яриа сонсмогц, хэтэрчхээгүй хэн бүхний архи хоромхонд гарч эрүүл болцгоожээ. 

	— Яахаараа ингэдэг байна аа. Чөтгөр шулам л бүр холиогоод хаячихлаа. 

	— Чөтгөр шулам ямар хамаатай юм! Өөрснөө өөрийгөө холиож хаячхаад. Ямар ганцхан тээрэм байгаа биш. Аль тээрмийн дэргэд уулзахаа тодорхой ярихгүй яасан юм бэ. 

	— Чи л өөрөө тээрмийн тэнд угтана гэж эхэлж хэлсэн шүү дээ. 

	— Би л хорооллын төгсгөлд байдаг тээрмийн дэргэд гэж хэлсэн дэг. 

	— Хороололд хэдэн төгсгөл байдгийг чи бодохгүй юу! 

	— Чиний үг толгой эргүүлэхээс өөр юм алга. Хороолол чинь эхтэй, төгсгөлтэй гэдгийг хэн ч мэднэ... 

	Үг олширсоор яг нөгөө үнэт шигшүүрийн хэрэг шиг зодоон болоход бэлэн болтол өвгөчүүл хөндлөнгөөс нь орж, мэсэнд хүрэх цаг бус, нэр хүндээ бодох цаг хэмээн тайвшруулав. 

	Яасан ичгүүртэй, юутай гутамшигтай хэрэг вэ! Зөрүүд Баташев тэнэгтээ ч тэгж зүтгээгүй бололтой. Бас ч ухаантай хүн байна шүү... 

	Энэ ширээнүүдийг хураацгаа, Баташевын цэвэрхэн хашаанд ширээ сандал засаад, зочдоо тийш нь аваад оч, эндээс идэж ууж бараагүй юу байна бүгдийг нь тийш нь зөө! хэмээн ахмадууд шийдвэрлэв. 

	Өөрийн нь зөв байсныг үзэхээс өөр сэтгэл ханамжтай зүйл хүнд юу байх бил ээ? Доромжлогдсон Айтек Баташевын сэтгэл үнэхээр ханасан бүлгээ. Хэдий тэгэвч түүний баяр бахархал нь, өөрсдийнхөө хомхой шунаг, тэвчээргүйгээс болж нэр сүрээ барсан, аулын язгуурт дээдэстэй өшиж дайсагнахын уг үүсвэр болсон билээ. Идэж уух юманд ховдог шунахай байхаас өөр ичгүүртэй ховдог шунахай гэж үгүй! 

	Тийнхүү тэвчээргүйнхэн ялагдсан хүнээ үзэн ядах нь үеэс үед уламжлан ирсэн бөгөөд энэ нь ч ойлгомжтой хэрэг. Шхальмивокогийн аль нэг сурвалжит хүнд «Өөрөө тэвчээргүй хэнхгийнхний удам атлаа бусдыг яахан буруушаан зэмлэнэ вэ. Баташев бол өөр хэрэг!» гэж хэлэхээс илүү гомдоох үггүй болсон байлаа. 

	 

	 

	ЭРГҮҮЛ АСТЕМИР

	Ингээд бид сайн санаат тэвчээртэйнхний удам угсааг үүсгэгчийн хүү Баташев Астемир үдшээр гэрийн зүг тэмүүлж, тэвчээргүйнхэн оволзон шуугих үерийн уснаас түлшний ганц нэг мод шүүрдэж асан тэр нэгэн өдрийн хэрэг явдал руу эргэн оръё. 

	Астемирыг угтан нэгэн морьтой хүн явах нь Гумар байв. «Зайлуул, юугаа хийж явдаг юм бол доо» гэж Астемир дотроо бодсон боловч, ахлагч болон хот айлынхантайгаа найрсгаар мэндэлжээ. Эльдар, Астемирыг үзэнгүүтээ малгайгаараа даллан ямар нэгэн зүйл хашхирах боловч усны шуугианд цаадах нь учрыг нь олж сонссонгүй. Тээр тэнд Баляцо өвөө Казгирей, Аслан хоёртойгоо харагдана... Бас савхин хормогчтой Бот дархан, Диса хөөрхөн охинтойгоо байна. Тэд Эльдараар туслуулан юугаа чирээд байгаа юм бол? Хүү төрсний баярыг хамгийн түрүүн хүргэж байсан Астемирын хөрш авгай Диса эргэж харах ч завгүй олзныхоо орыг чирнэ. 

	Астемир, Гумартай зэрэгцэнгүүт:

	— Салям алейкум, ахлагч! Ядуу хүмүүсийг аллах тэнгэр тэтгэх болтугай хэмээн мэндэлбэл, цаадах нь ширүүн ажиглан харснаа

	— Алейкум салям! Сонин юу байна? гэв. 

	— Хээр талд юу байх вэ дээ! 

	— Гол хаагуур гарав? Би гол гарах санаатай юм сан. 

	— Хуучин тээрмийн түүгээр

	— Хн... Чи чинь хоёр хүүтэй болох гэж байгаа гэл үү?

	— Аллахын тааллаар тийм ээ. 

	— Үгүй ер, үг чинь яасан их цөөрчихөө вэ! Дахиад л хэрүүл зодоон гарах вий гэсэн шиг! 

	Ахлагч бүхнийг урьдаас мэдсэн мэт байв. 

	Нэг талаараа алимын мод нэвсийн бүрхсэн өгөршсөн сүлжмэл хашаа, нөгөө талаараа чулуугаар барьсан балиар ханатай нарийхан гудам руу Астемир эргэв. Гэрээ ойртоход шийр цагаан морь нь хөл хөнгөрч, ус шавар шавхайг ч үл тооно. 

	Гудамжны нөгөө үзүүрээс цэнхэр тэрлэг, цагаан чалматай7 нэгэн хүн гарч ирэв. Энэ бол талийгаач номхон дөлгөөн Узиза эхнэр нь хэчнээн найртай эвтэй байх тусам төдий чинээ муухай ааштай, авиргүй загнадаг, зодооч хэрүүлчээрээ нэрд гарсан хажи8 Инус ажээ. Инус үзүүрт нь дөрвөн талт орос жад шаасан яртай модон таягаа тулан чулуу чулуу дамжин болгоомжтой явна. Түүнийг хүмүүс «Хэрүүл маргаан хийгээгүй цагт идсэн хоол нь ч хоол болохгүй хүн» гэж ярилцдаг сан. Хаврын хаварт кабардинчууд хүчээ нэгтгэн газраа хагалдаг заншилтай атал хэдэн сайхан шартай Инустай нэгдэх хүн ерөөсөө олддоггүй байв. Зан авираасаа ч болсон юм уу, эсвэл муу яртай таягаас салдаггүй болохоор нь ч тэгдэг юм уу, юутай ч бол нутгийнхан нь түүнийг Яран таяг гэж хочилно. Авгай нь хүүхэд гаргадаггүй бөгөөд аллах тэнгэр түүнийг ийнхүү ичгүүртэй залхаасан явдал шартай бадарчны уур омгийг улам гозойлгожээ. 

	Астемир, бадарч хоёрын харьцааны хувьд гэвэл, дээр хэлсэн дайсагнах ерөнхий шалтгаанаас гадна бас бус зүйлүүд бий бөгөөд үүн тухай хожим өгүүлсүү. 

	Нарийхан гудамжинд Астемиртай иймэрхүү хүн уулзсан билээ. Тэрээр Астемирийнд хүү төрснийг мэдэж явсан тул аз жаргалтай эцэгтэй нь уулзмагц түүний дургүй хүрч хор шар нь шатжээ. Астемир тун найрсгаар:

	— Салям алейкум, хажи гуай! гэж мэндэлбэл:

	— Салям, аллахын таалалд үл нийцэгч! Хаачаад ирэв? гэж өөдөөс нь ч харалгүй хариулжээ. 

	— Голын цаанаас, талаас л ирлээ, өөр хаанаас ирэх вэ дээ. 

	— Тийм байдаг байжээ. Би чамайг яльгүй ч болох нь ээ ухаан суугаа болов уу гэж бодсон, харин чи ч нөгөө л зөрүүд хэвээрээ шив дээ. 

	— Хажи гуай, юунд тэгж ярина вэ?

	— Ариун гэгээн бурхны ном, дуган сүмээ эрдэнэ шиш, мориор сольдог, бардам зөрүүд амьтны үр сад чамаас өөр хэн байх вэ. Аллах тэнгэр чам мууг хэрхэн тэсвэрлэж байдгийг би ер ойлгохгүй юм. 

	— Чи юуны тухай яриад байна аа, би ер учрыг нь олохгүй байна. 

	— Чиний замбараагүй байдлыг ярихгүй газар, хүн гэж алга. Бурхан шашнаа умартсан чамаас болж өвчин зовлон, мөндөр бороо ч юм уу, ямар нэгэн гай гамшиг тохиолдох вий гэж бүгдээрээ айж байна. Аллах тэнгэрийн тэсвэр л даанч их юм даа. 

	— Бурхны номд эрдэнэ шиш тарьж болохгүй гэж заагаагүй шүү дээ. 

	— Эрдэнэ шишийн залаа биш, бурхны ном бариад дуганд сууж байсан цаг чамд бий. Одоо тэр хүрдэг замыг ч бүр мартчихаад хий бардамнаж сагсуураад байдаг болж. 

	— Бүгдээрээ сүм дуганд бүгчихвэл, тариа ногоогоо яах хэрэг вэ?

	— Тэр бүхнийг чинь хийдэг аллах тэнгэрээс итгэмжилсэн улс бий. Энэ аллахын тэсвэр яасан их вэ! Ийм нүгэлтэй амьтанд хүртэл зовлон эдлүүлэхгүйгээр үл барам бас аз жаргал эдлүүлж байдаг. 

	— Бадарч чи юү яриад байна?

	Гэрийнхээ үнэрийг авсан хүлэг нь тогтож ядан урагш тэмүүлэх авч арга буюу эзэн нь дийлнэ. 

	— Хэ-хэ-хэ! гэж бадарч сүүрс алдсанаа, — Аллахын таалал тун харанхуйяа. Барьц барьсан нь хишиг хүртэж чадахгүй юм чухам даа... Муу нүглийн тулам чи ч бас тэдний нэг. Чамд бол юу ч биш, харин ахлагчаар хэд сайн ташуур хүртээлгэвэл таарна. 

	Бадарч хэзээнийхээ зангаар уурласнаас хөмсгөө зангидан, хамраа сарталзуулж сахлаа имэрснээ үгээ ч дуусгасангүй. Астемирын уур санамсаргүй шатаж:

	— Гайгүй байлгүй, аллах ч эрхбиш хэнд юу хүртээхээ мэдэх байлгүй! Хэрэв ямар нэгэн этгээд аллахын таалалд үл нийцвээс түүнийг бадарчны хөх тэрлэг, чалма хоёр аврахгүй даг аа. 

	— Чи юу хэлэх гээд юу хэлж байна, муу бэлэвсэн эмийн хүү?

	— Яг чиний саяны сонсдогийг. 

	Астемир морио хөдөлгөтөл, бадарч таягаа далайсанд морь нь хажуу тийш ухасхийхдээ шавар үсэргэн бадарчны цэнхэр дээлийг юу ч үгүй буджээ. 

	— Гэр орон чинь хувхайраг! гэж бадарч хашхираад Астемирын нээгдсэн нөмрөгийн доогуур таягийнхаа хурц үзүүрээр чичив. 

	Астемир хавирга руугаа гэнэт хатгуулж өвдсөндөө таягаас нь угз татав. Бадарч сагалдаргыг нь гартаа ороосон байсан тул гулд татагдан бөөн шалбааг дотор тэрийн унах нь тэр. 

	— Эй, эй! Аллаа. Дээрэмчин! Яргачин! гэж хажи бархирлаа. 

	Астемир, түүнд туслахаар мориноосоо үсрэн буутал бадарчин таягаараа яг чихэн тус газар нь дэлджээ. Эсгий малгай нь цохилтоос хаацайлсан боловч цус нь сад тавив. 

	— Ойртдог л юм бол цоо дүрнэ шүү гэж улангассан бадарч чарлана. 

	Орчинд нь хавийн ноход шавжээ. Ариун чалма нь задран унаад, шавартай хутгалдсан алчуур болжээ. 

	Дахин нэг цохивоос Астемир өөрийн ухаангүй уурлаж мориноосоо хазаараа мулталж аваад бадарчийг ороолгож гарлаа. Суларсан морь нь гэр лүүгээ хатируулав. 

	— Аллаа! гэж бадарч цөхрөнгүй чарлана. 

	Астемир сэхээ орж:

	— Өмхий муухай санаагаа тэр бугласан байранд нь буцааж тавь! гээд чалмаг нь шидэж өгөв. 

	Астемирын хамаг юм нь шавар болж, чихнээс нь гоожих цус нүүрийг нь даган урсана. Ард нь

	— Чамайг гайгүй би дийлнэ ээ! Чи өөрийнхөө гараар зүрхээ сугалах болно доо! Муу буруу номтон, тийм амархан өнгөрөхгүй байх шүү! гэх сонсогдоно. 

	Бадарчинтай зодоо хийсэн хэрэг нь өршөөлгүй гэдгийг Астемир сайтар ойлгож байв. «За мөн тусгүй юм боллоо. Тэвчээрт удам ч хаа байх вэ!» хэмээн өөрийгөө буруушаана. 

	Тэгээд гэртээ ч орсонгүй. 

	Цэцэрлэгийн доторх нам гүмд горхи шоржигнон, тахиа дуугарч, бороонд норж хүндэрсэн навчис шажигнана. 

	Астемир ядарснаа тун сая мэдэрчээ. Нүүрнийхээ цусыг арилгаж, шарх анагаах ногоо хайв. «Яагаад чимээ аниргүй байна вэ? Элэй минь! Ямар тусгүй хэрэг хийв ээ. Би чинь яахаараа ингэдэг билээ. Аягүй бол дорхноо хариу нь ирж Думасарад минь ямар нэг золгүй явдал тохиолдов уу? гэх мэт түгшүүрлэн бодсоноо босож хувцсаа засаад яг байшин руугаа эргэтэл үүд нь онгойх сонстон ээж нь гарч ирэв. 

	— Хэн бэ? Астемир чи юү?

	— Тийм ээ, ээж ээ би байна. Манайхан яагаад чимээ шуугиангүй байна гэж үхээнцхэн дуугарав. 

	— Морь чинь унгалдаад байхад чи байдаггүй. Бүх юм сонстож байна. Чамд л тийм чимээгүй байгаа юм байх даа. Аз жаргал ирээд нам гүм байгаа юм даа хүү минь. Чи яагаад гэртээ орж шинэ хүнээ гар дээрээ өргөн авахыг яарахгүй байна? Хүүгийнхээ дууг дуулахгүй байна гэж үү? Хүүгийн минь гэрт дандаа баяр баясгалантай, нам гүм байг. Би та нарынхаа аз жаргалд тун их баярлаж байна. Цацагт хяруулаа хариулахаа больж, ач нараа өсгөх цаг ирлээ. 

	Хөгшин эхийн нүдэнд баярын нулимс үзэгдлээ. Тэр бээр хэдий өндөр настай ч шувуугаа хариулсаар л байлаа. Харин сүүлийн хэд хоног ачаа хүлээж Думасарагийн орноос холдоогүй юм санжээ. 

	— Ээж минь дээ! гэж Астемир сүүрс алдан, эхийгээ тэвэрснээ, — Хайрт ээж минь! Би ч гэсэн түүнийг чинь л хүсэж байна. Гэвч амьдрал маань даанч тийм бололцоо өгөхгүй л байна шүү дээ? За тэр ч яах вэ, хүү минь хаа байна? Миний гартаа барих үнэн, сайн сайхныг үүрд хамгаалах чинжаалын минь хоёр дахь ир хаа байна. 

	 

	 

	ЗАЯА МУУТ УЗИЗЫН ТҮҮХ

	Үгний эхийг нь эс сонсвоос төгсгөлийг нь үл ойлгоно, гэж цэцэн үг бий. Тэгэхлээр Астемир, хажи Инус хоёр бие биедээ царай өгөхөө больсон түүхийг эргэн харъя. Яагаад тэр хоёр бие биедээ мах цусны өстөн болон үзэн ядах болов?

	Хамгийн гол нь Инус, Баташев Астемирыг өөрийн эхнэр Узизын үхлийн гол буруутан гэж үздэг ажээ. Прямая Падь аулаас авсан дуу цөөнтэй ажилч хичээнгүй намуун дөлгөөн, нүдэнд дулаахан Узиза бүсгүй хүнтэй нийцгүй бардам овилгогүй нөхрийнхөө яг эсрэг төрсөн байв. Тэрээр нөхрийнхөө өмнө түмэн буруугаа ухамсран хүлээж, удам судраа үлдээхийн тулд ямар ч зовлон туулахаас буцахгүй байв ч, аллах тэнгэрээс түүнд хүүхэд заяасангүй билээ. Хэчнээн эмч домчид үзүүлж, яаж арга чаргаа барсан гэж санана. Зайлуул, тэр ядуу бүсгүй хүний хэлсэн бүхнийг хийж үзсэн боловч зарим нэг сайхан санасан улсын үгэнд орж эр эмийн тангарагт урван тэрслээгүй нь түүний тэвчин өнгөрүүлсэн гагц зүйл бүлгээ. Харин Инус түүнийг үзэгдсэн газар болгондоо муу хэлнэ. 

	— Хувхай эм! Би ийм л хувь заяагүй хүн байж дээ! Үхэхийн цагт эд агуурсаа өвлүүлэх үр удам байхгүй! гэж үргэлж үглэнэ. 

	— Ээ, Инус минь аллах тэнгэрийг битгий хилэгнүүл. Юмыг яаж мэдэх вэ! Энэ чинь чиний ч нүгэл юм сан уу хэмээн хүмүүс түүнийг буруушаана. 

	Тэгэхэд нь Инус «Үнэхээр миний буруу байвал яах вэ? Явж Магометийн ариун шарилд мөргөе» хэмээн бодоод Мекка орохоор шийджээ. Эд агуурсынхаа хагасыг зарчхаад, аллах тэнгэрийн хишиг хүртэж, хажи хүний цэнхэр дээл, чалма малгай олж авахаар одсон бүлгээ. 

	Мөргөл хийж адис хүртсэн авч хараахан хүүхдийн дуу сонссонгүй. Хөөрхий Узиза нөхөртөө хөөгдөх вий гэж айхдаа түүнийг улам долдойлон улам ихээр халамжлан санаа тавих болжээ. Нөхрийнхөө дэргэд ширүүхэн амьсгаа авч цочоохоос айж байгаа мэт харагдана. Сайхан хар гэзгэн доорх эелдэг дөлгөөн царайд нь тодрон байдаг найрсаг мишээлт ховордон ховордсоор, хүч чадал нь сульдан доройтож, идэж уух хүсэл ч үгүй болжээ. Гэтэл бас бүдүүрч эхлэв... Баярласан хажи, алс холын мөргөлд зориулан зургаан үнээ, бүхэл бүтэн зөгийн аж ахуйгаа үгүй хийсэн маань талаар өнгөрсөнгүй, аллах тэнгэр мөргөл юуг минь сонсож удаан жил хүлээсэн тэсвэр, тэвчээрийг минь шагнав... хэмээн боджээ. Узиза нөхрийнхөө төөрөгдлийг мэдэх авч, баярлах юм өчүүхэн ч үгүй, харин ямар нэгэн аюулт өвчинд нэрвэгдэн буй чин үнэнээ зориглон хэлэх зүрхгүй аж. 

	Хамгийн хүнд өдрүүд ирж, өвчтэй бие нь мэдээ алдан хавдаж бараг орондоо эргэж хөрвөөж болохгүй болжээ. Дэмий баярлаж байснаа хажи сая л ухаарав. Узиза оёх, нэхэх зэргээр цагийг нөхцөөх бөгөөд нэг удаа хуруугаа санамсаргүй хатгачихжээ. Хатгасан газар нь ерөөсөө өвдөхгүй, цус биш ус гоожихыг харсан бүсгүй туйлаас айв. 

	Орой тосон дэнлүүний гэрэлд галаа ноцоохыг оролдож суусан хажи, өвчтэй эхнэрийнхээ гиншин уйлахыг сонсжээ. 

	— Хажи минь, чи бид хоёрыг аллах тэнгэр өөр ертөнцөд дахин учруулна. Би тэгэхэд чамайгаа цэвэр ариун сэтгэлээрээ угтан авна... Нэгэнт тоотой хоног минь гүйцлээ гэж эхнэр нь өгүүлэв. 

	Хачин сонин харц, сэтгэл догдлуулсан хоолой нь хажигийн сэтгэлийг хөдөлгөж, өвчтэй эхнэрийнхээ сэтгэл санааг нь ч болов түшин дэмжих бодол төрж:

	— Эхнэр минь, сүсэгтэй л байж үз гэлээ. 

	Үнсээ шилгээж цог гаргаад, модоо зэрэглэн үлээвээс хэсэг зуур утаа баагьснаа гал нь дүрэлзэн асахыг хараад хажи үргэлжлүүлэн хэлсэн нь

	— Энийг харж байгаа биз дээ. Зөвхөн халуун итгэл байх хэрэгтэй. Тэгвэл гал цог чинь эргэн ирнэ гэв. 

	— Үгүй ээ, сайн санаат нөхөр минь, миний гал дөл аль хэдийн унтарсан. Гэхдээ чамд хүү төрүүлж, магнайг чинь тэнийлгэхээс өөр чин хүслэн өвөрлөж явсангүй гэдгээ аллах тэнгэрийн өмнө ч батлан хэлнэ. 

	— Чиний дотор муу ёр шүглэсэн байна. Түүнд өөрийгөө бүү эзэмдүүл. Чачаг дуудах уу яах вэ?

	— Хажи минь, Чачаг хэрэггүй, харин муллаг дууд. 

	Маргааш нь хажи муллаг залав. 

	Саидын өмнө танигдахаа больсон өвчтөн хэвтэнэ. Цэмцгэр цэвэрхэн нүүрний нь сүр сүлд хаачив? Итгэмтгий дөлгөөн нүдний нь түргэн харц хаачаа вэ? Зэрэмдэг болсон хөөрхий тэр бээр хөнжил дотроо пэндийн хэвтэх ажээ. Зовхи нь хавагнан нүд нь аньжээ. Зөвхөн өтгөн хар гэзэг нь хуучин янзаараа гялалзан, цэцгэн хээт жинтүү дээрээ намиран унжжээ. 

	Нэгэнт цаг нь ирснийг ойлгосон мулла Саид сэтгэлээ тайван байлгахыг хичээн орны урдах сандал дээр суух зуураа дэмий л:

	— Аллах тэнгэр өршөөг хэмээв. 

	Узиза арайхийж толгойгоо эргүүлээд арга ядсан аврал эрсэн харцаар муллаг ширвэхэд цаадах нь дэргэд нь сууж баахан уншлага уншсанаа, тарнидан үлээжээ. 

	Тийнхүү гурвантаа дүрэмдэн наманчилжээ. 

	Сайн сайхныг хүссэн, санваартан хүний дургүйцлийг хүргэхгүйн тулд, хөгцөрсөн шүдний нь зэвүүн үнэр, хүний хүн ширүүн сахлаа нүүрэнд нь шүргэхийг өвчтэй бүсгүй тэсвэрлэн өнгөрүүлэв. 

	Муллаг уншлагаа үглэж байхад, хажи бишрэлтэйеэ залбирна. Түүнд Мекка орох замд нь Арабын элсэн цөлд болсон нэгэн явдал санагдав... 

	Өдөр турш явсны эцэст мөргөлчдийн аян нэгэн жижигхэн суурин газар ирж буудаллажээ. Элснээс өөр юм үзэлгүй удсан аянчдад, шингэж буй нарны ягаан туяанд улайран буй шавар пингүүд Кабард нутгийн хээр талд нуруулдан хураасан тариаг санагдуулна. Хаалганы оронд харанхуй цоорхой гаргасан нэгэн байшингийн дэргэд нэг араб хүүхнээ шарын арьсанд боогоод үдэж байв. Золгүй бүсгүйн биед шүглэсэн өвчнийг нөхөр нь зайлуулах гэж байна хэмээн тэдэнд тайлбарласан аж. «Ямар өвчин туссан юм бэ?» гэж асуувал: «Муу ёр шүглээд гэдсийг нь дэлбэлэх гэж байгаа юм...» гэж байсан. 

	«Узизад минь яг тийм юм тохиолдсон биш байгаа? Хэрвээ тийм бол лүндэн буулгагчийн гэгээн шарилд мөргөхөөр явах замд минь аллахын надад үзүүлсэн аргыг хэрэглэдэг юм бил үү?» гэх зэргээр хажи бодлогошрон суулаа. 

	Тэгээд муллаг уншлага номоо дуусаагүй байхад л эхнэрээ хэрхэхээ хажи шийдчихсэн байв. 

	— Муу ёр л шүглэж дээ гэж санаа алдан хэлсэн муллагийн сүүлчийн үг, түүний шийдвэрийн зөв болохыг улам бататгав. 

	— Би ч тэгж бодсон юм. 

	— Энэ ч гарцаагүй тийм боллоо. Яггүй өвчин дөө, толгойг ч авч мэднэ... гэхдээ... аллах тэнгэр нигүүлсэнгүй дээ. Би зүрх сэтгэлийг нэвтлэн харагч нэгэн сахиус явуулъя. Тэрнээс шуламс их айдаг юм. 

	— Аллах тэнгэр чиний нөхөр болох болтугай. Өглөөний мөргөлийн дараа би өөрөө очиж авъя. 

	Муллагийн уншлага, сахиус аль нь ч нэмэр болсонгүй. Ингээд Инус эцсийн аргаа хэрэглэхийн өмнө Чача домчийг залав. 

	Үрчгэр уруул дээрээ буурал сахлын оронцогтой, шар царайтай, эр хүн шиг бүдүүн ширүүн дуутай, тэр цуут домч, туранхай эм, газар чирсэн хар алчуур ороосоор ирэв. Эл хар алчуурынхаа доор тэр авсан өргөл барьцаа нуудаг байв. Тэрээр дүвчигнэхэд хэрэгтэй элдэв юмаа мөнхүү алчуурын дороос гаргаснаа гэрийн доторхыг тойруулан ажиж, үнэтэй цайтай юм хайсан аятай хуучин цагийн хийцтэй шүүгээ рүү хүртэл шагайн харснаа, үл ойлгогдох юм амандаа бувтнан Узиза руу тонгойв. 

	— Эвий хөөрхий! Яасан өрөвдмөөр болчихоо вэ? Чиний энэ өвчин ч тун амаргүй дээ, гэхдээ би байгаа цагт наадахыг чинь аргалах л болно. Хажи, чи яагаад эртхэн хэлсэнгүй вэ?

	— Аллах тэнгэрийн ивээлээр та урт насалтугай... Би л явуулаагүй юм. Гайгүй өнгөрөх болов уу гэсээр... гэж Узиза хариу өчив. 

	— Худалдаачин Фицын охин бас л үүгээр чинь өвдсөн, одоо харахгүй юу, цоо эрүүл. Бас нөгөө Талиба... Өвдөж байна уу? гээд домч тэмтрэн үзлээ. 

	— Үгүй ээ, Чача, ерөөсөө өвдөхгүй байна. Хамаг бие минь хүний л юм шиг болжээ. Аймшигтай юм зүүдлээд... Муу Урара эгч, өнчирсөн хэдэн зээтэйгээ ч уулзаж чадахгүй нь, ганц л зам үлдээд байна... 

	— Эдгэрэх эртний арга бий! Хажи жаахан өргөөрэй. Урух Аргудан голын усанд уруулаа хүргэг. 

	Ор хяхтнуулсан хүнд биеийг хажи арайхийн өргөв. Тэр хооронд Чача голомтоос цог авч хайруул дээр тавив. Өврөөсөө хэсэг ширэлдсэн хар үс гаргаснаа дээр нь банзлын тус газар буй нууц халааснаасаа ямар нэгэн оо авч пүргээд, гэнэт Узизагийн толгой дээр эсгий нэмнээ шидэж орхив. Нэмнээн дороос утаатай хамт, юун ч муллагийн амны үнэр байх вэ, бүтэж үхэм, нөхцөлгүй эхүүн үнэр ханхийв. Ядуу бүсгүй сулрахыг оролдон зүтгэлэвч домч эхнэр ширүүн гараараа толгойг нь хөдөлгөөнгүй барьж:

	— Тэвч, тэвч! Тха тэнгэр одоохон түүнийг чинь бут ниргэчихнэ! Хажи эсгийний зах дээрээс бариарай! гэлээ. 

	Эсгий нэмнээний дороос гунигтайяа ёолох, хэржигнэх дуун, аврал эрсэн гуйлт сонсогдоно. Домч эхнэр гараа эсгий доогуур оруулан сурмагаар нүүрийг нь тараав. 

	— Тэвчээрэй, хонгор минь, тэвчээрэй! Энэ муу өвчний яг уг язгуурыг нь тастчихъя. Тха тэнгэрт ниргүүлмэр! 

	— Аллах минь больё, хэрэггүй гэж Узиза цөхрөн гуйна. 

	Инус хүртэл цочирсон авч домч эхнэрт тусалсаар,

	— Узиза минь, жаахан тэвчээрэй гэж арга нь барагдсан дуугаар үглэнэ. 

	Бүсгүйн толгой гэдрэг унаж гар нь сулран чимээ тасрав. Гэрээр дүүрэн тэсэхийн аргагүй үнэр. Узизагийн нүүр нь үнсэн цайвар болж үс нь сэгсийн унав. 

	— За хажи минь зүгээр одоо л засарна гэж домч эхнэр тайвшруулна. 

	Өглөөгүүр сэхээ ороод, Чачаг өмнөө байгааг үзсэн Узиза:

	— Намайг өрөвдөж үз. Тайван өнгөрье... гэж хүчээ шавхан шивнэжээ. 

	Золгүй энэ бүсгүйг бас нэгэн зовлон хүлээж байжээ. 

	Бүхий л арга чарга нь үр дүнгүй болмогц хажи шууд ажилдаа оров. Тэрээр Каабын хар хадыг зорих замдаа үзсэн тэр нэгэн тохиолдлын чухамхүү учир шалтгааныг саявтар ойлгов хэмээн хажи эхнэртээ мэдэгдээд аллахын таалал ёсоор эхнэрээ өөрөө эмчлэхээс өөр замгүй болсноо хэлжээ. 

	— Юу л хийнэ, дураараа бол, би тэртэй тэргүй тэсэхгүй нь гэж сульдаж доройтсон Узиза шивнэнэ. 

	Бухаа нядлаад авлаа. Мулла ахлагч нарт арай өөдтэй нь оногдож, өвгөд хөгшид ч гомдохооргүй хувиа авцгаажээ. Ширийг нь бүлээнээр нь хажи гэртээ чирэн орууллаа. 

	— Эхнэр минь, наддаа итгэ, эсэргүүцэхийн хэрэггүй. 

	Өвчтэй эхнэрээ нойтон ширэнд чанга ороогоод бас сураар дээрээс нь баглав. Шир нь хатаж бие нь улам барин, эвгүй үнэр танар хөөрхий Узизаг дахин зовоож эхлэв ээ. 

	Тийнхүү бие нь харвал үхэр гэмээр боловч хүүхэн хүний толгойтой нэгэн аймшигт юм орон дээр хэвтэх болов. 

	Өглөө нь Узиза:

	— Хажи минь, ямар гавд чи эхнэрээ дөнгөлчих нь энэ вэ? Намайг хайрлаач, битгий зовоогооч... гэж царайчилжээ. 

	Гэвч хажи, царайчлан гуйх эхнэрийнхээ нүднээс харцаа зайлуулан, түүнийг үл тоон өнгөрөөв. Эхнэр нь дэмийрч эхлэв. Түүнийг амьдаар нь авсалж байх шиг санагджээ. 

	— Хажи, намайг сулла! Хэрвээ л чи лалын сүсэгтэн мөн бол сулла! гэж уйлагнан, бэлэвсэн эгч, зээ дүү хоёр нь түүнийг сонсох юм шиг, — Урара намайг өмгөөлөөч! Иналаа, туслаарай! гэнэ. 

	Хажи ер хөдөлсөнгүй. 

	Өвчтөний орь дуу улам чангарсаар Баташевынд дуулджээ. Бяцхан хүү Тембот эхдээ наалдав. 

	— Айлын маань бүсгүй яасан юм бол, очиж үзье Думасара гэж хадам эх нь өгүүлжээ. 

	Босгон дээрээ мод харуулдаж суусан Инус авгайчуудыг тун муухай зантай угтсан боловч гэртээ оруулжээ. Узизагийн оронд орон дээр нь юу байгааг үзэж цочин айсан хүүхнүүд нулимс унаган хажигаас түүнийг суллан тавихыг гуйвал цаадах нь хэрцгийгээр:

	— Хүний хэрэгт дүрж бай гэж аллах та нарт хамар заяагаагүй шүү! гэж загнав. 

	— Гэгээн санваартан хүн, өршөөж үз, эхнэр чинь үхэж байна шүү дээ... 

	— Зайлцгаа! 

	— Өвчтэй хүн үхвэл тайван үхэг гэж Думасара дахин өчив. 

	Үргэлжийн хөгжөөнтэй даруу адыгей9 бүсгүй бачимдсандаа кабардин, адыгейгээр хольж ярина. 

	— Бид нар явж улс амьтан дуудлаа. Бухын ширэнд хүн үднэ гэдэг чинь хаа ч үзэгдээгүй хэрэг! 

	— Шүглэсэн муу ёрыг нь хөөж байгаа юм. 

	— Ийм тэнэг явдал хийлгэж байгаа өөртөө шүглэсэн шулмаа эхлээд хөөвөл таарна. 

	— Муу өөр ястан эм миний хашаанаас зайл! Турсагыг чинь хуулна шүү! хэмээн хажи хашхирав. 

	Гэвч Думасара тайвширсангүй:

	— Зовлонт ядуу бүсгүйг аллах тэнгэр өршөөлдөө заавал авна, харин харгис хэрцгий чамайг Яран таяг гэж улс хочилдог нь дэмий биш юм даа гэжээ. 

	Хүүхнүүд явсан боловч уур нь шатсан Инус орох газраа олж ядна. Думасара ингээд зогсохгүй гэдгийг тэр мэднэ. Яах вэ? Эд нарын шаардсанаар ширийг нь огтлоод суллаад тавьчих уу? Думасара одоохон улстай эргээд ирнэ... Хэрвээ тэгвэл тийм сайхан бухаа дэмий алсан хэрэг болно. Үгүй ээ, өөрийнхөө гэрт өөрөө эзэн болох ёстой. «Дахиад хэнийг ч оруулахгүй» гэж шийдтэл нь нэгэнт нөгөө хүүхнүүдийн дуу гарч, Астемир, бяр чадлын хувьд нэрд гарсан дүү Эльдарын хамт ирж яваа харагдав. 

	Эрс шийдсэн хажи замыг нь хааж:

	— Та нарыг энэ байшинд оруулбал, унтах нойрондоо ч, гэгээн цагаан өдрөөр ч аллах тэнгэрт урван тэрсэлсэн болно! гэвэл:

	— Инус, дорой буурай бүсгүйг юунд хүчээр доромжилно вэ. Чи түүний амь насыг хариуцна шүү... гэж Астемир хэлэв. 

	— Холд, муу шувуучны хүү! 

	— Оруул! 

	— Оруулахгүй! 

	— Оруулж үз хажи, битгий уур хүргээд бай! 

	— Үгүй! 

	Өвчтөний ёолох дуун сонстов. 

	— Цаана чинь үхлээ! гэж Думасара хашхирав. Астемир хажийг шийдвэртэй зайлуулж Эльдарт бариулаад чинжаалаа сугалан өвчтөн рүү очив. Ой гутам эхүүн үнэртэй бүрхэг өрөөнд ороход гахайн хороонд орсон лугаа адил санагдав. Амьсгал нь тасалдан цээж нь хэржигнэх сонсогдлоо. 

	Астемир түргэн шалмагаар сурыг огтчин хаяад биед нь наалдан барилдсан бухын ширийг хуулж эхлэв. Ширийг хуулан авмагц Узиза ч чимээгүй болж, Астемир бүсгүйчүүдэд хандан:

	— Наашаа орж ирээд үлдсэнийг нь янзал гэж хэлээд нэг гартаа хутгаа, нөгөө гартаа хүний биеийн хэлбэрээ алдаагүй байгаа ширийг барьсаар гарч ирлээ. Үүнийг үзсэн хажи дахин бархирав. 

	— Чи муу омог бардмынхны үр сад, шувуучны хүү яана гэнэ ээ?! Чамаас гайгүй энэ бүхний хариуг авна аа! Бухаа өгөхгүй юм бол зүрхийг чинь суга татаж авна даа! 

	Эльдар түүнийг барьсаар байна. Гэтэл Астемир

	— Одоо тавьчих тавьчих гэжээ. 

	Хариугүй сульдсан хажи довжоон дээрээ лагхийтэл суучхав. Думасара, эмээ хоёр ч гараад ирлээ. Эхүүн үнэртэй харанхуй өрөөнөөс гарч ирээд цэвэр агаараар амьсгалах гэсэн мэт хэсэг зуур дуугүй байснаа:

	— Өнгөрчихлөө. Тусламж нэгэнт оройтож гэцгээлээ. Инус чимээгүй чагнана. Ёолох дуун тасалдангуй амьсгаа аль нь ч сонстохгүй гэрт нам гүм. Думасара хөгшин эмээ хоёр уйллаа. 

	— Чи муу намайг бэлэвсрүүллээ. Чи цусаараа төлөх болно доо!.. Шүглэсэн чөтгөр шулмын бахыг чи хангалаа!.. хэмээн бусдын адил уй гашууд автсан Астемир луу Инус бархиран довтолжээ... 

	 

	* * *

	 

	Омог бардам дураараа Баташев Айтекийн удам судрыг Яран таяг Инусын үзэн ядах болсон бас нэгэн шалтгаан энэ бүлгээ. Зөрүүд Баташевынхан дандаа, юм болгоныг энэ хорвоогийн эрх ямбат эрхэм дээдсийн таалалд харш хийнэ... Люгийн мэндэлсэн тэр өдрийн хэрүүл бас бугласан хуучин шархыг нь хөнджээ. 

	Тэгээд ч хажи: «Шувуучны тэр хүүгээс өшөөгөө авахгүй бол би тамын халуун тогоонд орж үхсэн минь дээр, аллах тэнгэр надад балга ч ус бүү өгөг» гэж шийдээд хүмүүс тэднийг эвлэрүүлэх гэж оролдсон боловч үл хэрэгссэн бүлгээ. 

	 

	 

	 

	АХМАДУУДЫН ШҮҮХ

	Үерийн дараагийн баасан гарагт хийдийн урдах жижиг талбай өдрийн мөргөлийн цагаас эрт хүнээр дүүрчээ. Доромжлуулсан хажигийн талынхан, хэргийн учрыг нарийн олоогүй хүмүүс цөм л уул хэргийг хэрхэн шүүхийг сонирхон хүлээцгээнэ. Голын үер татарч, халуун өдөр болсонд лалын сүсэгтнүүд яарч сандралгүй мялаах ёслолдоо сэтгэл хангалуун орцгоожээ. 

	— Хувь тавилан нь л тийм бол тэмээ унаж яваад ч нохойд уруулчихдаг юм. Яасан үл бүтэх этгээд вэ? Сахил санваартай хүн рүү гар далайна гэнэ ээ! хэмээн бидний таних нөгөө Муса үг өдөөлөө. 

	— Бүх юм аллахын тааллаар шүү дээ гэж улс сүр бадруулалгүй хариулна. 

	Сүмийн сүүдэрт суугаад гэгээнтэнд халдсан эргүүл Астемирыг хэрхэн залхаах тухай амаа урчих шахан маргаж буй хэсэг хүмүүс бол гэр орныхоо ажлыг эхнэр хүүхдэдээ найдаж орхисон, хуучирхаж, цэцэрхэх дуртай, хэл амаа билүүдэхээс өөр юм бараг мэдэхгүй улс ажээ. Гэтэл тэдний дотор бас «Ярт» хажи зохих шангаа хүртэж хэмээн Астемирыг дэмжих хүн байна. 

	Хэргийн эзнийг хүлээцгээж байлаа. Одоохондоо том төмөр хаалгаар хохирсон этгээд нь л орж ирээд байв. Түүнийг хараад сүсэгтэн олон их лүндэн буулгагч Магомет өөрөө заларсан мэт сандарцгаажээ. 

	Хажи шавар болсон цэнхэр дээлээ угаагаагүй нь санамсаргүй хэрэг биш ээ. Тэр ямар ч гэм хийлгүй нэрвэгдэж хохирсон арга буюу өрөвдөхөөс өөрцгүй хүний дүрийг бүхий л байдлаараа үзүүлэхийг хичээжээ. 

	— Тэр муу үл бүтэх золигийн шархдуулсан газар хаа байна? гэж Мусагийн байнгын цуурай, халзан Батоко шалгаав. 

	— Шарх сорвины тухай юу ярих вэ? Аллах тэнгэр хилэгнэнэ гэх бодолгүй тэр тэнэг миний ариун гэгээн хувцсыг шавар шавхайд хутгаж орхисон шүү дээ. 

	— Элэй минь! Тийм золигтой нэгэн аулд амьдрах амьдын хар нүгэл байх гэж. Түүнтэй нэг газар булуулахгүй юм сан. Аллах тэнгэр өршөө! гэж Муса хошуу нэмэв. 

	— Ёстой чухам. Эргүүлчийн дүрийг олсон муу шулам. Бурхан шашинтай хүн гэж түүнийг хэн ч үнэмшихгүй. Сэтгэл санаагаа чөтгөр шуламд худалдчихаад бурхны ариун номоос буцаж няцсан золиг гэж Инус дуртайяа зөвшөөрөн өгүүлэв. 

	— Яг зөв ярьж байна гэж Батоко залган авлаа. 

	Батоко эрдэм номтой хүн гэгдэн Мусагийн дэмжлэгтэйгээр муллагийн байранд хүрэхийг зорьжээ. Ингэхдээ Астемирыг өөрийн өрсөлдөгч болно гэдэгт эргэлзсэнгүй. Учир нь Астемир элдэв зөрүүд дураараа зан гаргавч өндөр боловсролтой, бурхны номын ямар ч хэцүү шад шүлгийг сэнхрүүлэн тайлбарладгаараа нутаг хошуундаа алдартай хүн билээ. Харин бурхны номыг дэмжин сайшаагч гэх Инус-хажи бол бичиг үсэг үл мэдэхээр барахгүй уншлага мөргөлөө ч муу мэднэ. Хорон үгтэй зарим нь түүнийг мөргөл номын үеэр ч дэмий л уруулаа хөдөлгөн учир утгагүй юм үглэхээс цаашгүй хүн гэлцдэг билээ. 

	Таягаараа хаалга цохин мулла Саид орж ирэв. 

	Саарал нөмрөгийн нь дороос торгон хантааз цухуйж, алтан чимэгт бүс нь гялалзана. Мулла өтгөн сахлаа илэн, толгой дохин мэндэлж ихэмсгээр алхлах авай. 

	— Салям, эрхмүүд ээ! 

	— Салям, мулла салям! 

	Үнэн итгэлт сүсэгтнүүд муллаг даган хөдөлцгөөв. Довжоон дээрээс эргэн тойрныг ажигласнаа мулла ийн өгүүлрүүн:

	— Аллах тэнгэрт наманчлан мөргөе. Үйлдсэн нүгэлдээ өршөөл гуйн дахиад л гар сарвайж буй бидэнд бүү хилэгнэтүгэй. Эрхт дээдэс минь та нар буруутай биш билээ. Учир иймд бурхны ариун номыг хөл дороо гишгэчиж Магометын ариун гэгээн баринтаг асаасан хүнд гар далайсан тэр этгээд аллах тэнгэрийн хилэнд нэрвэгдэх болтугай. 

	— Аллах чамд итгэнэ... Үнэнхүү тийм... хэмээн цугларагсад эмээнгүй гүнгэнэлдэв. 

	— Эрхэм хүндэт сүсэгтнүүд ээ! Та бүхэн бол урт удаан амьдралынхаа туршид ухаан сууж бурхан номд тэрсэлсэн тэр этгээдийг хэрхэн залхаахаа өөрсдөө мэдэх болсон улс шүү дээ гэж мулла өвгөчүүд рүү хандан өгүүлэв. 

	Өвгөчүүл санаа оноогоо хэлэхийг төдий л яаравчилсангүй ганц Инус хажи л чалчиж гарав. 

	— Түүнийг сүм хийдээс зайлуулахаас өөр шударга ял үгүй! Тийм амьтны тавхай аллахын өргөөг бүү бузарлаг! Ариун гэгээн бурхны ном сударт арван сарвуу нь ахин бүү хүрэг! 

	Мэдээжийн хэрэг, түүнийг Муса дэмжлээ. 

	— Хажигийн хэлдэг зүйтэй. Хэрэв бид хар нүгэлтнийг өршөөвөл, аллах биднийг өршөөхгүй. 

	Халуун наранд шарагдан зогсох бусад хүмүүс үл дуугарах тул хажи үглэсээр:

	— Өрөөлд ухсан нүхэндээ өөрөө бүдэрвэл таарна. 

	— Аллахын үгийг хажи дамжуулж байна. Энэнээс өөр юу хэлэх вэ дээ! хэмээн Батоко тосон авлаа. 

	— Хэн нь ч гэсэн авснаас зайлахгүй шүү дээ. Нөхрийг цагаас нь түрүүнд авслах гэхийн хэрэг юу билээ гэж ямар ч юманд өөрийн бодол санаатай явдаг Бот дархан хэлэв. 

	— Энэ ч бас зүйтэй. Алдаа эндлээс биднийг аврахын тулд өөр хэн ухаан бодлоо нэмнэ вэ? гэж мулла асуув. 

	Нүдэндээ цогтой, ширвээ сахалтай хөнгөн шингэн Баляцо өвгөн зөвшөөрөл аван урагш гарч:

	— Эргүүл Астемир миний садан төрөл ч түүнийг хамгаалах гэсэн санаа огт үгүй. Эрхэм дээдэс юу гэж шийднэ тэрүүгээрээ л болгоо... Гэвч хүнийг сүм хийдээс зайлуулах тун амархан... гэхдээ бид ингэснээрээ Астемирын толгойг эргүүлсэн чөтгөр шулмыг дэвэргэчих юм биш биз? гэж бодох юм гэв. 

	— Тэр чинь чөтгөр шуламд тал засахаас өөр юм мэдэх биш! Буруу номтонтой нэгэн дээвэр дор хоног өнгөрөөх хүсэл алга, хэчнээн тэсвэрлэх юм бэ! гэж Муса хашхирав. 

	— Муса чи Астемирын юуг нь тэгж тэсвэрлэж байгаагаа бидэнд хэлээд орхи! 

	Яргачин, хярамцаг Масхуд хүмүүсийн нүдэн дээр Мусатай маргахгүй өнгөрөх удаа ер үгүй. Хуучирч урагдсан бүрх малгайныхаа цоорын навч мэт далдайх саравч дороос Масхудын нүүр харагдахтай үгүйтэй, тэр малгайгаа байн байн засна. Масхуд хэдийгээр үнэн зүйл ярьж байгаа ч, түүнд хүмүүс дандаа дооглонгуй хандах тул, одоо ч гэсэн цугларсан олон хөгжилдөв. 

	— Хажигийн авгайг энэ хорвоогоос халиагүй байхад эргүүлийн тэдний хоёр найртай хөршүүд байсан бус уу? Тэрнээс хойш л яс булаацалдсан ноход адил... Ингэхийн хэрэг юу бил ээ? Яс нь хаа байна? Ямар ч хэрүүлийн яс байхгүй байна шүү дээ. Эргүүл, хажигаас юуг нь авчих гээд байна, эсвэл хажи эргүүлээс юм авчих гээд байна уу? За тэгээд, хамгийн гол нь миний найз Муса Астемирын юуг нь тэвчин ядаж байгаа гэл ээ?

	— Чи өөрөө тайван байдлыг минь алдагдуулж байна, шарханд минь юунд хутга шаана вэ? Миний эхнэрийн энэ хорвоод хонох хоногийн тоог цөөлсөн хүн, тэр хорт яргачин эргүүл гэдгийг мэдэхгүй хүн байна уу? Тэрний минь нэрийг битгий дурсаач! Сүсэгтэн та бүхэн миний үгийг сонсоцгоо: Аллахын таалалд нийцэхгүй хүнтэй, ямар ч чин үнэнч лалтан нэгэн хийдэд орохгүй хэмээн хажи агсрав. 

	— Зүйтэй гэх дуун сонсогдоно. 

	— Буруу буруу гэж зарим нь хашхиралдана. Тэгээд буруу зөв нь ер мэдэгдэхгүй, мулла шийд гаргаагүй хэвээр. Хажи Астемирээс юуны өшөөгөө авах гээд байгааг бүгдээрээ мэдэх тул хэнд ч тодорхой Узизагийн үхлийн түүхийг дурсах нь шударга шүүх явдлыг хүндрүүлснээс цаашгүй. 

	— Астемир өөрөө яагаад ирээгүй вэ? гэж мулла эцэст нь асуулаа. 

	Өөрөө байхгүй байсан нь өөрт нь муугаар нөлөөлжээ. 

	Энэ хооронд хажи, Муса, Батоко гурвын хэлсэн үг газар авсаар байв. 

	— Яагаад ирээгүй вэ гэнэ үү? Яах юү байх вэ дээ, сүм дуган бид бүхнийг алийг нь ч тоомсорлохгүй байгаа хэрэг. Удмаараа тийм улс! Тэвчээртийнхэн! Хөгшин Баташев Айтекийн хүү тэвчээртэй, гэхдээ юунаас тэвчиж байна даа? Мөргөл хийж гэмшихээ тэвчиж байна гэж Муса, Батоко хоёр дуу дуугаа аван өчнө. 

	Энэ бүхэн хэргийг хажид ашигтай болгосон боловч ахмадын зөвлөл, хажигийн гомдлыг Нальчик хотын шариатын10 шүүхийн кадийн11 хяналтад шилжүүлэхээр шийдвэрлэжээ. 

	Астемир яг л хүүтэй болсон өдөр гэртээ ирэн иртэл түүнийг юу хүлээж буйг мэдэхгүй байсан шигээ юү ч мэдэхгүй явлаа. Дайралдсан хүмүүсийн харцаар өөрийгөө хэрхэн шийтгэснийг мэдэх гэсэн нь нэмэр болсонгүй. Гэрт нь хүлээж байсан муллагийнд ажилладаг Эльдар, Баляцо өвөө хоёроос ирмэгцээ чухам юу болсныг мэджээ. 

	— Чи яагаад сүм рүү очсонгүй вэ? Үнэхээр зөрүүд бардам нөхөр юм аа. Ээх Астемир минь, үхэхийн цагт лалын сүсэгтний оршуулах газар л чамайг лав оршуулахгүй байх гэж Баляцо өвөө зэмлэхэд

	— Би ч үхэхийг завдаагүй л байна, чухам тэрэндээ хүрвэл хажи надаас өрсөх байлгүй хэмээн Астемир зөрөв. 

	— Битгий тэгж ярь... Тоглоом биш. Сүмээс зайлуулчхалгүй, хэргийг чинь хот руу шилжүүлсэн нь их юм. Шариатын шүүхийн кадий руу очвол таарна. 

	— Дуртайгаараа хажи л явж байг. Надад зав алга, мөд тариа хураах цаг. 

	Энэ үеэс эхлэн хажи үнэн хэрэг дээрээ, өөрийнхөө гомдлын хойноос Нальчик явахаас өөр юм хийхээ байжээ. Харин тэгэхдээ бүүр зөвхөн зодуулсан Астемирээр зогсохгүй, түргэн шийдвэр гаргахгүй байгаа муллаг хүртэл ховлон мэдүүлж гомдол нэхжээ. Шариатын тойргийн шүүхийн шүүгч нарын ширээн доогуур хажигийн орхисон тахиа, лонхтой нэрмэлийн тоо тийм ч цөөхөн биш болжээ. Юмыг яаж мэдэх вэ, заргачийн энэ өгөөмөр зан шүүгчдийг улам амтшуулж, тэд хэргийг нь дуусгавар болгохыг яарахгүй ч байсан юм сан уу?

	Ямар боловч өвөл хүргэчихлээ. 

	Тун хүйтэн өвөл сөн. Хот орох хүн бараг үгүй, харин хажи хөгшин царс хүртэл хага хөлдөж байсан хүйтэн жавар дундуур ч аанай л явсаар байлаа. 

	Нэгэн тийм өдөр хажи аз хийморьтой явсан бололтой. Баярласандаа зах зээлээр орж наймаа хийгээд, зам хожих санаатай ердийн өртөөний замаар биш, гүнзгий гангатай газраар чигээрээ явжээ. 

	Энэ замаар зун цагт ч хүн барагтай бол явдаггүй байв. Өдийд бол муу жим нь мөсөнд дарагдчихна. Үүрэгтээ түүртсэн хажи хөлөө арайхийн зөөж ядан явжээ. Буцан зам руугаа орох гэснээ зөрүүд нь хөдөлж хөлдүү зам дээр халтиран мацсаар байв. Тэгснээ дөрвөн хөллөж, арайхийн нэг муу мөчир, хөлдүү шавраас барьж авлаа... 

	Гэнэт мөчир хугарч, шавар нь бутран хажи гүнзгий ганга руу өнхрөх нь тэр... 

	Өглөө нь Шхалынхан яг тэр дөт замаар зах руу явцгаажээ. 

	Дархан Бот замаас нэг юм олон, 

	— Энэ хажи Инусын хүүдий биш бол, бурхан намайг ниргэг! гэж гэнэт дуу алдав. 

	Хажигийн хивсэн хүүдий гарцаагүй мөнийг бүгд танилаа Дотор нь орос дарс, хонины сүвээ, будаа, давс, чихэр боов... байна. 

	— Аллах биднийг өршөөх болтугай. Өөрөө тээр тэнд... 

	— Хэн?

	— Хажи

	Ганганы ёроолд атиран хөлдсөн хүн харагдав. Энэ нь хажи Инусын хүүр ажээ. 

	Узизаг аврахаар оролдсон тэр нэг өдөр хажигийн муу хуучин овоодой малгай, яагаад ч юм, Эльдарын гарт хоцорсон байсныг Астемирын адууны хашаа руу шидчихсэн байжээ. Одоо хэрцгий хөгшнийг санагдуулах юм тэрнээс өөр юу ч үгүй болжээ. Тэр малгай дахин гэрэл гэгээ үзтэлээ нэлээд он жилийн тоос шороонд дарагдсан болой... Гэвч энэ тухай цагийг нь болохоор ярина. Дээр өгүүлсэн бүхэн хэдэн жилийн хойно, бяцхан Лю хүртэл аулынхаа хэрэгт оролцох болсон үед учирсан томоохон үйл явдлуудын зөвхөн удиртгал билээ. 

	
Хоёрдугаар бүлэг

	ХУРАЛ, АДУУНЫ ХУЛГАЙЧ — НОЁН

	Кабардын тэгш тал Кавказын Гол нурууны уулархаг мужид шилжих үзэсгэлэн төгөлдөр нутагт эртний түүхт энэ аул байдаг байлаа. Онгон догшин хавцлууд хүрэх зам эндээс эх авч, Эльбрус хайрхны зам ч үүгээр өнгөрнө... Уулын олон гол бэлчирлэн урсах тэр хөндийг бараантан ногоорох битүү ой нумлан хүрээлнэ. Модот уулсын чанад мөнх цаст сарьдаг оргилууд дүнхийнэ. Зуны аагим халуун, униар мананд алсын энэ сүр жавхлант уулс сүүмэлзэн харагдах төдий байвч, тунгалаг сайхан өдөр бол өнө мөнхийн цас мөс, хад чулуун дуулгат оргилуудаас хараа салгахын аргагүй. Ялангуяа наран ургах хийгээд жаргах үед тэр сайхан уулс цэнхэртэн хөхөрч байснаа ягааран, эсвэл алтлан шаргалтаж, хорвоогийн хамаг нандин өнгөөр солонгорон харагдах нь үнэхээр сайхан билээ. 

	Хэдийгээр баруун зүгт, Крымийн чанад далайн цаана оросын хаан Герман хоёрын хооронд хатуу ширүүн дайн болж гурван намрын нүүр үзээд байсан боловч Шхальмивокопс голын хөндийд тун намуун дөлгөөн байсан нэгэн орой билээ. Өнчирч бэлэвсэрсэн эхчүүд бүхий л Кабард байтугай энэ бяцхан аулд ч цөөнгүй болсон цаг. Баляцо өвөө ч гэсэн дайтаж яваа хоёр хүүгийнхээ сураг чимээг тэсгэлгүй горьдон хүлээнэ. Догшин хэмээх дивизийн Кабардинын хороо бусад морьт хороодын дотроос эрэлхэг зориг ид хаваараа тодорч байлаа. Гэвч алдар нэр аяндаа ирдэггүй шүү дээ. 

	Аулын тахиа унтахаар завдан хорооныхоо дэргэд гүхтнэн дуугарч, хашааныхаа үүдээр үхэр мөөрч, хонь майлна. Хөдөлмөрч хичээнгүй инчдийн үр удмынхан хаа нэг ингээ зассаар байвч нэгэнт оройн нам гүм байдал байгаль орчныг дийлж, тоосонд дарагдсан сүлжмэл хашаа, байшингийн дээвэр туурга, хуайс модны төгөл бүх л юман дээр алсын цаст уулын ягаавтар туяа туссан мэт санагдана. Гэнэт энэ нам тайвныг урт сахалтай Баляцо шиг сэргэлэн Еруль өвгөний хашхирах дуу эвдлээ. 

	Түүний хашхирах нь дандаа сэтгэл түгшээх авч, бас сониуч занг хөдөлгөнө. Улс амьтан үүд хаалган дээрээ гарч, хүүхэд багачуул хашаа хороонд авиран, хурал болно гэхээс өөр сонин юм энэ өвгөний амнаас сонсохгүй гэдгийг мэдэх хэр нь түүний үг бүрийг хичээнгүйлэн сонсоцгооно. 

	Өнөөдөр ч гэсэн:

	— Хөөе! Сонсоорой, сонсоорой! Сүсэгтэн олон та бүхний ажил үйлс тань бүтэмжтэй болтугай! Маргааш хуралтай шүү. Насанд хүрсэн бүх бүстэйчүүд очих ёстой. Очоогүй нь торгууль төлнө шүү гэж хашхирлаа. 

	Унаж яваа саарал морь нь хашаа даган залхуутай алхална. Зарлалаа хашхирахаар эзнээ дөрөөн дээрээ босмогц зогссоноо, түүний зарлал болгоны төгсгөлд сонсдог «Очоогүй нь торгууль төлнө шүү» гэдэг үг дуулдмагц аяндаа цааш хөдөлнө. 

	Зарим хүн дахин зарлуулахаар Ерулийг дуудна. Гэвч хөгшин толгой, элч хүний нэр сүрийг хадгалж, айл болгоны үүдэн дээр дахин дахин эс хашхирна. Тэрээр «Хаалга болгон дээр хашхирч байдаг хоолой хаа байна? Муусайн гударгануудаа дуугүй болгож, эсвэл арай онгорхой чихтэй хүүтэй бол, түүнийгээ миний хойноос явуулсан чинь дээр биз» хэмээн дотроо бодно. Тэгэх нь ч аргагүй юм. Еруль оройн цагаар хашхирч явбал маргааш хуралтай гэдэг нь мэдээжийн хэрэг бус уу? Энэ бол үе улиран заншсан, хойшид ч ийн мөрдөх зүйл билээ. 

	Өвгөний дуу алслан нохдын дуутай хослон сонсогдоно. Айл хөршийнхөн бие биеэ шалгааж,

	— Хөөе цаадах чинь юу гээд байна?

	— Нальчикт чих зарж байна гэнэ. Чамд хэрэгтэй юм биш биз?

	— Тэнэг золиг! Чам шиг юманд жаахан ухаан худалдаж авбал илүүдэхгүй сэн. 

	— Үгүй ээ, керосин авчирсан гэлцэж байна

	— Кварта12 нь ямар үнэтэй юм бол? Мөнгөөр өгч байгаа юм болов уу?

	— Өнөөдөртөө ч өндгөөр өгч байгаа юм байх аа. Маргаашаас мөнгөөр өгөх гэнэ. Бушуул бушуул! гэцгээнэ. 

	Элч ирсэнд гайхсан улс энэ мэт хөөрчээ. Нээрэн, хурал хийж яах нь вэ? Ямар учиртай юм бол? Бөглүү аулын амьдралд ховор тохиолдох энэ явдлын дараа голдуу л ямар нэгэн нэмэгдэл татвар буй болдгоос гадна ид ажлын үед шал дэмий ажил алдуулах нь бий. 

	Энэ үдэш хүмүүс орондоо орой орж, өглөө эртлэн босоцгоожээ. Эрчүүд голын чанх эрэг дээр цайран байдаг ахлагч Гумарын байшин руу зүглэлээ. Хүмүүс сүх нь сүх, сэрээ нь сэрээ барьсан зарим нь ин засах чулуугаа замдаа ирлэж, болох гэж буй хурал дээр ямар нэгэн чухал шийдвэр гаргахаа бодох мэт гэр ахуйнхаа сониныг хэлэлцэн тун яаралгүй алхацгаана. Юундаа ч яарах вэ дээ? Дахиад л давж дийлдэшгүй албан татвар оногдуулах тухай, тэгэх тусмаа хааяагүй дайн дажин, цэрэг татлагаас өөр юм ярихаа больсон ийм үед, тэр тухай ахлагчаас өөрөөс нь сонсох ямар ялгаа байх вэ дээ. 

	— Орос нь Германаа дөнгөж байгаа гэлцэх юм. 

	— Орос ч аргагүй хүчтэй дээ

	— Германчууд, орос даяар утаа май тавьчихсан чинь хүн амьтан бүтэн үхэж байна гээд л Нальчикийн зах дээр намайг явж байхад улсууд хөөрч байна лээ. 

	— Тэр ч үнэн шүү, германчууд тун зальтай

	— Хм! Муу тахир хутгатай ч хол явахгүй... 

	— Хаанаас даа, тэр ч мэдээж! Их буу, пулемёт тун олон хэрэгтэй. 

	— Туркчүүдийн тухай зарлах гэсэн юм болов уу?

	— Магадгүй. Туркчүүд чинь лалтан руу дандаа л дайрч байх юм. 

	— Дахиад л агт, цэрэг татах юм байх

	— Юугаа ч хайрлалгүй гагцхүү өөрийгөө л гаргаж авах хэрэгтэй. Али Максидовыг хар л даа, хэчнээн боловсорч гэгээрсэн хүн байлаа, ялгаагүй л алуулчхаж. 

	— Алид ер нь мэдэхгүй хараал ерөөл, тарни сахиус ч гэж байгаагүй шүү. 

	— Мөнгөтэй хүн ч хахууль өгөх нь л зүйтэй. Эрхэм минь мөнгө ч ямар ч сахиуснаас илүү юм байна шүү дээ. Үнэхээр тийм байна. 

	Үхлээс аврах, айхтар авралын сахиустай байсан, ерөнхий кадийн туслах агсан Али Максидов дайнд алагдсан тухай мэдээ сүүлийн үед бүх нийтийн сэтгэл санааг түгшүүлэх болжээ. 

	Том цэлгэр хашаанд бөөн улс цугларав. Өвгөчүүл хуайс модны сүүдэр бараадан, өргөн хүрээтэй эсгий малгай өмссөн залуучууд наранд ээвэр чулуун хороон дээр сууцгаав. Яг байшингийн сүүдрийн довжоон дээр, хамгийн баян, язгууртай хүмүүс бөөгнөрчээ. Хэдийгээр халуун өглөө байсан боловч тэдний ихэнх нь хромон гутлын гадуур нарийн хоншоортой галош өмсөж, үнэтэй арьсан малгай духдуулан гангалжээ. Гэвч эр хүний баян чинээлэг, эрэлхэг зориг, ид хавыг илтгэгч нь зэр зэвсэг билээ. Кабардинчуудын бүсэн дэх чинжаал бол цэргийн хүний мөрөн дэх погоон гэсэн үг. Эрт цагийн энэ зэвсэг, уул талд явахдаа биеэ хамгаалахад зориулагдсан төдийгүй, эр хүний сүр жавхааг илтгэн бадруулагч хамгийн сайхан чимэг болж иржээ. Язгууртан баячууд арав гаруй үнээний үнэтэй алталж мөнгөлсөн чинжаалтай, дунд зэргийн хөрөнгөтэй нэг нь гангаар хийсэн том хар чинжаал зүүнэ, хээнцэр залуучууд яс сийлж тоноглосон, богинохон, сэлэм шиг тахир чинжаалаар гангална. Ядуучууд нь цагийн аясаар элэгдэн мөлийсөн хуйтай жирийн өргөн чинжаалтай. Зарим өвгөчүүл илд гэхэд ер хилсдэхээргүй чинжаал зүүх нь ховор бус. Тэгээд ямар ч гэсэн цугларсан кабардинчуудын дотор бүс "хоосон" нэг ч хүн олдохгүй дэг ээ. 

	Өндөр довжооны өмнө зассан ширээний ард бичээчийн үүрэг гүйцэтгэхээр Батоко лаглайн суужээ. 

	Голын зүгт морь янцгаах нь эзэн хүнээрээ бахархсан мэт. Үнэхээр ч дэгжин хувцасласан эзэн нь эмээл дээрээ намбатай суужээ. Сартай хар азарга туурай цацлан хатирна. Тэр зүгт хүмүүс анхаарал тавин харцгааж, хөл шуугиан болов. Зарим нь нүдэндээ үл итгэн, гайхан босож зогссон харагдана. Модны сүүдэрт явган сууж байсан хажи чалматай, шовх хамарт өвгөн өндийн харснаа бусдаасаа түрүүлэн:

	— Жираслан! гэлээ. 

	Энэ бол Кабард байтугай бүхий л Кубан нутгаас алдар нэр нь халин цуурайтсан хулгай хийхдээ хуй салхи мэт хурдан ширүүн, утаа манан мэт баригдашгүй, морины хулгайч ноён Жираслан байлаа. Түүний нэр «жир» - ир, «аслан» - арслан гэсэн хоёр үгнээс бүтэх нь тийм ч жир хэрэг биш. Жираслан бол одоогийн хошууны толгой, догшин хурандаа Клишбиевын төрөл, дээд язгуурт ноён Клишбиевынхны удмын хүн. 

	Аулын захад түүний жижигхэн боловч хийц сайтай байшин байдаг. Тэрээр гэртээ байх нь өдрийн од шиг. Тэгэх тусмаа цуглаан дээр бол хэзээ ч байж үзээгүй билээ. Түүний ирдэг нь юү гэсэн үг вэ? Ямар юмаа хайж яваа юм бол? Цугларагсад цуглаан нэг л онцгой байдалтай болох нь хэмээн бодов. 

	Жираслан, энэ хорвоод өнгөрүүлсэн дөчин жилийнхээ дотор нэг ч удаа хүрз барьж үзээгүй, анжисны араас нэгэн алхам ч гишгээгүй, харин аль ч баян язгууртны найр хурим түүнгүйгээр болж байсан түүхгүй. Найр даргалах, элдэв хурц цэцэн, хошин үгээр найрыг хөгжөөх авьяасаараа хосгүй хүн билээ тэр. Түүнд бишрэн шүтэж, түүний зэрэгт хүрэхийг хүсэн мөрөөдөх залуучууд нэн олон. Ямар ч уйтгартай газар, Жираслан тоож орвол тэр даруй хөгжил баяслаар гэр дүүрнэ. 

	Хэрвээ Жирасланы хар явдлыг дурсаж муулахад хүрвэл «Хүн ижлээ, хөлөг жороогоо» гэлцдэг сэн. Тэрээр хэний ч аясыг дагаж сэтгэлийг татаж чадна. Өвгөд өтгөстэй намбатай харьцаж Кабард нутгийн өнө эртийн яруу сайхан түүх, идэр цогтой, моринд гарамгай эрчүүдийн тухай эрхэмлэн хүндлэх аргамаг хүлэг, зэр зэвсгийн тухай тэдэнтэй туйлаас чадмаг хуучилна. Эмээ, буурай нартай төрөл садныхныг нь дурсаж, нутгийн бүсгүйчүүдийн тухай хэлэлцэнэ. Найрсаг сайхан зан, атаархам хөгжөөнтэй байдал, алиа хонгор мишээлт тэргүүтнээрээ бүхний сэтгэлийг уяраан татна. 

	Тоглоом тохууч зан, олон таван үг, жирийн сайхан харьцаа нь моринд мордмогц нь алга болж, царай нь хувиран эрс өөр хүн болно. Яг энэ үедээ үзэж харах, сонсож дуулах нь тэртээ дээр халих шувууных лугаа адил боловч урагш алсын алсад тэмүүлсэн харц нь хөндлөнгийн хүнд бол юу ч үзэхгүй байгаа мэт харагдана. Энэ хүний хувцас хунар, зан авир, хүсэл эрмэлзэл цөм ер бусын бүлгээ. Гэрлэхдээ хүртэл бусдаас тэс өөрөөр загнажээ. Жираслан тун саяхан залуу бүсгүйтэй бус, черкесс овгийн нэгэн «настай гүнж»-тэй суухаар болсныг хүмүүс мэдэх билээ. Байшингийнхаа шил цонхыг хүртэл бүдэг харагдах шилээр сольсон нь хүртэл өвөрмөц ажээ. 

	Залуу гоо бүсгүйчүүдийн атаа жөтөө хөдөлж, авгайчууд тийм сайхан эрийг илбэдэн эзэмдсэн гүнж рүү, юун хүүхэн болохыг нь мэдүүлэхээр өөрсдийнхөө хүнийг явуулах элдэв шалтаг хайна. 

	Зарим нь черкессийн гүнжийг илбэч эм гэх буюу зарим нь Жираслан тэр гүнжийн хэмжээлшгүй их хөрөнгө зооринд нь шунасандаа ханилан суусан байх гэлцэнэ. Хүмүүс чухам юу болохыг л харцгааж байв... Жираслан зүлгэн дээр ирж, азарганыхаа амыг татсанаа муур адил хөнгөхнөөр үсрэн буугаад, үнэт нөмрөгөө зассанаа мориныхоо хүзүү рүү алгадан:

	— Шагди, харь харь! гэв. 

	Морь нь толгой хаялан эзнийхээ тушаалыг хүлээн авах мэт эргэж харснаа, толгойгоо өргөн явах газраа харах шиг болсноо, замаар хатирч одов. Эхлээд цугларагсад нам гүм болсноо удалгүй гайхан шогшрох нь сонстов. Тэгээд Жирасланы хар азарганы араас удтал үдэн харцгаалаа. Харин Жираслан өөрөө бөөн улсын дунд орж алга болов. 

	Дугуй шар хурган малгайныхаа дороос үргэлж согтуу нүдээр ширтэх, нүсэр том биетэй Гумар довжоон дээр гарч ирэв. Гумар яльгүй бөгтийж явдаг юм. Одоо бол ажилдаа дарагдан улам ч бөгтийсөн мэт. Хүрз шиг палигар гараараа малгайгаа ар тийш нь болгож, хамраа маажсанаа, үл ойлгогдом шуухитнан дуугарав. Ахлагчийн энэ хөдөлгөөн нь санаа зовсон, бодолд автсан, түгшүүртэй байдлыг нь илтгэх бүлгээ. Тийм шалтгаан ч байсан аж! Гумарын цаанаас бас нэг хүн гарч ирэхэд бүх цугларагсад дуу алджээ. Ахлагч юунд сэтгэл түгшсэн нь ойлгомжтой боллоо. Урагш гарч ирсэн, шингэн сахалтай, бүлтгэр нүдтэй этгээд бол өөрийгөө Оросын Империйн Илд гэж бас ч ортой нэрлэсэн, цагдаагийн хэсгийн дарга, Нальчикийн харгалзагч Аральпов ажээ. Хүний хамар, чихийг огтлох, нүдийг нь ухах зэргийг Аральпов юман чинээ бодохгүй гэж хүмүүс батлан хэлэлцэнэ. Кабардинчууд түүнийг Залим-Жери буюу аймшигт, хэрцгий амьтан гэж хочилно. 

	Аральпов өөрийнхөө дуртай гоёл болох гинжин холбоотой алталсан дайзтай цагаан черкесс өмсөж, баруун ташаандаа маузераа агсжээ. Энэ маузераар хэдэн хүний амь бүрэлгэснийг хэлэхэд хэцүү. Тэр бүхнийг тэр бээр илээр хийх нь ховор. Гэвч энэ мэт хэсүүчлэн явахдаа аль дайралдсан айлынхаа цацагт хяруул эсвэл галууг нь буудчихаад халуунаар нь бариад, нэрмэл олдох аль нэг чинээлэг айл руу яаравчлахаа огт юм бодохгүйг нь хүн бүхэн мэднэ. Тэгэхэд нь үнхэлцгээ хагартал айсан гэрийн эзэгтэй хоол хийж сандрах бий. Тэр зуур Залим-Жери нөхөртэй нь ярьсаар суугаад, муурын нь багалзуурыг шахчих, нохойг нь буудчихаа ер сийхгүй, их сайндаа л согтуу нохойгоор эрхлэх гэж нохойн хоолонд нэрмэл холино. Тэгээд явахдаа хоолны давс ногоог тааруулсангүй, баривчилна гэж сүрдүүлнэ. 

	Иймэрхүү амьтан ирсэн хойно сайн юм болохгүй нь мэдээж! 

	Гумар үгээ эхлэх гэснээ, цугларагсдын дотроос Жирасланыг олж хараад дахин хамраа маажив. Тэгснээ биеэ хүчлэн барьж, үгээ олж ядан ийнхүү эхлэв. 

	— Сүсэгтэн олон!.. Хүн болгон өөрийнхөө хөдөлмөрийн үр шимээр амь зуудаг бол хэчнээн сайхан байх билээ. Тэгвэл миний толгой өвдөхгүй сэн. Гэтэл толгой өвдөхгүй байна гэж бид өнөөдөр хэлж чадахгүй байна. Энэ бүхний буруутан хэн бэ? Хэн биднийг хөрөнгө зоориныхоо төлөө санаа зовон, нүд хамхихгүй хоноход хүргэж байна вэ? гээд дуугүй болсноо, — Юу ч хийхгүй мөртөө бүгдийг нь өөртөө авах гэдэг хэн байна? гээд Жирасланы зогсож байсан зүг рүү согтуу нүдээрээ харснаа түүний харцтай мөргөлдмөгц хулчийн: — Тийм хүн энд байхгүй ч байж болно,... байж байх ч магадгүй... хэн мэдэх вэ... хэмээн үгээ дуусгажээ. 

	Жирасланыг хамгийн эхлээд таньсан тэнхээ муутай өвгөн, өөрийнхөө хажи хувцсанд бардсан юм уу:

	— Тийм хүн байхгүй гэж хэлэхэд амархан! Тэгвэл дөнгөж энэ сарын шинэдээр Кундетийн морийг хэн хөөгөөд явчих аа вэ? гэж хашхирав. 

	— Хүлээж бай, хажи Осман гэж Гумар өвгөнийг зогсоогоод хэн чамд ярих зөвшөөрөл өгөв? Энэ бохир савраас хэрхэн ангижрахыг ноён харгалзагч бидэнд өөрөө хэлж өгнө. Түүний өвчин надад хүрэхтий! Ухаантай хүнийг сонсоцгоо! Одоо Аральпов үг хэлнэ гэлээ. 

	Гумар зусардан эргэж харахад, Залим-Жери тоосон шинжгүй, ташуураа барьсаар шатаар яаралгүй буув. Бичээчийн албанд томилогдсондоо сэтгэл хангалуун суугаа Батоко үзгээ бэхэнд дүрлээ. Гэтэл Залим-Жери гэнэт бичээчийн ширээг ташуураараа хүчтэйеэ ороолгов. Бичихээр завдаж байсан халзан Батоко, толгой нь салгалан, чичрэн босов. Аральповын нүд бүлтийхээрээ бүлтийжээ. Ташуураа ширээ рүү шидчихээд бараг хоёр чихээ холбосон хэдэн шингэн сахал доор дарвагар ам нь хорсолтой мурийв. Дахиад ташуураа аваад лаа шиг босгоод тавьчихлаа. Тэгснээ цугларагсдыг эргүүлэн харлаа. Ойрхон зогссон нь бээвийчхээд хоёр хөлөө сэлгэн сул зогсоно. 

	Залим-Жери өгүүлрүүн:

	— Нутгийн ах дүү нар аа! 

	Хатангир харгалзагчийн дуу чанга, хахир сонсогдоно. 

	— Ардууд аа! Та нарт амьдрах хүслэн байна уу, үгүй юү? Эрхэм хүндэт түүний лагшин... тайж... хурандаа Клишбиев хэмээн хошууны тэргүүний цол хэргэмийг тасалдуулан тоочоод та нарыг яг хонь хяргадаг шиг хяргах үүргийг надад даалгасан юм. Тийм ээ! Хяргахыг шүү! Хулгайч, морины хулгайчдын хоргодож буй бут болгоны доогуур шагайна... Тийм ээ! Бүгдийг нь шагайна! Хулгайч нарыг яг л улс төрийн самуун дэгдээгчид шиг залхаан цээрлүүлнэ! Улс төрийн самуун дэгдээгчид гэж дуулсан уу? Байсан юм. Танай энд ч байсан. Золкийн самууныг санацгааж байгаа биз дээ? Сануулаад өгнө өө гайгүй... За ингээд хулгайчид, морины хулгайчдыг нэрлэн цохохыг та бүхнээс засгийн газар шаардаж байна. Хувийн ариун өмчид гар дүрж, будилаан таригч бүхний толгой дээр империйн залхаан цээрлүүлэх илдийг бид буулгана. Бодоод байхын хэрэггүй. Самуун дэгдээгч, морины хулгайчдыг нуун далдлахыг оролдсон этгээдийн толгой дээр империйн илд нэгэн адил буух болно. Тэд хаанахын хэн болохыг бид тодорхой мэдэж байна. Тэд бол фронтын оргодлууд, эсвэл дайчилгаанаас зугтсан этгээдүүд. Гэвч хязгаарын даргын тушаал өөрт нь хамаагүй гэж бодож байгаа хүн байж болох юм? гээд Аральпов дахин ширээ ташуурдсанаа, түүнийг ярьж байх хооронд орчимд нь аяндаа хүн сийрэгхэн болсон учир тэр Жираслан дээр хараагаа тусгав. 

	Гэвч Жираслан ер тоосон шинжгүй, бариу савхин гутлаа ташуураараа ороолгон зогсоно. Харцны энэ тулалдаанд Аральпов бууж өгчээ. Тэгээд өөрийгөө дэмжих мэт хяхтнуулан хашхирч үгээ дуусгав. 

	— Би зөв ярьж байна уу? Зөв. Империйн залхаан цээрлүүлэх илдийн өмнө тэсвэрлэн зогсох ямар ч хүн байхгүй. Энэ тухай эргэлзэхийн хэрэггүй! 

	Дахин ширээ шавхуурдахад бэхийн сав бут үсрэн, ухаан алдсан Батоко нүдээ анивчин босон харайлаа. Тэр бээр өндөр албанд одоо бол ер баярлах сүйхээгүй ажээ. 

	— Би ингээд яриагаа төгсгөе. Айх юмгүй гараад ярьцгаа. Хэн эхлэх вэ? Бүх нийтэд сонстохоор яриарай! Хэн ярих вэ, аан?

	 

	 

	 

	АСТЕМИР, ЭЛЬДАР ХОЁР САНААГАА ХЭЛЛЭЭ

	Энэ хэцүү асуултын хариуг хайх мэт бүгдээрээ газар шагайн эсвэл гутлаа ширтэцгээнэ. Гагцхүү Жираслан л даргын нүүр өөд эгц харна. 

	— Тийм бий... Цагаа олсон бол ч сайхан зоригтой улс байна даа гэж дургүй нь хүрч, шатсан Аральпов шивнэв. 

	— Тэгээд хулгайч байхгүй хэрэг болж байна уу? хэмээн Гумар сэтгэл зовнингуй хамраа маажна. 

	Чимээгүй байдал тэсэхийн аргагүй болов. 

	Энэ байдлаас гарах арга зам сүвэгчлэх хэрэгтэй болсон Аральпов:

	— Энд хэлэхийг хүсэхгүй байвал, хэсэг дээр очоод хэлж ч болно гэв. 

	Тэрээр дахин нэг ширээ ороолгочхоод явахыг завдан эргэв. Империйн залхаан цээрлүүлэх илдийг энэ аулынхны өмнө морины хулгайч доромжилсон ийм цуглаан хийсэн явдалд харгалзагч ер өршөөхгүй гэдгийг ойлгосон Гумар хоолойгоо чанга засан сүүлчийн удаа бүдүүн дуугаар ийн хүнгэнүүлэв:

	— Хэн та нарын амыг үдчихээ вэ? Яагаад дуугаа хураачхав? Хамгийн ядмаг биетэй хажи Османаас өөр зоригтой амьтан алга уу? Ярьцгаагтун! 

	Залим-Жерийн хоёрын хооронд орос кабард хольсон орилооноос, ахлагчийн ая тал зассан үг арай илүү нөлөөлж, даруй хэд хэдэн хүн дуу гарсны дотор Астемирын дуу хамгаас тод сонсогджээ:

	— Ахлагч аа, би ярья! 

	Тэгтэл Жираслан өрсөн:

	— Харцын хүү чи жаахан хүлээ. Ярихыг нь би яръя гэв. 

	Хэрэг явдал ийнхүү эргэнэ гэж Гумар зүүдлээ ч үгүй билээ. Тэрээр Жирасланыг дуртайяа зогсоох байсан ч тийнхүү эгээ л зориглосонгүй. Аральпов ч эмээн болгоомжлов. Харцанд нь сониучирхаж, сандарсан байдал илт. Өмнөө хэн байгааг тэр эрхбиш мэднэ. Аральпов нэг бус удаа эгзэгтэй эгзэгтэй морины хулгайн хэргийг мөрдөж байсан бөгөөд, бүхий л замын уулзвар Жираслан дээр нийлэх авч шууд илрүүлэн илчлэх баримт нотолгоо хэзээ ч олж үзээгүй билээ. Ийм нэгэн түүх ч бий. Нэгэн удаа ам халсан хэдэн залуу хулгайчид өөрсдийнхөө зоригтой зүрхтэйг магтан, тэдний явдаг газар бол Жирасланы сүнс зайлна хэмээн онгирцгоожээ. Энэ яриа Жирасланы чихэнд хүрчхэж. Онгиргон залуучуудыг нэг удаа хулгайлсан адуугаа хөөгөөд явж байхад нь Жираслан Шагдигаараа дүүлэн дайрч бүгдийг нь мориноос нь авч шидлээд өөрөө адууг нь туугаад явчихжээ. Нөгөөдүүл нь маргааш нь ирж гэмшин өршөөл гуйж байж, олзоо буцааж авсан гэдэг. Үүнээс хойш түүний алдар нэр улам мандаж, хэлсэн үг нь бусад хулгайч нарт хууль болжээ. Гэвч Жираслан «чоно үүрэндээ өлзийтэй» хэмээх чонын хуулийг сайтар мэдэх тул айл хөрш, ойр хавиас юм хөндсөн нь хэзээ ч үгүй. Тийм ч учраас ийнхүү эхлэв:

	— Дарга та юунд сэтгэл зовнино вэ? Энэ аулд морины хулгайч байхгүй ээ. Надад явдаггүй зах зээл гэж байхгүй. Энэ нутагт зүс үзсэн морьдоос зарагдаж байхыг би лав үзээгүй хэмээн үг бүрээ цэгнэх мэт яаралгүй ярив. 

	— Кундетийн морь? гэж хярамцаг Масхуд хашхирав. 

	— Кундет морио хулгайд алдаагүй, харин мөрийд алдчихсан юм. Худлаа гэвэл өөрөөс нь асуу. Өөрөө тэр байж байна гэж Жираслан тайван хариулав. 

	Хуайс мод налсан хүн рүү бүгдийн толгой эргэв. Кундет бол эцгийнхээ өвлөсөн хөрөнгийг дор нь үрэн таран хийгээд, ганц морь, язгууртны овог хоёртойгоо л үлдсэн хүн билээ. Тэрээр морио уучихсан юм уу, мөрийд алдчихсан юм уу, ямар боловч Жирасланы өмнөөс юу ч дуугарсангүй. 

	— Ерөөлт сайхан манай нутгийн морьдын дэлээс нь ч нэгэн хялгас унахгүй хэмээн Жираслан цааш нь ярив. 

	— Үгүй ер, яасан цэцэн цэлмэг ярьж байх юм! Ингэхэд унаж ирдэг чинь аль нутгийн унага бил ээ? гэж сайх Масхуд шалгаана. 

	Хярамцгийг ингэнэ гэж хэн ч санасангүй. Түүнийг элч өвгөн Еруль дэмжсэн авч, Жирасланы харцанд хоёулаа нам цохиулжээ. 

	— Хөөе чи муу хярамцгийн оронцог! Чи ч гэсэн муу сахалт орилоо хөгшин! Хэнгэргэн гэдэстэй түүнээсээ хашхирах чинь багадаа юу! Битгий санаа зов!... Танайхаас юм авахаар болдог юм гэхэд чиний муу адасга нөмөрсөн сэдрэгийг авахгүй. 

	Жирасланы ёжтой хариулт хүмүүсийн инээдийг хүргэлээ. Жираслан, Диса хүүхний өсөж яваа сайхан бүсгүй, орилоо Ерулийн бахархвал зохих зээ нь болох Сарымаг битүүдээ хэлсэн хэрэг байжээ. Цуглааны энэ хөгжөөнтэй байдал, империйн залхаан цээрлүүлэх илдэд, түрүүчийн чимээгүй байснаас төдий л таалагдаагүй тул Аральпов дахиад ярилаа:

	— Би Жирасланыг сонсох гэж ямар нэгэн хурим найр хүүхдийн угаалган дээр ирээгүй. Бусад нь ярьцгаагтун! Эсвэл хонь чоно хоёр хамт амьдрах болж, чоноо анчдаас нуух бол оо юу? Би зөв ярьж байгаа биз дээ? Та нар амандаа эрдэнэ шиш чихчхээд байсан ч би та нарыг дуугаргах аргаа олно оо. 

	— Би ярья гээд Астемир дахин шийдвэртэй хэлээд урагш алхав. 

	Одоо болохлоор энэ Астемир яаж ч мэдэх хүн! хэмээн Гумар түүнээс болгоомжилжээ. 

	— Яасан мундаг анчин бэ! Чиний ухаан чинь дэндээд байгааг бүгд мэднэ. Өвгөчүүл юу ч хэлж амжаагүй байхад бас л чи. Жаахан хүлээ хө! 

	— Чиний зальт муу хэрэг явдлын талаар чамтай аль хэдийнээс уулзахаар завдаж байгаа ноёнтон хурандаад элдэв сайхан цэцэн үгээ үлдээсэн чинь дээр гэж Аральпов хошуу нэмэв. 

	Гэвч Астемир ер эмээсэнгүй. 

	Ханхар цээжтэй эрийн царай ялимгүй цайснаас биш дарга нарын өмнө ханагар зогсоно. 

	Өвгөчүүл,

	— Яриг яриг гэцгээв. 

	Астемир хараагаа дээгүүр болгож:

	— Би ийм л юм хэлэх гэсэн юм. Нэг хүн нөгөө хүнийхээ морийг аваад явчхаж. Тэгвэл тэр авсан хүн морины хулгайч болох ёстой тийм биз дээ. Гэтэл зөвхөн эмээл нөмрөгийг нь аваад явчхаж. Тэгвэл тэр морины хулгайч биш жир хулгайч байж таарна. Энэ ч ойлгомжтой харин миний ойлгохгүй байгаа, ойлгохыг хүссэн зүйл гэвэл: Хүн ямар нэгэн айлд ажил хийж бүхнийг хэлэлцээ ёсоор, хар буруу саналгүй гүйцэтгэжээ. Гэтэл эзэн нь хэлэлцээр ёсоор хөлсөө төлөхгүй, өөрөөр хэлбэл бусдын хөдөлмөрийн хөлсийг өөртөө завшчихаад, түүгээр ч барахгүй шүүх мүүх болж байна. Үүнийг юү гэж ойлгох вэ? Тийм эзэн чинь хэн болох вэ? Хулгайч уу, биш үү?

	Гайхаж гөлөрсөн Залим-Жери Астемир луу бүлтийн ширтжээ. 

	— Чи юу гэж галзуураад байгаа мунаг вэ?

	— Хөөе, чи муу үнсэнд хаясан шалз! Шувуучны хүү! Хараач та минь намайг бузарлах санаатай гэж Муса үглэн, мулла Саид өөрөө хөөчхөөд байхад нь яах вэ дээ гэж миний авсан ажлаа алдсан Эльдар золиг ховлож гарч л дээ. Лазан муу новш, ажил хийхийн оронд хэл амаа урчих шахан болох болохгүй амьтантай дэмий чалчиж, хэрэгтэй хэрэггүй юманд хошуу дүрэхээс өөр юу мэднэ... Тэгээд бас хөлс авна гэнэ ээ... Эрдэнэ шишийн гурилаар хийсэн бантанг минь гурван хүний өмнөөс гудраад байдаг чинь огт үнэ хөлсгүй зүйл үү? гэж дүрэмдлээ. 

	— Хаашаа хошуу дүрж, хэнтэй хэлээ билүүдсэн юм бол? Эльдарыг ажилд авахдаа энэ талаар бодохгүй яасан юм гэж Масхуд өдөв. 

	Энэ үгэнд цугларагсад бас л хөгжилдөв. Учир нь Муса залуухан эхнэрийнхээ гоё ганганыг гаднын хүнээс үргэлж нууна, Эльдар шиг сайхан залууг улам ч хардах нь зүйн хэрэг! 

	Тэгтэл дархан Ботын аргил дуун бүгдийг гол зүйл рүү нь эргүүлэв. 

	— Азнаарай! Алх бууваас яг л эгцээрээ буух ёстой. Мусагийн гар ч үнэндээ цэвэр биш шүү гэж дархан Бот шууд хэлэв. 

	— Хэрэв Кабардин хүн «уухай» гэвэл хэрэг явдал зүйтэй гэсэн үг. Би ч «уухайс даа» гэж хэлнэ ээ хэмээн Баляцо өвөө өөрийнхөө дуртай үгийг давтав. 

	Ингээд л хамаг юм эхэлчих нь тэр. Яг эндээс л олон томоохон үйл явдлын уг үүсвэрийг эрэх хэрэгтэй. 

	Залуухан, булиа Эльдар урагш гарч ирэв. 

	— Хулгайчийг хайгаад л байдаг, тэр чинь энд л байна шүү дээ гэж санамсаргүй ярианы гол эзэн болсон Мусагийн зарц Эльдар золбоолог, дооглонгуй хэлээд, — Энд ганц нэгхэн хулгайч ч байгаа биш, идэж далдалж цаддаггүй, харамч хомхой улс бүхэн хулгайч. Би тэгж л бодож байна. Тэгээд Жираслан минь та нарын дунд, язгууртан ямбатны дунд, идэж цаддаггүй хэнхгүүд бишгүйдээ бий, тэгэх мөртөө тэд нар чинь, чамайг ямраар алдаршуулахыг хүсдэг вэ, яг тийм улс... Харин жинхэнэ сайн эрийн алдрыг хэзээ ч олохгүй улс гэж шазруун өгүүллээ. 

	Цугларагсад шуугилдан элдэв үг яриа сонстов. 

	— Буруу дуулсан бол чих минь хатаг! Бас л сэргэлэн ярьж байна шүү... Бүгдээрээ хулгайч байдаг ямар газар орон бэ? Хаа байдаг хэрэг бил ээ?

	— Шарданов шиг ноёнтой, манай Муса шиг эзэнтэй газар л тийм байхгүй юү хэмээн Эльдар давтав. 

	Энэ бүхэн тун санамсаргүй болсон учир өвгөчүүл хүртэл самгарджээ. Аральпов хэлээ хазсан мэт юу ч ярьж чадахаа больжээ. Уур хилэндээ багтран боож үхэх шахсан түүний юү ярьж буйг ойлгоход тун амаргүй. 

	— Аа, тийм хэрэг үү... Цадигаа алджээ... Гайгүй ээ энд... энд... хэмээн чухам «энд» гэж юу хэлэх гээд байгаагаа ч хэлж чадсангүй. 

	Гумар шүүрэн авч:

	— Хүүхдийн гэдэс нь өвдөөд л дэмийрч байхгүй юү гэв. 

	Гэвч залхаах илд, зөвхөн хүүхдийн гэдэс өвдсөн хэрэг гэж бодоогүй өөр саналтай байв. Гэнэт хөөрсөн улсыг намдаахаар шийдсэн Аральпов гар буугаа шүүрэн агаарт хий буудав. Яг тэрхэн үед цугларагсдаас олон хүн чинжаалаа шүүрснийг тэр үзсэн үгүйг хэлэхэд хэцүү. Гэвч тэр, буудлагын нь хариуд Жирасланы гарт малиа нь тачигнасныг бусдын адил сонссон билээ. 

	Энэ үзэгдлийн үеэр ширээний өмнө тайван зогсож байсан самуун дэгдээгч зоргоороо зантай Астемир Аральповт хандан:

	— Эрхэм хүндэт танд! Хэрэгтэй болбол би ч гэсэн тэр хэсэг дээр чинь яваад очно, одоо бол Залим-Жери чи эндээс явсан нь дээр гэж хэлэхэд харгалзагч огцом эргэн

	— Бид гайгүй ярилцана аа!.. гэлээ. 

	Гутлынхаа өсгийг тар нирхийлгэсээр хаалга руу орж алга болов. Хормын дараа, байшингийн нөгөө талаас

	— Наад хөөргүүдээ хамхицгаана уу, үгүй юу? Эхчүүд чинь та нарынхаа төлөө санаа алдах цаг ирнэ ээ. Би эргүүл, түүний дүү Сибирьд цөлөгдсөн адуучны хүүгийн алиныг нь ч саначихна. Би гайгүй саначихна аа! гэж Гумар паржигнуулав. 

	— Чи өөрийгөө бодвол дээр, зарц хүн ийм юм ярихыг бодоход цаг үе цөвийн болсных гэж Жираслан түүнд тайван хариулав. 

	Жираслан давхин оджээ. Гэвч хүмүүс удтал таралгүй, бүр оройн мөргөлийн цаг болтол шуугилджээ. 

	
Гуравдугаар бүлэг

	КОЙПЛИЖ ХЭМЭЭХ УЛААН БЯСЛАГИЙН БАЯР

	Ядуус, язгуурт гаралтай морины хулгайч цөм Аральповыг үзэн ядах нэгэн санаатай байсан ер бусын тэр нэгэн цуглааны дуулиан намжаагүй байтал, дахин нэг шинэ явдал гарсан нь Мусагийн ганган Мариатаас хүү төрсөн явдал билээ. 

	Эцэг эх нь баярласан гэж хязгаар үгүй. Муса энэ гайхамшигт үйл явдлыг баян чинээлэг, нүргээнтэйхэн тэмдэглэхээр шийджээ. Шинэ хүний уламжлалт баяр болох койплиж чаришад өгөөмөр чинээлэг бэлтгэжээ. 

	Цав цагаан, шовгор яндантай тохилог аятайхан байрнуудаар хүрээлэгдсэн цэлгэр хашааны дунд хэрд хоорондоо дөрвөн алхмын зайтай өндрөөшөө дөрвөн алд гаруй хоёр шон байх бөгөөд түүний дээрх хөндлөвчнөөс том дугуй талх, мөн дугуй утмал улаан бяслаг зүүлттэй байх ажээ. 

	Талх, бяслаг хоёроос бөх утсаар нүүр гарын саван, торгон алчуур, тууз, энэ нутагт тун ховор жижигхэн шил савнууд (дотор нь архи шиг түлж чаддаг нандин сайхан үнэртэй ус байдаг гэж юм мэддэг улс баталж байв) зүүсэн агаад цаашилбал элдэв төрлийн амтат боов, нүд гялбам гоё боодолтой чихрүүд, лонхтой хуучин цагийн орос архи тэргүүтэн унжина... Сэтгэл булаам энэ бүх илбийн зүйлсийг уясан тэр нуруу модноос, савандаж, тосолсон сур зүүлттэй. Авхаалж самбаатай ямар ч эр сураар авиран дуртай шангаа авах боломжтой байлаа. 

	Найрын урт урт ширээ засаж дуусаад, залуучууд дээрх тоглоомоор наадацгааж эхлэв. Харин бүжиг хүлээсэн хөгжимчид хөгжмөө хааяа дуугаргана. 

	Залуучууд бараг уралдан гөлчгөр сураас шүүрэн авах боловч сэтгэл хүссэн газраа хүрэх хүнгүй байв. Байн байн нирхийтэл инээх сонстон, яльгүй хөөрснөө гараа алдсан залуу сураа дараагийнхдаа ичингүйрэн шилжүүлнэ... Тэгээд дахиад л хэн нэгний гар сур луу тэмүүлнэ... Баганын дэргэд цугласан хүүхдүүд нэг нь нөгөөгөөсөө бага болсоор бүр шалдан банди хүртлээ жижгэрсэн харагдана. 

	Ийм том дуу шуутай баярыг бяцхан Лю анх үзэж байгаа билээ. Хөөрсөндөө зүрх нь чичрэх мэт. Тэрээр дугуй талх, улаан бяслагаас зүүсэн амтат боов, алаг чихрээс нүдээ үл салгана. Бас тэнд унжиж буй тууз ч юм уу, үнэртэй устай тэр шилнүүд бусдаас юугаараа дутах вэ? Энэ бүх эрдэнэсийг нэг зэрэг тастаж болдог сон бол!.. Хэдий бяцхан ч гэсэн сурын үзүүрээс л нэг баривал ямар ч том хүнээс түргэн хүрчихнэ гэдгээ хэрхэн батлах бил ээ! 

	Ингэсээр сур нь нэлээд үрэгдэж эвэрсэн бололтой зарим нь хариугүй хүрчих шахаад байв. Охид банди нарыг зүрхээ даран харж, тэдний өмнө эрэлхэг зоригоороо гайхуулах гэсэн банди нарын сэтгэл оволзоно... Тэгсээр, ура! хашхирах сонстон анхны баатар зорьсондоо хүрлээ. Энэ чинь яасан жаахан хүүхэд вэ?

	— Хараарай! Хараарай! Хүрчихлээ. 

	Хөндлөвчийн дор бяцхан Лю хэнийг үзсэн гэж санана? Тэр бол өөрийнх нь төрсөн ах нэгэн чинжаалын нөгөө ир болох Тембот байлаа. Есөн настай Тембот хүү чинжаалын ир байж чадахаа баталлаа. Лю яадаг бол?.. 

	Азтай хийморьтой хүүгийн гар дор том дугуй талх дүүжигнэн ганхаж, нүдний урдуур жирэлзэн энэ нүд гялбам баялгаас нэгийг сонгон авна гэдэг гөлчгөр сураар дороос авирахаас хэцүү ажээ. 

	— Шүүрээрэй, архийг нь аваарай! гэж дороос хашхирна. 

	— Хэрэггүй ээ, цаастай чихрийг нь! 

	— Тембот мөн лут аа! 

	Тембот хэний шивнэснээр хэний төлөө ингэж ялгарч тодрохыг хичээж буйг ганцхан Лю л мэднэ. Эльдарын нэг юм шивнэн асуусныг Люгийн чих тун соргог барьжээ:

	— Тембот чи тэр хүрч чадах уу даа?

	— Чадалгүй яах вэ гэж Тембот шийдвэртэй хариулна. 

	— Чин үнэн! Чи тэр өөд авираад тэр сүрчиг усыг олоод ирвэл зах гарах яг эхний өдөр л надтай Нальчик орно гэж мэдээрэй. 

	— Тэр ч байтугай тууз, алчуур, эсвэл чихрийг ч аваад ирье, тэгэх үү? гэж Тембот бэлхэн хариулахад, Эльдар

	— Үгүй ээ, заавал тэр сүрчгийг гэж татгалзав. 

	Эльдар хэний төлөө тэр үнэртэй устай болох гээд байгааг Лю бас гадарлана. 

	Хэдий бяцхан ч Лю дөнгүүлэхгүй шүү! 

	Ер нь Эльдар шиг хүчтэй залууд тэр сур даган авирах нь тийм төвөгтэй биш сэн. Даанч нэр сүрээ бодно. Нэгэнт морин дэл дээгүүр хуйлж явах цаг болохоос охидын нүдэн дээр сур өөд авирч тийчгэнэж байдаг үе биш. 

	Дөрвөн жилийн өмнө галзуу мэт оволзох голоос, ор гаргаж байхыг айсан нүдээр гөлрөн ширтэж байсан охиныг одоо та бүхэн бараг танихгүй болсон. Тэрний төлөө тэнгэр өөд авирах, хэрэгтэй бол уулын үер лүү үсэрчих хүн ганц Эльдар биш. Одоо гоолиг нуруутай, мөчир мэт туяхан, навч мэт уян налархай даруу төлөв хөгжөөн мишээх шингэн царайтай бүсгүй болсон билээ. 

	Чөлөө зав болгоноо хөрш Баташевындаа өнгөрүүлж заримдаа ажлаа хүртэл тийш нь аваачиж хийнэ. Тэр Темботтой үерхэх бөгөөд дөрвөн настай бяцхан хүүг эрхлүүлж зугаацуулах дуртай. 

	Зоригт ах Тембот нь ялсан явдалд Лю тун баяртай байлаа. Темботын бүх хөдөлгөөнийг ажиглан хүү урагшаа зүтгэнэ. Найз охидтойгоо тэврэлдэн зогссон Сарыма догдолж буйгаа нуухыг оролдовч гэнэт урагш алхжээ. 

	— Өө шилээр яах юм бэ... Алчуур бол... Алчуур нь дээр шүү дээ гэж бүсгүйн сэтгэл хөдөлсөн дуу Люд сонстов. 

	— Тембот, алчуурыг нь ав гэж Лю хашхирав. 

	Гэвч хаа холдох вэ дээ! Хүүхдийн дуу хүмүүсийн их дуунд замхарчээ. Нөгөөтээгүүр нэгэнт оройтож, шилтэй юмаа аваад буугаад ирсэн Тембот руу сониуч амьтад дайрч байв. Зарим нь хүүгийн авхаалжтайг гайхаж, хордож атаархсан нэг нь үг хаяна. 

	— Авираад байх даа яах вэ дээ! Муу нусгай жаал лийрийн хойноос авирвал таарах байж, бас архины хойноос сарвайна шүү. Тэгээд л архины оронд юу авав даа? Очиж очиж нэг муу үнэртэй устай шил... Эр хүн ийм юмаар яах вэ дээ ?.. Пээ!.. 

	Харин Эльдарын сэтгэл хангалуун. Лю ч тэнэг амьтдын үгийг үл тоомсорлон, ахынхаа ямар алдаа хийснийг хэнээс ч илүү мэдэх авч, Тембот биш өөрөө гавьяа байгуулчихсан мэт Эльдарын өмнүүр баярлан дэвхэцнэ. 

	— Тембот сайн хүү! Тембот сайн эр гэж Эльдар магтсанаа жаал хүү рүү хандан: — За чи Лю энэ шилтэйг Сарымад өгч чадах уу? гэв. 

	— Чадна аа, Эльдар чадна! 

	— Харин хэнд ч битгий үзүүлээрэй... 

	— Хэнд ч үзүүлэхгүй... Харин Сарыма бол алчуур авах гэсэн шүү дээ. 

	— Чи яаж мэд ээ вэ?

	— Дуулсан юм... Хө, яасан сайхан үнэртэй юм бэ! 

	— Тэрний алчуур хүссэнийг чи өөрөө дуулсан юм уу?

	— Тембот энэ шилийг шүүртэл "Алчуур дээр" гээд л хашхирсан. Үгүй ээ, хашхирахыг нь ч би л хашхирсан юм харин Сарыма "алчуурыг нь авахгүй яасан юм?" гэж аяархан хэлсэн юм. Гэхдээ энэ шил ч догь байна шүү. Үнэрийг нь! Цэцгээс дээр! 

	— Лю азнаарай! Намайг Тха тэнгэр ниргэг! гэж Эльдар ямар нэг юм бодсон бололтой хэлэв. 

	Тэгтэл шонгуудын тэндээс хашхиралдах нь сонстов. 

	— Энэ ч шударга биш юм болж байна! 

	— Буугаач ээ! 

	Нэгэн гулжгар залуу хөлөө сарвагануулан, сураас зуурчээ. Тэгснээ хоёр гараа халаасандаа ээлжлэн хийж харагдана. 

	— Цаадхаа татаад унага! Халаасандаа үнс хийчхэж. 

	Муу арга хэрэглэсэн зальхай этгээд хөндлөвчийг бараг хүрээд, эргэлдэн буй олзоо хомхой ширтсэнээ нэгэн архинд хүрээд, нөгөө рүү нь зүтгэвэл гэнэт тасраад ойччихов. 

	— Энэ ч аргагүй сайн эр ээ! 

	— Энэнд Жирасланы азарга ч юу ч биш! гэх зэргээр ёжлох дуун сонсогдоно. 

	Шүүгчийн үүрэг гүйцэтгэж байгаа өвгөн Еруль урт сахлаа чихнийхээ ар луу тохчхоод, сураа дахин савандах зуур нөхөрсгөөр ийнхүү тайлбарлана:

	— Хуурай сур даган авирвал ямар алдар хүндтэй байх билээ... Хэний гар сайхан ажилд эсвэл хурц хутганд бэлэн байна, тийм хүн залилах хэрэггүй. Эрт дээрийн сайн эрс шиг чи сайн нумыг онилон татаад сумыг нь үүлнээс цааш явуулах гээд үз... Одоо бол юу шалих вэ! Авирцгаа! Хэний гарт бүл байна үзүүлцгээ! Темботоос хэн чийрэг вэ?

	Дахиад хэд хэдэн гар сарвайлаа. Нэг нь чанга бариад авлаа. Нэг, хоёр... тэгснээ гулсан ойчиж олны инээдэм болно. 

	— Хөөе чи, хивгийн тампуу! Аллах тэнгэр хүнд бяр тэнхээ хувааж байхад хаа явсан юм бэ?

	— Халбагатай бантангаа амандаа арайхийн хүргэдэг амьтан тэгвэл таарна! 

	Гэтэл гэнэт Эльдар сурын дэргэд ирэв. Бүгд зай тавьцгаалаа. Энэ чинь юу бил ээ? Үнэхээр Эльдар томоотой төлөв нэрээрээ тоглох гэж үү? Бас сураас бариад авлаа. Найран дээр сур биш, морь барьж явах эр биш үү? Үгүй ээ мөн лут аа! Нүдэндээ итгэх үү, байх уу? Эльдар мөн самбаатай эр шүү! Дандаа элдэв юм бодож олно! 

	Эльдарын хүчирхэг гар, хэнийг гэж санана, бяцхан Люг шүүрээд авлаа. 

	— Люг харцгаа! За Темботын дүү чадлаа үзүүлэх ч болж дээ! 

	Эльдар морин сургууль хийж буй мэт хөхиүн хөгжилтэй сурыг шүүрэн авч, хүүг мөрөн дээрээ суулган огцом огцом татаж авирлаа. 

	Эльдарын ов хүмүүсийн сэтгэлд их таарчээ. 

	— Аа бас самбаатай шүү, бодож олсныг нь! хэмээн доороос хашхирна. 

	Эльдар бусад залуучуудын алдааг ойлгож, шийдвэртэй гэхдээ яарч тэвдэлгүй сураар гарынхаа бугуйг ороон огцом огцом дээшилсээр бяцхан хүүг бараг хөндлөн нуруунд хүргэв. 

	Доороос:

	— Баташев сайн эр! 

	— Эмээ нь цацагт хяруулын махаар хооллодог гэсэн. 

	— Баташевынхан дандаа ямар нэгэн юманд үлгэр үзүүлдэг юм шүү! 

	— Харцгаагаарай хариугүй хүрлээ! Сүрхий жаал байх гэж! гэх зэргээр хашхиралдана. 

	Хариугүй унах гэж байх шиг Люд санагдана. Гэвч олз тун ойрхон, жаахан л зүтгэх үлдээд байлаа. Нүдний нь өмнө цоохор алчуур хөдлөн, боовны үнэр сэнхийнэ... Лю хамаг хүчээ шавхан зүтгэлээ. Ура! Хуруу нь алчуурт хүрлээ. Доороос:

	— Алчуураар яах нь вэ? Чи боов чихрээс нь аваач! гэж хашхиралдав. 

	Гэвч Лю өвөртөө алчууртай доошоо гулгав. Эльдар түүнийг тосон авлаа. 

	«Би ийм л хүн дээ!» гэж Лю бахархан боджээ. 

	— Эльдар! Нальчик руу чи намайг бас авч явна биз дээ?

	Дахиад Эльдар бүхнээс сэтгэл өег байлаа. Залуугийн нүд нь цогтойёо гялалзана. Бараан хацарт нь улаан туяа сууж, бөх сайхан шүдээ яралзуулан инээд алдана. 

	— Авч явалгүй яах вэ. Лю чи сайн хүү! Жинхэнэ сайн эр. Одоо харин сэхээтэйхэн шиг яваад алчуураа, энэ сүрчигтэй хамт Сарымад өгчих. 

	Даруу төлөв заншил нь Эльдарыг бэлэг өөрөө гардуулж чадахгүйд хүргэжээ. Тэр бүжгэн дээр түүнтэй тааралдаж жаахан ярилцах бага завшаанд л найдах ажээ. Сарыма одоо ч гэсэн зайдуухан зогсоод Эльдарын энэ аргыг анзаарахгүй дүр үзүүлэвч хаа нэг харц нь мөргөлдсөөр... Иймэрхүү үед нүд, хөмсөг, тэр ч атугай сормуус хүртэл хэчнээн их юм хэлж чаддаг гэж санана! Түүнээс тод үг үгүй!.. Гэвч хоёр биеэр уулзан учрахыг хүсэмжлэгч энэхүү харцанд үг дуугүй зөвшөөрсөн харцаар бус үл тоомсорлосон буюу үзэн ядсан харцаар хариу өгвөл юутай гунигтай! 

	Тийшээ хүмүүсийн анхаарлыг нэгэн шинэ явдал татсан тул, Эльдарын даалгаврыг биелүүлэхэд Люд улам амар байв. 

	Буун дуун гарч түүний хойноос хоёр дахь, гурав дахь нь сонстов... 

	Охид айж сандрахдаа бие биедээ наалдаад, залуучууд хаалга руу харайлгав. 

	— Энэ Аральпов биш бол тха намайг ниргэг! гэж хэн нэгэн хүн хашхирлаа. 

	 

	 

	 

	АРАЛЬПОВ АВИРЛАЖ ГАРАВ

	Гудамжаар дөрвөн дугуйт тачигнан айсуй. Дотор нь шингэн сахалт хатангир Аральпов нүсэр хүнд улаан Гумар хоёр заларчээ. Хоёул ам халамцуу. Гэрийн сүрдсэн эзэн хүндэт зочдыг угтахаар илт зусардангуй хашаан дотуураа бөнжгөнөн гүйнэ. 

	Тэрэг зогсож харгалзагч үсрэн гарч араас нь ахлагч буулаа. 

	— Чиний хүү, танай удам угсааны гол нуруу нь болог гэж Аральпов Мусатай мэндэлснээ дорхноо доромжилсон янзтай, — Чи яагаад өдий хүртэл хүүгүй явсан бил ээ? Хэлээд орхи, би мэдье гэж байна. Цагдаа дуудах уу? гэж тохуу хийв. 

	Муса мэндийн хариунд яаравчлан:

	— Аллах таныг өршөөг! Хүндэт зочин таны ирсэнд ихэд баяртай байна. Хүндэт ахлагч танд ч баяртай байна гэж зулгуйдна. 

	— Удаан жаргах болтугай хэмээн Гумар хүнгэнүүлэв. 

	— Удам судраараа өнөд тарган цатгалан явцгаагтун! Гумар аль вэ нааш нь... 

	Гумар барьж байсан голтойгоо тийчлэн буй цацагт хяруулаа Залим-Жерид гардуулав. 

	— Тун сая ан хийгээд ирлээ. Шараад орхи! Ан дээр анх уулзсан юм, ахиад ширээн дээр уулзана... ха—ха... 

	— Морилон орцгооно уу! 

	— Мариатыг чинь баривчилна аа, нээрэн шүү... 

	— Хэн гуай л намайг баривчлах гээд байна даа? хэмээн үүдэндээ гарч ирсэн Мариат тоглоомыг нь өлгөн авав. 

	— Сайхан амьтан шүү! Аа?! гээд Аральпов Мусаг ташуураараа ёворсноо, эм хүний жаргалын дээдийг энэ өдөр эдлэн буй үнэхээр гоо бүсгүй Мариатыг ёсорхон байж ажиглаад, — За баривчлахаа ч болих уу даа. Өнөөдөр ч өөрсдөө баривчлагдчихлаа... гэлээ. 

	Эзэд зочид цөм гэртээ орохоор довжоон дээр хүрэх үед эмэгтэй хүний цөхөрсөн дуу хашаагаар нэг хадав. Цус болсон хэдэн өд гартаа барьсан Диса хаалганы дэргэд зэвүүцэн уурлачихсан үзэгдэх нь тэр. Тэгсэн чинь «анчин» Империйн залхаан цээрлүүлэх илдийн алсан цацагт нь Дисагийнх байжээ. 

	Диса цацагтаасаа үлдсэн хэдэн өдийг үзүүлэн хашхична:

	— Миний цацагтыг идэх гэж байгаа амьтан өөрөө өвчинд идэгдэг... Хэчнээн тэвчих билээ... Тэр муу нохой манайд ирэх замаа хэзээ нэг мартах юм бол? Яахаараа ингэж хандсаныгаа тонилгоно вэ? Гэмгүй шувуу түүнд садаа болоо юу? Ёстой одоо л залгих хоолойд нь тээг болоосой! 

	Хүмүүс тайвшруулахыг оролдон

	— Диса минь дуугүй бай. Чи чинь юу ярьж байна аа? гэцгээнэ. 

	Гэвч Диса тийм аймхай амьтан биш, хэл ам гэж улаан галзуу:

	— Би дуугүй болох хэрэг хийгээ юү? Харин энгийн номхон биднээр элэг доог хийж, алж талж явдаг этгээд л үүрд дуугаа хурааг... 

	— Хэнийг хэлээд байна аа? гэж хувхай цайсан Аральпов асуув. 

	— Чамаас өөр хэнийг хэлдэг юм! 

	— Чи хө, Империйн илдийн өмнө байгаагаа мартаад байна аа даа?

	— Миний муу цацагт хяруул, танай империйн эцсийн зоог болог! 

	— Юу гэнэ ээ хө? Тийм бий! 

	Аральпов нүдээ бүлтийлгэн авгай руу ойрхон ойрхон гишгэсээр дөхөж очив. 

	— Энэ нутагт чинь хурим найр хийж буй бус харин... Бас тэгээд үймээн самуун тарина гэнэ ээ! Муусайн тэнгэрт тэрслэгчдийн зулбасгууд! гэж кабардинаар зүхэл тавив. 

	Тэр, цуглаан дээр ширүүхэн үг хэлсэн залууг таниад гар нь бууныхаа хуй руу очжээ. Эргэн тойронд чив чимээгүй болов. 

	— Аль вэ хө, чи чинь их мундаг эр бил үү? Яах вэ чи дахиад л үнэнээ хамгаална уу?.. Нөгөөх чинь хаачаа вэ? Эргүүл... харагдахгүй байх чинь гээд Баташев Астемирыг хайгуулдан харав. 

	— Баташев байхгүй ээ. Хөвгүүд нь энд байна, Лю, Тембот хоёр гэж хэн нэгэн хүн зүрхлэн өчжээ. 

	— Аа хүү! Хүү яах вэ. Хүү, хөвгүүдийг төрүүлж л байх хэрэгтэй... 

	Том баяр найр болж буйг санамсаргүй сануулсан нь, согтуу харгалзагчийн галзуу хэнээг яльгүй дарсан ч байж мэднэ. Диса ухаан алдан Эльдарын гар дээр гуйвганан унах үе Аральпов залуу эрийн чихэн дээгүүр хий бууджээ. 

	— Чиний хяруулын дурсгалд зориулж байгаа юм гээд хүүхний чихэн дээгүүр ч дахин нэг буудав. 

	Эхийгээ алуулчихлаа гэж санасан Сарыма хүн аймаар орь тавьж, уйлж гарав. 

	Яахаа мэдэхээ байсан Гумар, Муса, Мариат гурав энэ үзэгдлийг үүднийхээ довжоон дээрээс дэмий л ажиглана. Аральпов:

	— За гэрийн эзэн, одоо оръё доо. Чамд аяга тагш юм байгаа л байлгүй. Наргицгаа! Ажил хэрэг их бий. Тийм ээ... гэж юү ч болоогүй мэт ичих ч үгүй бувтнажээ. 

	Найр наадмын тав алдарч, хүмүүс тайвширч байдал цэгцэртэл хэсэг хугацаа өнгөрөв. Тэгээд дахин дуу шуу гарч хөгжим дуугаран, хөгшчүүл ширээндээ морилон залуучууд бүжиг наадамдаа умбав. 

	 

	 

	 

	БҮЖИГ, ЖИРАСЛАН ЭЛЬДАР ХОЁР

	Саяны эвгүй явдлыг булах гэсэн мэт, Муса хэзээ ч байгаагүйгээр, идээ цагаагаар дайлж гарав. Хонины тарган мах, хөөрцөг торхоор бялхсан хөөсөрсөн сэрүүн ундаан тэргүүтнийг ачсан тэрэг байн байн хашаа руу орж ирнэ. Сүлжмэл сагсан савнуудаас тахиа, галууны хөл сарвайна. Шувууны махтай сагс аргууд дээр хүүхэдтэй хүүхэдгүй хөгшин авхай нар ихэмсгээр заларчээ. Энэ нь Мусагийн хол ойрын хамаатнууд ирж буй нь юм санжээ. 

	Аз жаргалтай аав ээж хоёр эрхэм зочдоо найрсаг угтах авч бэлэг сэлтийн үнэ, хэмжээнд тохируулан найр тавих ажгуу. Муса сагс сав руу өнгийн хараагүй нь мэдээж, тэр ч байтугай юутай ирэх нь огт хамаагүй мэт дүр үзүүлэвч, хэн юутай ирэхийг эрхбиш гадарлана. 

	Мариат хүүхнүүдийг хүлээн авна. Гурвантаа тэврэлдэн эелдэг инээмсэглэж, харилцан хүндлэлцэн элдэв хөхиүн үг хэлэлцэн, зочдыг ширээ рүү урина. Өргөн хормойтой бүрх малгай тавьсан улаачид болон тууварчид бэлэг сэлтийг зөөнө. 

	— Найр хурим улам сайхан болог! 

	Үе залгамжлах үр чинь эцэг эхийнхээ баяр хөөр болж өтлөхөд нь жаргалтай байлгаж, өв хөрөнгийг нь өсгөн нэмэг!.. Ийм өдөр та бүхнээ зочлохгүй бол нүгэл гэдгийг аллахын нэрээр тангараглая... Үүрд ийм найр наадамтай байх болтугай! гэхчлэн ерөөе. 

	— Ээх, хайрт ах дүү нар минь! Та бүхэнгүй бол аз жаргал сэтгэл санаа алин боловч дундуур байх бус уу. Би мөн их аз жаргалтай хүн юм хэмээн гэрийн эзэгтэй хариу өчнө. 

	Баян чинээлгийн шинжийг илтгэх ваар дээврийн доорх хана даган, хөнгөн алчуураар нүүрээ ичингүйрэн бүтээж гоёлын хувцсаа өмссөн аулын охид хүүхнүүд зогсох нь нүднээ чимэгтэй. Залуу харчуул хүсэлт хонгороо хайгуулдана. Хөгжим нижигнэн харчуул нь алга ташиж эхлэв. 

	Эгнэн зогссон бүсгүйчүүдийг яг тэр дарааллаар нь бүжгийн хүрээнд урих бөгөөд, ямар нэгэн ганган бүсгүйн ээлж таарвал түүнийг урих гэсэн эрс нэг бус гарна. Гэвч урьдын заншлаар залуу нь ахмаддаа найр тавьж өөрөө алга ташсаар байрандаа ирнэ. Тэр удаад тийм азтан нь намбатай гулсан эргэх бүсгүйг тойрон харцага шонхор адил бардам цогтой бүжнэ. 

	Буцаад ирж яваа Эльдарыг харсан бяцхан Лю түүн рүү гүйн очоод:

	— Сарыма ч бас буцаад ирсэн. Одоо дахиад буудахгүй, харин бүжиглэх гэнэ, тэгээд Сарыма их баяртай байгаагаа чамд хэлээрэй гэсэн хэмээн шинэхэн даалгавраа биелүүлэхийг яаран шулганаад, — Сарыма алчуурыг үзээд юү болсон гэж санана, харин нөгөө шилээ онгойлгож чаддаггүй гэж нэмэв. 

	— За Лю болно! Чи ер нь тэр бид хоёр луу дэндүү олон гүйж байна. 

	— Чи Сарыматай бүжиглэх үү?

	— Чамд ямар хамаа байна. 

	Эльдар эвгүй байдалд оржээ. Сарыма өөрөө бүжигт оролцох нас болоогүй тул өөрийн үе тэнгийн охидтой бүжиглэгсдэд шахагдан бүр хашааны цаад өнцөгт гараад, даруухан зогсоно. Энэ охидоос залуучууд яг онцлон эс уривал тэд бүжигт орох эрхгүй... 

	Гэвч Сарымагийн гоо үзэсгэлэн зөвхөн Эльдарын омголон зүрхийг хөндсөн бус ажээ. Эльдарыг тээнэгэлзэж зогсох зуур бүжгийн хүрээнээс нэгэн залуу үсрэн гарч, малгайгаа зассанаа, нүд нь гялалзан Сарымагийн өмнө очив. Бүжигт урьсан намбалаг дохио түүн рүү хандсан нь ил байлаа... Э—эх! Эргүү амьтан! хэмээн Эльдар хожимдсондоо өөрийгөө зүхнэ. Тэгтэл ч хацар нь улаа бутарч, нүдний харц яльгүй буурсан Сарыма залуугийн хамт түүний дэргэдүүр хөвөх мэт өнгөрч, энэ үес бүжиглэж байсан бусад бүх залуучууд эр чадал, гоёл чимэг, зэр зэвсгээрээ Сарымагийн анхаарлыг татахыг эрмэлзэв. 

	Хоршил бүжиг эхлэв. Одоо л Сарыматай зэрэгцэж магадгүй гэж Эльдар дотроо горьдон аз дутахад, өрсөлдөгч нь үл тавина. Үнэндээ ч, Эльдар, тийм баян хувцасласан залуутай хэрхэн өрсөлдөх бил ээ? Мусагийн ганган цэмцгэр ач Газыз Абуковын өмссөн шиг ширмэл хантааз, үнэт малгай, мөнгөн тоногтой чинжаал шиг эдлэл Эльдарт хаанаас олдох бил ээ?.. Хос залуус дугуйран бүжиглэнэ. 

	— Асса! Асса! гэж тойрогсод хөгжөөн хашхирна. 

	Бүжиг ид дундаа оволзож байв. Сарыма нэгээс нөгөөд шилжин хүн болгон түүний гарыг чанга атгахыг хүсэх тул нүдэнд нь нулимс гүйлгэнэжээ. Гэвч бүжгийн хүрээнээс гараад явчих нь зохисгүй билээ... Эльдар яагаад түүн рүү эс тэмүүлнэ вэ? Тэр яагаад Гашанег орхихгүй байна вэ? Гашанег хэн ч авахгүй тул түүнийг бүжгийн дунд орхиж гомдоож болохгүй, түүнээс биш орхиод Сарымагийнхаа гарыг атгах хүслэн дүүрэн. Гэвч энэ бүхнийг Сарыма хэрхэн ойлгох билээ. 

	Яг «Асса! Асса!» гэлцэн, бүжиг дуусахын өмнөхөн найз Келяр нь түүний аминд орж Гашанег нь урин авбаас тэрээр догдлох сэтгэлээ барьж ядан Сарымаг авлаа. Эльдар түүний баясгалант мишээлтийг ажин юу хэлэх гэснийг нь ойлгоод тун саяхан эргэлзэж асныг нь хуу татаад хаячих мэт болов. Эльдар бүсгүйгээс хараагаа үл салгана. Хариуд нь хилэн хар нүднийхээ булангаар ажих бөгөөд, Эльдарын хувьд тэр нь дээдийн заяа ахул энэ мөч бүү төгсөөсэй гэсэн нэгэн хүслэн эзэмдэнэ... Гэвч амьдрал хүссэнээр болох биш дээ. 

	— Сайн эрс ээ. Эрэлхэг цогт залуус аа! гэж нэгэн хүн өндөр дуугаар хашхирав. 

	Байшингийн үүдний довжоон дээр хамгийн эрхэм дээд зочдын дотор Жираслан зогсож харагдана. Бүжигтээ автаад түүний энд хэрхэн ирснийг ихэнх нь анзаарсангүй. Онгорхой хаалганы цаанаас найрын дуу элдэв үг хашхираан, сав суулганы чимээ сонстох нь найр ихэд өндөрлөсний тэмдэг болой. 

	— Сайн эрс та бүхний амрыг ирье! 

	Жирасланы од нь орсон бололтой өөрийгөө найр наадмын эзэнд тооцох мэт ээ. Өмсгөл нь хүртэл ердийнхөөс нэг л чинээлэг. Торго мэт намиран харагдах урт сахалтай нүүр царайд нь энэ сайхан эрийн эрүүл саруул байдал, хөгжөөн хөдөлгөөн ид хав тодорно. 

	Залуу нөхөд нь бахархан тойрч ам халсан өвгөчүүл ихэмсгээр алхална. 

	Жираслан сайхан зантай байв. Саяхан Осетиноос олз омогтой ирсэн тэгтэл өнөөдөр яг найран дээр таарчээ. Аральпов хуучин янзаараа ёжтой ярвайн инээж, тойргийн дарга хурандаа Клишбиев түүнийг хүрэлцэн ирэхийг урьсныг мэдэгджээ. 

	Ер нь Клишбиев өөрийн төрлийн энэ олиг муут эртэй уулзах дургүй тул гэнэтийн урилганд Жираслан баярлажээ. Дайтаж буй армийн алдарт Кабардинын хороонд дахин шинэ цэрэг элсүүлэх сураг чимээ нутаг хошуугаар түгж байсан цаг тул «Дахиад л цэрэг дайны хэрэг байх даа, ийм цагт би Клишбиевт аргагүй хэрэг болох юм даа. Үнэндээ морь мал гээд ирэхээр ч Клишбиев хүртэл надгүйгээр яаж ч чадахгүй» хэмээн Жираслан дотроо бардам боджээ. Өнөөдөр юм бүхэнд сэтгэл нь хөөрч, хэн бүхэнд тал засаж аятай харагдахыг хичээнэ. 

	— Сайн эрсүүд ээ, намайг сонсогтун! Орой болж эрхэм өвгөд дээдсийн нойрсох, бодолд автах цаг нэгэнт дөхжээ гэж захирангуй хашхираад, гэвч өнөөдөр баяр найр болж байна. Тийм болохоор илүү үгний хэрэг юун, тийм биз дээ! Та бүхний эрдэм чадлаа үзүүлэхэд хэн ч саад болсонгүй, одоо ахмад настнууддаа байраа тавьж, буурал толгойт өвгөдийнхөө юү чаддагийг үзэцгээе. Миний хэлдэг зүйтэй юү? гэв. 

	Энэ үгэнд өвгөчүүл хөгжилдөн тоглоом тохуугаар хариу болгож залуучууд нь ёс заншлаа даган, ямар ч үг хэлгүй, хүндэтгэлтэйгээр талбайгаас холдоцгоов. 

	— Хөгжимчид өө! Кафу! Эрхэм дээдэс өвгөд өө! Болгоож хайрла! гэж найрын ловон уриалав. Өндөр настнууд архи дарс, түүн дээр бас цовоо цолгин зан ааль нэрмэн, улаа бутарч буй нь сарны гэрэлд илхэн харагдана. Тэд нар таягаа тулан довжоо руу цувран бууж бүжигт оролцов. Зочид үүдний довжоон дээр бөөгнөрчээ. Гумар хүртэл хаалган тус лүглийнэ. Харин ганцаараа үлдсэн Аральпов харанхуй буланд хурхирна. Өндөр албаны боловч тавтиргүй тэр зочин дээр суух ялааг адууны сүүлээр үргээх чухал үүргийг айлын нь бяцхан охин гүйцэтгэнэ. 

	Хөгжим эгшиглэн, наргианы эзэд Еруль өвөө, Баляцо өвөө хоёр бүжгээ эхэллээ. 

	Өвгөчүүл ч үнэхээр юу чаддагаа үзүүлж байна даа! 

	Өвөө Баляцогийн өнгөрсөн өнийн тухай элдэв домог хэлэлцдэг нь талаар биш. Еруль өвгөн ч гэсэн бүх насаараа нэг муу адасга дээр дүүжигнэж явсангүй. Тэрээр залуу насандаа адгийн эр байгаагүй гэдгийг үеийн нь улс батлан хэлнэ. 

	Өмнө нь Баляцо араас нь Еруль хоёул нисэх мэт гараа урагш сунган талбайг тойрон дүүлэв. Бас бүсгүйчүүдийн зүг нүд ирмэхээ ч мартсангүй. 

	Охид, хөвгүүд, зочид бүгд бүжгийн аяар алгаа ташна. 

	— Энэ Баляцо юу, мөн сайн эр шүү! Цэрэгт яваа хөвгүүд нь ямар ч байсан эцгийнхээ төлөө нүүр улайхгүй хүн дээ! Аллах тэнгэр чамд олон жилийн нас хайрлаг! гэцгээхэд

	Баляцо өвөө нүдээ ирмэн, ердийнхөөрөө мэргэн хариулруун:

	— Ээ дээ, ахиухан л бол зүгээр сэн... гэвч өөртөө заяасан насны жил болгоноос Эльдар хүүгийн идэр залуу насны нь нэгэн өдөр болгон өгье. Ач минь, нааш ир бүжигт оролц! Цугтаа үзэлцье! 

	Залуучууд аажимдаа нийлсээр, удсан ч үгүй дахиад л бүгдээрээ бүжиглэцгээлээ. 

	Эльдар, Сарымагийн өмнө ирэв. 

	— Гэрийн эзэн, аллах хоёр намайг өршөөх болтугай гээд Жираслан, газар зоосон чинжаал адил тэр хоёрын хооронд бий болов. 

	Зарц банди зам тавихгүй гэж ер бодоогүй, тэр зөвхөн Сарымагийн шийдийг хүлээнэ. Гэтэл хэний ч санаанд оромгүй юм болов. Бүсгүйн айсан харц, шийдвэргүй байдлыг харсан хүү, өөрөөсөө гарна гэж бодоогүй, их зориг гарган хуучирч урагдсан гуталтай хөлөө урагш тавивал бүсгүй гараа дуртайяа өгөв. 

	Жираслан чинжаалаа шүүрлээ. 

	Эльдар ч өөрийнхөө муу хутганаас атгалаа. Хөгжимчид дуу алдаж, Еруль гуай зээ рүүгээ ухасхийн, Баляцо ч түүний араас гүйлээ. 

	— Яах нь вэ болиоч! гэж Сарыма хашхираад сэтгэл зүрхнийхээ дуудлагаар ассан гэнэтийн зоригоор өрсөлдөгч хоёрын дундуур оров. 

	— За, чи ч харваас ах захгүй нөхөр байна гэж тайвширсан Жираслан хэлээд чиний аллах тун нигүүлсэнгүй аж! Эртээд чи үнэнийг айхгүй хэлж байсан чинь өнөөдөр чамайг аварлаа... Зугаац, наад хүү минь! Хөгжимчид өө! Баяр наадмын үеэр удж13 ид дундаа явахад хөгжим намдах ёсон үгүй! гэлээ. 

	
Дөрөвдүгээр бүлэг

	 

	АСТЕМИРЫГ ХУРАНДАА ДУУДАВ

	Хурал дээр болсон явдлын тооцоог хийх цаг нэгэнт болжээ. 

	Сэтгэл хөдөлсөн кабардинчуудын өмнө ичгүүртэйеэ бууж өгсөн Империйн залхаан цээрлүүлэгч илд тэр хэргийн буруутай этгээдээс хэнийг ч үлдээгээгүй, юуг ч мартаагүй билээ. 

	Тэгэхдээ дэмий яарсангүй, бүхнийг гарцаагүйгээр шийдэж байлаа. Өөрийн нь дээд дарга, хурандаа Клишбиев хэзээний Жирасланд дургүйг тэр мэднэ. Одоо тэр энэ дургүйцлийг ноцоон дэвэргэхэд л гол зорилгоо тавьж байлаа. Амьдрал Аральповын муу санааг аяндаа дэмжээд ирлээ. Фронтод хойд Кавказыг төлөөлөн тулалдаж яваа догшин дивизэд өгөөмөр тусалдаг олны хүндэтгэл хүлээсэн Осетинын хамгийн баян чинээлэг нөлөөтэй засаг ноёдын нэг болох Хазбулатын хэдэн азарга адууны хэрэгт Жираслан гарцаагүй оролцсоны ноцтой баталгаанууд арайхийж олдлоо. «Жирасланыг цааш нь харуулахын тулд зохих ажлыг зүүдэнд оромгүй аятайхан хийж болох байхад элдэв гоомой мэх хийхийн огт хэрэггүй...» хэмээн Аральпов шийджээ. Мөн иймэрхүү замаар найдваргүй Астемирыг тонилгохоор шийдсэн аж... Омголон залуу Эльдарын хувьд гэвэл, нэгд тэр хүүхнээс болж Жирасланд ёстой ходоодоо маажуулсан гэж дуулсан, хоёрдож ирэхэд энэ бол үнэндээ олигтойхон ташуурын амт үзүүлчихээр ч хэрэг бус хэмээн харгалзагч бодсон байв. 

	Аральпов энэ хулгайн хэргийг дарж нуугаад өнгөрөхөд юу ч биш байсан боловч тэрээр эл хэргийг Клишбиевт аль болохоор түргэн мэдэгдэх, үүний чацуу бурхны номыг овоо мэддэг ч гэсэн бурхан шашинд тэрсэлсний улмаас сүм хийдэд орох эрхээ хасуулсан эргүүл Астемирын зохисгүй самуун хэргийг шүүн үзээсэй гэж хамаг хүчээ тавьсан ажээ. 

	Ажил явдлын далимаар Гумарынд очоод ирсэн аулын улсаар «Баташев Астемирийг аулын зөвлөлд хүрэлцэн ир» гэж ахлагч хэлүүлснийг тэднийхэн сонсоод сэтгэл уймарцгаажээ. Энэ урилга сайн юм болохгүй нь илт билээ. 

	— Аллах тэнгэрийн тааллаар ахлагч маань аль нэг аятай талтай юм хэлэх ч байж магадгүй гэж хөгшин эх нь найдна. Тэр эмгэн цацагт хяруулаа хариулах тэнхэлгүй болоод ач нарынхаа хувцас хунарыг нөхөн цонхны дэргэд өдөржин суух болжээ. 

	Гэвч Думасара

	— Тэр зүгээс олигтой юм огт хүлээх хэрэггүй. Сайн юмны төлөө хонь гаргаж, сархад сөгнөх ёстой... Мусагийн дүү Жемалынхаас Гумар яагаад гурав хоног гараагүй гэж бодож байна? Яагаад гэвэл Жемал түүнийг дайлаад байсан юм. Яах гэж дайллаа? Жемалын хүү Газызийн оронд хэний залиар хэн цэрэгт явчихсаныг аулаараа мэднэ шүү дээ. Сайн дураараа явсан Карим одоо хаана байна! Тэр амьд уу?... Яг л түүнтэй адил. Хэрэв Гумар өөдтэй юм хэлэх гэсэн бол шууд л «Астемир шөлний юм бэлтгээрэй! Очно шүү» гэж хэлнэ. Энэ ер өөдтэй юм болохгүй дэг гэж эргэлзэнэ. 

	— Ахлагч надад ая тал засахаар ирэхгүй нь мэдээж. Тэгтэл тархи толгойн өвчин хайж түүн рүү очих хэрэгтэй болох нь ээ гэж Астемир эхнэрийнхээ үгийг зөвшөөрлөө. 

	— Дайнд явуулчихвал яана аа! хэмээн Думасара санаа алдахад бяцхан Лю «Бүсэндээ дандаа том чинжаал зүүж, үргэлж ихэмсэг явдаг тэр бөөн мөнгө болсон сахалт Гумар эцгийг минь юугаар айлган сүрдүүлдэг хэрэг билээ» гэж дотроо айж бодлогоширно. 

	Үнэндээ ч Люгийн хувьд бодлогошрох зүйл байсан юм. Гумарын чинжаалыг тоноглосон мөнгөөр бүтэн домбо мөнгөлөхөд ч хангалттай. Юу үнэн тэр л үнэн дээ. Түүний зөвхөн ямаан арьсаар хийсэн жижиг богцыг нь хоёр шараар авахад ч хүмүүс бэлхэн байдаг юм. Багачууд энэ тухай үргэлж шуугилдах тул Лю иймэрхүү нарийн ширийн юмыг тодорхой мэднэ. Түүгээр барахгүй нутгийн том улс ахлагчийн хүнд гараас учиргүй айдаг, Гумар өөрөө «Би энэ улсыг зодож байна гэж үү? Энэ бол эзэндээ дийлддэггүй гарыг минь хийж буй ажил» гэж тохуурхан ярьдгийг хүртэл мэднэ. 

	Ахлагчийнх руу Астемирыг явахад авгай, ээж хоёр нь санаа алдан дуу тавьж, харин Лю, саяхан найран дээр хоёул гавьяа байгуулсан ахынхаа өмнө нэрээ хугалахгүйн тулд арайтай уйлаагүй билээ. Нөгөөтээгүүр эцгийг нь хамгийн сайн эрсийн адилаар дайнд явуулна гэдэг бяцхан хүүд сонин санагдана. Сайн муу алин болохыг бүү мэд. Астемир Гумартай замдаа тааралдав. Ахлагч мэндийн хариуд мориныхоо амыг ч таталгүй:

	— Чи ахлагчийнх руу яваа бол түүнтэйгээ дайралдлаа. Юу гэж тэгээд? гэжээ. 

	Астемир зэрэгцэн явах зуур:

	— Би танд хэрэг болсныг дуулаад ирлээ гэв. 

	— Үгүй ээ, чи надад хэрэггүй. Чи нэлээн том хүнд хэрэгтэй: Чи заавал маргаашийн дотор хот орж, эрхэмсэг ноён хурандаатай уулзах ёстой. 

	— Ноён Клишбиев уу?

	— Тийм. Тэр чамайг хүлээж байгаа. Хошууны тэргүүн ч аар саар хэргээр хүн дууддаггүй шүү дээ гэв. 

	— Тэр ч үнэн шүү... Юун хэрэг гараа юм бол? Та мэдэж байгаа биз дээ. 

	— Ямар хэрэг хийснээ чи надаас илүү мэдэж байгаа байлгүй. 

	— Эргүүл намайг юун учир дарга дурсдаг билээ гэж Астемир гайхширав. 

	— Клишбиев танай эхийг чам шиг хүүтэй гэдгийг яаж мэдээ юм бол? Ямар жагсаалд л арай хэрэг болоо гэж! Сүүлийн тулалдаануудад хүч нь суларсан догшин дивизийг сэлбэх сайн дурынхны жагсаал Нальчик хотноо болох гэж байсан юм. 

	— Олон таван үггүй дуудсан газар нь оч, тэнд учир олдоно гээд ахлагч хатируулж одов. Ахлагч Шхальмовокийн жирийн нэгэн эргүүлийг яах гэж хошууны тэргүүн дуудсаныг үнэхээр мэдэхгүй байжээ. 

	Тэр шөнөө тэднийхэн ер унтсангүй. Аав нь аятай өөдтэй зүүлэг бүхнээ янзалж, ээжтэй нь ямар нэгэн юм шивнэлдсээр шөнийг өнгөрөөж, өглөө эртлэн морио дахин шалгаж хараад бүсгүйчүүдийн бэлэг ерөөлийн үгээр үдүүлж мордлоо. Сэтгэл түгшсэн доголон нулимстай эх, эмээ хоёр нь гэртээ орсон ч Лю хүү лийрийн хөгшин модонд авиран гарч, улам бүр алслан холдож буй аавынхаа тоосыг удтал ширтэн хоцорчээ. Цэлмэг өдөр гацааны эндээс Нальчик хот илхэн, энэ хөгшин лийрийн модон дээрээс бол бүр ч тодхон харагдах боловч одоо хүртэл тэнд очиж үзээгүй Лю найран дээр байгуулсан гавьяаныхаа шагналд хот руу Эльдарын дагуулж явах өдрийг тэсэлгүй хүлээнэ. 

	Нэг цаг, цаг хагас болов уу үгүй Астемир хотын захдуу газар танил айлынхаа хашаанд морио орхиод Елизаветийн гудамж өгсөн алхалж явав. 

	Хот баярын өмнөх байдалтай болж хөл хөгжөөн ихтэй. Ёслолын чаркестэй, цацагтай оосортой махир хутга зүүсэн, погоон нь наранд гялалзсан цэргийн дарга нар Астемирын замд байн байн зөрнө. Бас зарим нь юүдэн малгай мөрөн дээрээ хээнцэрлэн хаяж, гангалсан үзэгдэнэ. Энд Елизаветийн гудамжинд хэд хэдэн давхар байшин байх бөгөөд худалдаачны пингүүд элдэв бараагаар дүүрэн эрээн алаг харагдана. Жижгэвтэр зоогийн газруудын цонхноос шорлог мах, жигнэсэн ногооны таатай үнэр сэнхийж хөгжөөнтэй дуу сонстоно. Болох гэж буй баярын жагсаалын учир хотод ирцгээсэн цэргийн дарга нарын хамт нутгийн язгууртнууд найрлах авай. Хааяа бүсгүй хүний инээх сонстоно. Гангалсан авхай нар энд тэндгүй дайралдана. 

	Догшин дивизийн дарга, Кабардинын хорооны дарга нар өнөө маргаашгүй хүрэлцэн ирэх ёстой байжээ. Хэдийгээр аул хотод ойрхон ч Астемир тийш төдий л их ирдэггүй болохоор өнөөдрийн энэ хөл хөгжөөн олон дарга ноёд жирийн тэр кабардин эрийн дотрыг бүр уймруулжээ. 

	Гэвч нэгэнт хурандаа Клишбиев ир гэсэн тушаал өгснөөс хойш Астемир түүнийг үл хэрэгсэх эрхгүй тул хэдий эмээвч хошууны тэргүүн ноёных руу алхсаар... 

	Тэгсээр ирэх газраа ирэв. Хотын хамгийн сайхан цэцэрлэг тэр байшинтай нийлэх агаад тэндээс холгүй голын хөндий, холхны аулуудын алсын барааг харж болох ганганы ирмэг дээр Нальчик хотын хамгийн том барилга болох дөнгөж сая барьж дууссан байгаль судлалын дунд сургуулийн байшин байна. Түүний цаанаас эмнэлэг, шорон харагдана. 

	Бичиг хэргийн тэнд кабардинчууд балкарчууд бөөгнөрөн чихцэлдэнэ. Тэдний зарим нь морьтой, зарим нь илжиг, үхэр тэрэг арай баян нь бүхээгтэй морин тэргээр ирсэн ажээ. Хүн болгон өөр өөрийн хэргээр ирсэн боловч бүгд догшин хурандаагийн хүлээн авалтыг мэгдэн хүлээцгээнэ. Астемир тийшээ шуудхан ороогүй ч нэгэнт Клишбиевийн өөрийн нь дуудлагаар яваа болохоор найрсаг бус босгыг нь арга буюу зүрхлэн алхжээ. 

	Сэрүүхэн, зайтай хүлээх өрөөнд нээлттэй цонхоор гаднаас сонсогдох шуугиан хашхираанд нэгэнт дасаж тоохоо больсон мэт. Энгийн хүрээтэй нүдний шилтэй настайвтар цэргийн хүн ямар нэг юм хичээнгүйлэн бичиж сууна. 

	— Сайн байна уу дарга аа! хэмээн мэндэлсэн Астемирын дуу ч түүнийг ажлаас нь салгасангүй. 

	Тэгснээ хэсэг хугацаа болоод толгойгоо эгцлэн:

	— Жираслан тайжийн хэргээр яваа юу? гэж асуув. 

	— Би ердөө мэдэхгүй дарга минь, юун хэрэг юм бол бүү мэд. Астемир бүр сандарч орхив. 

	— Чи чинь хэн юм бэ?

	— Эргүүл

	— Хаанахын?

	Астемирын хариултыг сонсоод бичээч ямар нэг зүйл санав бололтой тайвширч:

	— Аа... за хүлээж бай Тэнд, тэр цонхны дэргэд зогсож бай! гэв. 

	Гадаа шуугиан бүр ихсэв. Астемир цонхоор морьтой явган олон улсын дотор, чинээлэг хувцасласан туранхай өндөр осетин хүн ташуураа даллан өөр нэг хүн рүү довтолж буйг харав. Та нар хэн рүү дайрч байсан гэж санана? Жираслан руу! Ууртаа багтарч ядсан осетины өмнө Жираслан тогтож ядан зогсох Шагдийнхаа жолооноос барин тун тайван байв... Осетин юун тухай хашхичаад байгаа юм бол?

	Яг энэ үеэр давируулаа хажигнуулсан цэргийн хоёр гялалзсан дарга хүлээх өрөөгөөр дайран цаадах өрөө рүү ороход араас нь цагдаагийн даргын ёслолын бүрэн хувцсаа өмссөн бидний танил Аральпов Залим-Жери үзэгдэв. Тэрээр босгон дээр түр зогслоо. Нүдэнд нь хилэнтэй тэр ч атугай энэ удаа нямбай хуссан хуурай шар хацарт нь хүртэл жаахан улаан туяа харважээ. Астемирыг үзээд «Аа чи энд байж байна уу... За, за...» гэх маягийн юм бувтнажээ. 

	Офицеруудыг орж ирэхэд босож номхон зогссон бичээч тэд нар нь аль хэдийн цаад өрөөнд ороод яриа нь сонсогдож байсан боловч зогссоор л байв. Астемир Клишбиевийн захирангуй чанга дууг сонсоод гадаа болж байсан хэргээс анхаарлаа салгажээ. 

	Удалгүй хаалга нээгдэж хүлээх өрөөнд зааны ясан дайзтай баяр ёслолын цагаан черкеск, саарал папах малгай өмссөн бүдүүн хурандаа түргэн алхалсаар орж ирэв. Харц, сахал, нүүр нь тэр аяараа түүний хэрцгий нүүрийг тодотгож, явах хөдлөх бүрд нь ширүүн захирангуй төрх нь илэрнэ. 

	Энэ бол хэн бүхнийг чичрүүлдэг хурандаа Клишбиев байлаа. Араас нь офицерууд яаравчилжээ. 

	— Тэр хаа байна? Муу өөдгүй золиг? гэж Клишбиев явдал дундаа асуугаад

	— Би Клишбиев биш юм бол тэр одоохон гэгээн цагаан өдөр од үзэх болно хэмээгээд гадас мэт зогсох Аральпов, тэртээ буланд хүлцэнгүй зогсоо кабардин хоёрыг хурц харцаараа гүйлгэн харснаа энэ хэн бэ? гэв. 

	Офицерууд бичээчийг асуусан нүдээр ширтвээс цаадах нь:

	— Харгалзагч Аральповын мэдээлсний дагуу дуудагдсан эргүүл Баташев хэмээн сурмаг мэдээлэхэд

	— Аа! Хүлээж байг гээд Клишбиев довжоо руу үсрэн гарав. 

	— Аральпов! Миний хойноос! 

	Цугларсан олон дорхноо чимээгүй болцгоов. 

	 

	 

	 

	КЛИШБИЕВ ЖИРАСЛАН ХОЁР

	Хурандаагийн нүд туршлагатай тул болж буй хэргийн учрыг доорхон нь олжээ. Гоёсон осетин «Номхон! Зэрэгц!» гэдэг команд сонссон мэт дуугүй болж толгойгоо даргын зүг эргүүлэв. Жираслан мориныхоо жолоог барьсаар хөдлөлгүй зогсоно. Эцсийн эцэст гарцаагүй хэрэгт холбогдож баригдаад одоо түүнийхээ ялыг эдлэх болсон Жирасланы байгаа төрх нь хошууны дарга, эрхтэй бөгөөд алдартай хамаатан ноёныхоо ямар л ял тулгаваас хүлээн авахад бэлэн буй мэт агаад өөрөөрөө бахархах хүлцэнгүй байдлыг үзүүлнэ. 

	Осетин, оросоор тун гажууд аялгуутай:

	— Юун харамсалтай хэрэг бил ээ!.. Эрхэм ноён хурандаа минь ийм хэргээр чамтай учирч буй даа би хэчнээн гутарч байна гэж санана. Хэрэв хүсвэл азарга адуу өгье... Бид хоёрын энэ уулзалтыг найрсаг болгоход тус дөхөм болох юм бол... гэхэд

	— Ноён Хазбулат гомдоосон явдалд намайг өршөө! хэмээн Клишбиев түүний үгийг таслан, морины хулгайч хамаатан руугаа дөхвөл цаадах нь толгойгоо унжуулан хөдлөлгүй зогссон хэвээр. Клишбиев үргэлжлүүлэн: — Өөдгүй амьтан! Хэрвээ чи миний нүүрний арьсыг хуулаад хаячихсан бол би хүний нүүр өөд ичихгүй харах байсан юм. Ингэж дор орж... ийм гутамшгийн гэрч болгон, бурхан намайг, миний үе угсааг албаар залхаан цээрлүүллээ. Чи бүхэл Кабардыг Кавказынхны өмнө улайлгаж байна. Чамд үүнийг ойлгох ухаан байна уу? Хазбулат ноён дөчин сайхан морио хайрлалгүй, дивизэд өгснийг мэдэх үү чи?! Зөвхөн өмч хөрөнгөнийхөө төлөө бус эх орныхоо төлөө ингэж зүтгэдэг хүн олон бий юу? Тийм хүнд чи хулгай санаа агуулж яаж зүрхлээ вэ? Ноён нь ноён руугаа! Хамжлагуудын ганц мөрөөддөг юм энэ гэдгийг чи мэдэж байна уу?... Чи нөхөөр! Хариул!... гэж хашхичлаа. 

	Жираслан дуугарсангүй. 

	Даргын үгэнд сэргэж сэтгэл нь таатай болсон осетины ноён:

	— Хэрэв Жираслан ноёнд хэрэгтэй бол би шилдэг морио ч өгөхөд бэлхэн байна. Моринд сайн хүнд морь хайран биш. Энийгээ л хэлэх хэрэгтэй шүү дээ! Хэрэв арга барагдаад айлчин гийчнээ хүндлэх боломжгүй бол би арав таван хонь өгч л орхино. Гуйвал л боллоо. Бид нар сайн сайхан хөрш байхыг хүсэж байна гээд гараа дэлгэн дахин зангидсанаа үргэлжлүүлэн, — Гарын таван хуруу эвтэй байвал энэ нударга... тайж нь тайжийнхаа төлөө байвал энэ хүч... эсрэг бол хүчин үгүй... Жираслан ноён яах гэж миний юмыг хулгайлахаар над руу гэтнэ вэ? хэмээв. 

	— Чиний хэлдэг тун мэргэн цэцэн байна. Жираслан бол ноён биш, харин хулгайч... үл бүтэх амьтан гэж Клишбиев хариулав. 

	Тэгтэл цонхны цаана болж буй бүхнийг сайтар сонсож байсан Астемир өөрийнхөө чихэнд итгэсэнгүй. Жираслан өөрийн байж байгаа янзаар, яллагчийн өмнө толгойгоо ч өргөлгүй, саяхны аулд болсон цуглаан дээр, цадаж ханадаггүй баячуудын эсрэг Эльдарын хэлсэн үгийг тун тодорхой давтлаа. 

	— Бид цөмөөрөө хулгайч, морины хулгайч нар! 

	Хэсэг зуур чив чимээгүй байснаа, ууртаа шатаж буй Клишбиевийн дуу дахин сонстов:

	— Юуны чинь «Бид бүгд морины хулгайч гэж?» Бүгд гэж хэн бэ? Чи хулгайч! Чамайг өдийд хүлээд хаячхаагүй явдал бол зөвхөн эцгийн минь овгоор чи овоглож яваа учраас л тэр... Хэл л дээ өөр хэн хулгайч вэ? Хуулиас айхдаа хүний өөдөөс эгц харж чадахгүй хэн байна?

	Жираслан дахиад үгээ эхэллээ. Тэр өөртөө оногдож буй ялыг үл татгалзан,

	— Үгүй ээ, хурандаа, би өөрийгөө хариуцаж чадна, айж хэзээ ч толгойгоо бөхийлгөхгүй, нүцгэн чинжаалаас ер зугтаахгүй гэж хэллээ. 

	Золийн бослогод оролцогсдыг хайр найргүй цээрлүүлж яваад, хурандаа Клишбиев нэгэн аулд ширүүн эсэргүүцэлтэй тулгарч хар ардуудын нүцгэн чинжаалаас айж бүхээгтэй тэргээрээ зугтан одсон, бүхний мэдэх тэр нэгэн тохиолдлын тухай санаа авхуулахаар Жираслан дээрхийг хэлсэн ажээ. Энэ үг Клишбиевийн уурыг дэлбэлжээ. 

	— Чи өөдгүй амьтан, өөрийгөө хариуцна гэнэ ээ! Хүндлэл өмгөөлөл аль нь ч чамд зохихгүй! Чи бол манай удам судрын нүүрэн дээр байгаа яр шарх! Тийм байж бас эр зоригийн тухай ярина аа чи! гээд хэдий бүдүүн ч тун хөнгөн шаламгай ганцхан ухасхийгээд Жирасланы дэргэд очив. Хулгайч ноёны бахархал үзэсгэлэн болсон торгомсог урт сахал нь нэгэн хоромд Клишбиевийн гарт орж, түүний нь хурандаа улангасан угз татлаа. Атгасан гарт нь хуйхтайгаа тасарсан туг үс үлджээ. Жирасланы нүүрний доод хэсэг нь нэл цус болж алталсан дайзны толгойг будах нь тэр. Кабардын алтлаг малгайны дороос цухуйх дух нь атираатаж, өвдсөнөөс ч юм уу, хорслоос ч юм уу хар нүд нь том болон гялалзжээ. Тэгээд тэр... 

	— Хазбулат ах минь, би яаж таныг хохиролгүй болгох вэ хэлж өгөөч?

	— Ноён минь, бурхан нөхнө биз, миний сэтгэл ханалаа гээд чулуу дээрээс туг сахлыг нь авлаа. 

	— За тэгвэл баяртай. 

	Клишбиев нөгөө л хөнгөн хөдөлгөөнөөрөө довжоон дээр гарч цугларагсад руу хандан,

	— Ноёдын өмчид халдагсдыг хайр найргүй залхаан цээрлүүлэх болно. Ямар ч будилаан самуун дэгдээгчид байж болохгүй! Ямар ч хулгайч! Ямар ч өдөөн хатгагчид байж болохгүй! Ингэж бүгдэд нь дамжуулаарай. Ах дүү, найз нөхдөдөө, эцэгтээ хүүдээ ингэж хэлээрэй! Ач зээ нартаа ингэж гэрээсэлж бай! гэж хэллээ. 

	Жираслан гудамжаар давхин одож, морины нь тах чулуу цохин тачигнах бүлгээ. Шархаа алчуураар даравч тэр нь хоромхон зуур нэвтрэх ажээ. 

	Саяны шүүлтэд сэтгэл ханасан Хазбулат хэдий нь хүнгүй болсон довжооноос удтал хараагаа салгалгүй зогссоноо:

	— Бурхан түүнийг өргөмжлөг! хэмээн баяртай хэлэв. 

	Энэ үеэр цугларагсад улам олшров. Хэрэгтэн, өмгөөлөгч, аль нэг бичээч юм уу зөвлөгч хайсан хүмүүс, элдэв ажил хэрэггүй амьтад, ойролцоох айлын хүүхдүүд, даруухан сониучирхах авгай дагуулсан офицерууд, зүсэн бүрийн хүмүүс цугларчээ. Аль хэдийн хэрэг шуугиан намжаад, Хазбулат бараа бологсдынхоо хамт явчихсан боловч саяын явдал хүмүүсийн сэтгэлийг гүнээ хөдөлгөж цугларсан олон чулуун дээрх цусыг удтал ажигласаар зогссон билээ. 

	 

	 

	 

	КЛИШБИЕВ АСТЕМИР ХОЁР

	Цаг орой болсон ч Астемир өөрийнхөө тухай бичээчид хэлэх эсэхээ шийдэж ядан зогссоор л байв. Клишбиев янз бүрийн улс хүлээж авахаа больсон учир кабинет руу нь зөвхөн цэргийн дарга нар, хаа нэг ихэмсэг ноёд орно. Хүлээн авах өрөөнд хурандаагийн дуугаар байн байн босон харайх бичээчээс гадна бас Аральпов байсан нь түүнд бүр ч дараатай байв. 

	Тэгтэл ч:

	— Аральповыг бас нөгөө... кабардиныг над руу оруул! гэсэн хурандаагийн дуунаар бичээч дахин босон харайв. 

	Аральпов хувцсаа гүвснээ, гоёмсог мөнгөн бүсээ засаж малгайгаа засаад, хаалганы зүг зоримогхон алхалж очоод босго ч давалгүй номхон зогсов. 

	— Нөгөө... бурханд тэрслэгч цаана чинь байна уу? гэж Клишбиевийг асуухад

	— Мал минь ор гэж бичээч Астемирыг түлхэв. Мань хүн арай ч нүүр шороодсонгүй, мөн зоримогхон алхаж очоод залхаах илдийн хажууд зогсов. 

	— Клишбиев бичгийн нүсэр том хэрэгсэл бүхий, их цаасанд дарагдсан ширээний араас,

	— За-аг бурханд тэрслэгч, дураараа дургигч гэж байгаа бил үү? хэмээн асуувал,

	— Яг тийм. Сүм хийдийн эрхтнүүдийн удаа дараагийн гомдол мэдүүлэг. Цуглаан дээр элдэв завхарсан юм ярьсан. Настайчуудыг хүндэлдэггүй. Ямар ч найдваргүй гэж Аральпов мэдээлэв. 

	— Үгүй ер! Яаж байгаа чинь энэ вэ, хонгор минь, хаанаас чинь ийм зориг гарна вэ?

	Астемир юу гэж хариулахаа ч мэддэггүй. Клишбиев нэг цаас уншингаа:

	— Овог Баташев уу?

	— Баташев Астемир

	— Хурандаатай ярихдаа «Эрхэм дээд та» эсвэл «ноён хурандаа» гэж ханддаг ёсыг баримтлагтун! Тэгж дуулсан уу? Дуулаагүй бол сурах хэрэгтэй. Яасан гэж сүмд орох эрхийг чинь хасах гэсэн юм бэ?

	«Энэ хэргээр дуудлаа гэж үү? Хаанаас даа. Аулд хүртэл аль хэдийн энэ тухай мартчихсан юм чинь...» гэж Астемир тэр зуур бодов. Гэвч хариулах хэрэгтэй болжээ. 

	— Инус хажитай хэрэлдсэн юм. 

	— Тэр жилийн нөгөө хөлдөж үхдэг хажи юү?

	— Тийм ээ, ноён хурандаа

	— Тэгээд л тэр үү? Энэ чинь... аль гурван жилийн урьд... бүр тэрнээс өмнө ч билүү. Бүр дайнаас өмнөх хэрэг биз! гэхэд Астемир тосон авч,

	— Тийм ээ, ноён хурандаа, бүр дайны өмнө. Жаахан зодчихсондоо одоо хүртэл тун их гэмшдэг юм. Өөр яах ч арга олдоогүй юм хэмээв. 

	— Чи чинь яаж байгаа нь тэр вэ? Гэгээн санваартан хүнийг зодож явдаг... Ямар зан авир гээч вэ хө! Чи чинь хүний хэл ам мэддэг л бололтой бил ээ? Хүүхэдтэй юү? Юу хийж амь зуудаг вэ? Бурхны ном аль хэр сайн мэдэх вэ? Нальчикаас хол газар явж үзсэн үү? Шейхтэй14 учирч явсан уу? гэх зэргээр дээр дээрээс урсгах асуултыг хариулахдаа Астемир «Энэ бүхэн юунд хэрэгтэй юм бэ» гэж бодон, сэтгэл зовнино. Ингээд бурхны номоос үүрд салаа юм биз дээ? Чам шиг мэдлэгтэй хүнд ямар сайн байх вэ? Тийм биз? Гэвч өөрөө юу гэж бодож байна даа?... Сайн сохста15 байна даа. 

	— Одоо ч сохста биш дээ, ноён хурандаа

	— За одоо л ажил хэрэгт дөхөх нь. Аральпов чи явж болно. Энэ муу үл бүтэх этгээдийг одоохондоо шоронд хийхээ азная. Баташев, чамайг хэлж байгаа юм биш шүү гээд хурандаа инээмсэглэх аядсанаа, тэр муу хулгайчийг яасныг хараа биз дээ? Тэгэх л болно гээд өмнө нь ахиад Жираслан зогсож байгаа мэт хашхирах алдан, эх орон аюулд учраад байгаа энэ үед хэрэг түвэг удсан хэн бүхнийг яг л тэгэх болно. Үүнийг бодож яв!.. гээд Аральпов руу эргэж

	— Чи яав, яв яв! гэснээ хэн, хэчнээн, хаана бүгдийг уг мухраар нь уудлан илрүүл. Ойлгов уу? Тэр муу этгээд бидэнд хэрэг болно оо. Яв яв. Баташев чи цаад үүдээ хаачих гэлээ. 

	Учрыг нь олж ядсан Аральпов ёслон гарч одоход, Астемир араас нь үүдийг хаав. 

	— Наашаа ойрт. 

	Иймэрхүү юм болно гэж зүүдлээ ч үгүй явсан Астемир Аральповоос дутуугүй гайхан, бага зэрэг эмээнгүй урагш хэд алхлаа. Клишбиев ямар нэгэн юм бодон ширээн дээрээсээ нэг хүрэл баримал авлаа. Тэр баримлаараа тоглон оролдох зуур Астемирыг хөлөөс нь толгой хүртэл ажиглав. 

	— Би чамайг ухаантай, ном нэлээн үзсэн хүн гэж Шарданов ноёноос дуулсан юм. Тэгээд чамайг цэргийн хорооны кадийн16 орлогчоор тавихаар шийдээд байна. Үүний учир дуудсан юм. Ямар вэ дээ?

	Юуны тухай ярьж буйг сайн ухаараагүй Астемир дуугарсангүй. 

	— Удахгүй хороо руу шинэ хүчин явна. Энэ ажлыг хороон даргын туслах Шарданов ноён гүйцэтгэж байгаа. Ноён чамайг мэднэ, чи ч түүнийг мэднэ. Би түүнд хэлчихнэ. Зөвшөөрч байна уу? Чи цочирдож байгаа байх, би ойлгож байна. Бодож үз, тэгээд маргааш өглөө эрт ирээрэй. «За»-гаас өөр хариу байж болохгүй. Ойлгов уу? Ер нь ч ямар хариу байх вэ дээ? Чамайг тун өндөр үнэлж байна шүү! гэснээ дахин хашхирч, аулуудаар юу ярьж байдгийг би мэднэ ээ. Максидов чинь тэнэгтээ л алуулчихсан юм... Бидэнд тэнэг улс огт хэрэггүй. Тийм цаг үе биш! «Эх орныхоо төлөө, ялалтын төлөө амь насаа үл хайрлахыг аллах тушааж байна» Энэ бол манай үеийн дээд номнол! Гэтэл тэр тэнэг... За тэр ч яах вэ. Би чамд хэлэх юмаа дараа хэлнэ. Одоо яв. Надад зав алга. Маргааш ирээрэй. Харин энэ хүндлэлийг авахгүй бол тулгаж болно гэдгийг ойлго! Цэрэг болгоод явуулна! Одоо яв! гэж Клишбиев хашхирлаа. 

	Хошууны даргын, зэрвэс бодвол нэлээд хачин шийдвэр нь тайлахад тун хялбар байжээ. Астемирын «Найдваргүй хүн болох тухай» харгалзагч Аральповын хов ч гагцаар үүнд хүргэсэн юм биш. Тэр аулын баян чинээлэг, эрхт ямбатнууд нэг бус удаа түүнийг муулж байсан, Шхальмовокийн зэргэлдээ эдлэн газартай, кабардинын хорооны даргын туслах засагт ноён Шарданов ч түүний тухай ер олигтой юм хэлдэггүй боловч, бүгдээрээ Баташевын ухаантай, мэргэн цэцэн үгтэй, хэл мэддэг, өөрөөр хэлбэл, оросоор ярьдаг, бурхны номыг тун сайн мэдэх тул хэнтэй ч ном хаясан дийлэхээр хүн гэдгийг нь заавал дурсдаг байжээ. Нөгөөтээгүүр нутагт нь түүнийг жирийн нэг эргүүл бус жегуако17 мэт хүндлэн үздэг аж. Иймээс Клишбиев нэг сумаар хоёр туулай намнахаар шийджээ. Хорооны хоёрдугаар кадий алагдсан. Өөрийнхөө тэнэгээс болж алагдсан. Кадий байлдаанд орох ёсгүй байсан боловч тэр бурхны нэгэн сахиусны юунд ч дийлдэшгүй хүч чадлын талаар цэргүүддээ ухуулжээ. Тэгтэл цэргүүд нь түүний үнэн эсэхийг батлахыг шаардсанд кадий агсан Али Максидов нуувчаас цухуймагц суманд оногдсон ажээ. 

	Хороо руу явуулж буй нэмэх хүчнийг хорооны кадий юм уу, түүний орлогч заавал дагаж явах ёстой. Аян замд ч байлдааны үед ч кадий үүрэг гүйцэтгэж чадах, нөгөөтээгүүр нэгэн «явдалтай» хүнээсээ салах завшаан олсон хурандаа энэ ажилд оруулахаар өөр хэнийг ч хайсангүй. 

	Астемир өөрийн нь хувь заяа, аягүй бол хүүхдүүдийн нь хувь заяа шийдэгдэх гэж байгаа гэдгийг ойлголоо. Тэрээр түрүүчийн эмээсэн байдал арилж, үхлийн ирмэгээс холдох мэт нэгэн алхам ухарч

	— Би тэр ажлыг чинь хийж чадахгүй ээ, ноён хурандаа гэв. 

	— Юуны чинь хийж чадахгүй гэж. Чиний чадах чадахгүйн талаар би эрхбиш бодсон юм шүү. 

	— Тэр алдар чинь надад хүндэднэ, тэгээд ч би хүүхэдтэй хүн шүү дээ. Ноён хурандаа, таны саналаас татгалзахыг зөвшөөрнө үү?

	— Хэрэв чамд миний санал таашаагдахгүй байгаа бол тушаал авах болно доо. Юу гэж бодож байна?

	— Надад өөр хэлэх юм үгүйг аллах батална, ноён хурандаа, би бүгдийг нь хэлчихсэн. 

	— Бүгдийг нь чам шиг өлөгчний хүү хэлдэггүй, би хэлдэг юм! Яриаг би дуусгахаас чи дуусгахгүй! Үнэхээр самуун дэгдээгч. Үгүй ер, миний санал таашаагдахгүй байна гэнэ ээ! Үлдсэн хугацаа маргааш хүртэл л байна. Өглөө энд бэлэн бай! Яв бодсон чинь дээр биз... Таашаахгүй байна гэнэ ээ.. Үгүй ээ ер! Юу гэх вэ. 

	Астемирыг мордоход хэдийн харанхуй болжээ. Хэдийгээр тэр бээр хүнд байдалд тулгарсан ч морио орхисон зочломтгой айлд энэ тухай нэг ч үг хэлсэнгүй, хоол ч амсалгүй гэрийн зүг яаравчилжээ. 

	Гэрийнхээ танил үнэрийг авч морь нь чихээ соотгонуулан хамраа сартгануулахад тэр бээр бага зэрэг тайвшран,

	Шөнө болжээ. Шинийн саран баруунаа хэвийж, хуайс модны танил сүүдэр, аулын захын бараа ойртлоо. Ноход залхуутай хөв хөв хуцна. Тэрээр, юуны ч тухгүй гэр орноосоо төрөлх аулаасаа гэнэт үүрд хагацна гэхэд итгэмээргүй санагдана... «Үгүй ээ юу л болдог сон болог, ямар ч байсан өөрөө л тэднийгээ орхихгүй. Яах гэж? Юуны тулд? Явж гэм ээ нь дайнд л явахгүй» гэж Астемир хатуу шийдлээ. Гэнэт,

	— Аав аа гэх аяархан дуу гарахад Астемир Люгийн дууг танив. 

	Хүү нь аавыгаа аулын захад хүлээж байгаад одоо араас нь гүйж яваа нь энэ бололтой. 

	— Лю, чи энд юу хийж яваа юм бэ? гэж мориныхоо амыг татан асуув. 

	— Аав та яагаад ингэж их удаав? Таныг шоронд хийчихсэн юм байх гээд ээж уйлаад л байна. 

	— Үгүй ээ, хүү минь, харахгүй юу, хийгээгүй байгаа биз дээ

	— Ашгүй дээ. Би Эльдартай цуг маргааш тэртэй тэргүй Нальчик орж таны байгаа шоронд очих байсан юм. Эльдар. Тембот бид хоёрыг дагуулж явна гэсэн. Маргааш тэнд генералууд бүх кабардинын хороо цуглах юм гэнэ. Би Эльдартай явж болох уу аав аа! гэх үе Астемир цааш хөдөлж, Лю дөрөөнөөс нь барьж зэрэгцэн алхав. 

	— Харин л дээ хүү минь. Үдшээс өглөө нь ухаан сайн байдаг гэдэг. 

	
Тавдугаар бүлэг

	 

	ЦЭРГИЙН БАЯР ГЭР БҮЛИЙН ГУНИГ

	Шөнө туж аавтай нь ямар нэгэн юм шивнэн хоносон ээж нь үүр цаймагц усан нүдэлсээр уцаар байртай галаа түлж, боовны гурил зуурчээ. Тун сая сэрсэн Лю Тембот хоёр хэзээ л хувцсаа өмс, Эльдартай хот ор гэхийг тэсгэлгүй хүлээнэ. Ээж нь хүүхдийнхээ яарсан харцыг үл анзааран Астемирыгаа дахиад л хот руу явуулах гэж байгаа юм шиг хувцсыг нь цэвэрлэж гарав. Харин Астемир энэ үес дугхийжээ. 

	Энэ бүхэн нэг л хачин. Эмээ ээж нь аахилж уухилж тэртээ хаяанд ямар нэгэн юм хайна. Ямар ч гэсэн хоёр хүүгийн төсөөлөн бодож асан баяртай л хавьтах юм алга. Энэ том улсууд юмыг дандаа шал өөрөөр хийх юм. 

	Өө ашгүй Эльдар хүрээд ирлээ! Энэ ч өөр хэрэг шүү. Хамгийн олигтой хувцсаа өмсөж, түүгээр ч барахгүй кавказ зөөлөн гутал, малгай тэргүүтнийг хэн нэгнээс түр гуйж өмссөн бололтой. Энэ Эльдар уу! Яг ийм байхад нь „Сарыма харвал ч! Эльдар ч гэсэн ноцтой чанга ярьж байн байн бэлэвсэн Дисагийн хашаа руу хараад байхыг бодвол үгүйдээ сүлжмэл хашааны завсраар ч болтугай Сарыма хараасай хэмээн юунаас ч илүү хүсэх бололтой. Харин хариуд нь түүний дууг сонссон нохой л тэндээс хуцжээ. 

	— Тембот, Лю, нойр ханасан уу? Надтай явах юм бол явъя! 

	— Ээж ээ, Эльдар ирлээ та бид нарыг явуулна гэсэн шүү дээ гэж Тембот санаа зовсон янзтай өгүүлэв. 

	Лю хэрсүүхэн нусаа татан зогсоно. 

	— Мэдэхгүй ээ, хүү минь. Аав чинь хэвтлээ. Жаахан дугхийгээдхэг. Дахиад л тал руу явна шүү дээ. 

	Тэгтэл Астемир сэрчихсэн гүн санаа алдсанаа:

	— Думасара, цаадуулаа явуулчих, явуулчих... Эцэг нь кадий болох кабардинын хороог хараг л дээ... гэсэнд эх нь

	— Астемир минь юунд тэгж ярина вэ? Эд нар тэнд юугаа хийх вэ дээ. Тэгээд ч эрхбиш эр улс шиг хувцаслах хэрэгтэй. Юугаа өмсгөнө? гэж санаа алдав. 

	— Яваг яваг, нойтон нүдлэх хүн цөөрнө биз... гэснээ Тембот, миний хүү Лю нааш ир гэж бага хүүгээ нүцгэн нуруу руу нь, их хүүгээ мөрөн дээр нь алгадан өхөөрдөв. 

	— Эр улс цэрэг зэвсгийг дандаа харж явах хэрэгтэй хэмээн хөгшин эх нь ач нараа дэмжлээ. 

	Думасара нулимсаа барьж ядан Люг хувцаслахад тэд Эльдартай явахад саадгүй боллоо. 

	Гэтэл харин Эльдар өөрөө Сарымагийн өмнө хээнцэрлэх горь тавьж, арга саам хийнэ. Хөршийн хашаа Хуучин янзаар нам гүм. Юу болсон юм бол?

	— Сарыма эхтэйгээ Рагим наймааны тэргэнд суугаад өчигдөр орой л хот руу явчихсан шүү дээ гэж учрыг таамагласан эмгэн өгүүлэв. 

	— Явчихсаан! Рагимын тэргээр үү? гэж Эльдар машид гайхах бүлгээ. 

	— Гайхаад байх юу байна? Рагим баян чинээлэг, өнөр өглөгч гэдгээ л үзүүлж буй хэрэг гэж эмгэн учиртай хэлбэл. Лю хүү:

	— Эльдар! Явъя л даа хоцорчхож магадгүй гэж яаруулав. 

	Үзвээс Эльдар хоргодох зүйлгүй болж:

	— За явцгаая гэлээ. 

	— Замын тэргэнд сууцгаагаарай гэж Думасара хойноос нь хашхирав. 

	— Тэгнэ ээ тэгнэ. 

	Дотроо бухимдсан Эльдар хол хол алхлан явахад Тембот арайхийн хоцорчихгүй явна. Бяцхан Лю хоцрохгүйг хичээн хойноос нь шогшино. Амьдралдаа анх удаа тэгээд цэргийн парад болох өдөр Нальчик орно гэдэг тоглоом биш билээ... 

	Хоёр хүүд нүд хужирлах юм мундсангүй. 

	Нальчик хотынхны дотор Атажукин хэмээн их л өргөн дэлгэр нэрлэх болсон цэцэрлэгт хүрээлэн голын өндөр эргийг даган тэлэх агаад тэр хүрээлэнгийн өмнөх талбайд хүмүүс овоорчээ. Хүүхэд багачууд модонд асан доогуур нь морьтой улс элдэв тэрэг, хүүхдээ тэвэрсэн авгай нар илд мэт тахир чинжаал зүүсэн черкесктэй өвгөд бөөгнөрчээ. Энд тэнд бүсгүйчүүдийн уйлах дуун сонсогдоно. Эхчүүд жагсаал дотроос хүүгээ олж харахыг хичээнэ. Зарим нь өсгийгөө өргөн алчуур юм уу, малгайгаараа даллах ажээ. 

	— Хүү минь, үр минь! Ямааныхаа арьснаас18 өчүүхэн ч холдохгүй. Чиний хойноос аллах тэнгэртээ мөргөнө... 

	— Ээж нь ч ирэхийг чинь хүлээж чадах бол уу даа

	— Миний хүү захиа бичээрэй. Би юман дотор чинь цаас хийчихсэн эрхбиш номтой хүн тааралдах биз, энд бол уншуулчих хүн олдоно шүү дээ... гэж хэн нэг хүн хашхирна. 

	— Аслан! Сахиусаа хүзүүндээ зүүгээрэй! 

	Ийнхүү авгайчууд сэтгэлийн хөдөлгөөнөө илчлэн элдвийг захин сургамжлахад өвгөд өтгөс нэр төрийг бодон чимээгүй зогсож тэдэнд ер саад болсонгүй. 

	Иш дээр нь хэрчлээс гаргасан тахир сэлэм, чинжаал морин цэргийн карабин буу тэргүүтэй бүхий л зэр зэвсэг сүр хүчнээ бадруулсан зуутууд талбай дээр жагсацгаалаа. 

	Шилдэг морьд хөллөсөн зуутын дарга нар зуут зуутын өмнө ихэмсэг жавхаатай зэвсэг, погоон нь гялалзан зогсох ажээ. Офицерууд талбайн төвд баригдсан оросын цагаан, хөх, улаан гурван өнгөт туг, цэцгээр чимэглэсэн индрээс хараагаа үл салгана. Зуутуудын урд талд морин цэргийн хорооны туг намирч, хөгжимчдийн гуулин бүрээ гялалзана. 

	Удалгүй хотын зүгээс цэцэрлэгт хүрээлэнтэй залгах шоронгийн хананы дэргэдүүр морьт цэргийн хүндэт харуулаар хамгаалуулсан гоёмсог бүхээгт тэрэг гарч ирэв. Талбай дээр хөгжим нир хийлээ. «Номхон!» гэсэн команд цуурайтав. Морьд чихээ соотгонуулан амгайгаа дуугаргана. Бүхээгт тэрэг харуулын хамт индэр лүү очив. Тэрэгнээс дивизийн дарга генерал энгэр дүүрэн одон тэмдэг бүхий, өндөр нуруутай хороон дарга, хээнцэр хурандаа хоёр гарлаа. Ёслолынхоо хувцсыг бүрэн өмссөн хурандаа Клишбиев араас нь гарч ирэв. 

	Мэдээ хүлээн авах ёслол эхэллээ. Цугларсан олон үг алдалгүй сонсохыг хичээнэ. 

	Нар таатай мишээнэ. Жагссан морьтны дээгүүр хараацай шүргэх алдан эргэлдэнэ. Хороон даргаас мэдээ хүлээн авсан генерал, Кабардын дээд язгууртнууд офицеруудын хамт индэр дээр гарлаа. Эхлээд хошууны дарга үг хэлэв. 

	— Эх нутгийн хөвгүүд ээ! Үр хүүхдүүд минь ээ! гэх сөөнгөдүү баргиа дуу талбайгаар тархаж, алдарт Кабардинын хорооны байлдааны гавьяа та нарын ялалтын тухай баярт мэдээг аав ээжийн чинь хамт бид бүхэн хүлээн суух болно. 

	Хааны төлөө, Эх орны төлөө! Ура! гэв

	Түүний дараагаар дивизийн дарга генералыг үг хэлмэгц нэгэн дээд язгуурт кабардин өвгөн түүнд хандан хэлсэн нь:

	— Хэрвээ сүрэг шувууг бүргэд удирдан нисвэл тэдний нисэлт бүргэдийн нисэлт лүгээ адил. Хэрвээ сүрэг шувууны манлайд хэрээ явбал уналтаас өөр юу ч болохгүй... 

	Язгууртны энэ төлөөлөгчийн үгээ хэлж бараг дуусаагүй байхад үндэсний маш сайхан хувцастай, нэрт адуучин Коцев нэгэн сайхан шийр цагаан морийг индэр лүү аваачив. Үүлдэр сайт энэ морь нүд нь гялалзан дүүхэлзэнэ. Мөнгөн дөрөөтэй, алтан шигтгээтэй Кабардин эмээл, алтан товруутай хазаар тэргүүтэн ч мөн гялалзах бүлгээ. Энэ бол дивизийн даргад өргөж буй бэлэг ажээ. Үүний араас ура цуурайтан, бас түрүүчийнх шиг нэгэн сайхан хөлгийг хорооны даргад барилаа. Хурандаа гардуулсан бэлгийн хариуд талархал илэрхийлж кабардинчуудын хүлээлгэж буй өндөр итгэл найдвараар бахархаж буйгаа илтгэн эх орон, хааны төлөө өөрийн биеийг үл хайрлана хэмээв. Тэр

	— Бүх л армид алдар цуу нь цуурайтан буй манай хороо ялалт байгуулаад эргэх өдөр тун холгүй гэж нэмэн хэлэхэд, талбай даяар «Ура» нижигнэн, хөгжимчид баярын марш хангинуулав. 

	Хөгжим намдмагц зуутууд индрийн хажуугаар явж өнгөрлөө. Үүнийг харахад ямар байсан гэж санана. Лю Тембот хоёр, энэ эрхэмсэг туг гялалзах хөгжим, офицеруудын нүцгэн сэлэм, винтов үүрч, папах өмссөн морин цэргүүдийн жагсаал... жигдхэн цуурайтах хэдэн зуун туурайн төвөргөөн... дуу шуу, тоос шороо, баяр бахдалын үг бүхнийг өнөд мартахааргүй тунгаан авсан хэрэг. 

	Хороо, ёслолын маршийн аясаар өнгөрөн тэднийг өнгөрөн өнгөртөл индэрт зогссон офицерууд ёсолсоор байв... 

	Морин цэргүүд баярын жагсаалаас шууд цуваанд орохоор төмөр замын буудал руу явсныг хоёр хүү үзээ ч үгүй, энэ тухай хараахан тааварлаа ч үгүй ажээ. Хорооны араас морьтой явган, хяхтнасан тэрэгтэй үймсэн олон амьтан хөдөлжээ. Лю Тембот хоёрын эцэг ч энэ хороотой яваад өгнө шүү дээ... 

	Лю шал өөр юм бодно. Орой эцэг нь эргүүлээ хийж ирээд мориноос буумагц нь гүйж очоод энэ өдөр хоёр ахтайгаа хотод хэчнээн олон сонин сайхан юм үзсэнээ ярина! 

	Гэр лүүгээ буцахдаа тэгж бодсоор явжээ. Люгийн хувьд ховор тохиолдох энэ баярт өдөр түүнд бас ихээхэн гунигт өдөр болсон билээ. 

	Сэтгэл хөдөлсөн хүүхдүүд гэртээ баяртайяа гүйж ормогц ээж, эмэг эхийнхээ царайг хараад айдас нь хүрчээ. Ээж нь шөнөөс хойш нулимсаа арчаагүй мэт бүр турчихсан ч юм шиг харагдана. 

	— Аав чинь яваад өгсөн гэж эмээ нь хэлэв. 

	— Хаашаа явчихсан гэж? Яах гэж?

	— Их л удаан хугацаагаар явсан. Тэгэх ёстой юм хүүхдүүд минь. Залим-Жери ирээд аваад явсан. 

	Ийнхүү Люгийн хувьд аавгүй байх амьдралын нэгэн үе эхэлсэн болой. 

	 

	 

	 

	ЭЛЬДАРЫН СЭТГЭЛ ГОНСОЙВ

	Эльдар ч гэсэн сэтгэл ихэд гутарч эхлэв. Цэргийн парад үзэж баяр хөөр болсноос гадна тэр бээр үзэгчдийн дунд Сарымаг ч бас хайжээ. Үнэхээр ч тэр нь ээжтэйгээ хоёул Рагимтай цуг явж байхыг олж харжээ. 

	Энэ аулд наймаачин Рагимыг хэн эс мэдэх бил ээ? Тэр бол нас ахимаг, нүд хурц, улаан нүүртэй, хууз хүн. Хурууныхаа үзүүрээр хууз шигээ хар урт сахлаа үргэлж имэрнэ. Худалдаа наймаа нь муугүй явцтай. Хэнд зээлээр өгөх хэнээс жаахан хүү татахаа андахгүй. Түүний мухлагт дэнгийн тос чихэр давс, саван, туушаа, нэхмэл үргэлж байхын зэрэгцээ хамгийн гол нь сайхан барьсан орос талх, сайхан үнэртэй боов, намар цагийн ид ажлын үеэр хадуур, өвөлдөө хадаас хүртэл байна. Энэ юмнуудаа олж авахаар хоёр сайн морь хөллөсөн өргөн тэргээр голдуу явна. 

	Яг тэр тэргээрээ Дисаг охинтой нь хот руу авчирчээ. Тэднийг тэр өдөр арайхийж олж хараад Эльдарын зүрх нэг л эвгүй болов. Мухлагийн худалдагчийн бялдууч хөдөлгөөн дургүйг нь үнэн хүргэжээ. Эльдар Сарымагийн нүүрийг муухан харж байсан ч хэдэн зуун морьдын төвөргөөн, хөгжмийн аялгуу талбайд болж буй нүд булаам үзэгдэл бүхэнд баясан автаж байгааг туяхан биеийг нь хөдөлгөөн бүр гэрчилж байв. 

	Цэргийн баяраас хойш бэлэвсэн Дисагийн хашаан дотор юу болж байгааг Эльдар заримдаа өөрөө ч анзааралгүй нэг л онцгой ажих болсноор барахгүй мухлагаас ямар нэг шалихгүй юм аваад ирж яваа Сарымаг хааяа нэг харахдаа үзэгдэхгүй алга болохыг яаравчилдаг болжээ. 

	Гэвч нэгэн удаа ингэж суугаадаа өөрөөсөө ичиж, түүнийг шууд угтан очоод тэр ч байтугай ёс журмыг эвдэн эхлэн мэндэлжээ:

	— Сайн сууж байна уу, Сарыма?

	Эльдарыг үзээд бүсгүй ч алхаагаа түргэсгэжээ. Тэр бээр ялимгүй ичингүйрэвч тун ялдам найрсгаар «Эльдар аа, аллах чиний мэндийг асууж байна» хэмээн мэндлэхэд хүүгийн сэтгэл баяраар бялхаж ийн үргэлжлүүлэв. 

	— Чамайг ээжтэйгээ Нальчикт явахыг чинь харсан

	— Өө! Бид нарыг баяр үзэх гэж очиход уу?

	— Тийм. 

	— Чи тэгээд бид нар луу очихгүй яасан юм?

	— Та нартай бас Рагим цуг явж байхыг харсан

	— Аа тийм! Тэр бид хоёрыг тэргэндээ суугаад яв гэсэн юм. 

	— За, Сарыма. Аллах чамайг тэтгэж яваг... Би явлаа. 

	— Эльдар чамайг ч гэсэн аллах тэтгэж яваг. Манай хөршийнд мод хагалж, дуу дуулж байхыг чинь би олонтоо сонсдог шүү. 

	— Тийм ээ, Астемирыг яваад өгснөөс хойш би Думасарад тусалдаг юм. Чи тэднийхээр яагаад орохоо больчихсон бэ?

	— Эльдар минь, ээж явуулахгүй юм... Даан ч тусгүй хэрэг шүү! 

	— Энэ ч үнэхээр муу шүү... За аллах чамайг тэтгэж яваг. 

	Дахиад л хүүгийн зүрх түгшүүртэйеэ цохисон нь талаар бус байжээ. 

	Нэгэн үеэс наймаачин Рагим бэлэвсэн ядуу эмэгтэй Дисагийнхаар байн байн зочлох болжээ. Тэр нэлээд башир аргаар үзжээ. Нэгэн удаа хоёрхон фунт давс авахаар ирсэн охин Рагимын нүдэнд өртсөнөөс бүх хэрэг эхэлсэн ажгуу. Охин түүний харцнаас далдиран эмээжээ. Армян сахлаа имрэн, хөлөөс нь толгойг нь хүртэл жоготой ширтсэнээ:

	— Давс гэнэ ээ... Зөвхөн давсаар яах юм 6э? Мөсөн чихэр ав л даа... гэжээ. 

	Рагим кабардинаар тун муу ярих нь Сарымын инээдийг дандаа хүргэх боловч энэ удаа түүний харцнаас ичиж зовсон түүнд инээх сүйхээ даанч байсангүй. 

	— Энэ... өөр юү ч байхгүй! хэмээн жижигхэн алгаа тэнийлгэн байсан ганц зоосоо үзүүлбэл Рагим:

	— Ээх! гэж маш инээдэмтэй бүүр Сарымаг ичиж сандрахаа больтол нь дуу алдав. 

	— Үзэсгэлэнт бүсгүй минь, наад мөнгөө эхдээ аваачиж өг! Ядуу бэлэвсэн эхнэрээс Рагим мөнгө авдаггүй гэж байна гэж хэл... Май энэ давс, мөсөн чихэр, туузыг ав. Туузыг нь чамд өгч байгаа юм шүү. 

	Охинтой нь наймаачин тун найртай хандсанд баярлаж, сэтгэл хөдөлсөн Диса хүүхэн нүүр нь улаа бутарч, муу алчуураа тайлж, зангидан ахул хүүхдээрээ шахуу охин нь тэр бэлгийг тэвчилгүй авсан нь тийм ч их нүгэл бус буюу. 

	Удалгүй Диса өөрөө мухлагт очжээ. Шинэхэн талх боовны амтлаг үнэр дандаа өлөн явах тэр эхнэрийн толгойг эргүүлэв. Үнэндээ ч хөөрхий Диса хэрчим зүсэм юу л бол өөрөөсөө урьдаар Сарымадаа юм уу, долоон настай Рум охиндоо өгнө. Тэрээр тавиуруудыг хорхойтон харж буй хүүхний нүд юу хэлж буйг худалдаачин төвөггүй ойлгожээ. 

	— Эр нөхөр минь хоёр амьтан үлдээн одсон билээ. Би гэж золгүй муу амьтан! Ашгүй яасан өгөөмөр хүн бэ аллахын тааллаар чиний хөрөнгө зөөр чинь улам арвижиг! гэж Диса яриа гаргалаа. 

	Рагим хажууд нь кабардинаар арайхийн:

	— Цаг цөвийн энэ үед лалын шашинт хүн нэгэн сүсэгтэндээ туслалгүй яах вэ гээд Рагим хэдийгээр армян үндэстэн ч лалын сүсэгтэн гэдгээ онцлон ярих дуртай тул үргэлжлүүлэн аллах бидэнд тусалж байхад бид бие биедээ туслалгүй яах вэ хэмээв. 

	— Сайхан үг байна. Юуны өмнө аллах чамд нөхөр болог! Явж тоос хөдөлгөе, Рагим нэгэн фунт талх жигнээд өгөөч, Сарыма минь өсөж байна, хааяа бас амттай юм амсуулалгүй яах вэ... хэмээн санаа алдаад хэдэн зоосоо хадгалдаг алчуураа тайлав. 

	— Сарымадаа авч байгаа юм уу? Ганц фунтээр яах юм бэ? Хонгор минь илүү ав л даа. 

	Малилзан инээх Рагимын нүүр, нэлээхэн юм үрэхэд бэлнийг гэрчилнэ. 

	Диса бүр сандран:

	— Хэзээ мөнгийг нь өгч болох вэ? гэж асуув. 

	— Яаруулахгүй ээ. Өгөхгүй байлаа гэхэд шүүхэд заргалдахгүй гээд арзайн инээснээ май ав гэж талх, чихэр, цагаан будаа боосон том боодолтой юм авч өгөв. 

	— Сайн хүн чамд аллах эрхэм жаргалыг хайрлана! Диваажингийн хамгийн сайхан газар очих болтугай! 

	Ингэснээр Рагим, өөрөө бэлэвсэн авгайн ядуу голомтод зочлон ирэх боллоо. Тэрээр бэлэвсэн авгайг хоёр охины нь хамт чихэр, мушгиа талх, цагаан будаа тэргүүтнээр дайлахын хамт заримдаа бүр шинэхэн шар тос, хувцас хийх даавуу, үсэндээ зүүх тууз бэлэглэхийн зэрэгцээ хашааны дэргэдэх хонхроос бараг холддоггүй Пари гэдэг хөгшин нохойг нь хүртэл бас мартаагүй билээ. 

	— Чи ч сайхан охинтой юм даа гэж Рагим ярина. Диса хариуд нь:

	— Тийм ээ аллах минь буцалсан ус, замын нүх аль нь ч түүнд сэв суулгаагүй билээ гэнэ. 

	Хашир эх нь охиноо зочинтойгоо хоёулхны нь үлдээх арга самбаачилна. 

	Диса бол аулын чалчаа хүүхнүүдтэй адилгүй ухаалаг хүүхэн байв. Нөхрөө оршуулж ирээд уйлж унжиж байсан бусад авгай нар талийгаачийн гэрт хэдийнээ чалчаа яриандаа орчихсон байхад мань хүн ёсыг гүйцэтгээд үг дуугүй холдож билээ. Одоо ч гэсэн ямар нэгэн юм хэдийн таамагласан сониуч хүмүүсийн асуултыг үл тоомсорлон тэдний санааг огт ойлгохгүй байгаа дүр үзүүлэвч дотроо Сарыма охиныхоо хувь тавилан өөрчлөгдөж болох тухай бодон тэр бодолдоо улам шунаг хүчтэй автагдана. Сайн хүнээс авсан бэлэгтээ баясан бяцхан Рум нь гүйж ирээд ээждээ эрээн цаастай чихэр юм уу модтой тахиан чихрээ үзүүлэхэд нь эх нь их охиноо зочны хамт саатуулахыг хүсэмжлэн Румийг дэргэдээ байлгахыг хичээнэ. 

	Рагим Сарымад дөхөж суух зөөлөн мөрий нь санамсаргүй мэт илэх гэзгийг нь оролдох бололцоог хэзээ ч алдахгүй бөгөөд өнчин өрөөсөн өссөн охин эрт алдсан эцгийн нь ор болох мэт энэ настай сайн хүний энхрийлэхэд ямар ч муу юм огт үл санахаар барахгүй харин ч сэтгэлээ тайтгаруулдаг бүлгээ. Эх нь тэр нэгэн дурсгалт улаан өндөгний баяраас эхлэн Эльдарыг үзэн ядах болсон бөгөөд өдий хир тэр үзэл нь улам нэмэгдсээр буй. Тэр нь Рагимийг эднийхээр зочлох болсноос хойш улам ч тодорхой болов. Сарыма эхийнхээ тэр дургүйцлийг үл бодон зочныг гэртээ байхад инээж нааддаг байв. Гэвч хөрш Думасарагийн хашаанд Эльдарын дуу гарахад Сарыма сүлжмэл хамар хашаа руу гүйн одох агаад эх нь аанайхан л «Сарыма хашаа өөд авирахдаа ичихэд яадаг юм ямар нялх хүүхэд биш... Ажлаа хий» гэж хангинана. Харин энэ зуур Рагим үхрийн хороо руу орж хэзээний эзэн мэт үнээний шороо болсон бөөрийг илэх буюу сахлаа имрэн зодооч тахиануудаа тэжээж буй Сарымаг харан:

	— Энэ залууханд жаахан нэмж өгөөч! Битгий харамла, наадах чинь чам шиг залуухан байна шүү дээ... Сарыма, залуухан эзэгтэй байх сайхан уу чи юу гэж бодож байна? Аан? Чи яагаад юу ч хариулдаггүй юм бэ? гэх зэргээр элдвийг шалгааж тоглох аж. 

	Харин Сарыма:

	— Би ч хөгжим дуугарч бүжиг болж л байвал илүү дуртай. Рагим чи Мусагийнд болсон үдшийг санаж байгаа биз дээ? хэмээн гэнэн хариу өгнө. 

	Харин үүнийг дурсах нь Рагимын дургүйг хүргэдэг билээ. 

	Нэгэн удаа ээжээсээ нуугдан, алимын модонд авиран хамар хашааныхныг самбаа гарган харснаас хойш Сарыма жаал зугаа юм тааварлаж эхлэв. Эльдарын дуу сонсогдохоор нь тийшээ харахаар шийдсэн бөгөөд үнэхээр цаадах нь Темботтой эрдэнэ шиш цэвэрлэлцэн тусалж байв. Лю ч тэр хавьд нь тонгочиж харагдана. Сарымагийн сэтгэл ойр хавьд хөдлөөгүй ихээр хөдөлж, зүрх нь халуунаар булгилав. Эльдартай тэр ч байтугай жижигхэн Тембот Лю хоёртой уулзахыг хориглосон нь хэчнээн шударга бус байсныг тэр дотроо их л эмзэгхэн ойлгосон билээ. Тэгээд аяархан дуугаар:

	— Лю! Тембот! гэж дуудав. 

	Түүний огцом дууг сонссон Эльдар, хүүхдүүд дорхноо эргэн харжээ. 

	— Эй Сарыма! Нааш ир! Яагаад орж ирэхээ байсан бэ? гэж баярласан Лю хэлбэл

	— Тэр чинь хүнтэй суух гэж байгаа юм гэж Тембот хэвлүүхэн тайлбарлав. 

	— Тембот чи юу ярина вэ? гээд Сарыма инээд алдсанаа би чинь хэнтэй суух болж байна, чамтай арай биш биз дээ? гэв. 

	— Үгүй ээ надтай биш гэж Тембот нөгөө л хэвлүүн янзаараа хэлээд Рагим наймаатай суух гэнэлээ. Би ээж, эмээ хоёрын ярьж байхыг сонссон гэснээ бас өөрийнхөө дүгнэлтийг доорхон нь нэмэн Сарыма чи буруу хэрэг хийж байна. Рагим хөгшин, инээдэмтэй амьтан Эльдар дээр дээ гэв. 

	— Хөөе юугаа чалчаад байна ажлаа хий. Сарыма юу хийж байгаагаа эрхбиш мэднэ... гэж ажлаа үргэлжлүүлж асан Эльдар хашхирлаа. 

	— Рагим түүнийг аваад явчихна даа гэж Тембот уруу царайлав. 

	Лю санаашрангуй нусаа татаж бүсгүйн толгой цухуйх гөрмөл хашаа Эльдар хоёрын зүг ээлжлэн харна. Сарыма дуугүй болов. 

	— Яана гэнэ ээ? Бүр аваад явчихна гэж үү? гэж 6араг айсан Лю асуулаа. 

	— Зүгээр яах вэ тэр биднийг мартахгүй... хэмээн Эльдар ерөөсөө түүнийг юманд бодоогүй мэт байдалтай тайвнаар үргэлжлүүлэн, — Сарыма чи биднийг мартахгүй тийм ээ? Сайхан мэдээрэй эрд гарчхаад намайг авгай авахад тусална шүү гэж тоглоом болгон хэлсэн боловч дуунд нь гомдол гуниг илт сонсогдоно. 

	— Сарыма? Дахиад л зүтгэлээд байна уу? Яасан ичдэггүй амьтан бэ? гэсэн Дисагийн дуу хадлаа. 

	Бүсгүйн баяртай сайхан сэтгэлийн урмыг хуу татаад хаячих мэт ээ. Ээжийнх сүүлийн үеийн элдэв битүү дохио энэ л хашхирах дуун, анхааралтай ширтэж, заримдаа жаахан санаа тавьсан харц, нүүр гараа угааж, үс гэзгээ цагт нь самнах талаар бүр их санаа тавих болсон энэ бүхэн үнэн хэрэг дээрээ юу болохыг Сарыма анх удаагаа ойлгожээ. Энэ тааварлал нь бүсгүйг бүр сандрааж, тэрээр өөртөө ч итгэж чадахгүй байтал тун удалгүй яг Эльдартай ярьсны маргааш нь Рагим тэднийд дахин ирж бүх юмны оньс тайлагдав. 

	 

	 

	 

	АЙМШИГТ ӨДӨР

	Рагимийн тэрэг хажигнасаар бэлэвсэн Дисагийн гадаа ирж зогсоход хаалга онгойж тэрэг дотогшоо явж орлоо. Энэ ховор үзэгдэл бүх л жематынхны19 сэтгэлийг хөдөлгөжээ. Баяр ёслолын байдалтай ганган хувцаслан эр хүн хивсээр бүтээсэн тэрэгтэй бусдын хашаа руу орно гэдэгт ганцхан учир байх тул хэрэг ямар ч эргэлзээгүй болов... Харин хивсний дор юу байгаа бол? Шинэхэн хүргэн нь ямар сүй авчраа бол?

	Тэрэг хяхтнаж, хөршийнхөн нь сэргэн дуу тавихыг Баташевынхан ч сонсжээ. Аз уу, эз үү ямар ч атугай Эльдар яг энэ үед хүүхдүүдийн хамт ногооны талбайд ажиллаж байв. Эльдарын уруул нь чичрэн, царай нь цайж уруугаа харсныг хүүхдүүд ажжээ. Гэвч Эльдар Тембот Лю гурвын хэн нь ч хашааны цаана болж буй хэргийн талаар нэг ч үг дуугарсангүй. Тэндээс бяцхан Румын баяртай дуун бодвол түүнийг дайлж байгаа Рагимын «Энд ч бас нэг юм бий шүү. Хантаазны өвөрт үз...» гэх дуу бас сонсогдоно. 

	— Чи яасан сайн хүн бэ! Ингэж үрлэгдэж байх хэрэг юү вэ? Аллах минь, чиний буянаар одоо хүүхдүүд минь цатгалан явах болж дээ гэж Дисаг сандран өгүүлэхэд, Рагим

	— Зүгээр зүгээр чин сэтгэлээсээ өгч байна... Танай сайхан хүүхэн хаачаа вэ? Түүнд зориулсан яльгүй юм бас байна гэж бувтнав. 

	— Сарыма гараад ир, миний энэ их чихэр боовыг хараач гэж жижигхэн Рум чанга хашхирлаа. 

	— Сарыма нааш ир! Гоо хүүхэн минь зочноо хүлээж ав гэж Диса анх удаа «Гоо хүүхэн» хэмээн охиноо нэрлэснээ, — Үгүй ээ, чи бушуулна уу гэж захирангуй дуудав. 

	Эльдар ажиллахаа бользноод анхааралтай чагнаж байв. Ордог хаалга нь хяхтнаж «Ээж ээ очлоо» гэх Сарымагийн дуу гарав. Эльдар цавчуураа авч ажилдаа орлоо. Ахмад нөхрийнхөө сэтгэлийн зовлонг хуваалцан буй Тембот Лю хоёр Сарымагийнд их л ноцтой хэрэг эхэлж байгааг ойлгон чимээгүй дүнсгэр зогсоно. Эльдарыгаа өрөвдмөөр бас сонин бөгөөд яльгүй сэтгэлд түгшүүртэй байв. Хүүхдүүд таажээ. Хэрэг явдал тун түргэн ер бусаар эргэлээ. 

	Дисагийн бархирах сонсогдоно:

	— Муу олиггүй эм бодооч! Чиний үр хүүхэд чинь цагаан талх, зөгийн балтай идэх биш үү. Миний үгэнд битгий ороосой гэж би чамайг төрүүлээ юү? Аз жаргал яг босгон дээр ирчхээд байхад эхийн сэтгэлд тэрслэг гэж би бүх насаараа өлөн яваа юу?.. Яахаараа чи ингэж бардамнана вэ? Чи муу түүний гуталд наалдсан тоосны ч үнэгүй! Намайгаа битгий нүгэл хийлгээч! Чиний эцэг чинь амьд байсан ч болоосой. 

	— Диса түүнийг зодох нь гэж Лю таамаглав. 

	Тембот Эльдарын юү хэлэхийг сонсохоор харвал тэрээр шүд зуун махран ажилласаар байв. 

	Эмээ нь үүдэндээ гарч ирэхэд араас нь Думасара ч харагдав. Хир болсон урт цамцтай, үс толгой нь арзайсан ойр хавийн охид хөвгүүд сүлжмэл хашааны цаана овооролдов. 

	Хөгшин ээж нь:

	— Яасан цаддаггүй амьтад вэ, киш киш гэж шавж гүйлдэх тахиаг хөөх зуур сэтгэл зовнисон янзтай

	— Думасара минь чи, хажи Инус зайлуул муу Узизаг яаж тамлаж байхад бид очиж тусалсныг санаж байгаа биз дээ?.. Дахиад л хүний хэрэгт хуруу дүрэх хэрэг гарах вий дээ... хэмээн үглэхэд Думасара,

	— Яаж болох вэ, манайд чинь Темботыг тооцохгүй бол эр хүн алга гэж учирлана. 

	— Ээж ээ, Диса түүнийг зодох уу? гээд Лю эх рүүгээ гүйвэл

	— Наад нусаа арилга. Бас яагаад өмдөө урчихаа вэ? гэж хариу зандрав. 

	— Тембот модоор дэгээдчихсэн юм. 

	— Худлаа! Наадах чинь дахиад л лийрийн модонд авираад байсан даг. 

	— Явж хоолоо идэцгээ... Эльдар гэр лүү орооч, хооллох цаг болоод байна. Шар үнээ ч хүрээд ирлээ. 

	Үнээ нь үнэхээр хаалганы дэргэд ирчихсэн аяархан мөөрч байв. 

	Хажи Инусын хуучин байшингаас Баташевынхыг тусгаарлах сүлжмэл хашааны нөгөө тал руу чив чимээгүй байв. Тэнд байшинг нь түгжин хадсан учир дөрөв дэх жилдээ ийнхүү нам гүм байгаа ажээ. Талийгаач хажигийн холын төрөл түүний голомтыг залгамжлах ёстой. Эльмурзов Нургали гэгч нь Диса эхнэр, хоёр охиндоо санамсаргүй ортой болж харин Баташевийнд Лю хүү төрсөн тэр жилийн нэгэн дурсгалт үерээс хойш төрөлх аулаа орхин талийгаач ахынхаа адил алс хол бадарлан явсан бүлгээ. Тэгээд ч дайн дажин эхэлж энэ нэгэн бадарчны тухай мэдээ сураг тасарсан билээ... 

	Эльдар хоёр хүүхдийн хамт агшаасан шар будаан дээр гашилсан сүү хийж их л ёсорхог идэхийг үзвэл бүгд нам тайван болсон мэт. Гэр бүлийн ёс горимын дагуу эрэгтэй хүн байхад бүсгүй хүн ширээнд суух учиргүй зөвхөн үйлчлэх ёстой билээ. Харин Эльдар нэг л дүнсгэр суух бөгөөд бүсгүйчүүд санаа зовнисон харцтай бүлгээ. 

	Эмээ нь үнээгээ саахаар гарлаа. 

	Гэнэт түүний бархирах, мөн эмэгтэй хүний дуу сонстов. 

	Думасараг мэгдэн гүйж гарахад өөдөөс нь хувхай цайсан Сарыма:

	— Эгч минь намайг авраарай! Манай эх намайг аллаа! хэмээн салганан гүйв. Охиныг тэврэн авч:

	— Юу болоов? Яагаа вэ? гэж Думасара шалгаалаа. 

	Тун саяны, Сарымагийн шурган гарч ирсэн нүхээр, хэдийгээр гоёлын хувцастай ч хэдийн сэгсийж гүйцсэн Диса урт шор барьсаар чихэж буйг хувин барьсан хөгшин эмээ хашаан дотроос нүд салгалгүй ширтэн байлаа. 

	Ууртаа улаан галзуу болсон Диса:

	— Чамайг би заавал ална даа! Төрөхөд нь жинтүүгээрээ дарж алах минь ч яалаа! Чиний зөрүүд занг дийлэхгүй бол аллах тэнгэр миний дайсан болж,хоёр нүд минь дахиад бүү гэрэл гэгээ үзэг!.. Ээ муу завхай эм! Бүх насаараа миний хүзүүн дээр суух... Энгийн алах ч багадна! Намайг оруулаач! гэж хашхична. 

	Тэгсээр нарийн нүхээр арайхийн чихэн гарч ирээд охин нь орж нуугдсан байшин руу ухасхийлээ. Думасара замыг нь хаан:

	— Гэртээ хар үйл үйлдэхийг чамд хэрхэвч зөвшөөрөхгүй. Тэр миний гийчин, би түүнийг хамгаалах... 

	— Би өөрийнхөө гараар түүний хүйсийг тэмтрэхгүй бол аллах намайг ниргэг! Гараад ир муу өлөгчин! хэмээн улангассан Диса шороороо даллав. 

	Эльдар Тембот хоёр Думасарад туслахаар ухасхийв. Лю гингэнэтэл орилж буланд хоргодсон Сарыма ч хүүхэд шиг уйлж гарлаа. 

	Эльдар үүдний гадна талд тэнхээт биеэрээ таглан гараа алдлан зогсов. Базынхаа хашаанд орилоон шуугиан гарахыг сонссон Баляцо өвөө хаалганаас нааш гүйж харагдлаа. 

	Эльдарыг үзсэн Диса хахир муухай дуугаар:

	— Өө! Чи бас энд байгаа юу! Завхарсан этгээдүүд! Яана гэнээ, та нар! Гуйлгачин боол чи, замаас зайл! гэж бархирав. Тэгээд Диса шороо далайтал, самбаат хүү Тембот барс мэт хоромхон зуур үсрэн шорыг нь хоёр гараараа зууран авснаа өвдсөндөө бархиран дорхноо тавьчихлаа. 

	— Наадах чинь час халуун байна шүү! 

	Диса шинэ хүргэн хүндэт зочиндоо зориулан шарж байсан махныхаа шороор зэвсэглэчихсэн хэрэг байжээ. Улайссан төмөр Темботын алгыг түлчихжээ. Думасара Эльдар хоёр Тембот руу ухасхийтэл Диса ч хаалга руу дайрав. 

	Лю яаж ухаарсан юм тэгээд хаанаасаа ч тийм хүч гаргасан юм! Ганцхан ухасхийж урт сандлыг хаалга руу тавьтал Диса бүдрэн уналаа. Тэгээд

	— Ээ шуламсын барлагууд гэж чарлав. Люгийн ийн саад тотгор тавих хооронд Эльдар хаалган дээр эргэн ирж хааж зогсоод:

	— Яасан ч оруулахгүй аллахыг гэрч барьж хэлье! Яв... гэж шууд хэлэв. 

	Энд хэдий нь ирсэн Баляцо:

	— Би ч гэсэн чамд хэлчихье. Муу юм болоогүй дээр эндээс өөрөө явахгүй бол улаан тавхайгаараа газар хагална гэж мэдээрэй! гэв. 

	— Та нар миний охиныг өгнө үү, эсвэл би энэ муу байшинг чинь зомгол болгоод өгье гэж аллахын нэрийг барин тангараглана! Нас ахимаг ч гэсэн энэ авгай хэчнээн хүч чадалтай байсан гэж санана! 

	Тэгтэл тэр жил Аральпов цацагт хяруулыг нь алахад загнасан шигээ Дисагийн уур намжин шалан дээр лагхийтэл суугаад:

	— Охиныг минь надад өгөөч! Шинэ хүргэний минь өмнө миний нэрийг битгий бузарлаач... Тэр... тэр... гэж гуйж гарав. Түүний нь Баляцо тосон авч

	— Тэр юү гэж? Хэн юм тэр чинь? Чиний худалдаачин Рагим уу? Чи түүнд охиноо өгснөөрөө юу гийгүүлж байгаагаа мэдэж байна уу? Сарыма бол түүнд чихэр, Сарымад бол тэр чинь өөрийг нь хүлхэж хөхөх гэсэн шулга шүлс нь гоожсон шүдгүй ам... Диса чи даанч ичмээр юм гэв. 

	Хүүгийнхээ түлэгдсэн алгыг шавардаж байсан Думасара:

	— Энэ чинь бүр нялх амьтан шүү! гэж саналаа нэмэв. 

	Тембот эх рүүгээ шигдэн Эльдар луу тун хариуцлагагүй алдаа гаргасанд өршөөгөөрэй гэсэн мэт гэмшингүй харна. 

	Харин суларч сульдаад бараг муурч унасан Диса авгай сургаал зэмлэл, охиныхоо эхэр татахын алиныг ч сонссонгүй... 

	Нөгөө хүргэн яасан бэ? Рагим яачхав?

	Тэр бээр аманд нь өлгөсөн ууттай эрдэнэ шишийн үрээс амтархан идэж буй морьд, хөгшин Пари нохойныхоо хамт хэсэг байзнав. Нүдэндээ хөлхтэй, нүүрэндээ сэвхтэй хөтөч хүү Муто саяны дэгдсэн хэргийг үл анзааран хуучин зангаараа хоромхон зуурд тэргэн дээрээ дугхийсэн тул түүнийг хань болно гэж бодсоны ч хэрэггүй. 

	Бэлэг сэлтийн юмнууд тэрэгнээс арай ч бүгд буучхаагүй байв. Тэнд хүүхэн хадам хоёрт зориулсан хувцасны даавуу, өндөр өсгийтэй шаахай, Румд өгөх хүүхдийн цамц зэрэг зүйл хоцорсон байжээ... 

	Хэрэг явдал нь тун буруу тийшээ хандаж буйг таамаглан энэ ичгүүрт явдлаас аль болох хол байх нь зүйтэй гэж бодсон Рагим сая сэхээ авч

	— Хөөе Рагим толгойгүй тэнээг! Чиний их өгөөмөр сэтгэлийн чинь шан энэ дээ! гэж өөртэйгөө ярьснаа, хүүш Муто, залхуу бөөн мах минь! Сэрээч! хэмээв. 

	Муто эзнийхээ сэтгэлийн зовлонг даанч тоосонгүй. Харин бяцхан Рум л сайхан зант Рагим өөрийнхөө бэлгийг хайж бүх л хайрцаг сав, өнцөг буланг онгичиж буйг сонирхон гайхширан зогсов. Рагим тууз, ороолт, толь аль гартаа дайралдсан бүхнийг тэрэг рүүгээ зөөсөөр, Румын их л хайрладаг зөөлөн гуталд хүрэхэд:

	— Чи наадахыгаа битгий хөдөлгө, ээж ирээд загнана. Ээж намайг ч наадахад чинь хүргэдэггүй юм гэж сануулав. 

	Дисаг ирэхээс өмнө бүхнийг амжуулахаар шийдсэн Рагим:

	— «Битгий хөдөлгө!», «битгий хөдөлгө!» гэнэ шүү. Муто! Ээ залхуу мал чинь дахиад унтаад өгөв үү! Муто, май энийг тэргэнд хий гэж бувтнав. 

	Тэр гутлыг нь Муто ер тоомсоргүй тэрэг рүү аваачлаа. Тэгтэл чимээгүй алмайрч байсан Рум цөхрөн уйлж гарав. 

	— Аа яа, яасан муу жаал вэ! Чамайг зодвол таарна. Битгий бархираад бай. Май энэ чихэр. Рум чихэрт тайтгарч харин Рагим өөрийгөө зөвтгөн:

	— Рагим, чи ч мөн тэнэг загнаж дээ хөөрхий! Яаж мэхлэгдсэнээ мэдэв үү... гэснээ Муто эргээрэй явъя хэмээв. Цаадах нь

	— Явах л юм бол явъя л даа гэсээр хашааны хаалгыг онгойлгон байрандаа ирж суув. 

	Хашаа гараад эргэж хаалгаа хаах гэвэл, Диса учирч болзошгүй хэмээн айсан урагшгүй хүргэн яаруулжээ. Тэрэг гудамжаар тачигнаж, ноход араас нь элдэн, хүүхдүүд хашаанаас толгойгоо цухуйлган харцгааж, хүүхнүүд тоосон дунд алслан холдох тэрэгний араас харцаараа удтал үдээд хаалганыхаа дэргэд хэсэг хэсгээрээ ер бусын энэ үйл явдлын тухай удтал хөөрөн ярилцав... Гэвч хамгийн сонирхолтой нь болоогүй байлаа. 

	 

	 

	 

	АЙМШИГТ ШӨНӨ

	Сарымаг яаж ч ятгаад гэртээ харьсангүй нь Лю Тембот хоёрт их л азтай хэрэг болов. Тэрээр Думасараас өршөөлдөө үлдээхийг уйлан хайлан гуйжээ. Багачууд, нэгтэйгээр Сарыматай хамт байх болсон, нөгөөтээгүүр эх, эмээ хоёрынхоо хамт түүнийг хамгаалалцах болсондоо тун урамтай байлаа. Бас жаахан шогч Тембот гологдсон хүргэнд «Нойтон уруулт Рагим» гэж хоч хүртээсэнд, хэзээний төлөв даруу Думасара хүртэл үүнийг сонсохдоо үнэн сэтгэлээсээ инээд нь хүрчээ. 

	Сарыма, эрт орой хэзээ нэгэн цагт гэртээ харих болно гэхээс яс нь хавтайх шиг болно. Зөрүүд эх нь түүнийг яагаад ч өршөөхгүй, яг өөрийнхөөрөө болгох гэж зүтгэх нь мэдээж. Тэгээд гэртээ харь гэж шахаж шаардахгүй байгаа нь цаанаа бас нэг этгээд санаа агуулсных юм болов уу? гэж Сарыма бүр ч зовно. 

	Диса охиноо авъя гэвэл дор нь аваад ирэх эрхтэй хүн, даанч шунаг сэтгэлдээ автан түүнийгээ хайрлахгүй байна гэж амьтны хэл ам болохгүйн тулд бүхнийг зохицуулахаар шийдэж ер яаравчилсангүй. 

	Тэгтэл ч удалгүй Рагим мухлагийнхаа үүдэнд түүнийг олж харав. Тэр бээр юу болохыг хүлээн үймэрч, нэгэн хэсэг зузаан даавуу хэмжээд ер завгүй байгаа дүр үзүүлж зогсох ажээ. 

	— Рагим сайн байна уу? гэхэд өөдөөс нь ч харалгүй

	— Аан сайн байна уу! Тавтай биз дээ?

	— Амь зуулга муу. Аллах тэнгэр өршөөл хайрыг уур хилэгнэлээр сольжээ. Аллахад би ямар нүгэл хийлээ? Ухаан муут охиныхоо сайн сайхан амьдралыг үзэхийг хэчнээн хүсэж байгааг минь чи мэднэ шүү дээ. 

	Өгсөн бэлгээ буцааж хулгайлсны нь цухуйлгаагүй болохоор Рагим арай өөр дуугаар

	— Диса минь! Би чамд юугаа ч хайрлахгүй байсныг чи мэднэ, тэгтэл чиний охин чинь намайг доромжиллоо. 

	— Тийм ээ буянт хүн чиний түмэн зөв. Аллах чамд энэ өршөөлт нэр хайрласан нь тун жирийн юм биш дэг ээ. Чамайг буруушаах юм надад өчүүхэн ч үгүй. Ачийг умартагч эмээс юмаа буцааж авах нь чиний эрх. 

	— А-яа-яа, Сарыма намайг даанч бодсонгүй. Миний өгөх гэсэн юмны оронд юутай хоцров доо? Хүний гэрийн мухар сахиж, бас тэгээд нэрээ хөөдөн... хэн бил ээ? тэр нэг залуу чинь... а-яа-яа! 

	— Хэлээд яах вэ, Рагим минь! 

	— Тэр муу хархүүтэй надад ярих юм бий! Би жигит биш, жирийн нэг худалдаачин. Гэвч худалдаачин гэдэг маань эр хүн биш гэсэн үг огтхон ч биш шүү. 

	Рагим, өөрөө хааш явж байгаагаа ч мэдэлгүй Дисаг даган хөдөлжээ. 

	— Рагим чиний түмэн зөв! Жинхэнэ тулаад үзвэл хэн нь дийлэх нь мэдэгдээгүй л байна шүү... Үгүй ээ, Рагим Сарыма заавал чиний гэргий болно. Хэрэв цаадах чинь ухаан муугаасаа болж ичиж маяглаад байгаа бол чамайг бусад эрчүүдийн нэгэн адил л хөдлөөсэй гэж бодсон хэрэг... Тэгсэн хэрэг... Хүүхэн хүн ер юу эсийг хүсэх вэ дээ... Тэгсэн л хэрэг... 

	Рагимын нүд нь гялалзан хамаг л анхаарлаа Диса руу хандуулжээ. 

	— Диса чи чинь юу хэлэх гээд байна?

	— Би юү? Амархнаас амархан юм хэлэх гээд байна. Чи сүйт бүсгүйгээ хулгайлах хэрэгтэй. 

	— Хулгайлах ий?! 

	— Тийм! Сарыма, Думасарагийн үүдний өрөөний цонхон тушаа унтдаг юм. Цонхыг нь онгойлгоход л гүйцээ. Чамд сайн морьд, тэрэг байна... Тэгээд ч чиний хойноос хэн хөөх вэ дээ? Чамтай хэн эрх булаацалдах вэ, Рагим? Би үүнийг л хэлэх гэсэн юм. 

	Рагимд Дисагийн хэлснийг сонсоход үлэмж таатай, сэтгэлдээ дүрслэн бодвоос хорхой хүрэм байжээ. Үнэхээр ч, айхгүй л бол Сарыма гарт нь орох байлаа. 

	— Диса, чи тун зүйтэй юм боджээ. Чи надад тусална биз дээ?

	— Аллах тэнгэр гэрч болог! Туслалгүй яах вэ! 

	Ингээд хуйвалдагчид ажилдаа оров. 

	Юуны өмнө зоригтой, хүч чадалтай үнэнч туслагч хэрэгтэй байв. Хорт санаа өвөрлөж, муу юм сэдсэн газар мөнгө туслахгүй цаг байдаг бил үү? Рагим, түдэлгүй танил худалдаачнаараа дамжуулан боломжийн залуу оллоо. Балкарын Батога аулын перс наймаачны хүү Абдул олигтойхон шан хүртээвэл хэрэгт оролцохоор болжээ. 

	Тэргээ сайтар тосолж дугуйг нь таараар найдвартай ороожээ. Гарахынхаа өмнө Абдул хөтөч Муто хоёр орос архи зэгсэн балгасан аж. 

	Тас харанхуй шөнө болов. Диса хөршийнхнийгөө хашааны цаанаас оройжингоо ажиглажээ. Сэдсэн хэрэгт нь хэн ч юу ч саад болохооргүй байлаа. Гал тогооны хажуугийн өрөөний цонхоор охиныхоо барааг хоёр ч удаа зэрвэсхэн харсан бөгөөд тэнд хоёр банди хөгшин эхтэйгээ унтдагийг Диса мэднэ... Гэвч, одоо тэнд нь Думасара ч бас унтдаг байж болох юм. Тэглээ ч гэсэн яадаг юм бэ! Эр улс л аюултай, түүнээс авгай нарыг аргалах хэрэгтэй үед жаахан айлгачихад ер юу байх вэ. 

	Астемирыг явснаас хойш хүүхэд шуухадгүй нэг өрөөндөө унтдаг болсон учир Дисагийн таавар зөв байжээ. Тэд бүр эрт найман цаг болов уу үгүй юү орондоо орцгооно. 

	Сарымад цонхны доорх вандан дээр ор засаж өгчээ. Шөнө дөлөөр хэн нэг нь хашаанд орж боломжтой үеийг хүлээн суух хэрэгтэй байв. Тэгээд бололцоо гармагц дотогш дайрч ороод Сарымаг толгойг нь битүүлэн явуулын хүний нүднээс зайдуу тавьсан тэрэг рүүгээ тэврээд л гүйвэл гүйцэх нь тэр. 

	Абдул тэр ч байтугай хашааг эвдлэн морин тэрэгтэйгээ Баташевын хашаанд орох санал гаргасан боловч тэр нь хулгайн хэрэгт өөрийн нь оролцсоныг батлах баримт болно хэмээн үзэж Диса өөр санал гаргав. 

	Абдул Рагим хоёрыг олзоо хашаан дээгүүр шидэнгүүт Диса хаалга онгойлгон өгч тэрэг хар хурдаараа Абдулын эцгийнх рүү Батога орохоор одох ёстой байв. 

	Бүх хэрэг сэтгэлчлэн бүтэхээр байлаа. Тэгээд ч эхэндээ яг л санасан ёсоор болов. 

	Тоноглосон тэрэг Дисагийн хашаа руу чимээгүй явж оронгуут эзэгтэй араас нь хаалгаа хамхив. Рагим булиа Абдул хоёр Баташевын байшингийн довжооны хавьцаа бутанд байраа эзлэв. Диса ч гөрмөл хашааныхаа тэнд зогсжээ. 

	Рагим нэг үе аюул болохоос айн, дотроо ихэд хулчийсан боловч «ер нь хэрэв хэрэг буруудлаа гэхэд юунд хүрэх вэ» хэмээн эргэцүүлэн бодоод «гавьтай юм болохгүй» гэж тайвшрав. Хэн түүнийг буудна гэж дээ? Хэн түүний урдаас чинжаал барих бил ээ? Жаалхан Тембот эсвэл бяцхан Лю юү?.. Гэлээ ч гэсэн тэр Абдулыг гэрт ор гэж тушаажээ. Цаадах нь кабардинаар маруухан учир, цонхон тушаа унтаж буй хар үстэй залуухан, Рагимын тодотгосноор «бүр залуухан» од мэт хөнгөн бүсгүйг хулгайлах хэрэгтэй гэдгийг л арай чүү ойлгожээ. Шанд нь дахин сайтар дайлж, дээр нь нэг зуун рубль өгөхөөр амлажээ. 

	Тэгтэл ч хаалга хяхтнан довжоон дээр нэг хүн гарч ирэв. Тэр нь Думасара ажээ. Тэр байшингаасаа холдон явав. 

	Рагим Абдулын хавирга руу хүчтэй ёвортол цаадах нь онгорхой хаалга руу үсрэв. Рагим Думасараг ирж явах вий хэмээн харуулдана. 

	Лю тэр шөнө Сарымагийн хажуугаар хэвтжээ. Нойрон дунд нь хэн нэгэн хүн дээрээс нь бөхийж байх шиг санагджээ. Ээж нь унасан хучлагыг нь дандаа засаж өгдөг болохоор ээжийнхээ танил дасал болсон гарыг хүлээж хэвтэв. Гэтэл ээж нь биш нэгэн этгээд түүний дээрээс архи ханхлуулан амьсгаадаж байв. Нүдээ нээтэл сэгсгэр том толгой аварга урт гар харагдав. Лю хашхиран босон харайлаа. Сарыма ч сэрж аюулт үзэгдэл рүү үл ойлгох харцаар ширтэв. Тэр аймшигт гар Сарымаг шүүрээд авлаа. Бүсгүй дуу алдан Люгээс зуурав. Тэр хоёр бие биеэ тавихгүй зууралдан зогсоход, хэрцгий этгээд хажуу тийш ухасхийн зайлснаа аймшигт дуугаар:

	— Рагим нааш ир! Туслаарай Рагим! гэж хашхирлаа. 

	Шударга Абдул ухрахыг бодсонгүй. Гэтэл хаа байх вэ! Үүдний тэндээс хашхирах дуу гаран Думасара хүүхдүүддээ туслахаар гүйж ирлээ. Харин Рагим аль хэдийн хашаа даван тэргэндээ суугаад, айсандаа «Ээ тэнэг, ээ тэнэг» гэж үглэн босго давмагц морьдоо шавхуурдаж эхлэв. 

	— Дээрэмчид! Хулгайч! гэх дуун Баташевын хашаанаас хадна. 

	Абдул ч байшингаас ухасхийн гарав. 

	Шөнийн дуу шуугианд сэрсэн хөршүүд нь юу хандсанаараа зэвсэглэн Баташевын хашаа руу гүйлдэв. Энд тэндгүй ноход хуцалдана. 

	Абдул мэдэгдэхгүй явчих санаатай байв. Тэгтэл халтирч гүнзгий шуудуунд унаад, шал нойтон арайхийн гарч, цэцэрлэг, эрдэнэ шишийн талбай дамжин, Рагимыг хараасаар тэр газар мэдэхгүй аулаас зугтлаа. 

	Диса амьд үхсэн хоёрын хооронд Рум охиноо тайвшруулан гэртээ хоргоджээ. 

	Ингэж бяцхан Лю өөрөө ч мэдэлгүй Диса авгайн нарийн төлөвлөгөөг нурааж, тэр жилийн найран дээрх шигээ Сарыма эгчийнхээ хувь тавиланд нөлөөлжээ. 

	... Үүнээс хойш Рагим удтал үзэгдэхээ больж, мухлаг нь цоожтой хэвээр, харин хов жив хэлэлцэж, сэтгэл ханасан улс аар саар юм авахын тул хот юмуу нөгөө аул орохоос өөр аргагүй болж шийтгүүлсэн бүлгээ. 

	
Зургаадугаар бүлэг

	 

	ЭР ЗОРИГИЙН СОРИЛТ

	Эрхэм сайн чанар хүмүүст адил хуваагдсангүй. Зөвхөн энэ чин үнэнийг дахин дахин сануулах мэт эр зоригийн тухай яриа аймхай хулчгарын тухай яриатай үеийн үед сүлжилдэн ирсэн билээ. Хэрвээ хүмүүс аль нэг хулчгар этгээдийн тухай яриа сэдвээс дорхноо л бахдам зориг хүчийг илтгэх жишээ татахаа яаравчилна. 

	Астемирыг явснаас хойш манай Шхальмивокод яг л ийм хэрэг боллоо. Хэрэв Сарыматай холбогдон нэр нүүрээ барсан аймхай хулчгар Рагимын тухай яриа, дэгдвэл хэдий хүүхэн хулгайлаагүй ч хошууны даргын таалалд тэрслэн түүнээсээ болон холдоход хүрсэн Баташев Астемирын эр зоригийн тухай дурсана... 

	Рагим, эр хүний шалгуурыг давж чадалгүй, өөрийнхөө сэдсэн хэрэгт ичгүүртэй балран унасан бол Астемир эр зоригийн бүр ч хүнд шалгалтад соригдсон билээ. Одоо энэ тухай өгүүлсүү. 

	Астемирын алга болсон тухай, хамгийн түрүүнд Гумар л донгосох ёстой. Энэ чинь цэргийн албанаас оргосонтой яг адилхан хэрэг! Энэ бол эх орон, хаан төрийн албанаас шууд зайлсан хэрэг! Гэвч Гумар өөрөө тун эвгүй урхинд оржээ. Тэрээр Кабардинын хороог үдэн гаргах өдөр баахан юм балгаж ам халсандаа болоод, Астемирыг надаас өөр хэн ч ингэж буух мөр, буцах замгүй цөлж чадахгүй гэж онгирон ярьчихсан юм сан ажээ. 

	Астемир заавал хэрээстэй эргэж ирнэ гэж Диса бах нь ханасан мэт хашхичиж байв. Тэгэхдээ тэр лалын сүсэгтэн хүнийг бузарлан гутаадаг хэмээн үздэг буруу номтнуудын хүзүүндээ зүүдэг хэрээсний тухай ярьсан юм байжээ... 

	Хүмүүсийг санаа авах үе, Астемир бүр холдчихсон байжээ. 

	Эхлээд эхнэрийнхээ төрөл төрөгсөд болох эртний найз нөхөд адыгейчуудын дунд бүгж байв. Эдний дунд хэдэн жил ч байсан аюулгүй бүлгээ. Гэвч гар хумхин бүгэн суух нь түүний араншинд даанч нийцэхгүй байлаа. 

	Хамгийн ойрхон Армавир хэмээх худалдааны хот байх бөгөөд энэ нь кабардинаар Шхашохиж буюу толгой худалдан авах газар гэсэн үг аж. Хамжлагат эрхт ёсны үед хамжлага нарыг энд авчран худалдаалах эсвэл золиогоор сулладаг байжээ. Тэгэхэд одоо Астемир, зөвхөн эхнэр хүүхэдтэйгээ уулзахын тулд толгойгоо өгөхөд ч бэлэн байгаагаа гуньхран бодно. Одоо хэсэн яваа энэ гацаа сууринуудаар, анх хурим хийж Думасаратайгаа хоёул залуухан ч байж, адыгейгээс Кабард орох замдаа бараг бүгдэд нь бууж явсан тул их л танил билээ. Энэ бүхнийг дурсан санахад яахан сэтгэл догдлохгүй байх вэ?

	Тэр үед, эх нутагтаа буцаж ирсэн нэгэн баян, язгуурт адыгейн баярын найран дээр анх Думасаратай танилцаж тэдний ах дүү нар Астемирт ер нүүр тал өгөхгүй байсан сан. Эцэг эх нь охиноо кабардинтай суулгах нь байтугай энэ тухай бодохыг ч хориглож байв. Ах дүү нар нь Баташевыг

	— Энэ сайн эрд галдаа хийх ганц цуцал ч байхгүй гэлцэнэ. 

	Харин Думасара хувь заяагаа өөрөө шийдсэн юм. Тэр бээр зүрх сэтгэл нь тэмүүлж буй дурлалт хонгор Астемирынхаа тухай, энэ тэмүүллийг нь хавчин барьж буй хатуу ширүүн ах нарынхаа тухай дуу зохиожээ. Зүрх сэтгэлд хоногшсон энэ яруу дууг хүмүүс дор нь таалж маргаашхан нь аулаараа хэд хоногийн дараа бүх л адыгей даяар дуулж байсан билээ. Тэгээд бүсгүй дүүдээ аз жаргалыг үл хүсэгч тэр ах нарыг нь газар сайгүй буруушааж эхэлсэнд тэд аргагүй бууж өгчээ. Түүгээр ч барахгүй сэтгэл харамгүйн баталгаа болгож сүй авахаас татгалзжээ. 

	Өнгөрснийг ийнхүү дурсахдаа, амьдрал элдэв санамсаргүй тохиолоор дүүрэн болохыг Астемир нэг бус удаа бодсон билээ. Одоо ч гэсэн дээ: Өчигдөрхөн хурандаа Клишбиев түүнтэй найз нөхөд шиг илэн далангүй ярихаар аймшигт Аральповыг өрөөнөөсөө гаргаж байсан. Өнөөдөр гэхэд нөгөө л эргүүл Астемир маань өнчирсөн оргодол болчхоод маргааш юу болохыг үл мэдэн явна. Магадгүй, сайн сайхны эхлэл ч байж мэдэх юм! 

	«Чи хувьтай төрсөн хүү» гэж хөгшин эх нь байн байн ярьдаг сан. Астемир ч энэ үгийг үе үе дурсан бодно. 

	Удалгүй Астемирын хамаатны нэг хүн түүний тухай нутаг усандаа нэртэй адууны панзчин Мурадов гэгчтэй танилцуулахаар амлажээ. Ингээд тэнэх замын төөрөг нь Астемирыг энэ хүний гэрт авчирсан бүлгээ. 

	Энд л Астемир эр зоригийн сорилтыг давах хэрэгтэй боллоо. Дураараа, овилгогүй Мурадовт, Терек голын эргээс Кубань дахь адууны хашаа хүртэл хэдэн хоногоор эмээлээсээ буулгүй морьд хөөх тэсвэртэй адуучид хэрэгтэй байж. Энэ ч бага хэрэг. Тэр ер нь өөрийнхөө өмнө өвдөг чичрэхгүй явж чадах чин зоригт сайн эрсүүдийг ажилд авдаг байлаа. 

	Мурадов морины хулгайч, хулгайны морьдыг гүйлгэдэг улстай л ажиллах болно гэдгийг анхныхаа үгээр л Астемирт ойлгуулав. 

	Тэгээд огт санаандгүй мэт:

	— Жираслан тайж гэж дуулсан уу? хэмээн асуухад юуны тухай асууж буйг нь гадарласан Астемир яг л өөрийн нь дуугарсан өнгөөр:

	— Сонсож л байсан юм байна гэж хариулав. 

	— Миний хань хамсаатнууд зориг самбаа, юугаараа ч Жирасланыхаас дутах ёсгүй. Чи тийм байж чадах уу?.. Хөгшин шхо Мурадовыг хэн ч дөрлөж чадахгүй, хөгшин чоно би ч өөрийнхөө хүнийг гай зовлонд орхихгүй. Миний удирдлагын дор олон янзын улс бий. Гэвч эзнийхээ сайн сайхны төлөө тэд юунаас ч буцдаггүйгээрээ адил улс байгаа юм. Чи хаанахын хэн бэ гэж би чамаас асуухгүй. Чи зөвхөн миний өмнө ямар байх нь л сонин байна? Тэгэхээр өөрийгөө үзүүл дээ, хөгшин шхо хүлээж байна хэмээв. 

	Хөгшин шхо буюу хөгшин чоно гэж Мурадовыг нэрлэдэг нь дэмий үг бус бөгөөд өөрөө ч энэ хочноос ор цээрлэдэггүй ажээ. Үнэхээр ч чонон шар нүдтэй буурал суусан энэ шөрмөслөг эр саарал черкеск өмсөж явах нь саарал боохойтой үнэхээр төстэй. Зүүн гараа халааснаасаа ер гаргахгүй. Тэрээр орос японы дайнаас георгийн хоёр хэрээс одон, өрөөсөн гартай буцаж ирсэн билээ. Гар нь шархадсаны улмаас мэдээгүй болон хатсан юм сан ажээ. Одоо бол хулгайлсан морьдоо армид зарж, өөртөө ч олзтой оросын морин цэрэгт ч ашигтай эх оронч үйлсээ үргэлжлүүлэн буй хэмээн бодох ажгуу. 

	Мурадов ийм л хүн байжээ. 

	Астемирт шилж сонгох зам байсангүй. Ийм оргодол хүн хаашаа явж, хэнээс ажил хайх бил ээ?

	Мурадов түүнийг адууныхаа хашаанд авчрав. Шинэ хүнийг яахин авчирсныг албат нар нь төвөггүй ойлгожээ. Нэгэн сайхан эмнэг саарал үрээг хашаанаас гаргав. Хамраа тачигнуулан хамаг бие нь чичирч ойртсон улс руу догшин нүдээр хялалзана. Хоёр ханхар залуу цулбуураас нь барьжээ. 

	— Ташуур! хэмээн Мурадов хэнд өгөхийг дохивол адуучид тушаалыг биелүүлэн мориноос холдов. 

	— Ямар нэртэй морь вэ гэж Астемир асуув. 

	— Емлиж гэхдээ чи өөрөө нэр өгч болно шүү. 

	— Тэгье би Пох гэж нэр өглөө. Зайлаарай! гэж хашхирлаа. Нөгөө хоёр нь мориноос ногтыг нь мулт татангуут зайлав. Астемир дэлээс шүүрэн хоромхон зуур үсрэн мордлоо. 

	Морь нь ухасхийснээ урилгагүй эзнийхээ хөлийг хазах гэж дороо эргэлдэв. Астемир ч түрийнээсээ ташуураа суга татав. 

	Морь цоройход тэр бээр улам давирав. Эмнэг үрээ хүзүүгээ даран хашаан дотуур нисэх мэт хуйлахад зөөлөн газар туурайн хэмээр өм өм шидэгдэнэ. 

	Мурадов бахархсандаа бүр чарлаж байв. 

	Астемир эмнэгээ дор нь зогсоолоо. Амнаас нь уур савсана. Морины нүд хуучнаараа догшин сүртэй гялалзавч булгихаа хэдий нь больжээ. Гэвч тулалдаан үүгээр зогссонгүй. Мурадовын өөр юу шаардахыг хүмүүс хүлээж байв. 

	— Тэр эргийг харав уу? гэж Астемирээс асуулаа. 

	— Харж байна

	Хашаан дотроос харахад алсад энэ нутгийн их уст Кубань мөрний нигүүрсэн ойт цаад эрэг харагдана. 

	— Тийшээ Емлижээрээ давхиж очоод надад нигүүрсний навч авчир! Мориндоо бид найдаж байна, наадах чинь тэсэхээ л тэснэ, харин чи давах нь уу үгүй юү харъя хэмээн Мурадов тоомсоргүй хэлэв. 

	Астемир эргэн тойрон ажиглан харав. 

	Түүний яах гэж буйг бүгд сониучирхан хүлээнэ. 

	«Энэ чинь юү вэ, доромжлол уу? Доромжлол ч байг л дээ! Ямар ч байсан чамд ялагдахгүй!» хэмээн тэр дотроо бодов. 

	Намрын хүйтэн голоос морь жаахан хулга ж байлаа. Астемир урсгал сөрөв. Морь нь эхлээд голын ёроолын зөөлөн элс рүү хойд хоёр хөлөөрөө тулан самарч аснаа хөл алдан хөвж эхлэв. Тэгтэл ч дахин элсэнд хүрч Астемирыг голын цаадтай гаргав. Ай хө Емлиж минь! Пох! Ёстой нэг хөлөг сайн морь юм даа чи! 

	— Шинэ ирсэн Баташев Астемир ч моринд мөн гарамгай хүн байна гэлцэн нөгөө эрэг дээр үлдсэн хүмүүс шагшина. 

	Астемир чинжаалаараа нэг мөчир тас цавчаад дороо эргэв. Хариугүй бүх юм дуусдагийн даваан дээр Емлиж голын ёроолд унасан ямар нэг модонд ороолджээ. 

	Ус бараг Астемирын мөрөөр татаад ирэх нь эрэг дээрээс илхэн. Тэндээс хүмүүс:

	— Хаяад сэл! гэж хашхиралдав. 

	Мурадовын хувьд тун хөгжилтэй тул, инээд алдсаар л байлаа. Бүр элэг нь хөшиж, гэдсээ дарав. 

	— Хүүе буцаач! Хаяач ээ! хэмээн хүмүүс хашхична. 

	Ус шуугин хуйларч морь нь тургина. Астемир мориноосоо салсан ч жолоо, огтолсон мөчир хоёроо атгасан хэвээр. Тэгтэл ч морь нь тээглэсэн юмнаасаа салж, урагш зүтгэлэв. Астемир, эхлээд жолооноосоо барин сэлснээ дараа нь сүүлнээс нь шүүрэн чирэгдэв. 

	Тэгээд морь нь эрэг дээр гаргаж ирэхэд амиа дүйж авчирсан нигүүрсний мөчрөө хөхөрсөөр буй Мурадовт ч өгөлгүй, хуга өвдөглөөд голын ус руу шидэв. 

	Голын усны давлагаа мөчрийг шүүрэн авах мэт урсган одох нь Мурадовт бүр таалагдаж, ёстой нэг бахархал төржээ. Тэгээд тэр,

	— Энэ хормоос эхлэн чи ахлах адуучны цалин авах болно. Ингээд манайд суу... Хэзээ нэгэн цагт чи ч гэсэн өөрөө энэ сорилтын тухай урамтайяа дурсах болно! Нээрэн шүү! гэж хэлэв. 

	Тэгснээ дахиад л хөхөрч гарав. 

	Ер нь ч хөгшин чонын зөв ч байж болох юм. Энэ хүнд цагт өөрийгөө шалгаж, эр зоригоо чандлах нь ашигтай л хэрэг. 

	Ямар ч гэсэн шинэ эзэн, шинэ нэр хоёроо хүлээн зөвшөөрсөн морьтойгоо хашаа руу орохдоо толгой дээгүүр явжээ. 

	Ингээд нэлээд удтал морь нь ус үсчүүлэн толгойгоо сэгсрэн шилгээж Астемир хувцсаа мушгисаар байлаа. 

	Энэ өдрөөс эхлэн Пох «сарт» Астемирт нөхөр болсон нь арга буюу гэр орноосоо хол яваа тэр оргодол эрийн сэтгэлийг ихэд тайтгаруулжээ. 

	 

	 

	 

	АЛТЛАГ КАРАБАХ

	Намар болон өвлийн эхний сарыг Кубань, Лаба, Зеленчук Терек голын сав газраар хэдэрсээр өнгөрөөлөө. 

	Шхальмивокий эргүүлчийн төсөөлж байсныг бодвол хорвоо ертөнц олон талтай, сонирхолтой нарийн учиртай ажээ. Хэчнээн нарийн учиртай гэж санана! Энэ хугацаанд Астемир, Муса Гумар хоёртой адил улс олныг үзэж Шарданов Берд эсвэл Клишбиевийг санагдуулах ноёдтой нэг бус учирч хэрцгий ширүүн, хомхой сувдгаараа Аральпогоос ч дутахааргүй улстай ч нэг бус тохиолджээ. Тэгсэн ч цагаан цайлган сэтгэлтэй, эвтэй найрсаг, ухаантай, шударга олон сайхан улсыг үзсэн билээ. 

	Адуу зарах нь нарийн төвөгтэй ажил ажээ. Гэвч Мурадовыг хүндлэх түүнээс айх явдал худалдан авагчдын ажлыг нэлээд хөнгөлнө. «Мурадов чамд мэнд хүргэж байна лээ» гээд л яриагаа эхлэхэд ямар ч баян язгууртан ямар ч хүйтэн ихэмсэг хүн Астемирын үгийг дуртайяа сонсоно. Адуучин худалдан авагч нь хэн ямар зүс нас галбирын хэчнээн морь ямар үнээр зарах гэж байгааг мэдэх үүрэгтэй. Энэ бүхэн тодорхой болмогц Астемир Мурадовт бараалхана. Алс холын нутагт Мурадов, Астемирыг дагуулан явах ба ойроос ч бол Астемир шууд Мурадовын эдлэн рүү адууг нь хөөж ирнэ. Ийнхүү шинэ сүрэг бий болох бүлгээ. Адуучид морьдыг нь сурган, хөнгөн хөлтэй, аятайхан явдалтай болгоно. Бусад албат нь тэжээж, сойздож усаар угаана. Сайн маллагааны үрээр морьд богино хугацаанд таргалж, Мурадовын хэлдгээр морь болгон тэргүүнээ нэр төртэй авч явах ажгуу. Нүднээс нь гал бутарч үс нь гялалзана. 

	Удалгүй эдлэн рүү казакуудын есаул — агт сэлбэгч ирнэ. Тохитой дайлуулж, идээлж будаалаад наймааны ажлаа хийж адуучинд акты нь Батайск руу туух бүлгээ. 

	Астемирын шинэхэн анд болох Пох бол хүч тамир шаардах хийгээд түүний хөлийн хурднаас хамаг юм шалтгаалах ямар ч үед эзнийхээ найдлагыг хөсөрдүүлдэггүй хөлөг буюу. 

	Мурадов, Астемираар бахархахдаа шар нүдээ салгалгүй ширтэн, ширүүн сахлаа сэрвэгэнүүлэн

	— Хуурай мөчрийн хүү чи, амьд л байвал хэрэг бүтнэ дээ гэнэ. 

	Гэвч тэнгэр дандаа цэлмэг байх биш дээ. Адууны хулгайчийн ов мэхийг төгөлдөр эзэмшиж чадаагүйн улмаас Астемир дориун шийтгүүлжээ. 

	Нэгэн удаа, Терёкоос цааш байх аулын томоохон зах дээр уулын хоёр хүн тун хямдхан үнээр нэг сайхан морь зарах гэж байв. Иймэрхүү хэргийг бие даан шийтгэх эрхийг Мурадоваас авсан Астемир тэсэж чадсангүй. Авсан өгсөн аль аль нь сэтгэл хангалуун гар барилцаад наймаа тохирчээ. Ингээд Астемир гэртээ ганган карабахтай эргэж ирлээ. 

	Явдал нь гулсах мэт зөөлөн давхих гэдэг нь ёстой нэг бөмбөрнө. Торгомсог үсний нь цаана булчин шөрмөс нь гүрвэлзэн наадна. Дэл нь намиран, хүзүү нь туяхан нахилзахыг үзвээс морь биш гайхамшиг гэлтэй! 

	— Чи амьд л байж гэм нь хэрэг бүтнээ хөө! Аллах харж байна... Ээ, энэ Астемир уу! ийм морь ч жинхэнэ захирагчид л таарна хэмээн Мурадов баяр хөөр болжээ. 

	Тэгээд зөвхөн шөнөд нь гаргаж, өдөрт нь нууж байхыг тушаав. Арга ч үгүй, ийм амьтнаас багагүй олз олж болно! Хуучин эзэн нь гарч ирлээ ч гэсэн Мурадов багагүй шан авч чадах бөгөөд, одоохондоо бол сэтгэлээ баясгаж ханаагүй байв. 

	Мурадов карабахыг унаж үзээд, тун баяртай ирж Батайск руу өөр нэгэн есаултай уулзахаар явна хэмээгээд, Астемирыг ахлагчаар тохоон үлдээв. 

	Астемирын хувьд энэ орой нэг л онцгой гунигтай ганцаардмал байлаа. Сэрүүхэн шөнө болох төлөвтэй. Заншсанаараа, адууны хашааны дэргэдэх сүрэл дэвссэн пиндээ орж хажуулав. Нойр нь хулжжээ. Ямар нэг базаахгүй совин татна. Ар гэрт минь гай зовлон учраагүй байгаа даа? Думасаратайгаа нууцгайхан очиж уулзахыг оролдох цаг болж байна уу?

	Клишбиевтэй уулзсаны дараах тэр нэгэн нойргүй шөнө Думасарагийн нулимс нойрсож буй хүүхдүүдийг нь бүлээн амьсгал хөгшин эхийн нь санаа алдалт бүгд санагдан цаашаа бас бус юм бүүр түүрхэн бодогдоно... 

	Сэрэхэд нь хөндүүрлэсэн сэтгэл хэвээр байжээ. Тахиа гуугачна. Морьдын төвөргөөн бүдэгхэн сонсогдоно. Мурадов эргээд ирээ юм болов уу? Үгүй ээ, эзэн ийм түргэн ирэх ёсгүй. Тэгээд юу байдаг бил ээ? Астемир, ахлагчийнхаа эрхийг эдлэн, нэг адуучин манаач хоёрт ойр зэргэлдээ хуримд очих чөлөө өгөөд явуулчихсан ажээ. 

	Гэнэт адуу янцгааж, хашааны банз хугарах чимээ сонстов. Хулгайч нар гэдэг нь ямар ч эргэлзээгүй болов. 

	Астемир босон харайв. Гай болоход нагаантай бүс нь олдохгүй мунгинав. Юунд ч манаачаа явуулчихлаа даа! Нагаанаа эсгий дороос арайхийж олоод ухасхийн гарав. Саргүй харанхуй шөнө байсан боловч Астемир хоёр морьтон хашаан дээгүүр давахыг ажиглаж амжив. Тэгээд дор нь нэгэнтээ буудлаа. Гэвч хаа байх вэ дээ!.. 

	Карабах хашаандаа байсангүй. Хашааны нь цоорхой онгойж харлана. 

	Буун дуун шуугианаар сэрсэн албатууд гүйлдэн ирцгээв. 

	— Хулгайч! Карабахыг аваад явчихжээ! 

	— Элээ, элээ! Аллах өршөөх болтугай! 

	— Морьдоо эмээллээд, хойноос нь хөөгөөрэй! 

	— Мэргэчинд очъё. Тэр мөрий нь гарцаагүй гаргана, эсвэл илбэдээд карабахын хөлийг нь авчихна тэгээд хулгайч нар хаашаа ч явж чадахгүй... хэмээн хөгшин Ильяс зөвлөв. 

	Гэвч залуучууд нь мэдээж, ухаантай хандаж чинжаалаа зүүх зуур:

	— Хулгайч нарыг мөрдөн хөөцгөө! гэж хашхирцгаана. Энэ үед Астемир хэдий нь Похыг унаад гарч явлаа. 

	Өөрт нь морь зарсан нөгөө уулынхан л ингэж байна гэдэг санаа түүнд гэнэт төрөв. Зальтай хулгайч нар морио хямдхан зарж, тэжээлгээд өнгө засмагц нь эргүүлэн хулгай хийж, дахин тиймэрхүү итгэлтэй хүмүүст худалддаг билээ. Тэд түүний толгойг сайхан эргүүлж дээ! 

	Тийм ээ! Мөн ч их гай иржээ. Мурадов дөнгөж ажлаас халаад орхивол ч яах вэ. Юмыг яаж мэдэх вэ, хэрэв хулгайч нартай хуйвалдсан хэрэгт сэжиглэн баривчилбал урьдын бүх хэргийн хамт нэгэн зэрэг хариулах учиртай болно. Тэгвээс Думасарагийнхаа элэг талбиун нүд цэцэрлэгийн дундах алимын мод тариан талбай дахь эрдэнэ шишийн алийг ч дахин харахгүй хоёр хүүгийнхээ бүлээн зөөлөн амьсгалыг дахин сонсохгүй, хөгшин эхийнх нь энэрэлт гар дахин толгойг нь илбэхгүй гэсэн үг. 

	Танил карабах бусад морьд ойртсоныг мэдэрсэн Пох нь янцгаалаа. Тээр өмнө нь гүвээ өөд гарсан зам дээр морь хөтөлсөн хоёр морьтой хүн сүүмийн харагдаад далд оров. Энэ ч тэд нар мөн дөө! 

	Астемир хий буудан:

	— Наад морио тавихгүй бол та нарын нүднээс оч бутрах вий гэж хашхирлаа. 

	Хулгайч нар түүнийг сонсоогүй нь мэдээж. 

	Ганцаараа хоёр хулгайчийг дийлэхгүй гэдгээ ойлгож байсан боловч хулгайлсан морио хаана нуухыг нь мэдэхийн тулд тэднийг мөрдөхөөр шийдэв. 

	Хөөсөөр л байв. 

	Энэ ч гэсэн бас л эр зоригийн сорилт лугаа адил бүлгээ. Тэгээд ч Астемир, энэ сорилт бол түүний үр хүүхдийн сайн сайхны төлөө учраас ямар ч байсан ухарч няцахгүй хэмээн шүд зуун бодсоор, хоёр хүүхэд, гэргийнхээ нэрийг амандаа чимээгүйхэн давтан хэлсээр... 

	Оргодлууд энэ нутгийг сайн мэдэх учир заримдаа замаас гарна. Сайхан талаар зугтаж байснаа бутархаг газар луу орно. Астемир хоцролгүй мөрдсөөр авч, чухам хаа яваагаа муухан мэдэж байлаа. 

	Морь нь цуцаж эхэллээ. Тэгснээ гэнэт дахин янцгаав. Өмнө нь оршуулгын газрынх шиг чулуун хороо үргэлжлэн зүүнээс төмөр замын далан үзэгдэж алсад дохионы гэрэл анивалзана. 

	Морьтой хүн ч ойртоод ирэв. Морь нь үүнийг мэдээд хүчээ хураатал Астемир амыг нь татлаа. Энэ чинь хэн байдаг билээ, нөхөр үү? дайсан уу?

	Бүр хүрээд ирлээ. Нүүрээ юүдэнгээрээ хаажээ. Үүнийг харангуут морио давиртал бууны гал манасхийлээ. Хөл хавирга нь түлэгдэх шиг болов. Дахиад гал манасхийв Морь нь бүдрээд Астемир мориныхоо толгой дээгүүр годройтон уналаа... 

	Ухаан орохдоо дэргэд нь кабардинаар ярьж байхыг сонссон боловч учир утгыг нь ойлгохоос урд хавирга нь тэсэхүйеэ бэрх өвдөж байгааг мэдрэн хөдлөх гэсэн чинь чадсангүй. 

	— Битгий хөндчихөөрэй гэж хэн нэгэн нь хэлэхэд нөгөөдөх нь

	— Энэ адыге юү эсвэл манайхны ах дүү кабардин хүн үү? гэх сонстов. 

	— Манайхан шиг л байна. Одоохон улс ирээд шархыг нь боогоод өгнө. 

	Астемир нүдээ нээж саяхнаас Нальчик Прохладная хоёрын хооронд явах болсон төмөр замын вагонд байгаагаа мэдэв. 

	Уул нь ийм вагонд ганц хоёр удаа явж үзсэн учир буулгадаг модон вандан нүхтэй гүдгэр адар, гэрэл тусах жижигхэн цонхыг нь хараад ямар юманд орчихсоноо ойлгожээ. 

	Эргэн тойрон цууямбуу өмд цамцтай шархтнууд суух нь сууж, хэвтэх нь хэвтэх бөгөөд тэд толгой тархи, энд тэндээ боолттой ажээ. Цэргүүд ер нь оросууд ийм дотуур хувцас өмсдөгийг Астемир мэднэ. Гэвч төрх байдал яриа хөөрөөгөөр бүгд кавказынхан байлаа. Зарим нь хөлийнхөө шархыг үзэж зарим нь зовуурилан ярвайж, эрүүл гараараа шархтай гараа дэмнэх бөгөөд бүгдээрээ л цагаан алчуур дээрээ улаан чагтан тэмдэгтэй бүсгүйгээс нүд эс салгах ажээ. Өвчтөнөөс өвчтөн рүү очих бүсгүйн араас цагаан халаадтай цэргийн хүн, Астемирын баян айлын найран дээр харж байсан шиг гялалзсан өргөн тавиур дээр боолт жижиг савтай юм тавиад дагаж явна. Бүсгүй түүний дэргэд ирээд бөхийснөө:

	— Энэ чинь хэн гэгч вэ? гэж асуув. 

	Хаанаас шинэ хүн гараад ирэв? хэмээн асууж буйг нь Астемир ойлгов. Дагаж явсан бага эмч нь:

	— Зам дээр ухаангүй хэвтэж байхад нь шөнө олсон юм гэв. 

	Бага эмч тэр хүнийг жижүүрийн эмчийн зөвшөөрлөөр вагонд оруулснаа асрагчид мэдэгджээ. Үнэхээр ч харанхуй шөнө үхэж байгаа хүнийг хааш нь хийх вэ дээ! 

	Астемир хотын захын оршуулгын газрын тэнд зөрлөг дээр нь цааш явахаар хүлээн галт тэрэг зогсож байсан Ачааны-Армавир буудлын хавьд шархадсан байжээ. Галт тэргэнд нас барсан цэргийг тийш аваачиж оршуулаад буцаж явсан сувилагчид ухаангүй хэвтсэн түүнтэй тааралдаад хүүр аваачиж хаясан дамнуурган дээрээ авчирчээ. 

	Ингэж Астемир хэдийгээр фронт дээр биш бүр ар талд Ростов орохоор яваа сувиллын галт тэргэнд яваа ч гэсэн Догшин дивизийнхэн дунд орчихсон байлаа. Энэ нь ёстой тохиолдол, тохиолдохдоо доогтой тохиолдол байв. Анхны тусламж үзүүлчхээд эргүүлийг Армавирын засаг захиргааныхны мэдэлд шилжүүлчхэж болох байсан боловч манай Астемир үнэхээр хувьтай төрсөн хүү болохул галт тэрэг хөдөлж, тэр нэгэн санамсаргүй хүний тухай бүгд мартжээ. 

	Дараа нь үдийн хоолны үеэр түүнд аяндаа аяга сав оногдсон боловч тэр бээр сайн ухаан орж, халбага шөлөөр хоолойгоо дэвтээж чадсангүй. Гэвч түүнийг энэ вагонд яваа хүмүүсийн нэгэн адил шархадсан хүн гэж үзэх бүрэн боломжтой болов... 

	Астемир асрагчийн дөлгөөн харц, шаргал үс эелдэг мишээлийг нь сэтгэл зүрхэндээ үүрд хаджээ. Ростовт түүнийг цэргийн эмнэлэгт хэвтүүлэхээр хүртэл тэр бүсгүй хөөцөлджээ. Гэхдээ энэ нь тийм ч хэцүү хэрэг биш байсан юм. Бичиг баримтгүй нь гагц тэр ч биш байв. Тэгээд ч тэр нь бичиг баримт байтугай ухаангүй болчихсон цэргүүдийг фронтоос авчирч буй анхны тохиолдол гэж үү? Нэгэн кабардин цэргийн эсэн мэнд буцаж ирэхэд хэн түүнд саад тотгор болно гэж бодох сон бил ээ? Догшин дивизийн цэрэг л гүйцээ. Бие нь сайн болохоор гэртээ харих уу, фронт руу буцах уу гэдгээ өөрөө мэднэ. 

	Нэг нутгийн цэргүүдээс дайны тухай, фронтын амьдралаас хэдий нь сайтар дуулж авчээ. Цэргийн эмнэлэг дотор бол, бурхны өршөөл, Астемир үхэл зовлон, цус нөж бүхнийг үзжээ. Гэвч тэр нь дайны тухай сонссонтой нь харьцуулбал тийм ч айхтар биш байлаа. 

	Цонхны цаана, бөглүү нам гүм аул бус, алдарт саруул том хот хөл хөдөлгөөнд дарагдан эмнэлэг нь ч гэсэн дээхнээ ноёд язгууртны хүүхэд хичээллэдэг байсан саруулхан том өрөөнүүдэд байрласан байв. Энд гимнази хэмээх жинхэнэ шинжлэхүй ухаан судалдаг орос хүүхдүүдийн медресе байжээ. Ийм л газар байжээ! Аль ч өрөө нь кабардин байшинг гал голомттой нь, пин саравчтай нь төвөггүй багтаах байлаа. Тийм болохоор зөвхөн энэ байшинд л гэхэд бүх Шхальмивоко аулыг зөгийн үүр мэт байрлуулчхаж болохоор юм гэдгийг Астемир төдхөнөө ажиглажээ. 

	Астемир өөрөө босох болж, хоёр талаараа маш олон хаалгатай том цонхонд нь эхлээд ойртохоосоо айдаг байсан, эгээ л гудамж мэт өргөн хонгилд гарахын үед бүр гайхалтай сонин юмс тохиолджээ. Цонхнууд нь асар өндөрт байх агаад Астемир, нүдэнд өртсөн цасанд дарагдсан үй олон дээвэр, утаа баагьж буй яндангууд олж үзлээ. Энэ бол цэнхэр Донын эрэгт орших Ростов хэмээх асар том хот гэж түүнд тайлбарлан хэлжээ. Зах хязгааргүй энэ хотод Нальчиктай зүйрлэх юм даанч үгүй. 

	Тэр бээр зориглон цонх руу очиж харвал толгой нь эргэх шиг болжээ. Тэртээ доор түмэн хүн шоргоолж лугаа адил тасралтгүй хөлхөх нь гүн хавцлын ёроолд мэт бүлгээ. Астемир давхийн ухарлаа. Тэгснээ дахин ойртов. Үнэхээр шил нь гялалзах тоо томшгүй олон цонхтой өндөр ханануудын завсар, ёстой л түм түжигнэж бум бужигнана гэгч болж, есөн жорын тэрэг ийш тийш сүлжилдэн, тэр ч атугай утаат толгойгүй л болохоос яг төмөр замынх шиг вагон хүртэл явах нь түүний санаа дагасан хэрэг хараахан биш байлаа. 

	Астемир цонхны дэргэд хэдэн цагаар ч хамаагүй зогсох болов. 

	Хүмүүс түүнд эвтэй найрсаг хандана. «Черкес» цол авсан тэр бээр хүмүүст найртай, нөхөрсөг хандан, хэн юү хүссэнийг хийж өгч, ер ямар ч ажлаас хойш суун залхуурдаггүй, харин ч хийх ажил эрж сурах тул удалгүй түүнд «черкес—галч» гэдэг цол хайрлав. Эмнэлгийн галч гэдэг чинь бараг л дарга гэсэн үг... тоглоом ч биш шүү. 

	Энэ эмнэлэгт үзсэн шиг ийм их өвчин зовлон, уй гашуудал нэгэн дээврийн дор багтана гэж Астемир хэзээ ч санаагүй явжээ. Хамгийн гол нь хүмүүс юуны тул ингэж гачигдан зовж байх үйлтэй бил ээ? хэмээн сэтгэл зовних бөгөөд нэг бус шөнийг нойргүй өнгөрөөж, бодлогоширсон бүлгээ. Энд үзсэн бүхэн нь Узиза бүсгүйн дэмий тарчилсныг санагдуулавч тэр үед хэрхэхээ сайтар мэдэж байсан Астемир одоо чухам яах учраа олохгүй мухардах ажээ. Өндөр хэргэм цолтой, ухаантай, ихэмсэг сайхан улс, ганган авхай нар шархтан дээр үе үе ирж бэлэг сэлт өгөн, заримыг нь хэрээс, одон медалиар хүртэл шагнана. Тэгэхдээ эдгээр ноёд зовж байгаа улсыг хараад айж сэрдхийх биш харин уяран баясаж сэтгэлийн зугаа болгох гэж ирдэг мэт санагдана. Астемир үүнийг эс ойлгох амой. 

	Эргэлзэж тээнэгэлзсэн бодлоо уудлан ярьж болох хүнтэй хувь тавилангаар шууд учирсангүй. 

	Астемирын алба үүрэг улам нэмэгдэж гал зууханд байн байн жижүүрлэх өвчтөнд гэр орноос ирэх юмыг дамжуулах болов. Энэ нь тун таатай ажил байлаа. Тэдний тасгийг лалын сүсэгтний тасаг гэж нэрлэнэ. Эмнэлгийн захиргаанаас тэднийг төдий л хавчихгүй тул төрөл төрөгсдөө эргэхдээ үнэн итгэлт шашинтнууд заншлаа үл умартан кабардины эрдэнэ шишийн талх, хонины мах, чанасан тахиа, цацагт хяруулын махны таатай үнэр ханхлах богц дүүрэн юмтай ирнэ. Астемир ийм ууттай юм дамжуулах гэж явахдаа төрөлх аулынхаа агаараар амьсгалах шиг болдог байлаа. Тэгээд Думасарадаа өөрийнхөө тухай ярьж өгөх, Баляцо өвөө, дархан Бот өөрийн хайртай Эльдартай цуг ширээнд сууж, хүүхдүүдээ энхрийлэн эрхлүүлэхийг хэчнээн их хүснэм... Өдрөөс өдөрт мэдэх бүх л шинэ ер бусын хачин сонин, заримдаа айдас хүрэм зүйлтэй өвгөчүүлд яримаар санагдана. Гэвч мэдэх юм өмнө нь хэчнээн бил ээ! 

	 

	 

	 

	ГАЛЧ

	Астемирын сэтгэлд хамгийн дотно болсон хүн бол хөлсний сувилагч хэмээгдэх ахлах галч байлаа. Түүнийг Степан Ильич гэж авгайлах бөгөөд овог нь Коломейцев гэдэг байв. Улаавтар үстэй жавхаагүй, бусад шингэн царайтай улсын адил, өвлийн цагт ч гэсэн яльгүй сэвхтэй тийм л нэг хүн. Онигордуу нүд нь цэнхэр биш хар, тэрээр тун гярхай хянуур. Инээж баясах дуртай, инээхэд нь нүдний харц хянуур хэвээр байх бүлгээ. Өөрөө ч тоглоом хийх дуртай, тоглож баясаж байгаа хүмүүстэй ч ойртох дуртай. Хамгийн гайхамшигтай нь кабардин, адыгегээр аль алинаар нь ойлгох тул тэр кавказчуудтай нэг их ядаж түдэлгүй ойртож чаддаг байлаа. Бүгдтэй нь найрсаг мэндэлнэ. «Намайг зөвхөн кавказ аялгуу мэдэх учир л энд байлгаж байгаа юм» гэж тэр үнэн хэлж байгаа тоглож байгаа эсэх нь үл ойлгогдом юм хэлдэг байв. 

	Астемир түүнд талтай буйгаа эс нуун, Степан Ильич ч хариуд нь мөн тийм л байв. Астемирын бие бүр сайжирч юм өргөх болж, мод оруулах, гал түлэх зэргээр Степан Ильичийн ажилд туслах болсон нь тэр хоёрыг улам ойртуулжээ. Түлээ хагалж, нүүрс бэлтгээд хориос доошгүй пийшин галлана гэдэг л тоглоом биш шүү! Степан Ильичид тусалж, түүнтэй удаан хөөрч суух нь Астемирт таатай байлаа. 

	Пийшингээ галлачихна. Түлээ нь тачигнан ноцож, хагалсан модоо нэмж хаялаад л эсвэл донецкийн нүүрсээ шидлээд байхаас өөр үггүй! Галын цорволзох дөлөнд тэр хоёрын нүүр гэрэлтэн харагдах бүлгээ. Степан Ильичид ч бас Астемирын итгэмтгий зан, нөхөрлөл нь таатай байсан биз ээ. 

	Тэд яаралгүй ярилцана. Кабардын тухай өөрийнхөө гэр бүлийн тухай, Баляцо, Бот Гумарын тухай Клишбиевтэй уулзсан чухал уулзалт, Жирасланы тухай эцэст нь саяхан морины панзчин Мурадовынд болсон хэрэг явдлынхаа тухай Астемирын ярихыг Степан Ильич тун анхааралтай сонсоно. Заримдаа Степан Ильичийн хүсэлтээр нартуудын20 тухай домгийг оросоор ярьж өгөхийг оролдоно... Астемир Думасарагаас олон дуу сурсан бөгөөд өөрөө ч бас дуу зохиож чаддаг байв. 

	Степан Ильич олон шинэ орос үг заах тул Астемирын хувьд энэ яриа нь давхар олз болно. 

	Астемир, бие муу байх хоорондоо өтгөн хуузаа нэг ч хусаагүй бөгөөд Степан Ильич л хуузаа хусаж богинохон сахал тавьжээ. Би хуузаа пийшингийн галд хуйхалчихгүйн тулд л хусдаг юм хэмээн тоглоом болгоход Астемир тосон, авч, хэрэв чиний сахал шатвал гал асаахад нэмэр болж чүдэнз хэмнэх тул дэмий айж байна гэж цаашлуулна. 

	Тэр хоёр орос, кабард холин ярилцах нь заримдаа тун зугаатай тул, хажуугаас сонссон хэн боловч багагүй инээх сэн биз ээ. 

	Степан Ильич, Астемирт шууд илэн далангүй ярьсангүй. 

	Цаашид бидэнтэй учирсаар байх энэ хүн «Хүний сайныг нөхөрлөн мэд» хэмээх цэцэн сургаалыг хатуу мөрдөх ажээ. Ингэж болгоомжлох ноцтой шалтгаан байсныг Астемир хожим нь ойлгосон юм. Степан Ильич анх танилцахдаа, нутаг усыг нь асууж, аулын нь нэрийг их л учиртай давтан:

	— Шхальмивоко гэнэ ээ? Шхальмивоко. Сонин юм даа! Их сонин байна! гэж хэлж байсны учрыг ч ойлгосон юм. 

	Астемир нэг удаа Эльдарын тухай яриа үүсгэтэл, Степан Ильич дахиад л түүнийг шалгаан:

	— Эльдар ий! Ямар Эльдар юм бол? Эцэг нь ямар хүн бэ? гэж асуув. 

	Эльдарын эцэг, Думасарагийн хамаатны ах нь Золийн бослогын дараа баривчлагдаад Сибирьд цөлөгдсөн тухай Астемир түүнд ярив. 

	Тэр орой Степан Ильич нэг л дүнсгэр

	— Үгүй ээ, ер... Хорвоо дээр сонин явдал мөн байх юм даа, Астемир минь! хэмээн огцомхон өгүүлж билээ. 

	Степан Ильич тэр орой юун тухай ярих гээд байсныг Астемир удалгүй ойлгожээ. 

	Мянга есөн зуун арван долоон оны хавар цаг ойртож байлаа. Оросуудын февраль хэмээдэг хоёрдугаар сар гарлаа. 

	Нэг удаа Степан Ильич пийшин галлаж байхдаа урд байгаагүй ер бусын ширүүн байв. Астемир яриа үүсгэх гэж удаан оролдсон боловч огт дуугарахгүй байснаа, түүн рүү гэнэт эргэж,

	— За, Астемир! Ингээд хаангүй болж дээ гэв. 

	Гайхаж хоцорсон Астемир юу ч ойлгосонгүй. Юуны чинь хаангүй боллоо? Энэ үгийг чинь юу гэж ойлгох вэ? Үгүй ер, хаангүй боллоо гэнэ ээ, аятайхан тоглоом байна даа! 

	— Энэ бол тоглоом биш ээ, үнэхээр юм. Хааныг түлхэн унагажээ. Хаан маань ширээнээсээ шидэгджээ. Энэ үг чамд ойлгогдож байна уу, Астемир?

	Үгүй ээ, энэ үг Астемирт ер ойлгомжгүй үг байлаа. 

	Степан Ильич түүн рүү нөхөрсөг харснаа:

	— Зүгээр, зүгээр ойлгох болно. Мөд бүгдээрээ ойлгох болно. Энэ чинь юу ч биш! Чи бид хоёр жинхэнэ амьдралаа одоо л дөнгөж эхэлж байна. Чиний Шхальмивоко ч Гумаргүйгээр амьдрах шинэ амьдралыг бас үзнэ. Чи, Шхальмивокодоо, Гумаргүй аж төрөхийг хүсэхгүй байна гэж үү? гэж асуув. 

	Түүгээр ч барахгүй тэр оройноо:

	— Хоёулаа, мөд Эльдар луу очно оо гэв. 

	— Эльдар луу гэнэ ээ. Яах гэж?

	— Надад хэрэг байна. 

	— Эльдартай уулзах уу? Юун хэрэг вэ? Ингээд Степан Ильич өөрийнхөө тухай мэр сэр юм ярьж уржнан өвөл Сибирьд байхдаа Золийн бослогын дараа тийшээ цөлөгдсөн Эльдарын эцэг Пашев Мураттай учирч явснаа өгүүлэв. 

	— Степан Ильич, та тоглож байна уу?

	— Хаанаас даа, юуны чинь тоглоом! Тун ноцтой юм болоод байна. Тоглоом уу үнэхээр үү мэдэхгүй, чи бид хоёр ч төрөл улс болж таарах гээд байх шиг байна. 

	Пашев Мурат Степан Ильичийн дэргэд насан өөд болсныг тэр орой Астемир бас мэдэж авлаа. Степан Ильич, одоо өөртэй нь нөхөрлөж яваа шигээ Мураттай нөхөрлөдөг байжээ. Тэр хоёр сибирийн тайгад хамт мод хийж байсан гэнэ. Мурат тэр амьдралыг туулж чадсангүй. Гэвч харь холын нутагт биш, төрсөн гэртээ хүн болгон дураараа амьдрах, өөр сайхан амьдрал ирнэ гэдэгт итгэж байжээ. Муу муухай хорт явдал, араатан болсон тайж нарын эсрэг хөдөлсөн түүний хилэн, тэрээр өөрөө кабард нутагтаа дахин эгж ирэхгүй ч гэсэн ул мөргүй өнгөрөхгүй гэдэгт мөн итгэж байжээ. Өөрийнхөө хийж чадаагүй хэргээ Эльдар хүүдээ гэрээслэн үлдээжээ. Тэгээд Степан Ильич эх дэлхийгээс халин одсон тэр нөхөртөө хүүг нь заавал олж, гэрээсийг нь дамжуулна гэж тангарагласан юм санж. 

	— За ингээд хөгшин Муратын зөв байжээ. Түүний өөрөөр хэлбэл, бидний уур хилэн огт намжаагүй буйг чи харж байгаа биз дээ. Чи бид хоёр ч удахгүй танай Шхальмивоко руу явах болно... Одоохондоо чимээгүйхэн л пийшингээ галлаж байя хэмээн Степан Ильич ярианыхаа төгсгөлд өгүүлжээ. 

	Тэгээд Астемирын ойлголтоор цаашдын өөрчлөлт эхэлсэн үйл явдлыг хүртэл тэр хоёр чимээгүй, пийшингээ галласаар байлаа. 

	Эмнэлгийн лалынхны тасагт тусгай журам дэглэмтэйг дээр өгүүлсэн билээ. Оройн хоолонд өгөх юмгүй үед ч гахайн мах өөх хөшиглөсөн нийтийн хоолноос ямар ч байсан тэдэнд авчирч өгөхгүй. Үнэн итгэлтүүд ч бузардахгүйн тулд хоолгүй хонохдоо ч бэлэн байлаа. Нэг удаа Астемиртай зэрэгцээ хэвтдэг Губачиков гэгч яг үүний нь ашиглажээ. Энэ явдал болоогүй сэн бол хэрэг явдал өөр л замаар явах байсан. 

	Наргиа Губачиков, аллах түүнийг өршөөг, хэдийгээр кабардин ч гэсэн үнэн алдартны шашинд загалмайлснаа нөхдөөсөө их нуудаг байж. Энэ нь түүний заль мэх зохиоход хэрэг болсон юм болов уу?

	Губарчиковын бие түргэн сайжирч, хоол идэх дур нь бүр ч түргэн засарч байлаа. Төрөл төрөгсдөөс нь түүнд юу ч ирдэггүй байв. Харин хэнд юу ирээд задалж байна, тэнд Губачиков хэдийнээ л байж байна. Таяг тулан өрөө хэсүүчлэн явдаг ганц хөлт наргиа, чалчаа Губачиков өөрөө нэгэн удаа, үнэн алдарт шашных гэж ам алджээ. Тэр болтол байдал хэвийн байсан юм. Үнэндээ мань эр тэр дорхноо өөрийгөө аврахыг оролдсон боловч хэн ч түүнд итгэхээ болив. Өчигдөрхөн ач тус хүргэж байсан улс нь түүнийг зочлохоо больжээ. Губачиков бодож бодож хэцүү урхинаас гарах нүх олжээ. 

	— Үнэн итгэлт нар аа! Гахайн өөх! гэж Губачиковын орилох дуу нэг удаа үдийн хоолон дээр сонстов. 

	— Гахайн гэнэ үү? Хаа байна?! 

	— Энэ таваг дотор! 

	Түүнтэй зэргэлдээ орон дээр сууж байсан Астемир үнэхээр түүний тавагт гахайн өөх хөвж явахыг хараад, хэдий бурхны ном нарийн чанад сахидаггүй ч гэсэн, хамгийн түрүүн шөлөө идэхээ болив. Ер нь Астемир бусад олон кавказчуудын адил, гахайн махнаас сэжиглэх төрөлхийн зантай бүлгээ. 

	Бүх л тасгаараа тэр шөлийг идэхээс татгалзав. Шуугиан дэгдлээ. Харин Губачиков энэ зуур, махтай байсан таваг болгоныг хоосолж амжжээ. 

	Өвчтөнүүд, гал зуухны жижүүр болон тогоочийг дуудахыг шаардацгаав. 

	Зэвүүцэл нь улам нэмэгдэв. Тогоочийг ирэхэд, хүмүүсийн толгой дээгүүр таяг, гозолзон, хэн нэгний нь гарт чинжаал хүртэл гялсхийв. 

	Сандарсан сувилагчид, тогооч руу дайрсан улайрсан улсын уур хилэнг тогтоож чадсангүй. Хэрэг ноцтой эргэх төлөвтэй боллоо. 

	— Ганцхан үг хэлье! Ах дүү нараа сайн санаат улс минь, намайг сонсогтун! хэмээн Степан Ильич орон дээр үсрэн гараад,

	— Найз нар аа! гэж хашхирав. 

	Жигшсэн уулынхныг тайвшруулах яггүй байсан ч Степан Ильич тэдний анхаарлыг татаж чадлаа:

	— Коран бурхны ном сайн мэдэх хүн энд байна уу? гэж асуухад

	— Би мэднэ гэж Астемир хариулав. 

	— Чиний мэддэгийг би мэднэ... Өөр хэн мэдэх вэ?

	«Коран» гэдэг үгийг сонсоод хамгийн ууртай ширүүн бархирч байсан хүн ч чимээгүй болов. 

	Энэ явдалд хамаарах бурхны номын нэгэн шүлгийг Степан Ильич тайлбарлаж гарлаа. Санамсаргүй, гахайн махаар бузардсаныг коран хэрхэн тайлбарладаг бил ээ? Ингэж тайлдаг юм байна. 

	— Хүнд нууцаар гахайн мах өгсөн хүнд л зөвхөн нүгэл нь ирнэ гэж бичээтэй бий хэмээгээд кораны хэдэн шүлгийг цээжээр уншсан нь, тэртэй тэргүй сайн нөхрөө гэж үздэг лалуудын сэтгэлийг бүр ч татаж чадлаа. 

	Гэгээн ариун кораны хууль тогтоолыг ингэж тодорхой, өргөн хүрээтэй учирлан тайлсанд Астемир хүртэл гайхаж хоцров. 

	Тийнхүү тогооч аврагдлаа. Түүнийг зөвхөн зодоод орхихгүй ч байсан байхыг хэн мэдэх вэ дээ. Лалын сүсэгтнүүдийн мухар бишрэлийг доромжилно гэдэг тоглоом тохуу хэрэг биш. Одоо Губачиков хэргийг өөрөөсөө зайлуулахыг хичээн тогооч руу хэнээс ч ширүүн довтолж гарав. 

	— Тамд хий! Түүнийг тамд! Тамын тогоонд хийгтүн! гэж хашхирах авч тэр бээр тэр зуур мөнөөх л мах чанасан тогооны тухай бодож байсан нь мэдээж. 

	Ямар ч гэсэн эмнэлгийн даамлуудыг хүрэлцэн ирэхэд шуугиан маргаан эрхбиш намдсан байлаа. Гэвч хурандаа энэ хэргийг цээрлүүлэхгүй орхих даанч бололцоогүй хэмээн бодож:

	— Ингэж тэнэглэхийг чинь одоохон болиулаад өгье! гэж хашхираад, — Гурав хоногийн хугацаагаар халуун хоолыг чинь бүх тасгаар чинь хаслаа!.. Хийх юмаа олж ядаад байна уу, гэдэс чинь цадаа юу? Зарим нэг нь фронтынхоо нөхцөлийг эргэж санавал дээр дээ. Самуун дэгдээхээр шийдээ юү! Хувьсгал гэнэ ээ! Тийм ээ хувьсгал. Хувьсгал гэдэг чинь эмх замбараагүй байдлыг хэлдэггүй юм... Хувьсгал бид бүхнээс өндөр ухамсар дэг журам сахилга бат шаардаж байна! Дайн дуусаагүй байна. Тийм ээ! Чимээгээ! Ямар ч самууныг үл тэсвэрлэнэ... гэж хашхичив. 

	Улайрсан хурандаагийн хашхичих нь Клишбиевийн тасалгаанд болсон явдлыг Астемирт хэчнээн санагдуулсан гэж санана. 

	Гэвч газар сайгүй сонсовч утга учрыг нь үл ойлгодог нэгэн үг түүний сонирхлыг юунаас ч илүү татжээ. Энэ нь хувьсгал гэдэг үг байлаа. 

	Тэр оройдоо улалзан ноцох пийшингийн аман дээр Степан Ильичтэй хоёулхнаа үлдээд түүнд хандан:

	— Хувьсгал гэгч юу болохыг хэлж өгөөч нөхөр минь гэв. 

	— Хувьсгал гэж... Шархадсан цэргүүдийн халуун хоолыг хасаж болохгүй гэсэн үг... Ингэсэн л үг дээ хэмээн цааш тайлбарлав. 

	— Хувьсгал гэж нэгэнт үнэний замыг туйлд нь хүртэл нээх цаг болсон тул түүний төлөө өөрийгөө үл хайрлан, чиний өмнө генерал эсвэл хаан өөрөө байсан ч тэр үнэнийг хамгаал гэсэн үг... Хувьсгал гэж ийм л үг дээ. Астемир минь... Хувьсгал гэж: «Гумар тонилтугай! Клишбиев, Аральпов сөнөтүгэй!» Ард түмнээ, тэдний хэрэгцээг мэдэх улс амьдрал буй болгог! гэсэн үг. Хувьсгал гэж ийм л юм байгаа юм... Астемир энэ бүхнийг сайтар санаж яв. Тийм ээ, дотроо сайн тогтоо, тэгээд намайг мартахгүй бол үүнийг хэзээ ч умартаж болохгүй. 

	— Чи яагаад «надгүйгээр» гэж ярина вэ? хэмээн Астемир санаа зовон асуув. 

	Степан Ильич удахгүй хагацаж магадгүй хэмээн үнэнээ хэлжээ. Астемир түүний үнэхээр ярьж байна гэдэгт эхлээд үнэмшсэнгүй. Хамт байхад ийм таатай атал хагацаж салахын хэрэг юү бил ээ?

	Степан Ильич дүнгэнэх пийшин рүү шилээврээрээ мод түлхэх зуур үргэлжлүүлэн:

	— Астемир битгий гутар. Хэрэгцээтэй цагт чи миний тухай дахиад л сонсох болно. Харин одоохондоо чамд захих миний захиа гэвэл чиний хойноос намайг эргэж иртэл эндээ л галчаар байгаад байхыг хичээ... Зун болохоор эмнэлгийг тарааж, энэ байшинд дахиад гимнази орно гэж ярилцах юм. Тэр нь оросын сургууль шүү дээ. Чи бас тэр сургуульд нь галчаар орчихыг бодоорой. Тэгэх хэрэгтэй юм. Чи бид хоёр бол жинхэнэ найзууд, бидэнд хамтран хийх багагүй ажил бий, Астемир минь! гэснээ шилээврээрээ өвчтөний тасгийн зүг зааж, юуны төлөө энэ хүмүүс байлдаа вэ? «Эх орон, шашин, хааны төлөө» Товч бөгөөд тодорхой мэт боловч үнэн хэрэгтээ тодорхой юм ер алга. Шашны төлөө? Саяын хурандаад ногоотой шөлөө хасуулсан лалын сүсэгтэн ямар шашны төлөө байлдсан юм бэ? Ямар хааны төлөө? Хэний хаан юм бэ? Аль эх орны төлөө?... Чи надад нөгөө золгүй бүсгүй Узизагийн тухай маш сонирхолтой юм ярьж байсан. Эвгүй тэнэг аймаар юм ярьж байсан. Чи тэр бүхнийг энд үзэж харсантайгаа зүйрлэж боддог чинь зүйтэй... 

	Астемир түүний яриаг амьсгал даран чагнав. Степан Ильичийн үг сэтгэл санаанд нь хүрч, ухаан бодлыг нь дэвэргэн донсолгох бүлгээ. Түүний ойлгосон бүхэн галын гэрэлд байшингийн хана гэрэлтэх лүгээ адил улам тодсож ирэв. Урьд өмнө аул, медресе, хийд, Гумар, Аральпов нарын дураараа дургих цуглаан гээд л хаа ч байсан түүний сэтгэлийг зовоож байсан нэгэн зүйлийг хариугүй ойлгох гээд байх шиг санагдана... 

	Тэрээр идэр бага насандаа кораны үгийг цээжилж байсан шигээ Степан Ильичийн үг бүрийг тогтоохыг хичээнгүйлнэ. Харин тэр үед «кораны ариун гэгээн хар үсгийн» утга санааг ойлгохгүй, зөвхөн юү гэж дууддагийг нь сурч авдаг байснаа араб хэл суралцаж байсны хэрээр учрыг олдог болсон билээ. Тэгэхэд найз нөхрийн нь утга санаа сонирхол төгс үг бүр гал мэт гялсхийн сэтгэлд нь бууж байлаа. Үнэндээ Астемир өөрөө ч Степан Ильичийн энэ яриад байгаа юмны тухай бодож л байсан шүү дээ. Тэгэхдээ хуучин бол цоожтой авдрыг хэрхэн онгойлгохоо мэдэхгүй хий л тойроод байжээ. Гэтэл одоо гарт нь түлхүүр ороод ирлээ. 

	«Дайн сөнөтүгэй...», «Газрыг тариачдад, фабрикийг ажилчдад...» Яасан энгийн, яасан үнэн үг вэ! «Өөрийн хөдөлмөрийн үр шимээр амьдран ажилла. Хөдөлмөр хүмүүсийг нэгтгэх ёстой. Шүтлэг хүмүүсийг ойртуулахаасаа холдуулах нь их» Энэ ч гэсэн л үнэн дээ. Астемир өөрөө ингэж боддоггүй байсан гэж үү?

	Степан Ильич кораныг гарамгай мэддэгээ өнөөдөр харуулсан. Энэ нь сүжигтэн олны тааллыг хүлээсэн авч, ганцхан Астемирт ярьсан энэ «коран» чин үнэнийг хайж яваа хүнд илүү хэрэгтэй, үнэн зөв сонирхолтой байлаа. 

	 

	 

	 

	НУТГИЙН ХӨЛГҮЙ ХҮН

	Өглөөнөөс лалтны өрөөнүүдээр кораныг мулла, эфенди шиг цээжээр мэддэг орос галч Степан Ильичийн тухай л яриа хөөрөө болжээ. Олонх нь түүнтэй бушуухан уулзаж, дахин ярилцахаар байшингийн хонгилд гарцгаажээ. Гайхалтай хэрэг!.. 

	Степан Ильичийн Астемирт анхааруулж байсан зүйл түүний санаж байснаас бүр түргэн болжээ. Коломейцев урьд шөнө нь алга болсон байв. Түүнийг салхи хийсгээд явчихсан мэт ор сураггүй болжээ. Одоо бол Степан Ильич гэдэг хүн ер байгаагүй юм шиг байлаа. 

	Ийм хэрэг болохыг эмнэлгийнхнээс мэдэж байсан хүн ганц Астемир боловч тэр бээр үг дуугарсангүй. 

	Степан Ильичийн сургамжийг биелүүлэхийн тулд чимээгүй, пийшингээ улам шургуу галлаж байлаа. 

	Хүмүүс янз бүрээр тайлбарлана. Зарим нь Степан Ильич ерөөсөө галч биш домч гэх буюу бүр байгаад хүн биш сүг сүнс учир яндангаар утаатай хамт алга болоо байлгүй гэлцэнэ. Тэр сүг сүнс кораныг дайрч доромжилсон маягтай тайлбарласан нь огт жирийн хэрэг бус... 

	Астемир өөрийн бодолтой байлаа. Гумар, эсвэл Шарданов Берд шиг, тэр ч байтугай Муса шиг улсгүй тэднээс хол байна гэдэг яасан сайхан бэ. Хэрэв бүгд л Бот, Баляцо нар шиг шулуун шударга, эвтэй найрсаг, ажилсаг болчихдог бол... Ёстой л амьсгалахад чөлөөтэй байх сан! Хэчнээн тарган цатгалан байх бил ээ!.. 

	Астемирын зүрх сэтгэл өнөөдөр нь үр суулгахад маргааш нь соёолчихдог, бороонд дэвтэж, наранд ээгдсэн сайхан хагалсан газартай адил байв. 

	Энэ тухай цаадуултайгаа ярилцахыг оролдвол

	— Ядуу хүн хөршийнхөө хөрөнгө зоорины тухай хөөрч суутал нь дэнгийн нь эцсийн дусал тос шатаж гүйцдэг гэдэг. Эртхэн хажуулсан чинь дээргүй юу? гэлцэнэ. 

	Богино ухаант хүнтэй, нарийн төвөгтэй юм хэлэлцэх нь өчүүхэн ч ашиггүй гэж хэлж болно шүү дээ. Гэтэл Астемирын оролдсон шиг өөрөө өөртэйгөө ярих нь бүүр ч ухаантны ажил биш ажээ. Тэр Гумар, Мусагүйгээр амьдарч болох эсэхэд итгэх, итгэхгүйн хооронд дэмий л чимээгүй явна. Степан Ильичээ ихэд санаж, учир нь эс ойлгогдох юманд сэтгэл зововч, чулуун дороос гэрэл гэгээ, дулаан бүлээнийг хүсэн соёолох ургамал лугаа адил энэ үл ойлгогдох зүйл рүү тэмүүлэх ажээ. 

	Амьдрал бол хамгийн сайн багш гэдэг нь тодорхой бүлгээ. 

	Дөнгөж өчигдөр байж болшгүй мэт байсан шинэ зүйл өнөөдөр амьдралаас аяндаа урган гарч ирж байгаа нь түүнд юмыг ойлгоход нь туслав. 

	Үүнд шархадсан нэгэн кабардиныг эмнэлэгт авчирчээ. Сахал үсэндээ баригдаж, туйлдаа хүртэл зовж зүдэрсэн тэр хүнийг ажиглан харвал таньдаг хүн байлаа. Тэр нь Мусагийн ач Абуков Газызын оронд, цэрэгт татагдан кабардинын хороонд очсон Карим гэгч нутгийнх нь хүн байжээ. Тэр ч Астемирыг таньжээ. Тэр бээр фронт дээр биш өмгөөлөгч Керенскийн эсрэг байлдахаар генерал Корнилов догшин дивизийг аваачсан Оросын гол хот Петроградын орчим шархадсанаа ярьж амжжээ. Керенский нь одоо Орос даяар нэгдүгээр хүн байлаа. Хаан биш тэгэхдээ л нэгдүгээр хүн! Генерал Корнилов үүнийг эс таалдаг байжээ. Генерал уул нь хуучин ёс дэглэмийг дахин сэргээхээр явсан боловч түүнийг нийслэл орж явтал хэний ч санаанд орохооргүй хэрэг болжээ. Дивизийн өөдөөс буу зэвсэггүй, далбаа барьсан орос цэргүүд тэдний араас өвгөн лалтнууд дагалдан иржээ. Өвгөд «хох»21 хэмээлцэж, тулалдаж байлдахын оронд ах дүү бололцжээ... Тэгтэл гай дайрч Карим зэрлэг суманд оногдсон юм сан ажээ... 

	Яриандаа сэтгэл нь хөндөгдөн, сүүлдээ хоорондоо авцалдаагүй болж ойлгоход бэрх боллоо. Астемирт асууж лавлах юм маш их байв. Өвгөчүүд «хох» гэхээр л тулалдаан зогсчихлоо гэдэг ч тоглоом биш шүү! Иймэрхүү юм нартуудын үед ч гарч байгаагүй... 

	Карим хувьсгал гэх тэр нэгэн сэтгэл догдлуулсан үгийг бас л дурсжээ. Энэ хувьсгал чинь харахад ямар юм байна аа? Оросын хааныг сольсон тэр юун өмгөөлөгч вэ? Нийслэл хот Петроградын дэргэдэх нөгөө сайн эрсүүд цаашаа яасан юм бол? Гэвч Каримыг мэс засал хийхээр аваад явчхав. Мэдээ алдуулан түүний хөлийг нь тайраад буцааж авчрахад мэдээ алдуулах эмийн үйлчлэл гарч дуусаагүй, тэр ухаангүй хэвээр байв. Тэгснээ гэнэт сэргэн

	— Ээ, элээ, хөл минь! гэж орилов. 

	Хөл минь хаа байна гэж Карим асууна гэж бүгдээрээ бодоцгоожээ. Гэтэл Карим өөр зүйлд санаа зовсон бололтой. 

	— Эй, хөл минь, чи намайг хааш нь аваачна вэ? хэмээн асууж, дуу алдан , — Эй, хөл минь, чи намайг хааш нь аваачна вэ? Ээ! хөл минь? гэж бүр чангаар давтаж орилж байлаа. 

	Энэ тасалгаанд үзээгүй юмгүй, гэтэл Каримын орь дуу тавих нь оройн хоолоо тэсгэлгүй хүлээж суусан нөгөө алдарт Губачиковын дургүйг яагаад ч юм бэ хүргэжээ. Нөгөө гахайн өөхний хэргээс хойш хэрвээ шөл нь гахайн махтай бол чин үнэнээр нь анхааруулж байхаар тангарагласан Губачиков хоолны амтыг үзэж байх эрхийг өөртөө авсан ажээ. Заавал түүний амталсны дараагаар лалтнууд тавагтай хоолоо авах бөгөөд цаадах нь нэг ч тавгийг үлдээлгүй үзнэ. 

	Губачиков, өвчтэй нь ганц Карим биш, бүгдээрээ л өвчтэй улс, лалын сүсэгтэнд аллахаас оногдуулсан хүнд дарамтыг хэн боловч үүрч гарах ёстой гэж үглэнэ... Каримын хувьд энэ дарамтыг үүрэхэд хэцүү байгаа бололтой, тийчлэн орь дуу тавина. 

	Губачиков бүр уурлан:

	— Хөлгүй болчхоод байж, ямар хөлдөө хашхичаад байгаа юм бэ? гэв. Карим дорхноо дуугүй болж, хөлөө тэмтэрч үзээд, ямар нэг юм чагнаснаа, хөнжлөө хуу татан, муухай дуугаар:

	— Хөл минь хаачаа вэ? гэж хашхирав. 

	Савхин гутал нь орон дор харагдана. Карим түүнийг шүүрэн авч тэвэрснээ, ганхан:

	— Ой аллах, чи юунд манай гэрийн хаалгыг цохив? Намайг юунд ингэж хатуу ширүүнээр нэрвэв? Би анжисны араас юугаараа алхаж, морио хэрхэн унах бил ээ? Ганц хөлтэй би аз жаргалд яаж хүрэх билээ. Ой, дайнд намайг тээж явсан мөртөө эргүүлж авчрахыг хүсээгүй хөл минь хаа байна? Нэгмөсөн үхэх минь ч яалаа! Газызын оронд явахыг юунд зөвшөөрлөө!.. гэж гаслан уйллаа. 

	Тэр гутлаа тэврэн ганхсаар Астемир юу хийж юу хэлэхээ мэдэхгүй байсан боловч түүн рүү очиж

	— Битгий уйл. Дуулав уу? Битгий уйл! гэж би чамд хэлж байна шүү! хэмээн нухацтай ширүүн хэллээ. 

	Зовлонт эр дуугүй болов. 

	Астемир үргэлжлүүлэн:

	— Таяг аваад Шхальмивоко руу оч. Тэндээс өөрийнхөө хөлийг ав. Ажлаа алдсан Газыз л чиний хөлөөр бүжиглэсээр байгаа хэрэг. Аягүй бол одоо ч гэсэн хэн нэгний хуриман дээр бүжиглэж л байгаа бий... гээд Каримын зовлон зүдүүрийн талаар ам амандаа хэлэлцэж асан хүмүүс рүү хандан энд буруутан байхгүй гэж та нар яаж ярьж чадна вэ? Буруутан байна. Энэ бол дайн. Түүнийг гэсгээн шийтгэх хэрэгтэй. 

	— Өстнөө дүрж болдог бол дайн руу ч арай чинжаал дүрж болохгүй байх аа гэж шархтны нэг нь зөрөв. 

	— Үгүй ээ, тийш биш, дайныг ч бас зогсоож болно. Үүнийг би одоо сайн мэдэж байна. Зэр зэвсгээ өөр зүг рүү чиглүүлэх хэрэгтэй гэж Астемир сөргөн хэлэв. 

	— Галч маань ийм үг ярьж байж баригдсан шүү дээ Астемир чамайг дайн зогсоохоос чинь өмнө баривчилчих вий дээ гэж бас нэг шархтан хэлэв. 

	Энэ үг «Цаг үеийг нь тултал чимээгүй бай!» гэсэн Степан Ильичийн зөвлөгөөнийг Астемирт дахин бодогдуулав. Астемирын үг бүгдэд нь хүчтэй сэтгэгдэл төрүүлжээ. Гагцхүү Губачиков л таваг барьсан жижүүрийг хармагцаа бахь байдгаараа яаран үүрэгт ажилдаа оржээ. 

	Тэвчээр алдсандаа цээрлэл хүлээх болов уу гэж Астемирын санаа зовов. Хүмүүсийн өндөр сэтгэгдлийг улам бататгах гэсэн шиг

	— Хөл гараа алдсаны чинь оронд халуун хоолыг чинь хасаад удаж байгаа бил үү? гэж аяархан асуужээ. 

	Гэвч Астемирыг хэн ч яасан ч үгүй. Ертөнцөд өчигдөрхөн байр суурьгүй байсан ямар нэгэн зүйл буй болсон мэт байдал нэг л хачин дорвитой байлаа.. Гэвч ийм байдал зөвхөн хүмүүсийн сэтгэл санаанд бий болов уу? Тэглээ ч ялгаа юун? Энэ чинь л амьдрал шүү дээ хэмээн Астемир боджээ. 

	
Долоодугаар бүлэг

	 

	НУРГАЛИ

	Нургалийн тухай дурсах цаг нэгэнт болсон нь бидэнд ч таатай байна. Ин чулуутынхан урьдын уламжлалт амьдралаасаа холдож шинэ цаг үе кабардинчуудад авчирсан тэр өөр амьдралд шилжин орох эхлэл болсон ялимгүй үйл явдлаас их үйл хэрэг үүссэн бүлгээ. Орос слесарь Степан Ильич Коломейцев биш ч гэсэн хэн нэгэн хүн түүнд оногдсон тэр ажлыг хийж дуусгах нь дамжиггүй байжээ. Он удаан бэдэрсэн Нургалийн эргэж ирсэн өдрөөс бүх явдал эхэлсэн билээ. 

	Тэр нэгэн дурсгалт үерийн шуугиан доор Люг төрснөөс хойш яг нэг жилийн дараа хажи Инус ганганд хөлдөж үхсэн тэр өвөл өнгөрсөн хойно мянга есөн зуун арван дөрвөн оны яг зуны эхэн сард Шхальмивоко болон зэргэлдээ аулаар талийгаач Инусын хамаатны дүү үл тайлагдах аялалд гарсан Нургалийн тухай элдвээр удтал хэлэлцсэн билээ. Өдөр шөнө ялгалгүй баяжихаас өөрийг эс мөрөөдөн, хөрөнгө зөөрөөс бусдыг юман чинээнд үл бодогч тэр гуйланч эр ийм ер бусын аялал хийхээр шийджээ... Дээгүүр бодол, дэмий явдал! хэмээх үг буй. 

	Хажийг үхсэнээс хойш өв залгамжлах ганц хүн нь Нургали байжээ. Гумар Аральпов бас мулла Саид тэр ч байтугай хошууны шүүхийн кадий бүгдээрээ хажигийн заргалдах хугацаанд тэдний гарт аяндаа урсан ирсэн үнэт зүйлсийн талаар санаа тавьцгаажээ. Гэвч байшин, ганц үнээ, өөр жаал зугаа юм нь өв залгах хүндээ оногджээ. Байшин, үнээ ч халаасанд хийж болох биш дээ. Ийм аз дайрч байхад тэнэг толгой, нар луу тэгэх тусмаа цонх нь Меккийн зүг рүү харсан энэ бөх байшинд амьжирвал барав биш үү. Тэгэхэд үгүй шүү! Олз омог гэхээс байж ядан загатнаж түүндээ бүр дэвэрч гүйцжээ. Нургали өөрийнхөө сонссон алс холын баян чинээлэг оронд одож, алтыг шуудайнаас асгаж буй эрдэнэ шиш цуглуулах адил түүж авах өнө эртний хүсэл мөрөөдлөө хэрэгжүүлэхээр шийджээ. 

	— Хийх юмаа олов оо бас! Магамет өөрөө хүрээгүй газар луу явна гэнэ ээ! Хүн болгонд жаргалын зам заяагаагүйеэ. Чи бодоод үз л дээ. Ах чинь хэчнээн сониуч ухаантай хүн байлаа, тэгэхэд хажи Инус юу хүссэнээ биелүүлж чадсан уу? гэлцэн хүмүүс шуугилджээ. 

	— Инус явах зүг рүүгээ яваагүй юм гэж Нургали дүнсгэр хариулна. 

	Хүмүүс бас л татгалзан:

	— Төмөр гуталт эртний Тлепш22 хорвоогийн зах хүрч, газар тэнгэр хоёрыг дэгээгээр холбосон газар очсон ч бас л алт олоогүй шүү дээ гэнэ. 

	— Яах вэ, би усан онгоцоор оччихно. Усан онгоц бол хэрэггүй зүгт хэзээ ч явахгүй хэмээн Нургали өөрийнхөөрөө тас зөрнө. 

	Ухаантан Саид толгой сэгсрэн:

	— Хаанаас, хэн гэгч яах гэж яваагаа чи тэнд хэрхэн тайлбарлах вэ? Ам чинь ангахад балга ус, гэдэс чинь өлсөхөд хэрчим талх ч гуйж чадахгүй шүү. Чи ганцаараа замд чинь чиний энэ шингэн сахлын үснээс олон өөр хэл омгийн улс байх вий гэж өгүүлээд бас сургамжит домог хүртэл ярьж өгчээ. 

	— Нэгэн удаа аллах хүмүүсээс «Нутаг орноороо дүүрэн алттай байх, диваажингийн уулын гацаанд мөнхөд амар жаргахын алийг хүснэ вэ?» хэмээн асууж л дээ. Зарим нь алт, зарим нь диваажин гэлцэн хүмүүс хуваагджээ Иймд аллах хүн бүрд өөрийнхөө хувийг сонгон авах эрх олгожээ. Ингээд ховдог шунахай нь аллахын цэцэрлэг дэх диваажингийн амар жаргалаас үүрд хагацсан гэдэг. Бас диваажинг үл тоомсорлогч хүмүүсийн гараас алт авахыг цээрлээгүй хэн боловч мөнхүү тавиланг эдэлжээ. 

	Гэвч Нургали эргэсэнгүй. 

	Ухаан муут тэр өвгөн үлдсэн хөрөнгө зөөрөө богино хугацаанд барчхаад ганц байшин үлдээгээд хонины хоёр сүвээ борцлон эрдэнэ шишийн гурилаар өндөгтэй бин хайрч. , баахан саримс базааж аваад хуучин сууцныхаа ханыг эвдэн шавар туйпуугаар нь ахаасаа өвлөн авсан байшингийн хаалга цонхыг битүүлэн хөрш Астемирындээ орж, ширээн доогуур мөлхөж асан бяцхан Лютэй маасганаж, эзэнгүй хоцрох гэр барааг нь харж байхыг амласан Думасарагийн үгийг сонсон тайтгарч, хазаарын жолоогоор янгинатал боосон үүргэвчээ мөрөн дээрээ хаяад төмөр замын буудал руу одсон бүлгээ. 

	Түүнээс хойш Хар далайн эрэгт орших нэгэн том хотоос түүний бүдэг бадаг сураг дуулдсан билээ. Хомхой сэтгэл хоосон мөрөөдөлдөө хөтлөгдөн Меккээс цааш далайн чанад явах усан онгоцон дээр явахыг нь Меккээс буцаж яваа мөргөлчид харсан ч юм шиг хамаг юмыг нь хулгай авчихсан ч юм шиг элдэв яриа сонстож л байв. Түүний сураг чимээ үүгээр дуусжээ. Дайн ч эхэллээ. Урьдын сайхан уламжлалт ажлаа үнэн хэрэгтээ хэдий нь орхисон ч нэр нь хоцорсон Ин чулуутынхны амьдралд алтны хайгуулд хүн одсон шиг шинэ сүртэй юм болоогүй ч шинэ шинэ үйл явдал үймээн шуугианаар дүүрэн боллоо. 

	Энэ хугацаанд олон эхчүүд цэрэг хөвгүүдээ алдаж, Империйн залхаах илд - Залим Жери Асальпов олон тахиа цацагт хяруулын аминд хүрчээ. Тэгтэл хаан хаанаа больж, оросын империйн оршин тогтнох үе өнгөрсөн мэт ухаанд багтамгүй үнэмшихэд бэрх аймшигт мэдээ Кабард даяар түглээ. Яг энэ үеэр бараг мартагдсан Нургали шуурганд хөөгдсөн хэрээ адил гарч ирсэн бүлгээ... 

	Ингээд удаан хугацааны сонин аяллаасаа эргэж ирсэн Нургалиас илүү уруу царайтай, дуу шуугүй хүн аулд үгүй болов. Энэ хугацаанд юу хийж хаа хаа очиж яваад ирэв? Тэгээд хамгийн гол нь хэчнээн алт авчраа юм бол? Нургали голгүй болтлоо нүдүүлж арайхийж хороондоо хүрсэн нохой адил бүлгээ. Юу ч асуусан хяхтнан атирч, бөглөсөн хаалгаараа нүх гарган, эзнээ алдсан боловч хуучин хэвээр үлдсэн байшиндаа шурган орлоо. 

	Шургаж орчхоод нүхээ ч янзалсангүй. Тэндээс юу олов, хэрхэн төвхнөв? Тэр нь ч бас мэдэгдсэнгүй. Хороо руугаа орох нохой шиг л шургаад орчихсон ажээ. 

	Аз жаргалын хайгуулч маань чухамдаа юу ч үгүй эргэж иржээ. Тэр үнэхээр Америк орж цагаачид хийх ёстой бүхнийг ширхэгчлэн гүйцэтгээд, үүнийхээ дараа гурван жилийн турш гуйлга гуйхдаа гуйж, шоронд суухдаа суужээ. Оросын хоёрдугаар сарын хувьсгал дайтаж асан Америк Орос хоёрын холбоог шинэчлэх нөхцөл бүрдүүлсэн нь Нургалид бусад олон хүний адил хойд замаар Архангельск дайран эх орондоо ирэх бололцоо олгосон ажээ. Ингээд л газар тэнгэрийг холбосон дэгээг ч үзэлгүй, хөл дор хөлбөрөх алтыг ч харалгүй бүх аяллаа дуусгасан ажээ. 

	Гэвч яах аргагүй хуучирсан хамбан захтай урт пальто багагүй юм үзсэн, үсэрхэг хачин ногоон бүрх малгай, хурандаа Клишбиев Кабардинын хорооны офицерууд тайж нарын эдэлдэг шиг савхин бээлий, гаанснаас өөр юу ч байхгүй гэдгээ нутгийнхандаа итгүүлэхэд тун амаргүй байлаа. Тэр зузаан цэмбэн пальто, дотор хүрээндээ алтан үсэгтэй бүрх малгай, өөрийнх нь төрх байдал «пальто, малгайных нь доторт ямар нэг юм байгаа биш биз?» гэсэн сэжиг төрүүлнэ. Яагаад гэр орондоо гэрэл ч оруулахгүй, хүн ч урихгүй, өөрөө ч айлд орохгүй байна вэ? Хааяа л сурснаараа Думасарагийнд орж бас ажилд нь туслалцаж, хариуд нь бор ходоодондоо хийх жаал зугаа юм олж авна. 

	 

	 

	 

	ХАЛИЛЫН КОРАН

	Эвгүй бодол аулын олон хүний сэтгэлийг зовоох болов. Сүүлдээ хардлага нь итгэл болов. Алт хайгчийн «гуйланч» байдлаар тохуу хийцгээж дандаа өлсгөлөн царайг нь хүртэл заль хэмээн итгэхээ болилоо. Гэртээ нуусан дармал хөрөнгө гарцаагүй байгаа мэт хэлэлцэн, зарим залуучууд аясыг нь тааруулан алдарт пальтог нь тэмтрэн үзэх, түүгээр ч барахгүй гэнэдүүлэн овжин Нургалийн өвөр лүү нь гараа шургуулахыг оролдоно. 

	— Цаадах чинь залилж байна, явган ирдэг чинь ч бас залийнх гэлцэнэ. 

	За тэгээд атаа жөтөө, бусдын хөрөнгөөр амьдрах шунал хэтэрхий сониуч зан юунд эс хүргэдэг билээ дээ! Нэгэн удаа гэртээ эргэж ирэхэд нь ягтаа тулсан эд агуурсыг нь ёстой ёроолоор нь эргүүлж орхиод ор дэрний нь хэрэглэл муусайн даавууг нь гэрээр нь нэг ундуй сундуй хаялсныг үзсэнээс хойш Нургали бараг гэрээсээ гарахаа болив. Хэн нэгэн этгээд байшингийн нь буланг хүртэл ухаж үзжээ. 

	Мулла Саидаас зовлонт эр зөвлөгөө хүсэхэд цаадах нь үнэн итгэлтнүүдээ сүмд цуглуулан зөвхөн бурхан шашингүй баян хүн ч бус, бас бузар аргаар олсон хөрөнгийг ашиглахаас цээрлээгүй хэн боловч диваажинд үл очно хэмээн сургамжилжээ. Гэвч энэ сургамж тус болсонгүй. 

	Намар орой модонд яваад пальтогоо тайлчхаад ажиллаж байжээ. Тэгтэл пальто нь алга болчихжээ. Гэтэл дараа нь нэгэн этгээд түүний нь довжоон дээр нь хаячихсаныг олжээ. Хөөрхий түүнд шөнө хэн нэгэн хүн дээвэр дээгүүр нь мөлхөх мэт санагдах болов. 

	Өлсгөлөн мөрдлөг хоёроос туйлдсан Нургали сэтгэлийнхээ зовлонг тоочихоор Думасарагийнд очив. 

	— Ээх, Думасара миний тавилан хэчнээн гашуун болохыг чи даанч мэдэхгүй юм даа. Үнэхээр аллах миний тэвчээргүй сэтгэлийг залхааж байгаа бололтой хэмээн гомдол мэдүүлэн, — Чи бол ухаантай тэвчээртэйнхний удмын Астемирын гэргий. Чи надад зөвлөгөө өгөөч! гэж гуйжээ. 

	Махир хамарлаж, эрүүн дэх шингэн сахлын нь дээр уруул ам нь цорвойсон хөршийнх нь ямаан төрх Темботын инээдийг ямагт хүргэх бөгөөд одоо үс нь гундан бууралтаж, хуван нүдлээд, нойтон хамарласан нь ямаатай бүр ч төстэй ажээ. Хэдэн сар хоногоор явж хүрэх их далайн чанадын тэр холхи газар энэ хүнийг хүрсэн гэхэд итгэхүйеэ бэрх... «Алс холын оронд чинь манай аав шиг ханхар цээжтэй, хүчтэй зоригтой улс л явах ёстой. Тэр алтан оронд Нургалийг үлдээгээгүй нь огт гайхалтай биш, харин аав маань энэ удаан алга байхыг бодвол түүнийг тэнд үлдээсэн байх...» гэж Тембот боджээ. 

	Энэ тухайгаа Люд хэлбэл аавыг нь хэчнээн алтан ч байсан бусдын нутагт орхисонд тун харамсан эхэр татан уйлаад бүгдийг сэрээчихжээ. Гэвч уйлсан шалтгаанаа ээждээ ч хэлсэнгүй. 

	— Лю, чи аавыгаа ирээсэй гэж санаж байна уу? гэж Тембот дүүгээсээ асуув. 

	Эвлэг ярих дуртай Лю хариуд нь:

	— Би аавыгаа ирээсэй гэж их санаж байна гэнэ. 

	— Чи энэ Нургалийг хэчнээн инээдэмтэй эр болохыг мэдэж байна уу?

	— Түүнийг хэчнээн инээдтэй эр болохыг би бүүр сайн мэдэж байна. 

	— Хараач, нус нь гоожиж байна! гээд угийн төлөв Тембот инээд алдчихав. 

	Сарыма нүдээ хөгжилтэй ирмэв. 

	Думасара гашилсан сүүгээр зуурсан эрдэнэ шишийн зутангаар Нургалийг дайлах зуураа:

	— Тембот, дуугаа аяд! гэж зандраад, аллахын нигүүлсэнгүй сэтгэлийг хэлж баршгүйеэ! Нургали... миний үгийг сонс... Чи Халилын кораныг барьж алт байхгүйгээ тангараглах хэрэгтэй, би өөр юу зөвлөх вэ дээ гэжээ. 

	Эхлээд энэ зөвлөгөө Нургалийн сэтгэлд таалагдав. Гэрээр хөдөлгөөн орж, хоолоо орхин уруул сахлаа ханцуйгаараа арчив. 

	— Чи сайхан зөвлөгөө өглөө. Би одоохон мулла Саид руу очъё. 

	Гэтэл түүнийг ямар нэг юм саатуулав. 

	— Хүүхээн, тэгээд бүх лалтны өмнө тангараглана биз дээ?

	— Тийм байх аа Нургали. Би өөрөө тэр Халилийн кораныг нь ч, яаж тангарагладгийг нь ч ер үзээгүй шүү. Ээж үзсэн, бүхний өмнө л гэж байсан шүү

	— Цөмөөрөө харж байх хэрэг үү... Ичгүүртэй юм даа

	— Худал хэлж буй хүнд л ичгүүртэй. Худал тангараг аймшигтай, харин аллахын өмнө ичгүүртэй юм юу байх вэ. Нургали минь би тэгж л бодож байна. 

	— Э-эх ичгүүртэй... Аймшигтай... 

	— Худал хэлж буй хүнд л аймшигтай. Худалч этгээд Халилийн кораны өмнө дэлбэрэх болно. Үнэнийг хэлбээс аллахын өмнө юу ч ичгүүргүй хэмээн гэгээн судрын цээрлүүлэх хүч чадлын тухай хөгшин эх нь сануулав. 

	Нургали дотроо эргэлзэн, сууж ч чадахаа болиод саяхан түүнд бэлэглэхэд нь Темботын их дургүй байсан Астемирын хуучин малгайг авч босов. 

	«Эцгийн минь малгайг юунд өмсгөх гээд байгаа юм бэ? гэж Тембот дургүйцэн бодно. 

	Тэгээд, Нургали ямар ч гэсэн Халилын коранаар тангараглах болж түүнээсээ үүдэн хагарч дэлбэрэх ч болзошгүй болоход Тембот юуны түрүүн, эцгийн минь малгай Нургалийн хамт өртөнө хэмээн түгшин боджээ. Ингэж болгоомжлон буйгаа Люд хэлсэн боловч балчир хүү юу ч ойлгосонгүй бололтой. 

	Шөнөжин унтаагүй Тембот, адууны хашааны буланд Инус хажигийн тоорцог хэвтэх ёстойг өглөө нь санав. Нургали энэ тоорцогтой л дэлбэрч байг!.. Энэ бүгдийг эхдээ хэрхэн тайлбарлах вэ? Сурснаараа үнэнч нөхөр Эльдартайгаа эсвэл тэднийд бүр дасаад эгч шиг нь болсон Сарыматай эхлээд зөвшсөн нь дээргүй юү? Нөгөө нэг шөнийн ноцтой хэрэг явдлаас хойш Диса дорхноо сульдаж, хүн амьтантай уулзахаасаа зайлсхийдэг болжээ. Думасара охины нь харж хандаж байгаад харин ч таатай байв. Думасарагийн нинжин сэтгэл, саруул ухаан, чамбай чанд занг бүгд мэднэ. 

	Тембот Эльдартай уулзаж амжсангүй. Сарыма Халилын коранаас өөрөө айгаад байгаагаа илтгэн ийм хэрэгт ер холбогдоогүй нь дээргүй юү? гэжээ. 

	— Нургалийн яаж хага үсрэхийг чи явж харах уу? гэж Тембот асуув. 

	— Их айж байна. Гэсэн ч очиж харна аа

	— Би ч бас айж байна. Гэнэт хөл нь ч юм уу эсвэл гар нь яг над руу үсрээд ирвэл яана аа?.. Тэгсэн ч би явна. Люг авч явах уу?

	Дэлбэрч буй Нургалийн хөл гар нь үнэхээр жаахан хүүхдийг хүчтэй цохичхож болзошгүй тул Люг орхихоор шийджээ. Лю эмээтэйгээ үлдсэн нь дээр. Лю эхлээд гоншигнон, явах гэж зүтгэсэн боловч их аймшигтай зүйл болно гэхийг сонсоод гаднын хүн гэрт нь орж ирсэн тэр нэг шөнийнх шиг аймаар юм байх гэж бодоод эмээтэйгээ үлдсэн нь аз завшаан гэж боджээ. 

	Айх сониучирхах улс зөвхөн Темботоор зогссонгүй. Нургали Халилын коран дээр тангараг өргөнө гэж бүх л аулаар тархжээ. Болзсон өдрийн өглөө ч ирлээ. 

	Цагийн байдал дүн өвлөөрөө Инус хажигийн хөлддөг жил шиг өдрөөс өдөр ирэх тутам хүйтэрсээр байлаа. Хүмүүс үүнийг утга учиртай гэлцэн аллах тэнгэр, Инус түүний дүү хоёрыг таалахгүй буйгаа үзүүлж байна хэмээн ярилцана. 

	Гэвч урьд хожид байгаагүй энэ үйл явдал хүмүүсийн сонирхлыг жавраас ч хүчтэй татаж байв. Чулууны дархчид сүмийн урьдах хоосон талбайд цугларцгаалаа. Савхин гуталтай хүн цөөхөн, бараг л бүгдээрээ ширэн бойтог өмсөж дулааны нь бодон сүрэл чихжээ. Аулын багачууд хүүхдүүд мэдээж худал явдал хүнийг өөрийн нь хэрхэн дэлбэлэхийг харахаар хэнээс ч түрүүн гүйн ирцгээжээ. 

	Хэргийн эзэн Нургали улам улам нэмэгдэж буй цугларагсад руу дурамжхан хялайн харж зайдуу зогсоно. Тэрээр багачуудын өдөн хашхирахыг ч дуулахгүй байх шиг байв. 

	Бидний танилууд бүгд л энд байцгаана. Муса, Масхуд түргэн зантай Бот цөм энд, тэгээд л эртний заншил ёсоор Муса Масхуд хоёрыг уулзангуут Хярамцагийг шоглосон хорон үгс урсаж эхлэх нь тэр. Саяхан гэрлэсэн нь Масхудын хувьд томоохон чухал үйл явдал болжээ. Бас зүгээр ч үгүй аулын хамгийн муухай өргөн нүүртэй Балхарова Шаридаттай албаар юм шиг суусан нь Мусад тоглоом тохуу хийх сайхан шинэ зууш болсон ажээ. 

	— Хөөе Хярамцааг! Хонгор минь чи авгайгаасаа айхгүй байна уу? хэмээж, Муса түүнийг байнга дэмжигч Батоко хоёр энэ удаа ч дуугүй байсангүй. 

	— Хмм! Ганган Мариатын хар хүнд ч ёжлон суух нь сайхан хэрэг. Масхудад эхнэрээсээ айх юм юу бил ээ? Тэр тийм хулчгар амьтан биш. Харин бусдаас авгайгаа нууж байдаг улс л эхнэрээсээ айж байвал зохино... гэж юунаас ч хоцордоггүй Баляцо Масхудыг өмгөөллөө. 

	— Тэрний Шаридатын хамар гэж майжгий бойтог шиг юм хэмээн Муса бууж өгсөнгүй. 

	— Хүүхэн болгонд адилхан шинж бий гэж Бот бүдүүн хадуун юм хэлж орхив. 

	— Тэглээ ч гэсэн би түүний ганган авхайтай харанхуй өрөөнд хоёулхны нь үлдээе гэсэн ч татгалзана. 

	— Би бол чинийхтэй үлдэх л байсан харин юмыг яаж мэдэх вэ цаадах чинь арай сэтгэл ханамжтай ч байх сан уу... 

	Масхуд ингэж хэлэхдээ саяхан угаалга хийж бүх л аулаараа хөгжин найрласан гурав дахь хүүхэд нь сул дорой эцгээсээ болж бас л хүн болоогүйг сануулсан юм санжээ. 

	— Э-эх, чи муу Хярамцаг! Хэлээ хазмар! Гайгүй ээ,чи надтай уулзах бий! 

	— Хөөе, эрхмүүд ээ! Чимээгээ намдаарай! Ангаахайнууд юм уу та нар чинь? Хүүхдүүдэд битгий саад болцгоогоорой! 

	Сонин явдлыг хүлээх зуур залуучууд тоглоом наадам бололцон барилдаж эхэллээ. Тэднийг үзэгчид тойрон, хамаг хүч чадлаа шавхаж буй бөхчүүдээ хөөргөнө. Бөхчүүд маань цас манаруулан бие биеэсээ зууран өнхөрч, малгайгаа унагааснаа, олны орилоон, инээдэм дунд дахиад л барилцаж авна. Харин өвгөчүүл таягаа тулан чимээгүй зогсоцгооно. Алиа Баляцо хүч самбаа шаардах газар бусдыг дандаа хөөргөх дуртай, хүдэр хүү Эльдар хоёрын дуу бусдынхаас тод дуулдана. Мань эр дуртайяа барилдах байсан боловч эр хүний нэр сүрийг бодон тэгэх тусмаа Думасара Тембот хоёртой яаравчлан айсуй яваа Сарымаг харсан болохоор эс барилджээ. Тэд хожимджээ. Гартаа коран барьсан мулла Саид, цал буурал сахалт, эрхэм хүндэт өвгөчүүдийн хамтаар дуганаас гарч ирлээ. 

	Инээдэм, шуугиан дорхноо намдав. 

	Насан өндөр болсон мулла, үнэт баринтагтай, зузаан судар нандигнан барьж аажимхан алхална. 

	Талбайн дундах овгор дээр гарснаа Нургалийг хайж олоод өөр лүүгээ дуудав. Америк пальтотой Нургали хүйтнээс ч юм уу эсвэл айснаасаа болсон юм уу, биеэ хураан бээвийсээр тийш дөхөв... Гурван жил далайн чанадад хэрэн тэнэхдээ өөрчлөгдөөгүйг бодоход энэ хүн мухар сүсэгтээ хэчнээн гүн идэгдээ вэ! 

	— Алт хайгаад юу олов доо? Гэгээн хар коранаас хаашаа ч мултрахгүй бий... гэж хэн нэг нь үг хаяхаа мартсангүй. 

	— Халилын коран Нургалийг дэлбэлэхгүй бол аллах тэнгэр намайг ниргэг! 

	— Цаадхад чинь алт байхгүй ээ! 

	— Байхгүй ээ? Бий. Байхгүй дүр л үзүүлээд байгаа юм. Ханцуйг нь харахгүй юу! Ийм ханцуй зөвхөн орос офицеруудад л байдаг шүү дээ. 

	— Нургалид толгойн өвчин, ханцуй хоёроос өөр юу ч байхгүй. Харийн тэр оронд тун бүтэлгүй явсан юм гэж хэн нэг нь өрөвдөн хэлсэн нь бусдын бодлыг жаахан өөрчилжээ. 

	Аз нь харьсан эр зутанд ч шүдээ булгална гэж үнэн үг шүү. 

	— Үүнийг хэлсэн хүн ч юу хэлэхээ мэдэж байжээ. 

	— Үнэн итгэлт нараа сонсоцгоогтун! 

	— Сонсоцгоо тэгээд харцгаа! 

	— Нургали хал үзсэн пальтоныхоо хамбан захыг унжгар хамар луугаа татан бусдын адил муллагийн номнохыг чагнаж зогсов. Тэр бээр Думасарагийн бэлэглэсэн малгайг духдуулан тавьжээ. Шар нүдэнд нь айдас илэрхий. 

	— Сүсэгтэн нараа та бид нэгэн ариун үйлсийн төлөө цугларсан билээ. Одоо түүнээ эхэлцгээе. 

	— Тийм ээ цаг боллоо малаа ч услаагүй хэмээн цугларагсад сэргэв. 

	— Үнэн итгэлтүүд ээ сонсогтун! хэмээгээд мулла ийн өгүүлрүүн:

	— Лалтан нар аа! Аллах тэнгэр, Нургалийг нүгэлт санаархлаас нь хэрсүү ухаантны үгээр хориглон байсныг та бүхэн санаж байгаа. Бүтэлгүй амьтан хаашаа зүглэлээ? Зөнч мэргэдийн шарил руу ч биш ухаантан баатруудын хуралд ч биш, харин далайн чанад зугаа цэнгэл аллахын таалалд эс нийцэх баялаг хайхаар зүтгэлсэн билээ. Тэр юу ярьж байлаа? «Тэр оронд алт шуудайнаас асгарч буй эрдэнэ шиш мэт хөл доор хэвтэнэ...» Аллахын таалах эд баялаг хүн болгоны хөлийн доор хэвтэх ёсон үгүй. Үгүй ээ, хэрэв тийм алт байдаг юм бол тэр чөтгөр шулмынх. Энэ алтны хойноос явсан Нургали, одоо эгж ирээд аллах тэнгэр, сүсэгт биднээс өршөөл гуйж байна. Өнөөх чөтгөр шулмын алт огт байхгүй, хувхай хоосон буцаж ирсэн гэж байна. Аугаа аллахын сургаал хүчирхэг билээ л! Шулмын үгэнд толгой нь эргэсэн нүгэлт эр одоо ганц хонь ганц үнээгүй хоцорчээ... 

	Гэвч шулмын үгэнд автсан түүнд сүсэгтэн нар үнэмшихгүй, чөтгөрийн банди одоо ч гэсэн өөрсдийг нь мэхлээгүй гэдэгт итгэхээс нааш түүнд туслахыг хүсэхгүй байна. Аллах ингэж шийдсэн юм! гээд мулла амсхийж, гараа наманчлан залбираад аллахын нэр үеийн үед мөнхөд дуурьсагдах болтугай! хэмээгээд сүсэгтэн нар аа! Нүгэлт хүн бүхнийг сонсогч агуу хүчит энэ ариун судрын дээр тангараглан ариусдаг. Та бүхэн түүний хүч чадлыг мэднэ. Эрхэм хүндэт Халил кадийг аллах тэнгэр адислан таалсан энэ номын өмнө одоо бурханд тэрслэгч Нургали «Далайн цаанаас үнэхээр алт авчраагүй, хаа ч дараагүй, хааш нь ч нуугаагүй» гэж тангараглаг хэмээн бидэнд итгэмжлэн өгчээ. Энэ гэгээн номын шударга хүчин аймшигтай. Худал тангараглагч үхтлээ ниргүүлэн унана. Нургали, чи дуулж байна уу? Энэ туршилтыг давсан хүн сүсэгтний хүрээнд элсэн орно... Аугаа аллах минь ээ! Бурхнаас өөр бурхан байхгүй, түүний лүндэн буулгагч нь Магомет. За эхэлцгээе, Нургали наашаа ойрт! гэв. 

	Муллагийн үгийг цөм хичээн сонсоцгоолоо. 

	— Үнэхээр тийм! Бурхан минь! хэмээн сүүрс алдах, санаа алдах сонсогдов. 

	Хүмүүсийн айдас хүрчээ. Нургалийг харахад тун өрөвдөлтэй байв. Хүйтэн жавартай байсан боловч түүний улаа бутарсан царай нь мэдэгдэхүйц цайрсан харагдана. Тэр үрчийж, гуйвганасаар мулла, өвгөчүүл рүү дөхөж очив. Санваартан тэдний зөрүүлж барьсан гар дээр залхаан цээрлүүлэх аймшигт судар байв. 

	Тангараг өргөхийг Нургалид сануулав. 

	— Халилын кораны ариун хар номд, үнэнч шударга хүний гараар хүрч, тангаргийн үгийг давтагтун хэмээн муллагийн намуун дуу жавартай агаарт дахин сонсогдлоо. 

	«Одоо ч дэлбэрнэ ээ. Эсвэл үгүй болов уу? Ээж хүртэл түүнд алт байхгүй гэж байсан. Инээдтэй амьтан» гэж ухаан алдталаа айсан Тембот бодно. 

	— Хүмүүсийг элдэв хорт муу явдлаас зайлуулахын тулд аллах кораныг илгээсэн юм. Коран худал үгийг үл тэвчих бөгөөд худал хуурмаг явдлаа тангаргаар халхлахыг оролдон, хамгийн аймшигт нүглийг үйлдсэн хэн боловч тэр дорхноо үхдэл болон хөсөр унаж, сүнсийг нь шуламс аваачин үүрд тамлах тавилантай. Чи үүнийг мэдэх үү?

	— Мэднэ гэж Нургали бүдэгхэн дуугарав. 

	— Чи ялаас айгаагүй биз?

	— Чин үнэнийг ярьж буй учир айхгүй байна. 

	— Бисмаллахи! Бурхны нэрээр! 

	— Бисмаллахи! гэж Нургали хоолой чичрэн давтав. Гэнэт шал буруу яриад байх шиг түүнд санагдав. 

	— Цааш нь давтаарай хэмээгээд мулла түүнийг хүрээлсэн өвгөчүүл, сүсэгтэн хүн худалч, хомхой сэтгэлтэйгээр үхэх ёсгүй тул аллахаас Нургалид чин сэтгэлийг хүсэмжлэн гуйж дахин гараа наманчлан залбирцгаалаа. Кораны хуудаснууд салхинд сэрвэлзэнэ. Цасан бударч эхлээд ширхэг нь судар, толгойн ороолт, малгай дээр унана. 

	— Харанхуйлах шөнөөр тангараглая, гэгээрэх өдрөөр тангараглая, аллахын ариун хурц гэрлээр тангараглая! Нургали намайг далайн цаанаас алт мөнгө бусад баялаг авчирсан гэх хүмүүсийн сэжиглэх нь талаар хэрэг! Миний бусдаас нууж байгаа юмнаас аллах надад юу ч битгий үлдээг. Магометын явж байсан эх газар, түүний цогцсыг оршуулсан нутгийг, дур татах эд агуурсыг чөтгөр шулам тараан цацсан тэр орны газар нутгаас таслан салгах их далай улам өргөн, улам гүнзгий болог. Тэр далайн давлагаа өдөр шөнөгүй ширүүн байг... Миний шунаг сэтгэлийн замаар хэн орох ёсгүй... 

	Нургали ийнхүү сүрлэг үгнүүдийг давтахдаа «Тийм ээ, энэ бүхэн үнэхээр тийм. Байшингийн дээвэр дээгүүр нь үүл нүүж байхад зоорины давхарт нь харийн цагаач нарыг үхэр хулгана барьж байдаг нэгэн нахианаас баяд муу үйлстэн нэгэн зэрэг соёолж байдаг, хамаг найдлага унтарсан тэр зүгт хэн ч бүү тэмүүлэг... Хүмүүсийн өмнө хэчнээн ичгүүртэй вэ, халаг минь!» хэмээн бодно. 

	Тангараг эцэс төгсгөлгүй мэт ажээ. 

	— Хэрэв миний үгэнд, үгүйдээ, худал хуудмын сүүдэр аллахыг хуурах гэсэн хүсэл байх аваас би хүн бүхний хараалыг идэж, нохой лугаа адил болон, лалын сүсэгтний хамт оршуулах газар эс олдог... Хэрэв би, үгүй дээ ширхэг шар будаан чинээ алт нууж байгаа бол нүд чих, ухаангүй болог! 

	Нургалийн нуруу руу хүйтэн хөлс нь дааварлаад ирлээ. Аллахыг ингэж хайр найргүй, хатуу ширүүн шаардана гэж санасангүй. Тэрээр хэзээ ч салгалгүй хүзүүндээ зүүж явдаг жижигхэн уутанд нь үнэхээр хэдэн алтан зоос байсан бүлгээ. 

	Халилын коранаас улайссан төмрөөс татах мэт гараа авсан Нургалийн нүдэнд айдас хурсныг мулла Саид гэнэт харав. 

	— Оо-о! гэж гэнэт Нургали уулгалан бархирав. 

	— За одоо! Дэлбэрэх нь! Тэр! гэх дуу эргэн тойронд сонсогдов. 

	— Аллахын ял даанч ширүүн ээ! 

	— Аллах хэнийг эс дийлэх бил ээ! 

	— Түүний хараанаас яагаад ч мултрахгүй! 

	— Аллах худалч этгээдийг хэзээ ч хайрлахгүй. Алтаа хаана нуусан юм болоо?

	Нургали сэхээ орж, дахиад коран руу гараа сунган:

	— Саид коранаа өгөөч! Би түүнийг чин үнэнч хүний гараар шүргэе. Миний гэрт ганц таваг сүү, атга эрдэнэ шиш байхгүйгээ тангараглая гэв. 

	— Өг, өг коранаа дахиад өг! хэмээн өрөвдсөн улсын дуу гарсан боловч ёслолын журам сүрхий эвдрэв. 

	Шуугиан улам ихсэж замбараагүй болоход ийм байдалд тасарсан ёслолыг сэргээх нь алдаа болно гэдгийг мэдсэн мулла ихэмсэг сүржин, судраа хааж, өвгөчүүл цугларагсад руу мэхийн хандаж:

	— Цааш нь аллах тааллаараа бүгдийг гүйцэтгэх болно... Үнэн итгэлт нараа аллахын нигүүлсэл бидэнд үүрд туслаг! хэмээв. 

	 

	 

	 

	МУСА САНДАРСАНГҮЙ

	Нургали урт хормойт пальтоныхоо хамбан захыг бас л ямааных шиг дутуу эрүү рүүгээ босгочхоод цасан дундуур алхлав. Хэрэг явдал тодорхой бус төгссөнд урам нь бага зэрэг хугарсан сүсэгтнүүд ямааны хөл шиг хөнгөн түргэнийг бэлгэдэн: «Аллах бидэнд ч бас ямааны хөл хайрла» гэлцсээр услаагүй мал руугаа яаравчлан гэр гэрийн зүг тарцгаалаа. 

	Багачууд цасаар шидэлцэн хашхиралдан гүйлдэв. 

	Хэнээс ч илүү урам нь хугарсан Темботоо, Сарыматай дагуулсаар Думасара ч гэр лүүгээ сажлав. Эцгийн нь малгай бүтэн үлдсэн нь ч түүний санааг тайтгаруулсангүй. 

	Гагцхүү Муса л сандарсангүй бололтой. 

	Тэр оройдоо Муса Нургалид ирэв. Энэ үед Нургали хар дарсан нойрондоо дарагджээ. Тэр өөр юу ч хийх билээ дээ? Байшин эдлэнгээ зарчхаад дахиад л аз завшаан хайгаад гарах уу? Шургуу оролдлого эцсийн эцэст ялдаг ч явдал байдаг шүү дээ. Гэвч эргэн тойрон бүх юм өөрчлөгдөн өдөр бүр түгшүүрт мэдээ ирсээр энэ үед хаашаа ч явах вэ дээ? Туркийн фронтын оргодлууд газар сайгүй тэнүүчилнэ. Нальчик, Прохладная хотуудад зөвлөлүүд гэгч нэг юм ажиллаж газрыг ямар ч өртөггүй хуваахыг амлацгаана. Владикавказад казахын атаман хааныг сэргээн залахаар казахуудыг цуглуулж байгаа гэлцэнэ. Фронтоос Налчикт кабардинын хороо ирэх ёстой. Петроградад генералуудын эсрэг өмгөөлөгч Керенский биш хэдий нь большевик Ленин зогсож буй... Юун большевик, юун Зөвлөлүүд вэ?

	Нургалид хэн ч аятайхан зөвлөгөө өгч чадахгүй, бас тэгээд өөрөө ч хэнтэй ч болов санасан бодсоноо хуваалцахыг үл хүснэ. Галаа жаахан түлж үлдсэн зутангаа идээд муу хучлагадаа орж, хар дарсан нойрондоо авттал хэн нэгэн хүний дуу сэрээжээ. Өмнө нь Муса зогсож байв. 

	Адайр зантай моринд эрдэнэ шиш үзүүлж байгаад нууж явсан хазаараа толгойд нь хоромхон зуур углаад авдаг энэ Муса ямар нэг зорилгоор ашиглах гэсэн хүнээ бас тийнхүү аргалж чадах бүлгээ. Түүнд хэрхэн урхилуулснаа баргийн хүн ойлгохооргүй тийм чадамгай загнадагт нь Мусаг үнэлэх хэрэгтэй юм. Тэгээд хэрэгтэй бүхнээ сорж авч дуусахаас нааш Муса олзоо хэзээ ч тавихгүй. Харин нийтийн дунд бол нэгэн сүсэгтнээ гай зовлонд орхидоггүй, сайн санаат сүжигтэн хэмээгдэнэ. Тэр ч байтугай мулла Саид ирсэн улсад түүнээс үлгэр жишээ авахыг зөвлөнө. Нургалийн хувьд бол хэзээнээс хавар, намар хөлсөөр ажиллаж байхаасаа, энэ өгөөмөр хүний гар хэчнээн хатуу болохыг дэндүү сайн мэднэ. Саяхан ч гэсэн дахиад л Муса руу очдог юм бил үү, яльгүй ч гэсэн хөлс олж болно доо... гэж нэг бус удаа бодсон боловч очъё гэхээр үнэхээр нэг хүсэл төрөхгүй байжээ! Ямар ч гэсэн, тэнэж явах зуураа, Мусагийн бусдын хөдөлмөрийг завших гэсэн илэрхий бүдүүлэг бодлыг эсэргүүцэх сэтгэлтэй болжээ. Муса түүнийг хэдэн удаа дуудсан боловч, тэр урилганаас нь татгалзсаар байв. Тэгтэл одоо уул Магомет руу явахгүй бол, Магомет уул руу очно гэдэг зүйр үг шиг юм боллоо. 

	— Нургали, чи яагаа вэ? Бие чинь зүгээр биз? хэмээн Муса новширсон хучлага руу нь тонгойн асуув. 

	— Муса юу? Өө за, морилон ирсэн тань яамай л даа. Харин дайлах юм даанч алга, сүүлчийнхээ зутанг дуусгачихсан сууна. 

	— Чи ч харин бүх насныхаа хоолыг базаачихсан юм шиг л унтаж хэвтэнэ шүү дээ. 

	— Ядраад аа. Юу ч хийх дур хүрдэггүй. 

	— Яагаад тэгдэг сэн бил ээ? Аллахыг хилэгнүүлэх хэрэггүй сэн. Бага хайрласан бол арвихныг гуй! Их хайрласан бол цөөн гуйж үз! 

	Нургали тун саяхан Халилын кораны өмнө хэрхэн туршуулснаа дурсахыг огт хүсэхгүй байснаас гадна Муса тэр бүхнийг сайн мэдэж байгаа мөртөө залилж байна гэдгийг ч ойлгож байв. Харин яах гээ юм бол? Түүнд юү хэрэгтэй болов?

	— Ядарч гүйцлээ. Бүүр ядарч гүйцлээ. Муса минь! Бүхнээс залхаж байна, Гэртээ ч тайван байх арга алга. Бүгдээрээ шагайгаад л чих тавиад л байх юм. Хамаг зовлон үүнд байна! Сэтгэл санаанд юу ч алга... Муса чамд би өртэйгөө мартаагүй ээ. Чи бол сайхан сэтгэлт хүн аллах чамайг өршөөх болтугай! Хавар болонгуут ажлаараа нөхөж үзье... 

	Нөхөж ажиллахыг чинь би мэднэ, би чамайг яаруулаагүй байна. Одоо хэнд сайхан байна? Тийм л цаг ирж байна. Аллахын нигүүлсэл таалсан улсыг хорт санаатнууд үймүүлж байна... хэнд ч итгэхийн аргагүй боллоо. Үнэхээр тийм болоод байна. Чи чинь тэгээд хавар болтол яажшуу амь зуух гэж бодож байна?

	— Мэдэхгүй, Муса минь. Зун бол ч мал хүртэл ногоонд цадна, харин өвөл юугаа олох вэ дээ? Лалын сүсэгтнүүд өлсгөлөнгөөс аварч болзошгүй дээ. 

	— Хөөе, Нургали чи чинь Бот дархных руу яваад л байсан тэр чинь юу болсон бэ? Сайн цоож хийж чадах уу?

	— Үгүй ээ, тэр бид хоёр чинь хэрэлдчихсэн. Дэндүү харанхуй хүн шүү тэр! Төмөр давтдаг дархан байж, ертөнц гинжин дээр тогтож байна гэж ярина... 

	Хэн тийм гинж хийж чадах вэ? Хамгийн хүчирхэг ч чадахгүй шүү дээ. Би газрын дүрсийг үзсэн, том хулуу шиг юм агаарт тогтож байх юм билээ. 

	Муса итгэлгүйхэн уруулаа хазав. 

	— Чи ч бас итгэхгүй байна уу?.. Бот бас «Ээ худлаа, Нургали чи хэдийгээр хэдэн сараар газар дэлхийгээ харалгүй алсад явсан боловч, аллах чамд ямар нэгэн юм ухаарах бололцоо өгсөнгүй ээ...» гэсэн шүү. Тэр муу дархан тэгж байгаа юм. Ээ, бас, харанхуй хүн! Түүнээс би юу ч сурахгүй. Үгүй ээ, хүсэх ч үгүй байна. 

	— Ээх! Нургали минь! Чи яасан тэвчээргүй хүн бэ? Тийм хэрэгтэй хүнтэй юунд хэрэлдсэн юм? Чиний буруу. Эльдарыг харахгүй юу, ер маргахгүй, тэгээд одоо өөрөө л цоож хийгээд байна. Дархны аль мэддэг чаддаг юмыг нь сурчхаад л дараа нь хэрэлдэж байхгүй... Би чамайг Эльдар шиг хэдий нь цоож хийж чаддаг юм санасан юм. Надад нэг сайн цоож хэрэгтэй байна, гэвч энэ ажлыг Эльдарт даалгахыг би хүсэхгүй байгаа юм. Эльдар тийм залуу биш. Яаж ч мэдэх нөхөр!.. Харамсалтай байна! Би чамд туслах гэсэн юм. Би чамд итгэж байна. Маргааш манайд оч л доо, ямар нэг юм тохиролцож болох байлгүй, одоохондоо үүнийг авзнаж бай... 

	Муса, ууттай шар будаа, хонины жаахан сүвээ Нургалид өглөө. 

	— Ав, ав. Биднийг юмаа хувааж бай гэж аллах тэнгэр зааж байна... 

	Маргааш нь Нургали өглөгчийндөө ирж, Муса түүнээс юу хүсэж буй нь тодорхой болов. 

	Тэр Нальчикт гуанз гаргахаар шийджээ. Хотод өдрөөс өдөрт хөл нэмэгдэж байлаа. Туркийн фронтоос ирсэн их бууны бригад тэнд байрлаж, язгуурт тайж нар үе үе ирцгээн, хотын зах зээлийн газар Пятигорск, Грозный, Прохладная, Владикавказаас ирэх элдэв тэнэмэл, дамчин янз бүрийн улсаар дүүрнэ. Энэ хөл хөдөлгөөнд урьдын засгийн хатуу ширүүн гар хажуугаас оролцох нь багасаж байлаа. Империйн залхаах илд — Залим-Жери Аральпов хаашаа ч юм гэв гэнэтхэн алга болжээ. Хурандаа Клишбиев хошууны даргын бүрэн эрхээ их бууны бригадын командлагчид шилжүүлээд терийн казакуудын атаман бүх хэргийг явуулж буй Владикавказ руу өнгөрсөн зун явсан гэр бүлийнхээ хойноос одсон мэт хэлэлцэнэ. Нөгөөтээгүүр тариачдын депутатуудын Зөвлөл гэгч нэгэн юм үүсэж, Пятигорскийг чандлан захирч буй бөгөөд харц ядуу ардуудыг өөрсөд рүүгээ уриална... Нальчикт улаан комиссар иржээ! 

	Догшин дивизийн кабардинын хороо Оросоос эргэж ирмэгц Кабардин, Балкар, Осетин бүх л уулын ястнууд өнөө маргаашгүй Турк руу ухарна гэж сүм хийдээр нэг ярилцах болов... Нэг үгээр хэлэхэд үнэхээр цөвийн цаг болж байлаа. Бахир хоолойт Эльдар мэтийн самуун дэгдээгч этгээдүүдэд л бусдын бурхны авралаар ашгүй жил гаруй алга байгаа нөгөө эргүүл Астемир бусдын мэдэхгүй нэгэн зүйлийг мэдчихээд хаашаа ч юм яваад л өгнө, дахиад л эргээд ирнэ. Чухамхүү энэ мэтийн улс л юуг ч хийхээс буцахгүй Магометийн гэрээслэлийг ч үл хүндлэх бүлгээ. Нэг үгээр хэлбэл, мундаг цоожны ард хамаг юмаа түгжээд, ажил хэргээ найдвартай хүнээр залгуулуулж, өөрөө зайдуухан байх цаг болжээ. 

	Тэгээд ч Муса шинэ гуанзныхаа эзнээр Нургалийг тохоон тавихаар шийдсэн бөгөөд түүнээс сайн хүн хүсээд ч олдохгүй билээ. Нургали ч дуртайяа зөвшөөрчээ. 

	Нэгэн өдөр Тембот «Нургали дахиад л хаалга цонхоо түгжиж байна» гэсээр орж ирлээ. 

	Тогтворгүй хөрш нь дахиад л явахаар шийдэж Думасарагаас байшингаа харж байхыг аанай л гуйжээ. Тэр бээр их л баярлан сэргэсэн, аллах тэнгэр баяжих замд минь орууллаа хэмээнэ. Думасарад алчуур, Темботод боов амлалаа. Тэр ч байтугай Темботыг өхөөрдөн хамраас нь барьж авах гэсэн боловч цаадах нь овжин нь аргагүй зайлчхав. 

	— Сайн сэтгэлт хөрш минь, байшинг минь харж байхаа мартуузай. Би Нальчик орохоор явлаа. Тэндхийн захын дэргэд гуанз гаргахад минь Муса надад тус болсон. Хот орвол хүүтэйгээ очоорой. Хэзээ ч гэсэн таваг шөл оочоод бүлээцээд гарч болно. Хэрэв хэрэг бүтэмжтэй бол гоё алчуур чамд өгөмз. Түүнийг зангидаад хар хүнээ угтаарай... 

	— Ээх, сайн сэтгэлт та минь! Нөхрөө хэзээ ирнэ гэж хүлээхээ ч мэдэхгүй байна. Амьд мэнд л явдаг байгаа даа? Аллахын ивээл дор хаа яваа бол? Хүүхэд бид ч хэцүү л байна, хавраас яаж амь зуудаг юм билээ... Эльдар байхгүй бол бид ер яах байсан бол?

	Нургалийн гишгэсэн газар нь цөмрөн, гар хүрсэн болгоноос нь утаа савсаж эхэлдэг гэдэг ч талаар биш болой... 

	
Наймдугаар бүлэг

	 

	ЭРГЭЖ ИРСЭН НЬ

	Думасара, нөхөргүйгээр хоёр дахь өвөлтэйгөө золгож билээ. 

	Хэрэв хоёр дахь хавраа өрхийн тэргүүлэгч үгүй бол ямар нэг юм болох вий?

	— Эльдар, биднийг орхихгүй ээ гэж Сарыма ярина. 

	— Тийм нь ч тийм ээ. Аллах тэнгэр бидэнд Эльдараар тус хүргүүлж байгаа юм хэмээн хөгшин эх нь зөвшөөрч, харин Думасара гүн санаа алдана. 

	Тэд сүүлийн үед дэнгээ асаалгүй, харанхуйд ханатлаа ярьцгаагаад, жаахан дугхийцгээдэг болов. Дөрвөн ойноосоо өнгөрч яваа Лю хүү, Сарымагийн хажуугаар унтдаг хэвээр. Бие биетэйгээ шахцалдан дорхноо бүлээцэцгээнэ. Тембот, Думасара, эмээ гурав зууханд ойролцоо хэвтэнэ. Думасара шөнө дүл болсон хойно зуухан дахь цуцал засаж асаахаар нэг бус удаа босож галынхаа дэргэд тэр чигээрээ өглөө болтол чимээгүй суух нь цөөнгүй. 

	Астемир амласан ёсоороо очсон газраасаа гурван ч удаа захиа явуулсан нь түүнийг жаахан тайвшруулсан бүлгээ. 

	Сарымагийн хамаатан Еруль өвөө шуудан хүргэгч хэмээвч энд захидал гэдэг юм, хурандаа Клишбиевын залран ирэхээс ховор болсон тул тэр бээр өөрийгөө зөвхөн элч зарлага биш бас шуудан зөөгч гэдгийг бүтэн жилээр умартдаг байв. За тэгээд захиа ирж гэмээж нь Гумар түүнийг дуудан ирүүлж, дугтуйг ихэмсгээр гар сэлгэн үзээд, үүнийг уншиж өгөхөөр муллатай ахлагч өөрөө очих тул угтан авахад зохих ёсоор бэлтгэхийг энэ ховор тохиолдлын эзэнд мэдэгд хэмээдэг байв. 

	Гэвч, хэрэгтэн этгээд ганд нь орхиод явсан энэ хүүхэдтэй хүүхнээр юу бэлтгүүлэх бил ээ? Думасарагаар бэлтгүүлэх юм даанч байсангүй. Еруль, Астемирынд захиа авчирсандаа их л таатай эхлээд захиаг нь элдэвлэн эргүүлж, хоёр гартаа сэлгэн, Думасаратай нэлээд удаан суужээ. Тэгээд, захианд нь юу бичээтэй, дээр нь наасан марк, дарсан тамга юун учиртай болох тухай амтархан хэлэлцээд, эцэст нь хоёул арав таван өндөг авч мулла Саидынх руу зүглэнэ. Тембот Лю Сарыма гурав эхлээд Ерулийн гарт эргэлдэх захиаг сэтгэл догдлон харж байснаа дараа нь Думасарагийн хойноос гүйж очоод, мулла Саид довжоон дээрээсээ захиаг хэрхэн нээгээд уншиж буйг сүлжмэл хашааны завсраар шагайн харцгаана. 

	Захианд нь дандаа л нэгэн зүйл бичээстэй. Аллахын тааллаар, хөгшин эх, эхнэр хүүхдээсээ алсад амьдрахаас өөр аргагүй байна. (Думасара энэ захиатай захиагүй түүний нь мэдэхгүй юм шиг) Гэвч аллахын өршөөл хайраас арай ч мултарчхаагүй тул бие эрүүл гэдэс цатгалан байна... гэнэ. 

	Анхны мэдээгээр Астемир, Кубанийн цаана нэг газар, бас эргүүл хийж байснаа, дараа нь нэгэн хүний хэлснээр Дон хэмээх их цэнхэр мөрний хөвөөнд орших нэгэн том хотоос захиа иржээ. Астемир, тэр том хотод юу хийхээр явсныг хэн ч хэлж чадахгүй байсан бөгөөд өөрөө ч энэ тухай бичсэнгүй. Тэр хуучнаараа аллахад найдан Думасарагийнхаа ариун сэтгэл оюун ухаанд илүү итгэж яваагаа бичжээ. 

	Тэглээ ч хайртай хүний бүлээн амьсгал сонстохгүй байхад хамгийн сайхан захиа ч юухан хэлэх хүчтэй билээ дээ?

	Думасара гунигтай явах бөгөөд заримдаа бүр аймшигт бодолд автах нь элбэг. Энгийн ариун цагаан сэтгэлтэй тэр бүсгүй ухаантай, хайртай нөхөр нь хөгшин эх, хүүхдүүдээ үл тоомсорлон гэр бүлээ умартана гэж эс бодно. Тэгвэл үл мэдэгдэх тэр оронд юу түүнийг барина вэ?

	Астемир хэдий нь байхгүй, аллах тэнгэр түүнийг дуудаад явчихсан юм болов уу? гэж бодоход аймшигтай байлаа. Яах гэж? Хүүхдүүд өнчирнө гэдгийг аллах мэдэхгүй гэж үү? Хөөрхий үрс минь! Тембот арван нэг хүрч яваа ч юу шалих вэ дээ. Уул нь ч хүү минь бадируун, тэгээд ч Бот дархан эцгийг нь хүндлэн, хийж байгааг нь ажиглан суухыг нь хорихгүй л байгаа юм. Эльдар ч бас түүнийг дархны ажилд бага багаар сургаж л байна. Гэвч Тембот жинхэнэ дархны гараар алх дөш нийлүүлтэл хаа ч байсан юм. Хэчнээн жил хэрэгтэй бил ээ! Лю гэж бүр өөдөс. Хувцас хунар ч үгүй, эцгийн сургамж ч үгүй... Гэрт маань хаварт нөөцөлсөн үр ч алга. «Ээх алла, алла!» хэмээн сүүрс алдан, үнэхээр үр хүүхэд нь өнчирсөн мэт бодон нэг бус удаа нулимсаараа дэрээ чийглэсэн билээ. Энэ бүхнийг сонссон эх нь маань уншин сүүж сэлгэн хөрвөнө. 

	Заримдаа Сарыма ч сэрчихнэ. Харанхуйд маань унших санаа алдахыг сонсохдоо тэр сэтгэлдээ эргэлзэнэ. Рагимтай суулгах гэсэн ээж нь үнэхээр буруу байв уу? Хэрвээ Сарыма түүнтэй суучихсан бол зөвхөн ээж Рум хоёртоо биш бас сайхан сэтгэлт Думасарад тусалж чадах сан. Гэвч дөнгөж ингэж бодонгуут, Рагимын нойтон уруул, гөлгөр нүд, зан авир, дуу хоолой ер бүх юм нь харагдан тэгж загнахаас өөрөөр яаж ч чадахгүй байснаа дахин ойлгоно... Тэгтэл бодлыг нь таачихсан мэт яралзтал инээх Эльдар үзэгдэнэ... Яагаад түүний харцанд ямар нэг сэтгэл зовнисон байдал ямагт харагддаг юм бол? Юунд тэр байн байн хөмсөг зангидаж, юунд бодлогоширч суудаг юм бол? Зул сарын шөнийн уртад гурван эмэгтэй ийнхүү өөр өөрийн бодолд автах агаад цасан хөнжилд умбасан аулыг тэргэл саран гялбам гийгүүлсэн тэр нэгэн шөнө ч иймэрхүү л байв Тэгтэл цонхыг нь сүүдэр халхлан өнгөрөхийг Сарыма гэнэт мэдлээ. 

	Бүтэмжгүй хулгай болсон тэр шөнийн бүх явдал санаанд нь орж, тэр болгоомжлон сэрэмжлэв. Том нөмрөгтэй хэн нэгэн хүн цонхны цаана үнэхээр зогсоно. 

	— Думасара! гэж бүсгүй аяархан дуудсан авч, Думасара хэдий нь орноосоо өндийгөөд чимээ чагнаж байв. 

	— Думасара! гэж энэ удаа эрэгтэй хүний дуу цонхны цаанаас гарав. 

	Тэр эр цонх аяархан тогшино. 

	— Думасара! 

	Лю сэрлээ. Бодвол тэр ямар нэгэн аймаар юм санаснаас уйлж гарав. Тэгээд тэр шөнийнх шиг, бүгд сэрцгээв. 

	— Думасара минь! Аллахын нэрийг барьж гуйя, хаалгаа битгий онгойлгоорой! гэж Сарыма гуйна. 

	— Ээх, алла, алла, энэ чинь юу болж байна аа? хэмээн Думасара гайхна. Дөрвөлжлөн цайрах цонхыг сарны гэрлээс нэг далдлан, нэг ил гаргах тэр нөмрөгт хүний зүг ямар нэгэн хүч түүнийг татна. 

	Думасара гутлаа тэмтрэн өмсөв. Лю уйлсаар. Сарыма айн биеэ хурааж, Тембот цонхноос нүдээ үл салгана. 

	Тэгтэл ч:

	— Аллахын аврал! Астемир байна! хэмээн хөгшин эх нь дуу хадаав. 

	Цөмөөрөө цонх руу ухасхийцгээлээ. Нөгөө хүн өрөө рүү харж, наадуул нь цонхны наанаас түүнийг танихыг хичээн, бие биедээ саад болон зүтгэнэ. 

	— Астемир! гэж Думасара огтын өөр дуугаар хашхираад хаалга руу ухасхийв. 

	Оньс мултарч хаалга нээгдэхэд, хүйтэн агаар урсан орж, цас болсон нөмрөгтэй хөгжилтэй сэргэлэн, Астемир ч бас орж ирлээ. Нөмрөг дороо хотод дэлгүүрт байдаг чемодан хэмээх хайрцаг барьжээ. 

	— Аав аа! Миний аав аа! гэж Тембот хашхирав. 

	— Тембот! Хүү минь! Яасан том бол оо вэ! Энэ чинь Лю юу? Ээ, Лю, Ээ Тембот! За эрчүүдээс хэн нь морь янзлахаар гарах вэ? гэж энхрийлэх сэтгэл өгөөмөр Астемир тоглоод энэ чинь Сарыма юу даа? Аллах худлаа хэлсэнгүй мөн байна! гэв. 

	— Морь чинь хаа байгаа вэ? Би янзлаадахъя гэж бүсгүй алчуураа зангидах зуур хэлэв. 

	— Сарыма, хамт явъя гэж Тембот санаа аван дэмжив. 

	Бяцхан Лю, эцгийнхээ нөмрөгөөс сэнгэнэх хүйтэн жаварт таатай үнэрийг аван, нойрмог, гялалзсан нүдээрээ бүхнийг харна. 

	Думасара:

	— Астемир... чамайгаа бид чинь хичээн их хүлээв ээ... гэж бувтнан нөхрийнхөө гар дээр унав. 

	Астемир түүнийг тайвшруулахыг хичээнэ. 

	Хөгшин эх нь баярын нулимс унаган тэртээ буланд мэгшин сууна. 

	— Аав аа морь чинь хаа байгаа юм бэ?

	— Морь байхгүй ээ, Тембот, морь байхгүй!.. Кабардин хүн гэртээ явган ирэх ч гунигтай л хэрэг. За яая гэх вэ, оронд нь өөр юм байна. Үүнийг ав гээд Астемир чемоданаа өглөө. 

	Ингэж тэргэл саран мандсан, өвлийн тэр шөнө, оросууд бол гачуур хэмээх ногоон модоо гэртээ оруулж, дээр нь элдэв гэрэл асаан гаднаас ирэх сайн хүнээ хүлээдэг тэр шөнө аргагүйн эрхэнд гэрээсээ хөөгдсөн эргүүл Астемир эгэн ирж, өглөө нь тэднийх хөл дүүрэн болов. 

	Оросын хуанлингаар бол энэ нь 1917 оны арван хоёрдугаар сарын эцэст болсон бүлгээ. 

	Бид Астемирын сайн нөхөр Степан Ильич Коломейцев нь түүнд шилээврээ өгч, түүнийг гараасаа салгалгүй эмнэлгийн газар байж байгаад дараа нь гимнази хэмээгч оросын дунд сургуульд үлдээрэй гэж захиснаас хойш юу болсныг өөрийнх нь ярианаас мэдэж авна. Коломейцевын захиаг Астемир аль зэрэг сайн биелүүлсэн юм бол?

	 

	 

	 

	АСТЕМИРЫН ЯРИА

	Астемирын ер бусын яриаг сонсохыг сонирхсон улс олон байлаа. Энэ хугацаанд Астемир хаа явж юу үзэв? Юу сурав? Бараг бүтэн хагас жил гэдэг чинь бага хугацаа биш ээ! Энэ хугацаанд Кабардад олон зүйл шинэчлэгджээ. Тэрээр барахгүй, түүний гэрээсээ зугтан нуугдах болсон шалтгаан, түүний болгоомжлон айж байсан улсынх нь хамт алга болжээ. Хурандаа Клишбиев хаа байна? Аральпов хаа байна? Гумар ахлагч хэвээрээ авч тун хачин өөрчлөлт оржээ. Омог ааг захирах тушаах нь хаачсан юм бол? Ахлагч танихын аргагүй, дуугүй хүн болжээ. Хэрвээ жирийн хүнийг доромжилчихвол дараа нь санаа авсан мэт тэр хүндээ ая тал засахыг оролдоно. Хуучин цагт захирангуй, ширүүн, мөрдсөн харцтай байдаг сан бол одоо согтуу дуниартсан харцанд нь нэг л сандарсан байдал нуугдах авай. 

	Гумар, Баташевынд очиж, эргэж ирсэн гэрийн эзэнтэй уулзан юу ярихыг нь сонсох гэж яаравчилжээ. Сандал дээр нэлээд хэдэн хүн сууцгааж байлаа. Эльдар, Баляцо өвөө, дархан Бот, хярамцаг Масхуд цөм энд, Еруль өвөө энэ удаа өөрөө юу ч зарлаагүй боловч Астемирын ярианаас нэг ч үг орхихгүйн тул чих тавьжээ. Гагцхүү, аулын өмнөө барьдагуудын нэг, хэрүүлч заргачаараа тэр жилийн Инус хажигаас дутуугүй Давлет л, итгэмтгий баясан шогширсон олны дотроос бие даасан бодолтойгоороо шууд ялгарч байв. 

	Муса ч, нөхөр Батокотойгоо хүрэлцэн ирэв. Хол буланд Диса бүсгүйчүүдийн дунд сууна. Бас бус хөршүүд ч байлаа. 

	Лю ээж рүүгээ наалдан, гялалзсан дугариг нүдээ, ээжийнхээ шуналтай харж буй хүнээс үл салгана. Эмээ нь байн байн нулимсаа арчина. 

	Гумар орж ирэнгүүт:

	— Салям алейкум, Астемир хэмээн уламжлалт мэндчилгээ дэвшүүлэв. 

	— Сайн, сайн байна уу? Гумар, морилон орж үз гэж хамгийн залуу Эльдар, насны хувьд хамгаас хүндэтгэвэл зохих Баляцо хоёрын хооронд суусан Астемир хариулав. 

	Эцэг нь энхрийлж, өхөөрдсөнд их л бардам суугаа Темботыг аав нь чийрэг, өвдгөндөө хавчжээ. 

	— Хэсүүлчийг аллах хэрхэн ивээж байна?

	— Аятай хэлсэнд тань талархъя. Аллахын өршөөл намайг орхиогүй л байна. 

	— Лалын шашинтны төлөө санаа тавихдаа аллахын өршөөл ивээл хязгааргүй... Энд цугларсан бүхэнд тэр хишиг хүртэх болтугай!.. 

	— Гумар яасан өгөөмөр болчих оо вэ! хэмээн Баляцо өвөө үнэн цагаан сэтгэлээсээ жуумалзан хүнгэнүүлж, мань эр ч уг нь «Астемир, би танайд очно, хонь гаргаарай» л гэдэг сэн. Одоо бол айлаар явахдаа зочлохыг шаардах биш харин өөрөө зочлоход бэлэн... Ахлагч аа! Би арай худлаа яриагүй биз? гэв. 

	— Хөгшин тэнэг, би чиний үгийг сонсох гэж ирээгүй! Дуугаа татазна... Астемир чи ч яг л хуучнаараа ханхар цээжлээд, царай зүс, өнгөтэй яамай шив дээ. Ямар ч асан Нургали шиг өлсөж яваагүй бололтой. 

	— Нургали бас эргээд ирсэн үү? гэж Астемир сонирхов. Тавтиргүй хөрш нь түүнд тун содон санагджээ. 

	— Ирэхээр барах уу! Худалдаачин болсон. Нальчикт гуанз гаргачихсан. 

	— Ха! 

	— Нургали ч өөрийнхөө олзыг бид ч өөрсдийнхийгөө олсон. Шинэ засаг, эрх чөлөө хаана нуугдаж байсныг оллоо... Харин яаж энэ олз руу дөхдөг бил ээ? Биднийгээ хуурчихсан юм биш байгаа даа?... Нургалийн хувьд ч юу гэж? Ляпс23 буцалгаад л сууж буй гэж мэд. тэгээд л тэр. 

	— Өө, тийм бий! 

	— За, за Нургали яах вэ гэж Гумар гаарч эхэлсэн Давлетыг зогсоогоод Астемир, өөрийнхөө тухай ярь, хаа очив, юү үзэв? Орос улсыг большевикууд захирч, нэгдүгээр захирагч Ленин нь Германтай найрамдал байгуулаад, хуучин цагт хаад ноёд нарт өгч байсан шиг газрыг цэргүүдийн шагналд өгч байна гэж Давлетын яриад байгаа үнэн үү хөө?

	— Хааны тухай большевикуудын тухай аль аль нь үнэн гэж Еруль өвөө нотлов. 

	— За чи хүлээж бай, чалчаа хөгшин, Астемир өөрөө яриг, цаадах чинь бас хэл мэдэх хүн биз дээ! 

	Орчлон ертөнцөд юу болсныг тариачдын ой тойнд ортол тодорхой ярьж өгч чадах анхны хүнтэйгээ дэлгэсэн хөгжүүн яриа иймэрхүү байдалтай байлаа. 

	«Хэл мэдэх» гэдэг нь кабардинчуудын ойлголтоор зөвхөн орос хэл мэдэх гэсэн төдийгүй боловсорч гэгээрсэн хүн гэсэн утгатай аж. Шхальмивокоос явахаасаа өмнө Астемир кораны мэдлэгээр алдаршиж байсан бол одоо мэдээжээр орос хэлэнд онцгой болж ирснээрээ нутгийнхныхаа өмнө улам ч өндөр боловсролтой хүн болжээ. 

	Астемирын энэ дур сонирхол татсан яриаг сонсож буй хүмүүсийн анхаарлыг Муса Давлет хоёр хүртэл дахин сарниулж зүрхэлсэнгүй. 

	— Хот нь гэж хэмжээ дамжаагүй. Гудамжаар нь төмөр зам тавьчихсан байшин барилга нь хавцал мэт. За тэгээд энэ байшин барилга нь хэчнээн цонхтой болохыг итгэхийн аргагүй. Замын хажууд хүн амьтан хойно хойноосоо гүйлдэн биетэйгээ мөргөлдөн дахин сарнин бужигнах нь ёстой л үүрээ тойрсон шоргоолж лугаа адил... Хотын захын яндангуудаас өдөр шөнөгүй л утаа баагина. Яндан нь байшин барилгаасаа бүр өндөр. Ер нь яндан болгон тус тусдаа нэг их өндөр мод л гэсэн үг. Тэдгээр нь фабрикууд... гэж Астемир яриа дэлгэв. 

	Астемир эхлээд лалынхны цэргийн эмнэлэгт дараа нь баячуудын хүүхэд суралцах орос дунд сургуульд хэрхэн ажилласнаа ярилаа. Тэрээр сүүрс алдан:

	— Ээх, миний хүүхдүүд тийм сургуульд суралцдаг бол хэчнээн сайхан билээ. Тэнд, чухам байхгүй юм гэж үгүй. Сурагчид нь хүртэл гялалзсан товчтой, эмжээрт адилхан хувцастай... гэхэд

	— Чи морио хаана хоргоон байв даа? гэж Гумар асуув. 

	— Өөрийн гэх морь надад байгаагүй. Мориор ч яах вэ дээ? гэж хэлэхдээ бас ч гэж Похыгоо хайрлан дурсаж санаа алдсанаа, өөрийгөө зөвтгөх гэсэн мэт:

	— Тэнд чинь морь тахалчих ч газар байхгүй. Тийм биз дээ Бот оо? хэмээн нэмэхэд

	Өөр лүү нь хандаж асуусанд сэтгэл ханасан Бот:

	— Энэний хэлдэг ч үнэн шүү. Хотод мориор яах вэ дээ? Тэнд Жираслан ч явган явах даг аа гэж өгүүлэв. 

	— Нээрээ, Жираслан хаана байгаа вэ? Сахал нь ургасан уу? гэж Астемир сонирхов. 

	— Сахал нь ч ургачихсаан, хааяа л үзэгдэх юм, хаа нэгэн газар сэлгүүцэж яваа

	— Тэр ч одоо чөлөөтэй болоо байлгүй. Нөгөө черкесс ноёгтойгоо орхио юу?

	— Ноёгтой, Шардановынхны байранд орчихсон

	— Өө, тийм үү? Шарданов тайж өөрөө амгалан биз дээ?

	— Шарданов тайж ч, төрлийнхөө хурандаа Клишбиевийн тавтай морилж буй тэр хангайд л амгалан саатаж байгаа. Харин, чухам хааныг нь бид мэдэхгүй байна. Бодвол Владикавказад байх. 

	— Хол тусмаа л сайн. Шарданов Клишбиев хоёрыг мэдэх хүн «Өрөөсөн гутлууд» гэхээс өөр юм хэлэхгүй хэмээн Бот хошуу нэмэв. 

	— Хэрвээ кабардин хүн «уухайс даа» гэвэл тэрээр юу ярьж буйгаа мэднэ. Шарданов Клишбиев хоёрыг санахгүй хүн бий гэж үү? Астемир тэднийг хэнээс ч илүү санаж байгаа. Үнэн худлыг мэдэхгүй Клишбиев дайнд явуулах гэснээс болж аулаасаа явчихсан гэж чамайг ярьдаг юм... Энэ үнэн үү Астемир аа? гэж Баляцо асуув. 

	Үүний үнэнийг Баляцо өвөө хэнээс ч илүү мэдэж байсан юм. Астемир хариу дуугарсангүй, харин өдий болтол дуугүй байсан Эльдар:

	— Тайж нарын тухай ярих цаг олдоно. Астемир оросын хувьсгалын тухай юу ярихыг сонсоцгооё. Одоо тийм нэг үг гараад байна гэж хэлбэл

	— Үгүй ээ, ер яасан дэндүү хутгах юм, зөв л ярьж байдаг байгаадаа? гэж Гумар бувтнав. 

	Астемирынд болсон яриа сэтгэлд нь нийцээгүй хүн ганц Гумар биш байлаа. 

	Давлет төрөлхийн зан, араншныгаа дарж чадалгүй:

	— Хувьсгал!.. Эрх чөлөө! Өмдөө тайлаад бөгсөө бороонд угааж байсан ч хэн ч саад хийхгүй, сайхан аа? Үүнийг би та нарт хэлж байна, Давлет юу ярихаа мэднэ ээ хэмээн хашхичив. 

	— Давлет, чи өөрийнхийгөө жавар, цасанд ч гаргаж болно, тэгэхэд чамд бүр ч сайхан байна шүү гэж хүмүүс хөхрөлдөх зуур Баляцо өвөө хариу болгов. 

	«Чихээ дэлдийлгээд л сонсоцгоох юм. Сонсох юу байна аа! Баташев, өөдтэй юу л хэлэх вэ дээ? Хэзээний л хэрэг түвэг уддаг хэвээрээ байна. Ямагт яршиг болно» гэх ч улс байлаа,

	Зарим нэг нь явахаар завдав. Муса хаалга руу зүглэн таягаараа шал тогшив. Араас нь Батоко бослоо. Гумар сөөнгө бүдүүн хоолойгоор үглэнэ. 

	— Баташев ч, одоо дүүрсэн хэрэг! Үгүй ээ хараач та минь, аллах намайг өршөөг, муу маанаг Эльдар бас тийшээ зүтгэлээд байх юм. Сэнхрүүлэгч болж гэнэ! Энэ банди хаа явж юу үзсэн бил ээ? Юу мэдэх бил ээ? «Салхи хаанаас байна?» гэж асуухад л энэ Эльдар чинь хариулж чадахгүй шүү дээ. 

	— Эцэг нь залуудаа балкарчуудын барлаг яваад хожим нь засаршгүй самуун дэгдээгч болсон юм. Хүү нь бас л тийшээ зүглэх нь аллах намайг өршөөг! хэмээн Муса, Гумартай санал нийлэн, хаалга ууртай нь аргагүй түлхэн онгойлгов. 

	Гумар ч явахыг завдлаа. 

	— Казахын атаман бол иймэрхүү чалчих дуртай хүмүүсийг ташуураар шагнаж байна гэж би дуулсан. Тэгэхлээр Астемир энэ яриа хөөрөөгөө жаахан тэвчих нь зүйтэй бол уу. 

	Астемир толгойгоо огцом өндийлгөснөө ямар нэг юм эргэцүүлэн боддог хуучин зангаараа нүдээ онийлгон, Давлет, Муса ахлагч гурвыг ажиглан чимээгүй байснаа:

	— Гумар чи чинь аанай л Клишбиевийг хүлээсээр түүний төлөө зүтгэсээр байна уу? гэхэд

	Ахлагч асуултын учрыг шууд ойлгосонгүй бололтой

	— Ээ!.. Хэний төлөө зүтгэхийг одоо ойлгоход хэцүү болжээ. Бурхан минь! гэв. 

	Тэгтэл Эльдар дахин:

	— Юунд тэгж ярина вэ? Харин одоо л, хэн нь хэн дээ зүтгэж буйг ойлгоход амархан болоод байна гэж хэлэв. 

	— Тийм Эльдар чи их зүйтэй хэллээ. Маш сайн байна. Яг сэлмээр тас цавчсан мэт гэж хярамцаг Масхуд хөгжихөд

	Муса:

	— «Сэлмээр тас цавчсан мэт» гэнэ шүү! Тэр муу насандаа сэлэм барьж үзээгүй үзэх ч үгүй... Харин хонгондоо ташуурын амт хүртэж чадна аа гэв. 

	Дахиад л хүмүүсийн санал хуваагдаж нэг хэсэг нь Астемир Эльдар хоёрыг дэмжин нөгөө хэсэг нь тэднийг шийдвэртэй буруушааж гурав дахь зонхилогч хэсэг нь гар зөрүүлэн чимээгүй сууцгаана. Бас нэг Батоко мэтийн хэсэг нь тас тас инээлдэнэ. Астемир урам хугарч зарим нь явж үлдсэн нь тайвширтал хүлээзнээд

	— Би бүгдийг нь олигтойхон ярьчихаж чадахгүй юм. Маргааш юм уу нөгөөдөр манай аулд нэг хүн ирнэ. Тэр миний найз. Түүний юү хэлэхийг сонсоцгоовол дээр байх. Степан гэдэг орос мастер хүн. Одоо харин үүнийг үзэцгээ гээд Ростовоос авчирсан чемоданаа дөхүүлж нимгэн зузаан зурагт хавтастай цаасанд ороолттой бас олны анхаарлыг онцгой татсан зузаан цаасан хуудсаар хавтасласан номууд гаргаж ирлээ. 

	Бүгдээрээ сонирхон ширээ рүү ойртоцгоож, Астемир хуудсыг болгоомжтой нээхэд ургамал амьтан араатан жигүүртэн хүний дүрс гарч ирэхийг үзэцгээв. Зарим хуудсан дээр нь янз янзын хэмжээ, өнгөтэй үсэг хэвлэсэн байна. Зарим дээр нь тоо, элдэв учиртай тэмдгүүд байна. 

	Нийтээрээ баяссанд Астемир бахархан:

	— Үүнийг Ростовын сургуулийн багш нар бэлэглэсэн юм, тэрийг орос найз Степан Ильич өгсөн юм. Түүнийг ирэхээр та нар өөрснөө сонсоцгоох болно хэмээн тайлбарлав. 

	— Гайхуулахын хэрэг юу вэ? гэж Астемирыг огт гайхуулаагүй байхад харин өөрөө хүний өмнөөс гайхуулан бардамнамаар санагдсан Давлет тэссэнгүй хэлээд

	— Прямая Падид би ч гэсэн нэг орос мастер таньдаг байсан. Гар буугаа засуулахаар очиж байсан гэж онгиров. 

	Астемир юу ч хэлэлгүй, түүн рүү яльгүй хялайн харав. Эргэн тойрон бүгд амтархан нам гүм болж зөвхөн цаас шажигнан картон чахарна. 

	— Энэ бүхнийг өөрийн болговол бичээч болно доо гэж Бот хүндэтгэн хэлэв. 

	Тембот Лю хоёр аавыгаа ямархан харцаар ширтэж зогссоныг төсөөлөхөд хялбархан. Зураг сэлт гар дамжих зуур Астемир Эльдарыг холдуулан нэгэн юм хэлсэнд тэр гэнэт цочрон улсхийв. Шинэ сайхан сэтгэгдлээр хөөрч, хацар нүүр улайсан Сарыма харцаа Эльдараас үл салгана. Астемир түүнд юу хэлчихсэн юм бол? Сэтгэл хөдөлсөн Эльдарын лавлан асуусныг Сарыма сонсчихжээ:

	— Юу гэнэ ээ, нээрээ юу, Астемир?

	— Тийм ээ нээрэн Эльдар! 

	— Би яах вэ?

	— Дуугүй л бай. Одоохондоо. Чи өөрөө бүгдийг нь дуулна аа. 

	Тэгээд Эльдарын царай тун түргэн өөрчлөгдсөнд Сарыма дахиад л гайхав. Эльдар бүр дуугүй болж, хөмсөг зангидан чийрэг эрүүгээ илсээр, оройжингоо дуугүй сууж өнгөрөөлөө. 

	Думасарагийн хувьд энэ бүхэн шинэхэн зүйл байв. Ээдрээтэй бүүр түүр бодлыг нь ихэнхийг гайхах сэтгэл эзэлнэ. Астемираас удаан тэгээд тийм хол яваад, яг л хуучнаараа эгж ирсэн Нургалийг хар л даа. Тэгэхэд Астемир шал өөр хүн болоод иржээ. Үүнийг Думасара анзаарсан боловч чухам ямар хүн болсны нь хэлж эс чадна. 

	 

	 

	 

	ПЯТИГОРСКИЙН МАСТЕР

	Маргааш орой нь Давлет бүхнээс илүү аз завшаантай байсан боловч, чухамхүү тийм аз дайрсныг тэр даруйдаа өөрөө ухаарсангүй. 

	Давлетыг худгийн дэргэд ариутгал хийгээд сүм рүү явахад жаахан цас орчихсон боловч дулаахан байлаа. Тэрээр яаралгүй тун маадгар алхална. Юундаа ч яарах бил ээ? Тариачид л үрээ бэлтгэх гэж яарах биз. Эзэнгүйдсэн аж ахуйгаа сэргээх Астемир л яарна биз. Давлетад яарах зүйл юү билээ. 

	Давлет өөрөө өөртөө сэтгэл хангалуун, мулла Саидыг дуурайхыг хичээн, таягаа урагш нь ихэмсэг хаялна. Гэнэт ард нь хүн ирж явах шиг болов. Орос үг сонстох шиг болсон боловч бардам зан нь эргэж харах дурыг нь боожээ. 

	— Хүн гуай, Баташев Астемирынх хаана байдаг юм бэ? гээд пальто, саравчтай дулаан малгай өмссөн орос маягаар хувцасласан улаан хонгор сахлаа зассан, цайвар үстэй, хижээл хүн Давлеттай зэрэгцээд ирлээ. Түүний ямар нэг юм нь танил санагдана. 

	Давлет түүн рүү жишүү харж, хэрхэхээ эргэцүүлэн бодов. Лалын сүсэгтэн хүн ариутгалын дараа орос үг хэлж бузардах нь хуулиар хориотой. Тэгээд ч тун сая Давлет үгүй дээ мөргөл дуустал цэвэр ариун байхаа аллахад амласан шүү дээ. Нэг л орос үг хэлчихвэл бүх юм өнгөрч дахиад л эхэлнэ гэсэн үг. 

	— Бурхан минь, Астемирын гэр хаана байдгийг мэдэхгүй шүү гэж кабардинаар хэлчхээд, худлаа хэлж бас болохгүй учир бүр балмагдав. Тэгээд нүглээ наманчлахыг хичээн, улиангаруудын цаанаас цухуйх цас сэвсийсэн, сүрэл дээвэр лүү таягаараа зааж:

	— Мес! 24 хэмээн бувтнав. 

	Цаад хүн нь энэ үгийн утгыг ойлгов бололтой «спасибо»25 хэмээх орос үгээр талархал илэрхийлж, Астемирын гэрийн зүг түргэн алхлав. 

	Сүсэгтэн олон хэдийнээ хүрээлсэн сүм рүү очихын өмнө, бузраа ариутгахын тулд, уур манан савсах гол дээр түр саатахаас аргагүй болов. Цугларсан улс Давлетыг сониучирхан харцгаана. Тэр саяны явдлыг хэрхэн тайлбарлахаа бодож суухдаа Астемирынд найз нөхөр нь болох Пятигорскийн орос мастер ирэх ёстойг гэнэт санаж, түүнийг орос нөхөртэйгөө уулзахад нь анхны харсан хүн болох байсан завшааныг алдсанаа ойлгов. Мөргөл буян хийх дур сонирхол нь эргэлтгүй арилав. «Тун сая баруунаас Пятигорскоос л байх ёстой Астемирын багш, орос мастер ирээд шавь нөхрийнхөө гэрт орохоос урьдаар Давлетынд ирж бүх үнэн итгэлт нарт мэнд дамжуулахыг хүсэв» хэмээн Давлетын тараасан сонин мэдээнд мөргөлчдийн сэтгэл хөдөлсөн учир зөвхөн Давлет биш бүгд мөргөлөө түргэн дуусгахыг хичээв. 

	Үнэхээр Степан Ильич Коломейцев ирсэн тул Давлет хавьцаа буужээ. 

	Гадаа тоглож байсан Лю нэгэн хүн ойртон ирэхийг харлаа. Тэр танихгүй хүн өргөн хүрээтэй бүрх малгай ч биш, кабардин малгай ч биш харин орос цэргүүдийн өмсдөг шиг хатуу саравчтай малгай өмсжээ. Лю юу боловч түргэхэн зугтахаар завдтал нөгөө хүн нь гэнэт:

	— Чи Лю мөн үү? гэж эелдгээр асуулаа. 

	Астемир хэдийнээ хашаан дотроос гүйж явав. Люгийн тэгж их айсан орос хүнтэй аав нь чанга тэврэлдлээ. 

	— Лю Эльдарт хэлээрэй. Бушуул! гэж Астемир хүүдээ тушаахад хамгийн түрүүнд орос хүн үзсэндээ хөөрсөн Лю гүйж одов. Харин айсан тухайгаа бол Эльдарт ч гэсэн хэлэхгүй нь лав. 

	Эльдар түүний үгийг сонсонгуут Астемирынх руу ухаан жолоогүй харайлгав. Гэвч яг гэрийн үүдэнд очоод жаахан эмээв бололтой түүний нь Лю хүртэл анзаарчээ. 

	Үнэхээр ч тийм байв. 

	— За Эльдар чинь энэ дээ, Муратын хүү хэмээн Астемир Эльдарыг босго давахад нь чухалчлан хэлээд,

	— Ор, ор Эльдар! гэв. 

	— Салям алейкум, Эльдар хэмээн орос хүн найрсаг мэндлэв. 

	Лю одоо түүнийг сайн ажиглаж авъя гэж боджээ. 

	Залуу ч үгүй хөгшин ч үгүй! Цагаан царайндаа бэдэртэй юм шиг бор бор толботой уруул дээрээ танаж зассан шар сахалтай байсан нь түүнд юунаас ч гайхалтай мэт санагдав. Дотуур цамцны нь зах зөөлхөн хоёр бөндгөртэй эрээн бүчээр уяатай. Тэр бөндгөр нь Люд их хөөрхөн санагджээ. 

	Эльдар зочноос хараа үл салгана, цаадах нь түүнийг ажиглан

	— Муратын хүү, сайн байна уу... Чи чинь тэгээд оросоор ярьдаг уу? гэж оросоор асуув. 

	Степан Ильичийн найрсаг байдалд Эльдар тайвширч, тэнэгэр уужим мишээж, энгийн цагаан зангаар

	— Би орос хэл муу мэднэ гэв. 

	— Нээрэн орос хэл муу мэддэг юм. Одоо суралцах болно доо хэмээн Астемир хажуугаас нь батлав. 

	— Тийм ээ суралцах л хэрэгтэй... Аавтайгаа адилхан байна шүү. За Муратын хүү нааш ир, чамайг тэвэрье. Чи бид хоёр чинь ажил төрлийн хувьд бол бараг нэг мэргэжлийн улс биш билүү. Чи чинь дархан байхаа, би бол слесарь, буу зэвсэг хийдэг... бас бага зэрэг дархан хүн. 

	Степан Ильич намхан хүн тул нуруулаг булиа Эльдарыг тэврэх биш харин түүнд тэврүүлэх шиг болов. Энэ ч ямар хамаа байх вэ, харин эцгийг нь гар дээрээ өргөн байж насан эцэслүүлсэн хүнтэй Эльдар хүү хэрхэн уулзсаныг Астемирынд байсан улс бүгд харцгаасан нь л чухал билээ. 

	Тэгтэл ч Давлетыг дагалдсан улс, Баташевын гэр аллахын таалалд үл нийцэх этгээдийн оромж биш, харин хоёр дахь сүм буюу дор хаяхад аль нэг кадийн орон суурин гэсэн шиг, тэднийд орж ирцгээлээ. Пятигорскоос ирсэн орос мастер бүхний сонирхлыг ийнхүү ихэд татжээ. 

	Давлет өөрийг нь хуучин танина, тэр битгий хэл гар буугаа хүртэл засуулж байсан гэхийг сонсоод, Коломейцев үнэн худлаад ер эргэлзсэнгүй, дотроо инээмсэглэн чимээгүй чагнаж суув. Давлет үүнээс өөр юу ч гаргаж ярьсангүй. 

	Степан Ильич, Астемираас хамаагүй илүү их юм мэддэг ажээ. Астемир, орос нөхрийнхөө хэлсэн бүрийг хүмүүст яаравчлан дамжуулна. Степан Ильичид өөрт нь хариулж чадахгүй асуулт гэж үгүй. 

	Владикавказын Терск-Дагестанын засгийн газартай, Пятигорск, Терскийн ардын зөвлөлийнхөн тэмцэж байгаа, тэр зөвлөлд кабардин, балкарчуудаас Прямая Падийн Маремканов Инал гэгч хүн байгаа зэргийг хүртэл түүнээс мэдэж авцгаалаа. 

	— Ард түмний өөрсдийн нь тогтоосон засгаас өөр ямар ч засаг байх учиргүй хэмээн Степан Ильич батлан өгүүлээд Владикавказын цэргийн тойргийн хийж буй ажлыг буруушаан шүүмжлэв. Мөн түүнчлэн лалын сүсэг бишрэл, хувьсгалт өөрчлөлт хоёрыг нэгтгэхийг хүсэгч шариатчуудын номлолтой санал нийлэхгүй байгаагаа хэлэв. 

	Тэр бээр:

	— Хуучинтайгаа зууралдсан хэвээрээ амьдралыг шинээр зохиож болох уу? гэж асууснаа, өөрөө энэ бол хүнийг усанд оруулчхаад хиртэй хувцас өмсгөсөнтэй адил юм гэж хариулав. 

	— Шинээр зохиох хэрэг юү бил ээ? Хуучнаараа байхад муудаад байна гэж үү? Хувцсаа үргэлж сольж байх хэрэгтэй юү? Дассан хувцас эвтэй дулаан шүү дээ гэх мэтчилэн хүмүүс зөрөв. 

	— Зарим хүнд дулаан байгаа нь мэдээж. Хуучин цагт хүн болгон муу байгаагүй. Гэвч бүгдээрээ адилхан сайн сайхан байж, бүгдээрээ адилхан цэвэрхэн хувцаслаж, хооллож байгаагүй гэдгийг маргахгүй биз дээ. Хэрэв би андуураагүй бол Шариатын хууль Кабардад зургаан зуун жил болж байгаа боловч одоогоор ядуучуудыг цадтал хооллож чадахгүй байгаа биз дээ гээд Степан Ильич Матханов гэгчийн нэрийг анх дурсаж:

	— Матханов Казгирей гэгч залуухан, арабаар мэргэжсэн хүн Стамбулаас эргэж ирээд Кабардад шариатыг сэргээх гэж байна гэж би дуулсан... Хэрэг байна уу?

	Степан Ильич хүмүүсийг анхааралтай, шимтэн ажиглаж намдуу тайван ярина. Шхальмивокод Матханов Казгирейн нэрийг сонссон хүн цөөхөн, ноёд шариатчуудын эрх ямбаны эсрэг Степан Ильчийн адил тэмцдэг Баучизе, Маремканов Инал нарын тухай ч хэн хүнгүй мэдэх болсон биш байлаа. 

	Степан Ильич нэг удаа:

	— Шариатч Матханов цусны өшөө авах хуулийг сахих тухай Иналд ер юү хэлэх юм бол. Танайхны өвгөчүүл бодвол Казгирейн эцэг Матханов Кургоко өөрийнхөө хөрш Иналын эцгийг хэрхэн буудчихсаныг санаж байгаа байх... хэмээн ярианы далимд өгүүлжээ. 

	Алагдсан Касбот нь яран таяг Инусын хүүхэдгүй эхнэр Узизагийн хамаатан байсан учир тэр явдлын тухай нээрэн олон хүн санаж байв. Харин Касботын хүү Степан Ильич хоёрын үерхлийн талаар мэдэх хүн байхгүй. Астемир хүртэл юу ч мэдэхгүй байжээ. Инал Казгирейг хэрхэх нь бас л хэний ч сонирхлыг татах бөгөөд харин Кабардад зургаан үе дамжиж буй шариатын номлол шударга ёсыг яагаад тогтоосонгүй вэ гэдэг нь л хүмүүсийн бодлыг эзэмдэж байв. Мөн Орос ийм том орон атлаа хаан ч үгүй, генерал ч үгүй хэнээр удирдуулна вэ? хэмээн сонирхоцгооно. Аральпов, Клишбиев, Шарданов тайж нарын нэр одоо ч олонход нь шариатын уг үндэс мэт, сүртэй захирангуй сонсогдоно. Тэгэвч нөгөөтээгүүр Степан Ильич Астемир хоёрын шинэ амьдралын тухай яриад байгаа нь сэтгэл татахгүй өнгөрнө гэж үү?.. 

	Эльдар хэдий нь бүх л анхаарлаа Степан Ильичид хандуулж хэдэн цагаар ч түүнийг харж суухад бэлэн байв. Харин Сарыма хэчнээн хичээвч түүний харцнаа илрэх шинэхэн бодлын утга учрыг хараахан тааж чадаагүй бүлгээ. Тэр битгий хэл Эльдар өөр амьдралаа эхлэх шиг нэг үгээр хэлэхэд өөрийг нь тоохгүй байх шиг санагдсан Сарыма бүүр гомдоход ч хүрэв... 

	Нэгэн удаа Степан Ильич:

	— Эльдар энэ зочломтгой айлын идээг чи бид хоёр хангалттай хороов биш үү? Надтай Узизагийн нутаг Прямая Падь руу явахгүй юу? Чи хөрш байсан Узизаг санаж байгаа биз дээ? гэв. 

	Ер тэгэлгүй яах вэ! Эльдар Степан Ильичтэй явахгүй байж яаж чадах вэ? Тэгэхдээ Прямая Падь нь Узизагийн нутаг учраас Степан Ильичийн сонирхлыг татсан юм биш ээ. Хэрэв сонирхох шалтгаан байсан бол лав өөр л шалтгаан байсан биз ээ. 

	
Есдүгээр бүлэг

	 

	ХӨГШИН КУРГОКО

	Кабард даяар алдартай Прямая Падь аул руу хамт явъя гэсэн Степан Ильичийн урилгыг Эльдар хэчнээн дуртай хүлээн авсныг хэлээд ч яах вэ. Энэ аул эрт дээрээс, чинээлэг тансаг амьдрал, гоё ганган бүсгүйчүүлээрээ цуутай билээ. Прямая Падь нь Аргуданы чанад Урух голын эрэгт бараг Осетинтэй хиллэн оршдогийг Эльдар ч гэсэн мэднэ. Тэр ч бүүр бага хэрэг! Эльдар, Степан Ильичийг дагаад Кабардын зах байтугай хорвоогийн хязгаар хүртэл ч явах асан. 

	Өвөл цаг боловч тэд яаралгүй гэлдэрнэ. Эльдар, энэ сайн хүнтэй яриа үүсгэх эрхгүй хэмээн бодож, асуултад нь хүртэл орос-кабард хольж байж тун бага юм хариулна. Гэвч Степан Ильич, яриа хүн байсан бөгөөд тал тал тийшээ сониучирхан харж, их л хөгжөөнтэй явах тул, Эльдар замдаа багагүй сонин зүйл мэдэж авлаа. 

	— Кургоко өвгөний тухай, ямар нэг юм сонссон уу? гэж Степан Ильич асуув. 

	Эльдар, нэгэн язгуурт өвгөн нохойноос болж өөрөө үнэхээр тэгье гэж бодоогүй байж байгаад хүн буудаад алчихсан тухай, түүний хүү Инал том болоод эцгийнхээ өшөөг авахаар эгж ирнэ хэмээн хаашаа ч юм бэ явчихсан тухай багадаа дуулснаа ярилаа. 

	Степан Ильич үүнийг сонсоод бодлогошрон:

	— Инал өшөөгөө авахаар эргэж ирэх ёстой гэж үү? Үгүй ээ, үгүй байлгүй, Ямар ч гэсэн би чиний ярьснаар бүү болоосой гэж хүсэж байна, Эльдар минь хэмээв. 

	Эльдар гайхаж хоцров. Алагдсан хүний хүү өшөөгөө авах ёсгүй гэдгийг чинь юү гэж ойлговол таарах вэ?

	Гэвч Степан Ильичээс асууж зүрхэлсэнгүй. Тэгээд ч даруу зангийнхаа хариуг хүртжээ. Тэд цасан хэвнэгт кабардины талаар ийнхүү явахдаа балчир хүү Эльдар байтугай хашир суусан Степан Ильичид хүртэл бага бус зүйлийг таниулах их үйл хэргийг угтан алхаж яваагаа ер мэдсэнгүй. 

	Кургоко хөгшний гэр бүлийн түүхийг мэдэж авахын зэрэгцээгээр Степан Ильичийн өнгөрсөн үетэй ч мөн танилцацгаая. 

	Хөгшин Кургоко хоёр хүүтэй байлаа. Том хүү Нашхо нь эцэг шигээ хар үстэй гэтэл цайвар үстэй эх шигээ эелдэг зантай бүлгээ. «Гаднаа бол эх дотроо бол эцэг» хэмээлцдэг байсан бага хүү Казгирей эцгийнхээ нэр сүрээ боддог, санасандаа заавал хүрдэг, ариун шударга саруул ухаантайг нь өвлөн авсан цайвар үст хүү байв. 

	Эцэг нь тэдэндээ хандан нэг бус удаа

	— Хоосон байшин хонгил лугаа адил, хоосон ширээ банз лугаа адил хэмээн сургамжилдаг байв. 

	Тэр бээр уйгагүй ажиллан байж хурааж хуримтлуулсан хөрөнгө зөөрөө арвижуулан дэгжээх хоёр хүүтэй ахул сэтгэл өег гоншиж гонгинох юмгүй байлаа. Сурвалжит энэ хөгшний юунаас ч илүү бахархдаг юм нь кабардын хамгийн сайн хөлгүүдийн нэгэн кабир хэмээх аргамаг байв. Хоёр хүү нь ухаантай хүн болбол эцгийнхээ хөдөлмөрийг үнэлнэ. Нас бие гүйцэж, гэр бараа болцгоон хөрөнгө малаа гартаа авцгаавал, хөгшин Кургоко сүм дуганы сүүдэрт эсвэл түүнийг дуртайяа урьдаг найр хуримын ширээний ард насныхаа эцсийг сэтгэл амар үзэх болно. Бас охинтой бол мэдээж, муугүй л байх сан. Охиноо хадамд гарган, нэр төртэй хүнтэй ураг барилдан бууж мордож явбал зүгээр сэн. Гэвч аллах тэнгэр охин хайрласангүй нь хувь тавилангийнх. Тэр нь ч дээр биз! Охин гэдэг ч гийчин шүү дээ. Өнөөдөр байж л байна, маргааш гэхэд хүний гэрт оччихсон, үдэш нь нөхрийнхөө хөлийг угаагаад сууж байх болно. 

	Жимсний цэцэрлэг бүрхсэн гүвээний хажуу дээр, сүмийн ойролцоо, үзэсгэлэнтэй газар нутагласанд уорк26 Матханов бас баярлана. Эндээс Терект цутгах Урух голын чанад бага кабардын хөгжөөнт ногоон гүвээ толгод аул гацаанууд ил харагдана. Кургоко хөршийнхөндөө сэтгэл хангалуун, тэр дотроо ажилсаг Касботод бүр ч илүү байв. Тэднийхний эдлэн газар зэрэгцээ байдаг байлаа. Касбат жижигхэн эдлэн газраа эхнэртэйгээ хагалж боловсруулах ба тариа цэвэрлэх, бухалдах ид ажлын үеэр бүх л гэрээрээ гарцгаана. Өвөлд нь жин тээж, айл хөршийнхөн нь хадуур, буулга, хадаас нарсан банз гээд л элдэв юм захихад ер мартахгүй бас хүүхдүүдэд нь ч хувь авчирна. Хэдий хөрш нь язгуурт айл боловч аж ахуйд нь нэмэр болохоос дургүйцдэггүй байжээ. 

	Хоёр гэрийнхэн хиргүй цагаан сэтгэлээр бие биедээ хандан, ийнхүү эвтэй найртай ажилсаг хичээнгүй энх амгалан байдлаар үе өнгөрөөнө хэмээн бодоцгоож байжээ. Гэвч хувь заяа өөрөөр эргэжээ. Байрам27 ойртсон тул Касбот гэрээслэлийг нь зөрчин аллах тэнгэрт ад болохгүйг хичээн лалын шашны алдрын төлөө өргөл барихаар хонь гаргажээ. Яг л гэрээслэл ёсоор болж бүтэж байв. Касбот махаа эвдэж гэдсийг нь хувинд аваад гүвээний хормойгоор урсах горхи руу очин, махаа мөчрөөс өлгөөд орхижээ. Тэгээд гараа угааж, гутал хувцсандаа үсэрсэн цусыг арилгаж сэгсрээд яаралгүй эргэв. Гэртээ хувингаа оруулж, галынхаа дэргэд мунгинаж байсан авгайтайгаа хоёр гурван үг солиод буцаж гарав. Тэгтэл мах нь модон дээрээ байдаггүй. 

	— Эхнээр, мах хаачаа вэ? гэвэл Узиза дүү шигээ номхон дөлгөөн царайтай, эхнэр нь дэмий л гайхан харснаас өөр юм хэлсэнгүй. Мод, хашаа хороогүй гүйлдэж айлынхаа хүнийг дуудан сурагласан авч цаадах нь мах хаашаа алга болсныг бас л хэлж чадсангүй. Тэгтэл гишгэлсэн ногоон дээр цусны мөр олдов. Мөрдсөөр саравчны ар луу ирвэл хамаг юм тодорхой болов. Махыг нь хөдөлж ядталаа идсэн том дааган нохой үлдсэний нь үүцлэн булахаар оролдож байв. 

	— Ээх, чи муу нохойн эрүү! Нохойн адаг! 

	Уур шатсан Касбот гэр лүүгээ гүйж очоод винтовоо барьсаар эргэж ирэв. Аюул тулгарсныг мэдсэн нохой айл руу зугтав. Касбот сүлжмэл хашаан дээгүүр үсрэн ортол нохой аргийн доорх нүхэнд хоргодоход мань эр хашаанаас нэг шор суга татан авч хурц үзүүрээр нь ёворч гарлаа. Нохой гасалж гангинан орилсон боловч хоргодсон байрнаасаа гарсангүй. 

	Кургоко үүдэндээ гарч ирээд,

	— Чи яаж байна аа? гэв

	— Хавиргыг нь хугалж байна. 

	— Чи болиоч ээ, сайн өдөр нүгэл гэм! хэмээн Кургоко эгдүүцэв. 

	— Бүхэл бүтэн хонины мах цусалчихлаа... Гар! Муу гудраг, эцсийн удаа мах идэж дээ чи! гэж галзуурсан Касбот хашхична. 

	Хашааны цаанаас Касботын бага хүүгийн нүүр цухуйж, дандаа баргар царайлж явдаг, арван дөрөвтэй их хүү Иналын нь хялгардуу нүд гялалзав. 

	Кургокогийн их хүү, Иналын үеийн хүү бие муут Нашхо довжоон дээрээ бас гарч ирэв. Бага хүү Казгирей нь энэ өглөө медресэд байсан ажээ. 

	— Хөрш минь болиоч ээ! Болиоч. Адгуус амьтан өөртөө амь хаацайлах нүх эрэн манай энд иржээ. Чи өөрөө холд гэж Кургоко хашхирав. 

	Хүн өмөөрч буйг ойлгосон мэт нохой арган дороос ухасхийн гарч Кургоко руу ухасхийв. Касбот шороо хаяж винтовоо шүүрч аваад буудаж орхилоо. Нохой гаслан цусаа гоожуулан довжоон доогуур давхиж оров. Кургоко ямар нэг юм хашхирсаар. Тэр хоёрын хэн нь ч юу хийж байгаагаа хэдий нь мэдэхээ больжээ. Кургоко гэр лүүгээ гүйж ороод буу барьсаар гарч ирлээ, Касбот нохойг дахиж буудах газар хайж байв. 

	— Кораны өмнөөс гуйя болиоч! Байгаач!.. гэж Кургоко хашхирлаа. 

	Касбот нохой руу, Кургоко түүн рүү буудсан буун дуу бараг зэрэг тасхийлээ... Бүх хороогоороо уоркийн хашаанд цугларцгаав. Үүдний шатны дэргэд нохой амьсгалаа хурааж, хашааны голын ялмын модны ёроолд тархиа хага буудуулсан Касбот хэвтэнэ. Винтовоо зуурсаар хэвтэх нь одоо босож ирээд, өнчирсөн үрсийнхээ өмнөөс өшөөгөө авах гэж буй мэт. Нөгөө талд, хатаахаар зэргэлсэн модон дээр зол заяагүй Кургоко толгойгоо унжуулан сууна. 

	Хүмүүс улам нэмэгдсээр байв. 

	Энэ эмгэнэлт явдал хэрхэн болсон нь хүн бүхэнд тодорхой бус авч, шинээр ирж буй хүмүүс юу ч эс асууна. Хоёр хүүхэн тэсгэлгүй цурхиран уйлна. Касботын дөрвөн бага нь сүлжмэл хашаа өөд авиран гарч амьсгалгүй хэвтэх эцгийгээ амаа ангайн дуугүй харцгаах ажээ. Харин хамгийн том хүү Инал эцэг нь үхсэнийг, айлын нь хүн түүнийг алчихлаа, одоо оршуулах болно гэдгийг сайтар ойлгожээ. Ийм тохиолдолд ардын хууль ёсоор бол хүү яах ёстойгоо бас мэднэ. Энэ тухай шазуур зуун бодож, өөрийнхөө төлөө, эхийнхээ төлөө, дүү нарынхаа төлөө ямар том хариуцлага хүлээж буйгаа ойлгон, энэ шинэ бодол нь бас өнөөдрийн уй гунигтай сүлэлдэн буйг ойлгов. Ямар нэг юм болох болов уу? Хөрш Кургоко ч гэсэн өөрсдийгөө хамгаалж чадах хүүтэй шүү дээ. Тэд энэ өдрийг хүртэл хамт тоглож, хамт зугаацаж байлаа. Инал, өөрөөс нь хоёр дүү ч гэсэн Казгирейтай их сайн. Тэгтэл одоо нэгэнт өшөөгөө авах ёстой цус асгаруулсан хэрэг гарчээ... 

	Яг тэр өдөртөө, сүмийн хашаанд ахмадуудын шүүх хуралдлаа. Шүүх хүн алсан этгээдийн эд хөрөнгөний тал хувь хоёр адуу, хоёр үнээ, хорин эр хонь, дөчин араг эрдэнэ шиш, хилсэдсэн хүний ар гэрт олгохоор шийдвэрлэв. Мөн өнчирсөн хүүхдүүд нь өмд цамц хийх хоёр хоёр аршин28 эрээн даавуу, өвлийн хувцсанд нэг нэг нэхий дээл хийж өгөхийг Кургокод даалгажээ. Үйлт Кургоко шүүхийн шийдвэрийг дуртай хүлээснээр барахгүй илүү ч юм өгөхөд бэлэн байсан учир алуулсан хүний ар гэрийн талаас өшөөгөө авах эрхгүйгээр хэрэг явдлыг ийнхүү эвээр шийджээ. 

	Шариатын номлолоор Кургоко идээшиж дассан хуучин гэрээ орхиж өстнөөсөө хол амь зуух учиртай байв. Энэ нь л хамгийн хүнд байлаа. Одоо яая гэх вэ, үүнийг л ёсоор гүйцэтгэж. Яг тэгэхэд л Кабард нутгийн аул, гацаагаар Степан нэрээр нь таних болсон орон гэргүй тэнүүлч мастер Прямая Падид байшин зарах гэж байгаа тухай сонссон ажээ. Заримдаа хүний хурц зан хэчнээн харамсалтай байдалд хүргэнэ вэ! Бурхан шашинтай, ухаантай, өгөөмөр, амьдралдаа тугал, хонинд ч гар хүрч үзээгүй энэ хүн яахаараа ийм гайтай хэрэг тарив? Тэр хонио хүртэл хүнээр гаргуулаад, нэг хөл махыг нь, толгой сээрийг нь нүглийг бодож өгдөг шүү дээ. Ав шувуу ч агнадаггүй, мөртөө байвал байж л байг хэмээн буутай байсан хэрэг. Үнэндээ ч буугүй кабардин хүн гэж хаа байх вэ дээ! 

	Ийм л хүн айлынхаа хүнийг алчихлаа! Зочин гийчин ирвэл заавал урьж байдаг тэр ч байтугай каракуль малгайгаа хүртэл гуйлгад өмсүүлээд байдаг хөршийгөө шүү! Тэд шуудай сав, анжис, гар эсгэм хурц сүх, юу ч байсан бие биедээ юман чинээ бодохгүй хэрэглүүлдэг байв. Тэр хоёрыг «гарын таван хуруу шиг эвтэй» улс хэмээн байсан билээ... 

	Бүх юм балрах нь тэр. Энэ гайт хэрэг зөвхөн өвгөний ч биш олон хүний амьдралд өөрчлөлт орууллаа. Эднийхний хашаанд хоёр гэрт бөөн гай зовлон авчирсан энэ аймшигт буун дуу гарсан нь Касботын өнчирсөн үрсийн амьдралд ч, Кургокогийн хоёр хүүгийн хувь заяанд ч шийдвэрлэх нөлөө үзүүлсэн ажээ. 

	Нарийн бодолтой, ухаалаг Матханов өвгөн алсыг бодон өнчирсөн амьтдад үнэн сэтгэлээсээ харж хандахад бэлхэн байв. Тэгээд ч гай зовлонд учирсан хувьгүй тэр айлыг өвөлд нь түлэх түлээтэй, хаварт нь тарих үртэй байлгаж, баяр наадмаар бэлэвсэн эхнэрт нь алчуур, хүүхдэд нь бэлэг сэлт өгнө. Кургоко, эхнэр Амина хоёул мөргөл маань уншихдаа ухаангүй уурласны балгаар үйлдсэн аюулт нүглээ ямагт наманчлах ажгуу. Энэ ч яах вэ ийм л байлаа. Гэвч, Кургоко аминд нь хүрсэн хүний их хүү эрийн цээнд хүрэх тэр цагийн тухай бодохгүй байж чадсангүй. Хурц чинжаал, хурдан винтов хүүгийн сэтгэлийг татахгүй, мах цусны өст хилэн бадрахгүй, ахмадын шүүхийн шийдвэрээр сэтгэл хангалуун, өнгөрнө гэж хэн баталж чадах сан билээ... Матханов өвгөн амьдрал ч мэднэ, овгийнхныхоо зарим нэгний догшин ширүүн авиртайг ч мэднэ. Одоо ч яах вэ хүүхэд насны тоомжиргүй гэнэн цагаан сэтгэлээр өгсөн бүхний нь ававч, чин үнэнээсээ өгч буй тэр өглөгийг хожмын өдөр тэс буруу ойлгож доромжлогдсон мэт бодвол, залуугийн өс хонзонгийн хилэнг тогтоох хүчин олдоно гэж хэн нотлох бил ээ?

	Яльгүй жартгар зовхитой, гярхай сониуч нүдэт өргөн шанаа, хилэн хар үстэй тэр бор хүүг Кургоко өвгөн энхрийлэн хайрлах сэтгэлээр туршин ажиглахдаа шазруун зантай, зожигдуу байдлыг нь хэдийнээ олж мэджээ... «Яг ийм зангаасаа болж л эцэг нь гайт хэрэгт өртсөн шүү дээ» гэж бодон, хүүгийн байдлыг ажих тусмаа Нашхо, Казгирей хоёрынхоо хойчийн хувь заяаны төлөө бодлогошрох болов. Ингэсээр хэрхэх тухай сэдсэнээ эхнэртээ тайлбарлавал цаадах нь хүлээн зөвшсөн авч бас нэг сэтгэлийн зовлон хураажээ. Өвгөний бодол ийм байлаа. 

	Албаны хүний эсрэг, жишээлбэл, шүүхийн бичээч ч байдаг юм уу, адаглаад хууль зүй тайлбарлачихдаг, өргөдөл биччихдэг аулын бичээч байлаа гэхэд хэн нэгэн хүн тэрслэх нь гайгүй. Тэгэхлээр Нашхогоо тийм хүн болгочихвол муу нь юу байна? Үгүй ээ, үүнд муу юм огт байхгүй! 

	Мулла руугаа гар далайх хүн гэж байх уу? Казгирейгаа манай жематын мулла болгочихвол муу нь юу байна? Одоогийн мулла маань хамгийн сайн шавь Кургокогийн отгон хүүг магтаж ядаж буй шүү дээ... Нашхогийн хувьд гэвэл, казахийн гацаанд нээсэн орос сургуульд аргалаад оруулчих хэрэгтэй юм. 

	Энэ төлөвлөгөө хоёр хүүгийн нь ирээдүйн амгалан тайван байдлыг хангана гэдэгт бараг эргэлзэхийн хэрэггүй хэмээн Амина санаа нийлжээ. Харин үнэн итгэлтний хүүхэд медресээ орхин орос сургуульд ордоггүй учир бас нэгэн шинэ нүгэл гарч ирж түүнээ наманчлах ёстой болов. Казакийн гацааны ахлагчийнд баахан бэлэг сэлттэй очсоноор, Нашхо намраас эхлэн сургуульд явах болж, бага хүүг нь медресийн багш нь Баксанын шашны дунд сургуульд дэвшүүлэхээр бэлтгэж эхлэв. 

	Олон яруу найрагч аж төрөхийн хэрсүү ухааныг аллахын хишиг хэмээн үнэлж, тэр ч атугай мухар сүсгээс дээдэд тавьж байжээ. Сүжиглэхийн зэрэгцээ, хоосон гэр - хонгил хоосон ширээ-банз гэдгийг хүүхдүүддээ ухааруулахыг хичээн яваа Кургоко өвгөн мөнхүү тийм бүлгээ. 

	Сэтгэл санаа хоосон байх ёсгүй, ширээ хоосон байх бүр ч эвгүй. Үүнийг аллах тэнгэр ч, хүн өөрөө ч эс таашаах бүлгээ. 

	 

	 

	 

	ОРОС МАСТЕР, КАБАРДИН ХӨВГҮҮН

	Кургоко байшингаа худалдах зар тараалаа. Авах хүн ч олдож. Тэр нь Степан Ильич байжээ. Тийнхүү хижээл насны тэнүүлч бууны засварчин маань суурин сууж, аж төрөхөөр шийджээ. 

	Касботын бэлэвсэрсэн эхнэр нь дургүйцсэний учир Кургоко эхлээд байшингаа Степан Ильичид зармааргүй байв. 

	— Энэ орос чинь баахан гахай цуглуулчихна, яаж тийм хөрштэй аж төрөх бил ээ? гэж Урара учирлажээ. 

	— Гахай байтугай тахиа ч тэжээхгүй ээ. Намайг буу засдаг дархан, мужаан хүн болохоос өндөг тоолж байдаг амьтан биш гэж бүгд мэднэ. Надад засварын ажлаа хийх байшин хэрэгтэй байна. Зарчихаа зарчих, Кургоко минь! Аулынхны хэнд ч би тус болно. Урара чи ч гэсэн гомдохгүй, намайг аллах харж байна хэмээн Степан Ильич тайлбарлан ярив. 

	Ийм хүнд чинь яаж ч үгүй гэх вэ дээ? Тэр үед Степан Ильич орос маягаар ч хувцаслахгүй, пальто, саравчтай малгайны оронд черкеск нэхий малгай өмсөнө... 

	Кургоко яаж ч чадсангүй. 

	Шинэ хөрш нь үнэхээр юм юманд арван хуруу тэгш дүйтэйгээ харуулав. Кургокогийн байшин засварын газар болчихлоо. Хуучин зочдын өрөөнд нь өрөмдөх, билүүдэх жижигхэн суурь машин тавьж, ханаар нь элдэв багажаа өлгөсөнд, энэхүү шинэ зүйлс лалын сүсэгт хөрш эхнэрийг нь гахай ойртсоноос багагүй айлгажээ. Хүүхдүүд нь тэр буруу номтны гэр лүү гүйгээд, тогтоох ямар ч арга байдаггүй маш хэцүү байв. 

	Инал тэднийхээс бүр гарахгүй за тэгээд өрөвтөл, бахь, харуул гээд л ширээгээр тарчихсан, хананд өлгөөтэй алийг тэр гэх вэ багаждаа хүрэхийг зөвшөөрвөл хорвоогийн бүх юмыг тэр ч атугай Степаны үзүүлдэг зурагтай номыг хүртэл умартана. 

	Ямар эмгэнэлт явдал болж, яагаад энэ байшинг зарах болсон тухай Иналын ярианаас Степан Ильич чадан ядан ойлгосноос хойш тэр хоёрын нөхөрлөл эхэлсэн билээ. Энэ үеэс Инал хөлсний ажил хайж нэг бус удаа казакийн гацаа, бүр цаашаа төмөр зам орж байснаас оросын яриаг бага сага ойлгох болсноор барахгүй зарим нэг орос үгийг өөрөө хэлж сурчээ. Харахад баргар царайтай энэ хүүг Степан Ильич нэг л онцгой анхааран ажих болов. Тэгээд, аймшигт тэр явдлыг сэтгэл шаналан бодсоор буйг нь ойлголоо. Цусны өсийг цусаар нь авах хуулийг зөв гэдэг кабардин хүний, өнө мөнхийн, ёстой л төрөлхийн итгэл хүүгийн сэтгэлийг юунаас ч илүү зовоож байгааг Степан Ильич ажиглажээ. 

	Степан Ильич, ахмадын шүүх хэрхэн шийдсэн, хүн алсан хүн өөрөө санамсаргүй үйлдсэн гэмээ цагаатгах гэж чин ариун хүслээсээ зүтгэсэн зэргийг бас мэдэж авав. 

	Удалгүй, Иналын ээж дээрх явдлын тухайд ямар бодолтой байдгийг ч ойлгов. Сүсэг бишрэлтэй, цагаан цайлган сэтгэлтэй тэр авгай ихэнх хүний ойлголтоор зайлшгүй дагах жам ёс гэгддэг тэр өс хонзонгийн эвлэршгүй санаанаас болгоомжлон, ууган хүүгээсээ эмээх ажээ. Тэгээд ч, Инал хувьдаа муллагаас дээрд үздэг хөрш орос нь цусыг цусаар хонзогнохын хэрэггүй гэж хэлснийг хүүгээсээ дуулаад хэчнээн баярласан билээ. 

	Тэгвэл яах хэрэгтэй вэ? Иналд үүнийг ойлгоход хялбар бус байлаа. 

	Урара айлынхаа хүнтэй бүр эвлэрээд, хүүхэд биднийг одоо ч тэнгэрийн таалал ивээсэн хэвээр байна хэмээн хүлээн итгэхэд бэлэн байв. Өглөө болгон сүү өгүүлж заримдаа амттайхан юм ч магадгүй хүргүүлнэ. Степан Ильич ч хариуд нь зүгээр байхгүй засууштай юмыг нь хадаад янзлаад өгнө. 

	Степан Ильичийнх Прямая Падид хамгийн их хүн цугладаг айл болов. Аулын нэртэй баян Имамовынх ч ийм олон зочноор гайхуулж чадахгүй сэн. 

	Хүн хар ойроос ч ирнэ, холоос ч ирнэ, оёдлын машин, ангийн буу, хуучин цагийн гар буу, цоож тэргүүтнийг засуулахаар авчирна. 

	Гэвч Степан Ильичийн жинхэнэ алдаршсан ажил нь энэ биш. Засварын газар нь олон хүн бөөгнөрөөд ирэнгүүт, зэвсгийн мастер маань багаж хэрэгслээ арагш нь орхиод, тавиур дээрээсээ коран гаргана. Тэгээд арабаар уншиж, аль нэг хүн хүсвэл уншсанаа дор нь оросоор тайлбарлан ярихад нь ирсэн улс багагүй гайхна. Энэ ч ёстой илбэ гэсэн үг! Залуучууд нь зугаа болгож, настайчуул нь:

	— Орос хүн кораныг муллагаас илүү мэдэх юм. Гайхалтай хэрэг ээ! гэлцэнэ. 

	Энэ мэдлэгийн нууцыг хэн ч мэдэхгүй, уул нь Казанид хэвлэсэн энэ кораныг орос, араб хоёр хэлээр хоёр үе хэвлэсэнд л бүх нууц нь байсан юм сан ажээ. 

	Зэвсгийн мастер кораныг тун хачин тайлбарлаж байна гэдэг яриа гарсан боловч Степан Ильичийн энэ уншлага улам олон хүнийг татах боллоо. Үнэхээр ч, түүний тайлбарлахыг сонсоод зарим итгэмтгий улсын нүд нь орой дээрээ гарна. Кораны гэгээн цэцэн номлол нь Степан Ильичийн амнаас гарахдаа тайж, язгууртан дарлагчдыг эсэргүүцэн жигшихийг уриална. 

	Ийнхүү тайлбарлахад, сонсогчдын хамгийн залуу, ёс мэдэх, ачийг бодох Инал хүү л хамгийн дотноор хүлээн авна. Кабардины ард түмний суут гэгээрүүлэгчид, Казаноко цэцэн, Шор Ногмов нарын тухай яриаг сонсох улам сайхан санагдана. Зожиг хүүгийн өмнө цоо шинэ ертөнц бий боллоо. Иналын сэтгэл санааг илэрхийлэх үг олоход бэрх ажгуу. Степан Ильичийн яриа, ном, сонсоогүй сургамж, үзээгүй юмс Иналын хувьд бүгд шинэ, бүгд л тун их нөлөөлж байна. Дараа нь орос шүлэг их сайхан санагдах болов. 

	Степан Ильичтэй нөхөрлөснөөр Инал хуучин дур сонирхолтой байсан юмаа бүгдийг орхижээ. Тэрээр, медресээс ч, тариан талбайгаас ч, ой модноос ч, төмөр замаас ч, хаанаас ч болов хөршийнх рүүгээ яаравчлах болжээ. Ингээд нэг удаа, Казгирейтэй тэмцээн хийхэд өөрөө чадмаар юм шиг Иналд санагдав. Энэ тэмцээнээ хаана, хэзээ хийвэл дээр, хэнийг оруулах хэнийг энэ чухал хэрэгт оролцуулахгүй тухай Степан Ильичтэй хоёул зөвшжээ. Медресийн хамгийн сайн шавь Казгирей Матхановыг сургуулийг нь үргэлжлүүлэхээр Баксан руу явуулчих гээд байгаа тул түргэлэх хэрэгтэй байлаа. 

	Гэвч энэ тэмцээн болох тавилангүй, Инал ч Степан Ильичтэй цааш нөхөрлөх хувьгүй байжээ. Урара аллах тэнгэрийг хилэгнүүлсэн нь эс авч их л горьдлого найдлага тавьдаг аллах нь далдуурхан цохилт бэлтгэсэн ажээ. 

	Энэ ч аль урьдын юм даа! Лю л гараагүй байсан гээд бодохгүй юү! 

	Тэр өвөл тогтвор, суурьгүй яран таяг Инусын амьд ахуй цаг авч, Шхальмивокод бүх юм амгалан тайван байж билээ. Харин кабардын нөгөө захын Прямая Падь аул руу нэгэн үдэш хэсэг казакууд довтолгон ирж Степан Ильичийн хашаанд буулаа. 

	Хашаа руу нь бас хос морь хөллөсөн тэрэг орлоо. Цонхоор харж байсан Урара, Инал хоёр хөршийг нь тэргэнд суулгахыг үзэв. 

	Хоёр морьтон нь Маремкановынд ирээд, хараал зүхэл тавьж, хамаг юмыг нь онгичиж хаялаа. Ухаан гартлаа айж, аулын олон хүний адил ямар нэгэн сайн эр буюу хүн алсан этгээдийг хайж байна гэж бодсон Урара, гаднын хүн манай босгыг алхаагүй хэмээн аллах тэнгэрийн нэрийг барьж андгайлжээ. 

	Инал үүд рүү ухасхийтэл, түүнийг зогсоов. Энэ үед Степан Ильич,

	— Баяртай! Битгий гутар, мөд ирнэ! гэж тэрэгнээс хашхирсан билээ. 

	Инал, өөртэй нь салах ёс гүйцэтгэж байгааг тэр даруйдаа ухаарсангүй. Дараа нь харин гэтэлшгүй их уй гунигт автав. Цусандаа холилдон, амьсгалаа хураасан эцгийгээ харахдаа ч ийм гунигт автаагүй ээ... 

	Хүүгийн оролдлоготой хичээнгүй төрх нь хэдийнээ мэдэгдэж байлаа. Хэрэг явдлын учрыг ойлгосон хүү, казакууд эргэж ирж болзошгүй хэмээн айж эмээсэн эхийнхээ үгийг зөвшөөрчээ. Тэгээд маргааш үүрээр нь Маремканов Инал жаахан талх бяслаг хүүдийд хийж мөрөн дээрээ хаяад Минеральные Воды гэдэг буудал руу алсын аянд явган гарч оджээ. 

	Степан Ильичийг тэрнээс хол аваачжээ... 

	Шорон гянданд юм уу харь газар, хүмүүс нэг нутаг усныхныгаа олж уулзах нь тун амархан байдаг. Харь газар өөрийнхөө хүнтэй, нутгийнхаа хүнтэй уулзах нь хувь заяа гэдгийг хэн эс зөвшөөрнө? Бас золгүй явдалд ч аз дайралддаг гэдгийг хэн эс зөвшөөрнө? Бид Степан Ильич Пашев Мурат хоёрын нөхөрлөлийг мэднэ шүү дээ. 

	 

	 

	 

	«ГЭРЭЛ ГЭГЭЭГЭЭ АЯД!»

	«ОД ЗОГСОГТУН!»

	Энэ үес Матхановынхан Кургокогийн заасан замаар аж төрж байлаа. Гол гаталж орос сургуульд явах нь Нашход тийм хялбар бус ч хоёр хүү нь номдоо хичээнгүйлэн суралцана. Хошууны шүүхэд бичээч болно гэхэд сайхан санагдах учир Нашхо хавар цагийн үерийн үеэр ч хичээлээ таслахгүйг бодно. Тэр бээр эцгийнхээ эрүүл чийргийг нь дуурайгаагүй ч нүүрний овор чацархаг биеэрээ түүнийг яг хуулжээ. Цовоо сэргэлэнгээрээ дүүгээсээ ялгарах юмгүй. 

	Эх эцэг нь бага хүүгээрээ тун их баясан бахархах ажээ. Хэдийгээр араб ном суралцах нь оросыг сурахаас хөнгөн биш ч Казгирей ахаасаа сурлагаар хоцрох нь бүү хэл харин нь ч илүү байлаа.. 

	Хичээл оролдлого, авхаалж ой, ариун шударга эрмэлзэл, сүсэг бишрэлээрээ энэ хүүг үнэхээр хэн ч даваагүй юм. Ямааны арьс дэвсэж, эх эцгээсээ олонтоо мөргөл үйлдэнэ. Эцэг нь хол юманд яваад саатвал хүү нь хэдий нь далайчин жуулчны мөргөлийг уншин залбирна. Тэнгэр дуугарч, цахилгаан цахисан ч аянга аюулгүй өнгөрөхийг залбирна. Балчир хүү кораны шүлэг, номлол таниулгаар өдрөөс өдөрт тархи толгойгоо баяжуулах бүлгээ. 

	Хэдий Инал тэднийг байн байн дуудах авч эцгийн хүслийг дагаж кораныг хачин янзаар тайлбарладаг нөгөө буруу номтонд зарсан хуучин байшин руугаа Нашхо Казгирей хоёрын хэн нь ч очихыг оролдсонгүй. Казанокогийн тухай яриа, оросын шүлгийг сонсохыг Казгирей хүү хэчнээн их санавч эцгийн сэтгэлийг бодно. Тэгээд араб найрагчдын шүлэг, сургаалаар сэтгэлээ тэжээн, Румийн29 шүлэглэсэн сургаал хамгийн сайхан санагдана. 

	Матханов, хүүхдүүдийнхээ жинхэнэ эрхэлсэн хичээл номоос нь хөндийрүүлэхгүйг хичээнэ. Тэр бээр, хоёр айл тэжээх ёстойгоо үргэлж санаж, эхнэртэйгээ гар хумхилгүй ажиллах амой. 

	Хүүхдийнхээ амжилтад тайтгарч ажилдаа махран зүтгэнэ. 

	Рамазан30 сар ойртож, медресийн шавь нар коранаа ээлж дараагаар уншицгааж, диваажингийн оронд дуудах «Гэгээн сүсэг» хэмээх бүлгийг унших хувь хүн бүр өөртөө таараасай гэсэн үнэн хүслийг өвөрлөн сууцгаав. Юу гэж санана! Аллахын ивээл хамгийн оролдлоготой шавь, Матхановын хүүд таарчээ. Магнайгаа хагартал баярласан Кургоко энэ явдлыг тохиолдуулан нэр төртэй найр хийлээ. Тэгээд уухаа ч ууцгаан, ярихаа ч ярьж авцгаажээ. 

	Удалгүй бас нэг шинэхэн баяр болж өвгөн бараг л ухаан алдчихсангүй, Амина баярлан хөөрч өдөржин уйлжээ. Медресийн багш ирж Казгирейг хамгийн чадвартай шавь хэмээн Баксан руу шашны дунд сургуульд явуулах болсныг хэлээд хэрвээ тэнд авьяас билигтэйгээ үзүүлж чадвал Крымийн Бахчисарай явж бурхны болон бусад олон шинжлэх ухаанд суралцах зам нээгдэх юм хэмээжээ. Цэцэн ухаантан Жабаг Казаноко кабардинын соёл гэгээрлийн аугаа их өмөг түшиг Шор Ногмов хоёрыг эс тооцвол өдий хүртэл ийм өндөр хүндэтгэлийг нэг ч кабардин хүн үзээгүй бүлгээ! 

	— Танай хүү бас кабардын их эрдэмтэй хүн болно хэмээн багш батлан өгүүлжээ. 

	Тэднийд цугларсан нутгийнхан нь гэрийн эзний ажил хөдөлмөр өгөөмөр баяныг хоолой нийлүүлэн магтацгааж гелибжаас31 нь ам мэдэн үмхлэхдээ,

	— Кургоко минь энэ бол аллах чиний сайхан сэтгэлийг алдаршуулж байгаа юм. Аллах чамайг харж байна, тэгээд шагнах гэсэн хэрэг гэж давтан давтан өгүүлцгээжээ. 

	Тэгээд магтаалын таатай үгээ хөөсөрсөн махсымаар32 даруулцгаана. 

	Нэгэн жилийн дараа Кургоко Амина хоёр бага хүүгээ Бахчисарай явуулахаар юмыг нь эмхэллээ. Казгирей яг арван зургаа хүрч буй нь энэ. Хүүхдийн шингэн царайд нь ээжийнх нь нандин зөөлөн төрх харагдан нүд нь байн байн мөрөөдлийн цогоор гэрэлтэнэ. Тийшээ явахдаа Казгирей хүү Казаноко, Ногмов нар шиг буюу Баксаны шашны сургуульд өнгөрөөсөн нэгэн жилийнхээ дотор их л дассан Нури Цагов багш шигээ ухаантай эрдэмтэн хүн болохыг үнэхээр мөрөөдөж байсан юм. Кабардинын ард түмний алдарт гэгээрүүлэгчдийн тухай Цагов багшаасаа бас зөндөө юм мэдэж авсан. Ном судрыг хайрлаж, хүндлэхийг мөн түүнээс л сурсан. Цагов багш нь Ногмов шиг кабардин бичгийн цагаан толгойг, гэхдээ түүн шиг орос цагаан толгойн үндсэн дээр биш арабыг үндэслэн зохиохыг зорьж буй хүн билээ. оросын үсгийг ашиглаж кабардинын цагаан толгойг зохиох гэсэнд л их гэгээрүүлэгчийн гол алдаа байсан гэж үзэх бөгөөд багшийнхаа энэ үзлийг Казгирей оюундаа үүрд хадаж авсан билээ. Бас кабардын цуут мэргэдийн эгнээнд хүрэх мөрөөдөлд автан түүндээ үүрд дурласан юм. Баксанын дунд сургуулиас ийм бодолтой ирээд тэр л бодолтойгоо төрсөн гэрээ удаан хугацаагаар орхин Бахчисарайг зорилоо. Нашхог ч гэсэн хувь заяа нь ивээж байлаа. Орос сургуулийг төгсөөд Владикавказын нэгэн томоохон өмгөөлөгчид шавь бичээчээр орж амжсан тул хүсэл нь биелжээ. Харин Кургоко их хүүгийнхээ амь зуулга төдийгүй цаадах нь боловсролын үнэмлэх авах, их сургуульд орох шалгалтад бэлтгэхээр нэгэн оюутнаар хичээл заалгаж байсан тул түүний нь хөлсийг хүртэл төлнө. 

	Дүүгээ Бахчисарай руу явахаар бэлтгэж байсан үеэр Нашхо салах ёс гүйцэтгэхээр гэртээ иржээ. 

	Салах цаг болж, Амина хүүгээ машид энхрийлэн тэврэхийг хүсэвч чадахгүй цурхиран уйлж, Кургоко нулимсаа арчин байж авдраасаа хуучин цагийн кавказ маягийн үнэт хөөмөл бүс гаргаж хүүдээ хоёр гардан ёсорхуу бариад:

	— Казгирей, чиний өвөг эцэг Цац, Кабардын бусад язгуурт дээдсийн хамт ард түмнийхээ хувь заяаг шийдэн Шамил имамтай дараа нь оросын тайж Барятинскийтэй хэлэлцээр хийхдээ энэ бүсийг бүсэлж явсан юм... Хүү минь өөрийнхөө нэр төр, овог удмынхаа нэр төр, хүү гэдэг нэрээ хамгаалж яваарай. Үүнийг ав! гэлээ. 

	Хүү нь ч тэсгэлгүй нулимс унагаав. 

	Казгирей бэлэг дэмбэрэлтэй үнэт бэлгийг нь авахдаа 

	— Эцэг минь, тангараглая! Дэргэд тань нэрийг минь дурсвал та хэнээс ч нүүрээ буруулахгүй байж чадна гэдгийг тангараглая хэмээн өгүүлэв. 

	Залуу хүү ийн хариулж, бүгдээр түүний хэлснийг сонслоо. 

	Бүх л аулаараа үдэхээр цугларцгаажээ. Маргаан эхэллээ. Зарим нь Крымд өвөл болдоггүй мөнхийн халуун гэнэ. Нөгөө хэсэг нь Крымийн жаварт мод голоо хүртэл хага хөлддөг гэж батална. Сайхан нэхий дээл, дулаан бээлийтэй тул хүү түүнийг юманд тоосонгүй. Казгирей амьдралдаа анх удаа дотуур хувцас өмсөж үзлээ. Тэр ч байтугай хотод суудаг Нашхо хүртэл цууямбуу дотуур өмд цамц өмсдөггүй билээ. Казгирей өдий болохдоо тийм хувцас байдаг ч гэж зүүдэлсэнгүй. Ямааны илгэн гутал өмсөж, шинэхэн каракуль малгай духдуулав. 

	— Аллах чамд саруул ухаан заяажээ. Өмнө чинь урт зам байна. Кабардин малгайгаар гоёсон толгой чинь замаар нэг будаагаа гоожуулчихдаг цоорхой хүүдий шиг хэзээ ч бүү байг! Аллах чамайг ивээнэ. Энийг санаж яв! Лалын сүсэгтний багш болог гэж чамд саруул ухаан заяасан шүү. Чамайг алсын тэр уулын орон руу хонь олж ир, эрдэнэ шиш олж ир гэж явуулж байгаа юм биш, ховор нандин юмны хойноос, мэдлэгийн төлөө, эрдмийн төлөө явуулж байна. Сэтгэл санаа оюун ухаанаа мэдлэгээр дүүрэг, гэхдээ өлссөн амьтныг цатгах нь юунаас ч чухал гэдгийг бүү умартаарай! Үүний тулд чи юмтай байх хэрэгтэй. Хоосон ширээ бол банз л гэсэн үг... хэмээн эцэг нь сургамжлав. 

	Казгирей эцгийнхээ хэлсэн үг болгоныг тогтоож авахыг хичээнэ. Аавын нь хэлсэн үг, огт явж үзээгүй газраар явахдаа эргэж замаа олохын тулд асгасан үртэй адилхан гэдэгт гүнээ итгэнэ... Тэгээд аав нь хүүгийнхээ төлөө хүчээ хайрладаггүйн адил, зорьсондоо хүрэхийн тулд хүчээ огт хайрлахгүйг амлалаа. 

	Эцэг эх, ах, дассан нутаг, хүүхэд ахуйн дурсамж, анд нөхдөөсөө салахад хэчнээн гунигтай ч, тэднээс өөрийгөө илүү хүн болохоо мэдэрч, лалынхны багш нь болох хувь ерөөлдөө итгэх итгэл нь хагацаж салахын уйтгарыг дарах бүлгээ. 

	— Аллах тэнгэр ямагт зүрх сэтгэлд минь орших болно, эцэг минь! Залхуу хойрго, цалгар наазгай гэгч юу болохыг би умартана. Ном болгоныг хүртэн элдэв буруу хортой юманд үл хорхойтно гэж Казгирей давтан давтан хэлэв. 

	Залуу шавь ийм ухаалаг тунгаан бодох гэж! 

	Гэвч зочдын дотроос Кургоког буруушаасан дуу сонсогдоно. 

	— Хүүхдүүдээ хорвоогоор нэг тараагаад л өтлөх насанд нь хэн түүнийг тэжээх юм бэ? Бардам зандаа л ингэж байгаа юм. 

	— Зүйтэй, бардамнаж л байгаа хэрэг... хэмээн зарим нь дэмжинэ. 

	Гэтэл хөгшин Кургоко чанга дуугаар:

	— Хүү минь, чиний явах замд ямар ч өвчин бүү таараг! Жинхэнэ алдар суунд хүргэхгүй замаар бүү замна! хэмээв. 

	Түүнийг баахан морьтон төмөр замын буудал хүртэл гаргаж өглөө. 

	Сахал самбайтай, зэвсэглэсэн уулынхан шинэхэн кабард малгай өмссөн энэ танхил хөвүүнтэй хэчнээн удаан уйлаан унжаан болцгоон салах ёс гүйцэтгэж буйг жижиг ногоон вагонуудаас шагайх зорчигчид сониучирхан ажиглана. Бараг л хүүхэд гэмээр тэр залуу шавийн толгой нь боодолтой савтай юмнаасаа яльгүй дээр харагдана. Казгирей Нашхо хоёр удаан тэврэлдэн зогслоо, эцэг нь ч хүүгээ удаан тэврэв. Харин ээж нь л зовуурьт бодолд автах боловч түүнээ хүнээс нуун тэвчиж зогсоно. Хэн ч товтой юм мэдэхгүй нэг бус удаа Кабардыг талахаар, залуучууд бүсгүйчүүдийг нь булаахаар татаарын цэрэг орж ирж байсан Крым хэмээх газар луу хүүгээ гаргаж өгнө гэдэг тоглоом ч биш шүү. Тэр ч байтугай, домгоор бол цуут Темрюк хүртэл тэндхийн хаанд хамгийн шилдэг хүлэг, хамгийн ганган черкесс бүсгүйчүүдийг бэлэгт явуулж байсан гэдэг... Гэтэл Казгирейг тэнд үнэхээр тасхийм хүйтэн цаг уур, дайсагнал, хааны шунал, элдэв хар санаатнууд хүлээж байвал яана?... 

	 

	* * *

	 

	Бид ийм түргэн ярьж байгаа болохоос, амьдралд бол энэ чинь урт удаан жилүүд шүү дээ. Казгирейг Бахчисарайд сурч байх зуур ар гэрт нь зовлон зүдүүр бишгүй л тохиолдож байлаа. Өтөл Кургокод аж ахуйгаа авч явна гэдэг жил ирэх тусам хэцүү болов. Хүүхдүүд нь хөгшин эцгийгээ өргөхийн оронд харин эцэг нь л тэднийгээ хүний зэрэгт хүргэх гэж мэрийж мэтгэсээр. Төрсөн гэртээ хоёр хүү нь эхдээ өмөг түшиг болох биш харин ээж нь тэднийгээ харь газар хүнд ад болох вий хэмээн мөргөсөөр суув. Алсад суугаа хүүгээс нь захиа ирэх болгонд их баяр болно... 

	Нашхо хаа нэг эцэг эхдээ айлчлан ирэхдээ бүх л аулынханд хөл хөдөлгөөн тарина. Хадамд гарах болсон бүсгүйтэй айл болгон түүнийг элдэв шалтаг заан гэртээ оруулахыг хичээнэ. Харин Нашхо айл хэсэх ер дургүй. Сайхан нуруу туруутай боловч бие муутай, ямагт ханиалгаж, хүмүүс дунд тун ч бүрэг даруу явна. Түүнийг бүжигт урьж оролцуулна гэдэг бүр ч ховорхон, гэвч охид хувь хувьдаа мөчөөгөө тавиагүй нь мэдээж. Нэг нь нөгөөгөөсөө өрсөн найз нараараа дамжуулан, Нашхо, тэр ч байтугай Кургоко өөрөө эх эцэгтэй нь ирж уулзсан мэт хов жив тараана. Яах гэж уулзсан юм бол? Насанд хүрсэн хүүтэй, төлөв томоотой нэг хүн, бэр болох бүсгүйтэй, бас төлөв томоотой нөгөө хүнтэй яах гэж уулзах нь тодорхойгүй гэж үү? Ганцхан л шалтгаан байдаг шүү дээ. 

	Хүүхнүүд дарь, тамхи ханхалсан залууд ойртохыг хүснэ үү гэхээс ямар тэнэг хүн хот газрын эм, энгэсэг үнэртсэн амьтанд хавьтъя гэж санах вэ дээ. Тийм болохоор Нашхо эндээс юу ч олсонгүй хэмээн хээнцэр бүсгүйчүүл жиг жуг хийлцэнэ. Өвгөчүүл бол чадвар сайтай ч орос ном үзэж, аллахын итгэлийг алдсанаас ийн өвчин эмгэгт өртөн, хүүхэн ч тоохгүй байгаа юм. Маремкановын хүү Иналын явдлаас сургамж авах нь яав аа» гэлцэнэ. Тэгээд бас нэмэрт нь

	— Казгирей ч, ой ухаан, ёс төрөөрөө ахаасаа аргагүй л давжээ... хэмээнэ. 

	Гэтэл нэгэн чухаг явдал болж бүх аулаараа алмайран гайхахад хүрэв. 

	Маремкановын хүү, арван зургаан настай Инал нүглээс холдон, олз омог хайхаар төрсөн гэрээсээ гарснаас хойш, эх Урара нь бага хүүхдүүдийнхээ төлөө улам ч их санаа зовох боллоо. Урара арга буюу хүүтэйгээ хагацах болсон боловч түүнээ аллахын гэгээн таалал хэмээн хүлцсэнийг хэлэх хэрэгтэй. Түүгээр ч барахгүй нөхрийг нь алсан Кургокод хүртэл муу юм огт бодоогүй билээ. Харин итгэмтгий залуу хүүг нь уруу татсан орос мастерыг л өршөөн хэлтрүүлж эс чадна. Гэвч ажилдаа автан түүнээ умартахыг хичээнэ. 

	Энэ бүхэнд нэрмээс болж, Кабардын нөгөө захад, Шхальмивоко аулд дүү Узиза нь харамсалтайгаар зовж өнгөрчээ... Прямая Падийнхан Урарагийн ажилсаг хичээнгүйг нь хэлэхдээ: «Урараг унтаж байхыг нар хэзээ ч үзээгүй» гэлцэнэ. Үүрийн шөнөөр босож, үдшийн бүрийгээр хажуулна. Хүүхдүүдээ хөдөлмөрт сургамжлан:

	— Шар байхгүй хүн, тугалаа тэжээдэг юм. Хүүхдүүд минь, сайн ажиллахгүй бол «Касбот үхээд л хамаг юм өнгөрлөө.» гэж муу улс тохуу хийнэ шүү дээ гэж дахин дахин захина. 

	Гэвч, гар л хөдөлж байвал бүх юм бүтдэг биш юм санжээ. 

	Иналыг гэрээсээ явснаас хойш Урара олон удаа тулгамдаж түгшсэн билээ. Инал хүү нь төмөр замд уурын тэрэг засаж буйг найдвартай хүнээс мэдэж авчээ. Зүгээр модон тэрэг биш, уурын тэргийг яаж засдагийг бодоод бодоод эс ойлгосон боловч хүүгийнхээ сайхан сураг дуулаад тун их баярлав. 

	Нэгэн өлзийтэй сайхан өдөр Инал хүү нь баргил дуутай, хүдэр чийрэг эр болчихсон төрсөн гэртээ ирэхэд баярласан эхийн сэтгэлийг яахин хэлж барах ажаам. 

	— Инал эргээд ирлээ. Инал эргээд ирлээ! гэж дүү нар нь хашхиралдлаа. 

	Ямар шуухан эргэж ирсэн гэж санана! Ээждээ нэг том алчуур, дүү нартаа цамцны даавуу, бөөн домбон ёотон авчирчээ. 

	Харгис цагдаагийнхан дахин давхиж ирээд хүүг нь аваад явчих вий гэхээс Урарагийн баяр хөөр сүүдэртэн сэтгэл хямарна. 

	Тиймээс ч хүүгийнхээ ирсэн тухай ярихгүйг хичээдэг байв. Уул нь хүүд нь долоо хоног болгон мөнгө төлдгийг хэчнээн их бахархаж сайрхмаар бодогддог гээч. Тоглоом биш шүү! Дүү нар нь жил гаруй амьтанд зарагдахдаа гэрээсээ юм гаргаснаас, гэртээ авчирсан өөрсдөдөө нэмэрлэсэн нь огт үгүй. 

	Яг энэ үеэр нэгэнт «шүүхийн хүний» хажууд бичээчийн албан хаадаг болохоор Урарагийн бодлоор засгийн төлөөлөгч болсон Нашхо Владикавказаас Одесса орох замдаа гэрээрээ дайрчээ. өөрийнхөө аюулгүй байдлын төлөө алуулсан Касботын цус судсанд нь гүйж байгаа Иналын эсрэг юу эс хийхийг хэрхэн таах билээ... 

	Нэг мэдсэн Инал яг анхныхаа уригдсан оройн цэнгээн дээр өстөнтэйгөө тааралдчихав. Цэнгээн ч арай ерийн бус цэнгээн байв. Гармони хөгжимд чадамгай тоглож, алдаршсан нэгэн бүсгүйд уул хөгжмийг нь авч өгөх мөнгө цуглуулахын учир залуучууд сэдсэн зүйл байжээ. 

	Өрөө дүүрсэн урт ширээ тавьжээ. Хүүхнүүд бүжиг эхлэхийг хүлээн хана налан зогсоцгооно. Махсыма дүүргэсэн хул гар гар дамжина. Ширээний тавил тийм чинээлэг бус ч юм болгон амтлаг мэт, юм болгон хангалттай байлаа. 

	Шинэ зочин орж ирлээ. 

	— Зоог амттай болог, хуучин анд нар аа! гэх боргишсон дуу гарав. 

	Тосон дэнгийн бүдэг гэрэлд цөмөөрөө Иналыг таньцгаалаа. 

	— Өө, Инал уу! За, морил, морил! Ямар мундаг эр бол оо вэ? Суугаад торгуулна даа гэцгээлээ. 

	Яриа хөөрөө, тоглоом наадам огтхон ч үл тасарна. Зарим нь шивгэнэлдэн хөхөрцгөөнө. 

	— Гахайн маханд ч цадаа шив... Хүч чадалтайдаа ийм лут харагдаж байгаа юм энэ чинь биш, гахайн өөх гэх нь Иналд сонсогдлоо. 

	Гэвч юу ч дуулаагүй дүр үзүүлж өнгөрөв. Ууснаа зуушаар даруулаад, залуучууд шуугиантайхан босоцгооно. Хүн болгон хээтэй модон аяганд мөнгөө хийж, хүслэнт хөгжмөө худалдан авахыг бүсгүйд ерөөж, гарыг нь удаан гэгч нь атгана. Мөнгөтэйхэн шижгэр залуучууд, хотоос авсан хэтэвчээрээ гайхуулан, мөнгөн рубль гаргана. Зарим нь хэдий нь зэхсэн цаасан дэвсгэртээ жижиг хэтэвчнээсээ гаргахыг яаравчилна. Халааснаасаа алчуурт боосон хэдэн зэс мөнгө гаргаж хийх хүн ч харагдана. 

	Инал хамгийн их мөнгө өгсөн хүмүүсээс дутсангүй. Гарт нь гуравтын шинэхэн дэвсгэр шажигнав. Гэтэл,

	— Орос мастертай мөнгө хэвлэж байсан үеийнхээ юмыг гаргаж байна гэж өөдгүй амьтад хорыг нь хусав. 

	— Орос мастер ч өдөр нь коран уншаад л, шөнөд нь Иналтай мөнгө хэвлэж байв даа хэмээн хүмүүсийн инээдэм дунд нэг нь нэмлээ. 

	Инал энэ үгийг бас л чихнийхээ хажуугаар өнгөрөөлөө. 

	Хашаан дотор гармони эгшиглэж ам халсан залуучууд үүд рүү бөөгнөрөн очиж, алга таших нь сонстов. Кабардинын сайхан ужийг33 ойрд хийгээгүй Инал бүжиглэгсдийн зүг яаравчлав. Тэгээд яг бүжгийн хүрээнд орж нэгэн бүсгүйг урих гэтэл түрүүнээс аваад Иналыг өдөөд байсан Зааны ясаар хийсэн дайзтай залуу:

	— Гармонио боль! Гэрэл гэгээгээ! гэж хашхирлаа. 

	Энэ үг бол гай гаслангийн зар. Эргэн тойрон нам гүм болов. Охид айсандаа бие биедээ наалдаж, залуучууд хөдөлгөөнгүй таг чиг болов. Юу болсныг Инал ухаарлаа... 

	Гомдоосон, гомдсон хоёр тулгарчээ. Нар ч харанхуйлагдан, сар ч далд орлоо. Цусан асгарахаас нааш гэрэл гэгээ гарахгүй ээ. Инал эргэж харвал бүжгийн хүрээнд, хот маягаар хувцасласан нуруулаг авч хатангир залуу орж ирснийг олж үзэв. Энэ нь Нашхо ажээ. 

	Нашхо өөрөө, Иналтай учирна гэж бодоогүй явсан учир айж мэгдсэнээс улам ч цонхийжээ. 

	Инал, Кургокогийн хөвгүүдтэй учирваас хэрхэх тухайгаа нэг бус удаа эргэцүүлэн бодсон билээ. Тэрээр эцгийнхээ алагдсан аймшигт явдлыг огт мартаагүй, бас «Цусны өшөө бол бүдүүлэг улсын халдварт өвчин. Энэ өвчнийг түгээх бус харин эмнэх хэрэгтэй юм. Инал, чи ард түмнийхээ шилдэг хөвгүүдийн энэ ухаант үгийг санаж яв» гэж Степан Ильичийн ярьж байсныг ч мартаагүй. Бас Кургоко байгаа чинээгээрээ өөрийнхөө бурууг наманчлан цагаатгахыг хичээж буй тул өшөө бодохын хэрэггүй гэж ээжийнхээ гуйдаг, ятгадгийг ч санаж яваа... Он жил өнгөрч өөрөө чинжаал зүүсэн том хүн боллоо, өмнө нь эцгийг нь алсан хүний хүү зогсоно... 

	Одоо яадаг бил ээ? Зайлах уу? Тэгвэл ч өөрийн нь тухай басаж доромжилсон дуу зохиож бүсгүйчүүд, эмэгтэй хүний хөхний даруулга, алчуур бэлэгт ирүүлэх болно доо... Яах вэ? Амьдрал, хувь заяа, нэр төр минь шийдэгдэж байна... 

	Үнэт дайзтай черкеск өмссөн нөгөө залуу дахиад л:

	— Хэзээ гэгээ гарах вэ? гэж асуулаа. Бүгд хүлээцгээнэ. Инал шийдлээ. 

	— Гармони! гэж өндөр дуугаар тушаав. 

	— Гэрэл гэгээ бөхөн амьдрал зогсчхоод байна хэмээн зэрлэг зант өнөөх залуу эсэргүүцэн өчив. 

	— Гармониа! гэж Инал бүр чанга давтан хэллээ. 

	Гармони хөгжим итгэлгүй дуугарч эхлэхэд залуучууд Иналыг ажигласан хэвээр авч, түүнийг хэн нь ч дэмжсэнгүй. Инал Нашхог мөрөөрөө шүргэх шахан өнгөрч охидын нэг рүү ойртож сэтгэлийн хөдөлгөөнөө тас нуухыг хичээн түүнийг бүжигт урилаа. 

	Нашхогийн харц нь суларч мохоод, уруул нь татвасхийх нь сарны гэрэлд тодхон үзэгдэв

	Энэхэн хоромд чухам хэний од, хэний гэрэл гэгээ бөхөн хэнийх нь улам тодрон гэрэлтсэнийг хэлэхэд бэрх ажгуу. 

	 

	 

	 

	КАЗГИРЕЙ

	Казгирейн од улам л өндөрт мандан гийж байлаа. 

	Иналын ирсэн, түүний Нашхотой уулзсанаас ч арай илүү аулыг цочоосон нэгэн захиа сургуульд явсны нь дөрөв дэх жил ирэв. Арабаар бичсэн тэр захиаг Нальчик орж, боловсролтой нөхрөөрөө уншуулсан Кургоко юу гэж бичсэний нь их л бахдан ярив. Казгирейг сургуулиа төгсгөхөөр Турк улсын Стамбул хотын шашны дээд академид явуулах болсныг эцэг эхдээ бичсэн байжээ. Энэ явдал Золийн бослогын хойд жил буюу оросын хуанлиар нэг мянга есөн зуун арван дөрвөн онд яг дайны өмнөхөн болсон бүлгээ. 

	Үүнээс хойш хоёр жил болоод Кургоко Стамбул хотоос Иранаар дамжиж ирсэн мөргөлчин кабардинчууд аар өгүүлсэн захиаг нь авав. Хил давахад лалынханд дайн саад болсонгүй. Хоёр дахь захиа нь ирэв. Захиануудыг нь уншаад өвгөн санаашран хөмсөг зангиджээ. Казгирей мөргөлчдөөр мөнгө явуулахыг эцгээсээ гуйжээ. Дайн дуусах гэж буй учир Кабард нутагтаа гэр орондоо баяжиж очихоор, нарийн яривал эцгийнх нь гаргах зардлыг нөхөөд зогсохгүй бас олз ашиг, нэр хүнд авчрах бэлэн үйлдвэртэй буцаж очихоор шийдэв хэмээн хүү нь учирлан бичжээ. 

	Ямар юмных нь үйлдвэр байдаг юм бол? Хүмүүс гайхан хэлэлцэж Кургоко, Амина хоёр таамаглаж ядна. Эрдэмтэй хүү нь юу сэдсэн нь нууц хэвээр үлдэв. Амина хүүгээ цэмбэний үйлдвэр барих санаатай байгаа байх гэж таамаглав. Кургоко яагаад ч юм арьсны үйлдвэр дээр гэнэ. хүү нь ирээд арьсны завод байгуулна гэдэг бодолдоо итгэн хэдэн хонь, хоёр үнээ, хэдэн нөмрөгөө зарж, бас үйлдвэрийнхээ бараанаас хямд үнээр өгнө хэмээн амлаж нэгэн мухлагийн эзнээс баахан мөнгө зээлж хүүдээ явуулав. Казгирейн бичсэнээр Стамбулд байдаг олон кабардин түүнийг дэмжиж байгаа нь чухал түлхэц болжээ. 

	«Кургокогийн хүү Казгирей мөд ирж фабрик нээнэ» гэсэн сонин мэдээ аул даяар сайхан санагджээ. 

	— Үгүй ээ, энэ Казгирей залуу ч гэсэн толгойтой хүү шүү. Газар сайгүй сүйрэл болж буй энэ үед Кабардад шинэ фабрик нээвэл ямар байх вэ гэж өвгөчүүл сайшаана. 

	Сүмд дайралдсан улс Кургокогоос

	— Юунд харь газрын хүнээс ноос авна вэ? Өөрсдийнхөөсөө аваач гэж Матханов, үнэхээр, орон даяар, хааны хот Петроградад хүртэл эхэлж буй сүйрлийг харгалзахгүйгээр түүхий эд худалдаж авах ажилдаа орчихсон юм шиг шалгаацгаана. Зарим нь арьс өгөх гэнэ. 

	— Хүлээзнээрэй, цагийн юм цагтаа хэмээн Кургоко тэр олон саналыг няцаана. 

	Казгирей ямар фабрик авчирч яваа бол? гэхээс сониуч зан гижигдэж байж ядна. 

	Амина өөрийнхөө тааврыг өөрчиллөө. Хүү нь, эрдэмтэй лам, санваартан хүн. Түүнд ноосны хэрэг юү бил ээ? Арьс ширний ажил ч арай зохихгүй байх аа. Тэгэхээр Каабын ариун чулуутай нүүр учирсан гэгээнтэн хажи улсад зориулж зотон даавуу, толгойн ороолт нэхэх гэсэн болж таарлаа шүү. Турктэй хийж буй дайн шувтаргадаа орж, үнэн итгэлтүүд мөд Мекка руу их лүндэн буулгагчийн шарил руу дөт замаар явах болох учир хажи хүний өмсгөлийн хэрэгцээ нэмэгдэж байв. 

	Ингээд, нэг л мэдэхэд, Казгирейг угтан авахаар бүх л аулаараа Кургоко Матхановын гэрийн өмнө цугларсан байлаа. 

	Казгирей, төмөр яндантай бэлэн фабрик авчирч яваа тул галт тэрэг нь энэ ачааг чирч дийлэхгүй хожигдож байна хэмээн ярилцана. Фабрикаа хаа босгохыг хэлэлцэнэ. Аулдаа бол зүгээр сэн гэвч Казгирей шиг ухаантай хүн арай ч үүнийг сайшаахгүй биз. Бараагаа худалдаачдад шууд нийлүүлж тэд нар нь аулаар тараах тул фабрик болгон хотод байдаг. Хот газар сүм байхгүй болохоор хотынхоо фабрикийг хөгшин Кургоко хэрхэн даргална даа? гэдэг шинэ асуулт гарч ирэв. 

	— Ирж явна! гэсэн дуу сонстоход гудамжаар айсуй яваа хөсгийн зүг цугларсан олон хөдөллөө. Хайрцагтай юмнууд ачсан гурван морин тэрэг цувран явах бөгөөд түүн дээр Кургоког бодвол бие бялдар сайтай сайхан хувцасласан Аминатай их адилхан нэгэн залуу суух нь Казгирей ажээ. Тэр бээр орчныг сонирхон ажиглаж, улс амьтныг хүндлэн мэндчилнэ. Эрдэмтэй хүний намба төрх харах нь ээ илт. Ташаагаараа нарийссан цайвар черкеск дарж бүсэлсэн үнэт хөөмөл бүсийг нь хараад дээр цагт Кургокогийн идэр насандаа гангалж явсан бүс хэмээн өвгөчүүл танилаа. 

	Харин өвгөн их л баргар царайлах учир хүмүүс бүр гайхжээ Ямар ямар машин энэ хайрцгуудад нь байгаа, фабрикаа хаа барихаар шийдсэн алины нь ч цугларагсдад хэлсэнгүй. Казгирей ч энэ тухай юм дуугарсангүй. Тэгээд улс амьтан Казгирей ямар ч байсан фабрикаа Нальчикт барихаар шийдсэнд нь л өвгөний сэтгэл дундуур хоцров гэж тааварлажээ

	 Энэ таамаглал нь ч ортой юм шиг байв. 

	Казгирей энд удсангүй. Хэд хоноод нөгөө хөлсний тэрэгнүүддээ хайрцагтай юмаа ачаалав. Эл морин тэргүүдийг Нальчикаас ч биш бүр Баксанаас хөлсөлсөн ажээ... Ямар учиртай юм болоо?

	Матханов өвгөн бүр урам хугарчээ. Казгирей явуулсан мөнгөөр нь нэхмэлийн машин ч биш ноос, гурилын үйлдвэрийн тоног төхөөрөмж ч биш харин хэвлэлийн машин, арабын тугалган үсэг авчирчээ. Нөгөө хүнд хайрцгуудад нь ийм л юм байсан юм санж. 

	Өөрөө ямагт мөрөөдөж явдаг тэр л зүйл рүүгээ шавиа үүрд хөтөлж чадсан, Баксанын шашны сургууль дахь хайрт багш Нури Цаговтайгаа Казгирей хүү захиа харилцаагаа таслаагүй билээ. эх орондоо эгэн ирэхдээ бэлэн хэвлэх үйлдвэртэй ирнэ хэмээн багштайгаа тохиролцсон ажээ. Ингээд Нури хөгшин нөхдийнхөө хамт Баксан нутагтаа идэрхэн хэвлэгч ирэхийг тэсгэлгүй хүлээж байжээ. Тэд Казгирейтэй нийлж арабын цагаан толгойг ашиглан кабардин хэлээр сонин гаргах, ирээдүйн кабардин сургуулиудын сурах бичгийг хэвлэхээр аль хэзээний шийдсэн ажээ. 

	Дадлага туршлага байсангүй. Бүх юм дөнгөж эхэлж байлаа. 

	— Кабардин үгийг араб үсгээр бичих гэдэг хар нүгэл. Араб үсэг аллахын айлтгасныг л тэмдэглэх зорилготой. Араб үсгийн ач тэр! хэмээн сүсэгтэй улс ярилцана. 

	Прямая Падид, ямар ч бол, Кургокогийн хүү ухаантай хүн хэмээн бүрэн итгэцгээжээ. Үүдсэн санаа нь чухам юунд оршиж байна вэ? Тэр сониноороо, дамжуулан өөрийнхөө тухай орос даяар зарлах биз. Тэгэхэд ч ёстой мөнгө гэдэг ч түүнд урсаад ирнэ дээ. Тэгэвч, сонин нь араб үсгээр кабардин хэлээр гарах болохоор кабардинаар Нальчикийн зах зээлээс цааш хэн унших бил ээ? гэхийг сонсохдоо сайн санасан улс ч аргагүй мухардах бүлгээ. 

	Ямар ч гэсэн кабардин хэлээр анхны сонин гарч эхлээд өөрснөө аулаар явж тараадаг байлаа. Гэтэл, ардын дуу, нартын домог ярианаас ишилсэн утга зохиолын зохиомж голлож, бас богинохон богинохон мэдээнээс бүрдэх энэ сониныг зохиож гаргаж байгаа улсаас нь өөр бүрэн уншаад ойлгочих хүн бараг үгүйн улмаас ажил хэрэг төвөгтэй болов. Казгирей өөрөө бас шүлэг зохионо. Тэр Цаговын боловсруулсан цагаан толгойг улам боловсронгуй болгож, цагаан толгойн сурах зохиож кабардин хэлний хэлзүй зохион туурвих ажилд оржээ. Тэгээд зав л гарвал бол эмээл дээр өнгөрөөнө. Аул гацаагаар баячуудын эдлэнгээр хэсүүчлэн явж «кабардинчуудын боловсрол»-ын төлөө бадар барихдаа үл гутрах бүлгээ. Эцэг нь хууртсандаа болоод хүүдээ өшиж гоморхсоноо умартаж үл чадах учир дахиад хүүдээ мөнгө хандуулахаа больжээ. Казгирей ч Кабардын лалтны багш байх ёсгүй бололтой. Хамаг хүсэл мөрөөсөл нурах нь тэр. Зах зээлийн газар, мөргөлийн үеэр сүмийн дэргэд сүүлийн үед улам олон ирэх болж байгаа морьтнууд үүргийн цүнхээ ухан,

	— Сонин! Сонин! Бу-бу сонин! Сонин юу ярьж байна? Казгирей юу мэдээлж байна? Холын хотын чанад дайн болж байна. Германы хаан, оросын хаан руу дайрч гэнэ. Бу бу... Сүй төлөхгүй хууль гарсан гэж Матханов Казгирей мэдээлж байна. Бу-бу... Эцэг эх нар хадамд охидоо өгөхөөр яаравчлаарай... Сонин бу-бу, сонин Сайхан сонин! Казгирей бүхнийг мэднэ! хэмээн хашхичих нь өвгөний сэтгэлийг зовооно. 

	Казгирей Нури хоёрын буянтай ажилд дайн дажин эвдрэл сүйрэл саад болсонгүй. Тэр хоёр, сайн дураар өгсөн, тусалсан хөрөнгөөр байгуулсан сургуулийнхаа бага ангийн сурахыг хэвлэж гаргалаа. Өглөг өгч тусалсан улсад, хойшид суралцах эрхийн татвараас орох бүх орлогыг өгнө хэмээн Казгирей амлажээ. Арабаас үндэслэсэн бичиг үсэг, тоо бодлого газар зүйн хичээл заах ялангуяа хамгийн чухал кораны гэгээн судраас суралцах энэ сургуульд олон хүн хүүхдээ оруулахыг хүсэв. 

	Казгирей Цагов хоёрын сургуулийн алдар дорхноо түгжээ. Түүний программ нь лалынхны ерөнхий боловсролын хамгийн зүйтэй программ гэгдэн, энд тэнд аул гацаанд цуглаан болж муллын шаардлагаар «Матхановын сургуулийг» нээх шийдвэр гаргацгаалаа. Сурах бичгийг олноор гаргах хэрэг болж бас багш нарыг бэлтгэх курсийн тухай бодох цаг ч болоод ирлээ. Тэгсээр, хүүгийн нь нэр бараг Клишбиев хурандаагийнх шиг алдаршсанд, Кургоко өвгөн, эцгийнхээ заасан замд хүү нь төөрсөнгүй харин өөрөө л төөрөлдсөн бололтой гэдгээ ухаарч эхлэв. 

	Өөрт нь Казгирейн гялалзан буй одыг халхлах хүч үгүй мэт санагдана... Гэвч энд нэгэн сургаал хэлэх нь зүйтэй байх: Мулла, мөргөл хийдэг баасан гаригийн урьд өдөр хүмүүсийг мөргөлд нь дуудаж гэнэ. «Ийм эрт яах нь вэ?» гэж цаадуул нь асуувал «Маргааш та нарыг цуглуулахын тул өнөөдөр аллах дуугаа бидэнд сонсгог» хэмээн хариулжээ. Энэ нь юм болгон санасанчлан амархан бүтдэггүй гэдгийг өгүүлсэн сургаал болой. 

	Матханов Кургоко, түүний хөвгүүдийн намтар ийн бүлгээ. 

	 

	 

	 

	НУУЦ ТХАЛО34

	Өвлийн өдөр богинохон байдаг. Степан Ильич Эльдар хоёр маань явсаар орой болоход аулд дөхөж ирлээ. Алсад цагааран агсан толгод, гол хүрэх зуур бүр цэнхэрлээд ирэв. Бүрий боллоо. 

	Өвөл, танил нутгийг ч ямагт өөрчилчих нь бий. Үүнээс болоод Степан Ильич энэ нутгийг таниагүй байж ч магад. Эльдар урьд нь энд ирж байгаагүй учир гэгээ тасрахаас өмнө аулд хүрчихвэл зүгээр сэн гэж түргэлэхийг бодно. Гэтэл Степан Ильич, заавал өнөөдөр аулд амжиж очих ёстой гэж ярьж байсан мөртөө яарах нь битгий хэл, эрэг дээр ирчхээд ус нь татарчихсан голоор гарахдаа хүртэл санаатай удаан яваад байх шиг хачин байсанд Эльдарын гайхаш төржээ. Хоёр ч удаа замын тэргэнд суугаад гол гаталчих боломж гарсан боловч Степан Ильич:

	— Үгүй ээ, Эльдар жаахан хүлээзнэ гээд болиулжээ. 

	Нас ахиж яваа Степан Ильич битгий хэл, залуу халуун Эльдар өөрөө ч нэлээдгүй бээрээд байхад Степан Ильичийн ийнхүү яарахгүй байгаа нь бүүр ч хачин санагдана. Тэд эрэг даган нааш цааш хөлхөж бүлээцнэ. Танихгүй гацаанд шөнөөр очиж яах гэсэн юм бол? Үүнийг Эльдар эс ойлговч, угийн даруу зантай учир ойлгоогүй байдлаа нууна. 

	Бүр гэгээ тасарч байхад хоёр морьтон ирлээ. Степан Ильич баярлаж

	— Салям алейкум Инал! гэж чанга дуугаар мэндлэв. 

	Морьтны нэг нь бууж жолоогоо нөгөөдөө бариулаад наашаа түргэн явснаа Степан Ильичийн урд хүндэтгэлтэй зогсов. Степан Ильич саяхан Астемирыг тэвэрсэн шигээ түүнийг нөхөрсөг тэвэрлээ. 

	— Алейкум салям! Хүндэт багш минь бие сайн биз дээ? Удаан хүлээв үү? гэж цаадах нь найрсаг хариулав. Степан Ильич Эльдар луу зааж:

	— Энэ Эльдар. Юм болгон чи бид хоёрын санасанчлан бүтэж байна. Эльдар маань, Муратын хүү, Астемирын авгайн дүү, манай хүн дээ. Энэ ерөөсөө л манайх болно... Астемир бас сайн хүн шүү! Онц сайн хүн! Тэр миний үнэнч нөхөр, ах. Би үүнийг баттай мэдэж байна гэв. 

	— Хүндэт Степан Ильич багш минь! Таны нөхөд бол миний нөхөд. Миний морь, миний гэр, миний нөхөд цөм таных шүү дээ. Энэ бүхэн бол бас таны нөхдийн юм. Би их юмтай болохыг хүсэхдээ хожим түүнээ тантай хуваахын тулд л хүсэх дэг шүү дээ хэмээн Инал хариулна. 

	— За-за... Наад юугаа... хүндлэлээ. Энэ дорно зүгийн зангаа боль гэж Степан Ильич түүнийг сайхан сэтгэлээс болиулаад, бие биеэ ёсорхон хүндэтгэж байдаг цаг одоо биш. Тийм үү? Инал чи харин битгий юм бодоорой! Гол яаж гаръя гэж бодож байна? гэв. 

	— Степан, би танд гомдож чадахгүй. Гол гарахын хувьд тун амархан. Өөрөө надтай, нөхрөө Хабижтай сундлуул... Хабижтай танилц. Хувьсгалч хүний чин зүрхтэй, бүргэдийн нүдтэй уулын хүн, балкар хүн шүү. Бид бол хагас цагийн дараа олж үзэх юмыг л дор нь олоод үзчихнэ гэж мэд. Аль вэ, Хабиж, тээр тэнд юу харагдаж байна?

	Инал сайхан сэтгэлээр инээмсэглэнэ. Түүний дуу нь бүдүүн, хөдөлгөөн нь итгэлгүй ажээ. 

	Степан Ильич тоглоомыг нь таслан:

	— Энэ чинь нээрээ хэн бэ? Тоглоом шоглоомгүй хэлээдэх гэв. Хабиж өдий болтол «манай Буачизе»-гийн бие хамгаалагч мэт явсан юм гэж Инал тайлбарлав. 

	Эльдар, большевикуудын удирдагчийн нэрийг мэдэхгүй боловч аль нэг том даргын тухай ярьж буйг ухаарчээ. 

	Буачизе танд мэнд дамжуулж байна билээ. Өөрөө ирж чадахгүй гэсэн. Явуулсан захиа нь миний малгайд байгаа. 

	— Аль вэ захиагаа нааш нь, ер нь тэгээд хөдөлцгөөе дөө гэж хэлээд Степан Ильич морь руу очиход, Инал сугадаж мордуулав. Тэр явуут захиагаа задлав. 

	Степан Ильичийн Инал гэж нэрлээд байгаа энэ хүнийг Эльдар байдгаараа ширтэв. Энэ маань үнэхээр, нөгөө Маремканов Инал мөн гэж үү? Уг нь ч энэ хүний тухай зөндөө юм дуулж болох сон билээ. Үйл явдлын цараа ихсэх тусам энэ нэр улам тод дуулдана. «Ардын хүн» гэдэг цолыг түүний нэрийн өмнө нэмэх нь олшров. Энэ нь ард түмний хэрэгцээг мэддэг, тэдний хайртай хүн гэж хэлэх гэсэн санаа буюу. Шариатын тэргүүн ухаантан Матханов Казгирей түүний цусны өстөн гэдгийг хүмүүс бас мэднэ. Нэг үгээр хэлбэл, Маремканов Инал шиг хүн өдөр болгон тааралдахгүй бүлгээ. 

	Эльдарт тэр хорин хоёр гуравтай овсгоотой чийрэг эр харагдав. Өргөн хүрэн нүүртэй авч, жавар салхинд хацар нь улайж хүүхдэрхүү нялх үстэй сахлаа хуссан байв. Үнэтэй кубанка малгайн дороос яльгүй босоо нүдээр ширтэх бөгөөд танихгүй хүнийг бол их л сонирхон, цонох мэт ажих бүлгээ. Харин Степан Ильич рүү харахдаа харц нь шал өөр болж найртай хүндлэл, чин үнэнчийг илчлэх авай. Степан Ильич ч заримдаа түүн рүү мөн тийм харцаар харах ажээ... 

	— Эльдар, морд морд! Хабиж! Шинэ нөхрөө тосоод аваарай гэж Инал кабардинаар хэлэв. 

	Тэд хоёр хоёроороо сундлан гүехэн уст Урух голыг гатлав. Гол хэдийнээ зайрмагтаад мөс нь морьдын хөлд шажигнах нь таатай. 

	Ингэж уулзана гэдэг чинь юү гэсэн үг вэ? хэмээн Эльдар хүү бодлого болов. 

	Уул нь ч Степан Ильичийн энэ хачин байдал наашаа Эльдартай явсан, Иналтай учирсан бүхэн тайлахад тун амар билээ... Гэвч яараад яах вэ. 

	Тэд тэгш хажуу өөд удаан өгссөөр аулд ирэхэд бүр харанхуй болжээ. Ноход танихгүй хүмүүсийг залхуутай харна. Хашаанд үнээ мөөрөн, хаа нэг хувингийн дуу гарна. Заримдаа энд тэнд гал улсхийн онгойсон хаалгаар гэрэл тусна. 

	Степан Ильичид бүх юм шинэ юм шиг санагдан урьд хожид хэзээ ч энэ гудамжаар явж байгаагүй мэт ажээ. 

	Морьтнууд явсаар цэцэрлэгийн моддын цантсан мөчир цухуйх урт цагаан хашааны хажууд ирэхэд

	— Хөгшин Кургокогийн шинэ байр гэж Инал хөмсөг зангидан хэлэв. 

	— Өө, хөгшин ямар байгаа вэ? Бодвол Казгирейдээ сэтгэл өег байдаг биз дээ. 

	— Өег өө, өег

	— Нөгөө Нашхо нь яасан бэ?

	— Нашхо нь бас л дутуугүй эрдэмтэй хүн болсон. Одесс хотноо императорын их сургуульд хууль цаазын мэргэжлээр суралцсан. 

	— Үгүй ээ, ер! 

	— Нашхо сүүлчийн жил нь хаа ч билээ, Кавказын нэг фронтод түрэгүүдийн эсрэг дайтаж явсан. Их л хувьсгалч боллоо гэж би дуулсан шүү гэж Инал өгүүлэв. 

	— Сонин юм даа! Их сонин юм! гэж Степан Ильич дуу алдаад, Нашхо тэр хоёрын уулзсаныг мэдэж байсан боловч энэ тухай дуугаралгүй, өвгөн адуугаа яалаа? Азарга малласан хэвээрээ биз дээ? гэж асуув. 

	— Тийм ээ, малласаар л байгаа. Түүнд кабардын хамгийн сайн азарга бий. Жираслан л хүрч чадахгүй байхыг бодоход өвгөн азаргаа хэрхэн адуулж байдаг нь илт юм даа. 

	— Жираслан? Энэ чинь хэн бил ээ?

	— Чи тэр хүнийг танихгүй байж болох юм. Жираслан гэж Клишбиевийн удмынхны морины хулгайч ноён. Авгай нь Шарданов Берд тайжийн хамаатны хүүхэн шүү дээ. 

	— Өө, тийм бий. Шарданов Берд чинь манай Эльдарын дайсан даа гээд Степан Ильич эргэн, Берд ноёнд дургүй байх аа? гэж аяархан асуув. Тэгснээ энэ мөргөцөг чинь ч таньдаг газар байна. Бид ч хүрээд ирэх шив дээ. Одоо энд чинь хэнийх нутаглаж байгаа вэ? гэж зургаан жилийн өмнө өөрийнхөө байсан байшин руу дохиж асуув. 

	Одоо тэнд тун муухай санаатай маш их баян, муфтий35 Имамов гэгч суудаг гэж Инал хариулав. 

	— Тэр ч муу шүү. Энэ хөрш чинь хэчнээн л бага юм харна, бидэнд төчнөөн сайн даа... гэж Степан Ильич хэлэв. 

	Болж буй бүхний цаадах нууц нь Эльдарын сэтгэлийг догдлуулна. Морьтнууд аль болохоор чимээгүй ойртоно. Тэднийг Иналын дүү нар угтав. Бууцгаалаа. Хашаанд бас эмээлтэй хэдэн морь байна. Сайхан сэтгэлт Урара авгай хүүгээ үүдэндээ угтан уулзлаа. Гэрт нь тхало болж байгаа юм шиг халуун бин, хонины мах, саримс, махсым тэргүүтэн ханхална. Нөхөд нь тэднийд цуглана гэж Иналаас дуулаад, Урара нэр төртэй угтахыг хичээжээ. 

	— Урара! Намайг таньж байна уу? гэж Степан Ильич эзэгтэйгээс асуув. 

	Одоо хэр, хүүг нь уруу татагч хэмээн боддог хуучин хөршийгөө таньсан эсэхийг Урарагийн ёсч хүндтэй хариултаар таахад бэрх байв. Тэр өнгөрсөн явдалд эх нь сэтгэл их хөдөлдгийг бодож Инал Степан Ильичийг холдуулахыг яаран зочдын өрөөнд орцгоолоо. 

	Бүх юм тхало болж байгаа юм шиг, гэхдээ бүгд шал өөр. Өрөөнд гэрэл асаагаагүй тул харанхуй ажээ. Хүмүүс чөлөөтэй найрлахаар цугларч гэхийн аргагүй. 

	— Степан Ильич! Инал!.. Салям алейкум! гэх намдуухан дуу сонсогдоно. 

	Инал Степан Ильичийг голдуу найрын даргын эзэлдэг хүндтэй байранд суулгалаа. 

	Урара, хүүхнүүдийн хамт төмпөнтэй мах оруулж, Иналын дүү нар таваг, шилэн аяга тарааж тавьцгаана. 

	Үзсэн харсантай нь огт төсгүй энэ ер бишийн цуглааныг Эльдар сониучирхан ажна. Зочдын дунд олон оросууд байлаа. Голчлон оросоор ярьцгаах бөгөөд орос кабардин хэн боловч шилэн аяганд махсым хичээнгүйлэн аягалж, тавгуудад хонины мах хувааж буй Инал руу биш, харин Степан Ильич рүү хандан ярилцана. Найр яриа харанхуйд үргэлжилнэ. Байсхийгээд л нэгэн хүн гаднаас орж ирэхэд бүгд нам гүм болцгооно. «Бүгд тайван байна уу?» гэж Иналыг асуухад «Орчинд бүгд тайван байна» хэмээн хариулна. Иналын дүү нар харуул харж буй нь энэ ажээ. 

	Олон хүн үг хэлж, олон асуулт хариулт тавин дахин гарсан шинэ асуулт хариултын дараагаар чимээ намдаж Степан Ильич үгээ эхлэв. Степан Ильич удтал ярьж цаадуул нь үгийг нь уран чадвартай илтгэгч муллагийн сонирхолтой номлол мэт чих тавин сонсоцгооно. 

	Хүмүүс сандал ширээгээ хөдөлгөн хурал ном, тэр ч байтугай тхало дээр биеэ хэрхэн авч явах тухай Эльдарын төсөөлж байсны эсрэг загнан Степан Ильичийн хэлэх үг дуусмагц олон зочид шууд явахаар болсон нь Шхальмивокогийн гэнэн хүүгийн гайхшийг улам төрүүлжээ. 

	Гэвч Эльдарын энэ өдрийн эвэргэн сэтгэгдэл цадтал идээд, бөх гэх ч нь нойрсоход ер саад болсонгүй. 

	Степан Ильич, Эльдар, Инал хурц нүдэт балкар хамгаалагчтайгаа бүгд мордон хашаанаас гарахад үүр тэмдгэрээгүй байв. Тийм учир Эльдар үнэндээ Прямая Падь аул тэндхийн сүм, ганган хүүхнүүдийн алиныг ч үзсэнгүй. Үзсэн нь гэвэл яг л Шхальмивокогийн дээр байдаг шиг бүлгээ. 

	Эльдарт олон юм нууц хэвээр хоцорсон авч ямар нэгэн том чухал хэрэгт оролцсон гэдгээ мэдэх боллоо. Тэгж бодоход сэтгэл дээгүүр бахтай байлаа. Одоо Инал өөрийн нь тухай бас «Эльдарт хувьсгалч хүний зүрх бий» гэж хэлээсэй хэмээн хэдийгээр эдгээр үгсийн учир утгыг өөрөө муу ойлгох авч хамгаас их хүсэх авай. Үнэндээ түүний нь Астемир ч яв цав тайлбарлаад өгч чадахгүй шүү дээ. 

	Ажил хэрэгт тун ашигтай цуглаан боллоо гэж Коломейцев үзжээ. Тэр

	— Бид одоогоор сулхан байна нууц байдал л биднийг хамгаалж байгаа юм гэж ярихад Инал:

	— Нуугаад яах юм бэ? Бид нар шууд л ярих ёстой. Улс биднийг ойлгох ёстой. Кабардин хүн далдуур хэрэг үйлдэх дургүй. Шууд яриад л ил хийдэг юм гэж зөрөв. 

	— Улс амьтан биднийг хэлсэн дор ойлгохгүй. Чи юмаа шууд хэл, гэхдээ өөрийгөө нөхдийгөө хайрлаж хамгаал. Одоохондоо бид цөөхөн, ил байна, Шарданов гэхэд л биднийг дорхон нь бариад авна шүү дээ. Тэр барьж авахыг бодохгүй байна гэж чи бодож байгаа юм биш биз дээ? Тийм ч учраас Шарданов биднийг мэдэхгүй, биднийг хэчнээн нэгдмэл байгааг мэдэхгүй байсан нь дээр гэж Степан Ильич одоо үед болгоомжтой байх нь хэчнээн чухлыг ойлгуулахыг хичээн учирлав. 

	Түүний нь Инал бүрэн хүлээхгүй, өгсөн заалтыг нь зөвхөн ахмадын хувьд л хүлээн авч захирагдан буйг Степан Ильич мэдэж байлаа. Ийм болохоор түүнээс илүү хурц зан төрхтэй, бүр бага бэлтгэлтэй бусад хүмүүсийн тухай бол юу ч хэлэх вэ дээ?

	Нальчик өнгөрөөд, нэгэн салаа нь Шхальмивоко хүрье. олон замын уулзварт ирэхэд Степан Ильич мориныхоо амыг татаж, Эльдар луу эргэн:

	— За, Эльдар, энд чи бид нар сална. Бид цаашаа явна, Удахгүй очно гэж Астемирт хэлээрэй. Морийг чинь Хабиж очиж авна... гээд Инал, чамд хэлэх юм байна уу? гэв. 

	Астемирт бидний мэндийг дамжуулаарай. Чамайг манай хүн гэж мэдэх болсондоо баяртай байна хэмээн Эльдар луу нөхөрсгөөр харж, хүнгэнүүлэн хэлэв. 

	— Манай Эльдар ч улаан командлагч болох вий! гэж Степан Ильич мориныхоо амыг татан өгүүлэв. 

	Гэтэл Эльдарын дөнгөж цагийн өмнө мөрөөдөж явсан үгийг Инал хэллээ. 

	— Чамд хувьсгалч хүний зүрх байгааг би харж байна. Түүнийгээ байн байн чагнаж бай! За ухасхийгээдэх. Ямар шуухан улаан командлагч болмоор юм харъя. 

	Эльдарт илүү юу хэрэгтэй бил ээ? Тэрээр сэтгэл баясаж, мориндоо ташуур өгөн гууглахад түдэлгүй дөнгөж бараа болон одов... 

	
Аравдугаар бүлэг

	 

	ЖИЖИГХЭН ҮСЭГ, ИХ ҮЙЛС

	Баташев Астемирын эргэж ирсэн сонин бөгөөд чухал тохиолыг хүн хүн өөрийнхөөрөө ойлгосон билээ. 

	Түүний яриа ч хүмүүст янз янзын сэтгэгдэл төрүүлжээ. Бас ирсэн дорхноо л заримын нь сэтгэлийг татаж, заримын нь дотрыг сэрдхийлгэсэн Баташев Астемирын нөхөр, орос мастер, хүндэт зочин Степан Ильичийг ч хүмүүс янз янзаар угтсан билээ. 

	Буйд тэр аул руу их үйлс ойртон буй. 

	Харин энэ нь чухам нар уу, үүл үү?

	Болж буй бүхнийг Эльдар хүү амьдрал ахуйдаа гарч буй аятай сайхан өөрчлөлт гэхэд бэлхэн байсан бол Абуков Муса мэтийн нөхөд чөтгөр шулмын үзэгдэл гэх нь л халаг байв. Энэ үес хүн цуглуулж маргаан үүсгэх дон шүглэсэн Давлетын нар нь гарч ёстой л тос ууж торгонд хөлбөрч явлаа. 

	Одоо яах вэ, яг л ингэх ёстой байсан юм. Цөмөөрөө таарсан таарсан ажлаа олох нь тэр. 

	Харц ардууд нэмэлгүй хэлэхэд Астемирынхаас салахаа больсон бол Гумар, Муса мэт аулын дээдэс хэзээнээс нааш будилаан таригч нэртэй энэ эргүүлийнд болсон урьд хожид үзэгдээгүй тэр цуглаан дээр дуулсан юмнаас мэгдэж сандраад, тэднийхээс зайдуухан байхыг бодно. Тэгэх тусмаа бүүр Астемир Степан Ильич хоёрын яриа санаанд нь нийцсэн хүмүүст эргэлзэл төрүүлж, хооронд нь яс хаяхыг оролдох бүлгээ. 

	Мусагийн нүдэнд нарны туяа бус, үүлний сүүдэр үзэгдэх ажээ. Чухам хэн нь хэний төлөө, юуны төлөө яваа нь яг одоо л тодорхой болж байна гэж чин сэтгэлээсээ хэлсэн Эльдар боловсролгүй ч гэсэн зөв байжээ. Тэр үүлний цаадах нарыг үзжээ. Мулла Саид энэ бүхнийг сонссоны эцэст нэлээд чухал дүгнэлт хийжээ. Тэр медресийн хичээл дээр байгаа юм шиг

	— Баташев юу хийж байна? гэж асуучхаад

	— Баташев адыге-хабзийг үгүйсгэж байна. Үнэн итгэлт нар минь! Аллах та нарыг өршөөг! Хасса36 биш хар нүгэлтнүүдийн цуглаан болж буй Астемирынх руу та бүхнийг явуулахгүй өршөөг гэж өөрөө хариулж байлаа. 

	Муллагийн үг хэр жинтэй нь мэдээж. 

	Сүсэгтнүүд бие биеэсээ

	— Муллагийн хэлснийг дуулсан уу? хэмээн асууж Астемирынд нүгэлтнүүдийн цуглаан болж байгаа юм гэнэ гэлцэнэ. 

	Энэ талаар ч гэсэн хүмүүс өөр өөр саналтай байлаа. Жишээ нь Бот дархан

	— Истепан Ильич нүгэлтэй хүн гэж үү? (Бот орос хэлнийхээ мэдлэгээр гайхуулахад бүрэн болох юм гэж бодоод хүний нэр, бас үг болгоны өмнө «и» гэдэг орос сул үг нэмж хэлдэг зуршилтай байв. ) Астемир яагаад нүгэлтэй байх вэ? И Астемир Истепан хоёулаа л зөвхөн тайж язгууртан ч биш, харц ард, зарц барлагууд бүгд, сэтгэлийн хиргүй, үнэнч шударга улс гэж ярьж байна шүү дээ. Истепан и Астемир ийм л юм ярьж байна гэж эсэргүүцнэ. 

	Дархны энэ үгэнд итгэл төрөхөөр байв. 

	Давлет Батоко эсвэл хярамцаг Масхуд мэтийн маргахын дон туссан улсын хоосон цуу үг яриаг давтан нурших хэрэггүйг өгүүлэн харин Муса хэдий «нүгэлтнүүдийн цуглаанаас» зайлсхийсэн авч Давлет хярамцаг Масхуд хоёр тэнд юун тухай бурж, юун тухай маргаж, сэтгэл нь их л түгшиж байсныг цохон тэмдэглэе. Энд жирийн нэг сониуч зан байсангүй. Муса тэр нэгэн дурсгалт өглөөнөөс хойш амар заяа үзэхээ байж, Давлетыг Астемирынд дахин очъё гэхэд дотроо бол зөвшөөрмөөр байсан ч гуйсны нь хариуд дэмий л,

	— Үгүй ээ, би ч баганад улаан бяслаг биш, харин Астемирыг нөхөдтэй нь өлгөх тэр койплиж руу л очно хэмээн сэтгэлээн зогсооно. 

	Тэгэхэд Мусагийн хорон үгэнд бах нь ханасан Давлет

	— Нээрэн шүү, Муса! Аллах аугаа. Астемир ч энэ удаа ташуурдуулаад өнгөрөхгүй ээ, тэдний Дамалейнх37 шиг өргөн мөртэй нь ямар хамаа байх вэ, лав хүзүүгээрээ оосорлуулах бий... гэнэ. 

	Мусад ингэж хэлдэг Давлет маань тэр өдрөө л дахиад Астемирынд оччихсон маргаанд оролцчихсон, за тэгээд аяс нь таарвал гэрийн эзэнд өөрийн болон Мусагийн «сайн сайхны» ерөөлийг дэвшүүлэх бүлгээ. 

	Астемир энэ авиргүй байдалд хачин тайван хандана. Нүдээ шийхийлгэн инээмэр болсноо:

	— Давлет тэр талаар чинь чамтай би их дуртай маргах байна. Ирэх койплиж дээр намайг биш чамайг л ямаа шиг дүүжилнэ дээ. Ард түмэн өөрснөө хийх жинхэнэ койплиж болохлоор Мусаг бол мэдээж гарцаагүй. Иймээс тэр баярт ямаа биш зочноор оролцохын тулд сайтар эргэцүүлэн бодохыг чамд зөвлөе... гэж хэлэв. 

	Үгүй ээ, Астемир өөрийгөө хамгаалах чадвараа алдаагүй! Эльдар түүнийг харахдаа аргагүй баясна. Юм болгон дээр Степан Ильичтэй адил байж чаддаггүй юм гэхэд Астемиртай адилхан байхыг бодно. 

	Тэгтэл ч нэгэн завшаан таарав. 

	Эльдар, сурсан заншлаараа хааяа сүмийн тэнд очиж аль нэг хүчир ажил нугалахад нь мулла Саидад тусалдаг байв. Тэр нэгэн үдээр ч ийнхүү туслахаар явжээ. Дөнгөж өдрийнхөө мөргөлийг дууссан сүсэгтнүүд хаврын нарнаа ээж, зэрэгцэн тайван сууцгаана. Муса ч тэнд байлаа. Нөгөө нэг койплиж дээр ялагдсанаа он улирсан ч мартаагүй яваа ажлаа алдсан Газыз Эльдарыг үзэнгүүт баян ахдаа зулгуйдан зусардахыг бодож:

	— Хөөе, Эльдар нааш ир! гэж хашхираад Эльдарыг дөхөөд ирэхээр нь

	— Эльдар, чи тэр жил койплиж дээр багана өөд мацаад байснаа санаж байна уу? гэж асуув. 

	— Санаж байна. Чи юу хэлэх гээд юу хэлж байгаа юм?

	— Би юү? Чи мөд бас л мацах болно доо гэж хэлэх гэсэн юм. Эхлээд Астемир дараа нь чи. Хурандаа Клишбиев та нарыг өөрөө татаад авна бий... Харин дээр нь чи орос архи олохгүй ээ... Архи ч олохгүй, алчуур ч олохгүй. Савандчихсан оосор л байх вий гэж хорыг нь маажив. 

	Газызын хорон үг Эльдарын дургүйг хүргэв. Нүд нь гялсхийгээд, тэр дороо л цаадхыгаа багалзуурдаад авмаар байв. Харж байсан улсын зарим нь сандран довжооноос өндийтөл, Эльдар иймэрхүү үед хүч хэрэглэхгүй хурц үг хэрэглэх хэрэгтэй гэж Астемирын сургадгийг санан, газраа буулгав. 

	Гэвч хэрэгцээтэй үгээ олж чадалгүй, дөнгөж л

	— Би мартахгүй ээ, чамд гайгүй хариулна аа... гэжээ. 

	Тэрүүхэнд нь сууж байсан Давлет, шатаж эхэлсэн хэрүүл дорхноо унтарсанд сэтгэл дундуур:

	— За, мартав аа чи! гэж араас нь хашхирав. 

	Гэвч Эльдар Давлетын тэрхүү сургаалаар дутсан нь үгүй. 

	Ер нь ч хүмүүс цөмөөрөө Мусагийн ач хүү шиг тийм болчимгүй байсангүй «Тэвчээртэйхэн», «тэвчээргүйхэн» хоёр байр сууриа сольчихсон мэт. Тэгтэл ч Астемир ирсэн явдал бусад үйл явдалд дарагдан, нэгэнт анхны шинэ соргог байдлаа алдан, тэднийд болдог цуглаанд оролцох сонирхол аяндаа намжив. 

	Кабардинын хороонд цэрэгт явсан хөвгүүд нь эгэн ирж хэд хэдэн айл нэгэн зэрэг баяр хөөрөөр бялхав. 

	Ингээд үдэш орой болтол, фронтынхны эрэлхэг яриаг чагнан, улс энэ айлаар цугларан бөөгнөрөх болов. Тэдний ярианд гайхалтай сонин юмс ер цөөдөхгүй. Ялангуяа, оросын гол хот Петроградаас самуун дэгдээгсдийг хөөж гаргахаар генерал Корниловоор удирдуулж явсан догшин дивизийнхнийг нөгөө самуун дэгдээгч хувьсгалч нар нь хэрхэн зогсоосон тухай хөөрөх нь гойд сонин, ёстой хүн үнэмшмээргүй санагдана... Самуун дэгдээгсэд өөдөөс нь гараад ирж гэнэ. Цэргүүдийн ярьж байгаагаар, тэдэнтэй хамт Кабард, Осети, Дагестан нутгийн хүндэт буурлууд байх юм гэнэ. Тэд нар цэргүүд рүү хандан мэндчилж. яагаад самуун гаргаж буй, ард түмэндээ болоод өөрсдөдөө юу өгөх гэж байгаа, юуны учир энэ генералууд тэдний эсрэг цэрэгтэй явж буйг сэнхрүүлэн тайлбарласан ажээ

	Мэс заслын дараагаар хөлөө эрж хайсаар насан эцэслэсэн хөөрхий Каримаас Астемирын дуулсан бүхнийг тэд бараг л үг үгээр нь давтан өгүүлнэ. Астемир цэргийн эмнэлэг, Степан Ильичтэй пийшингийн аманд суугаад хөөрдөг байснаа шархдагсдын өмнө хэлсэн сүүлчийнхээ үгийг дурсан саналаа. Тэгээд инээмсэглэв. Хашир цэргүүд, тиймэрхүү яриа бол хох38 биш цуглаан гэдэг, тийм цуглаанд бид, Петроградын орчим явахдаа оролцож байсан хэмээн нотолно. Үнэн шударга ярианы эсрэг тушаал юм уу сүрдүүлэг байхгүй. Тийм ээ өмгөөлөгч Керенский үнэхээр гол генерал Корниловыг баривчлаад авсан. Гэвч Керенский Петроградыг удаан эзэгнэж чадсангүй. Түдэлгүй большевикууд түүнийг Зохион байгуулах хурал болон кадетуудтай нь хөөж гаргаад түүнээс хойш Орос даяар зөвлөлт засгийг тунхаглажээ. 

	Кадетууд гэж хэн, зохион байгуулах хурал гэж юу болохыг асуухад нөгөө цэргүүд маань товтой сайн хариулж чадахгүй, Астемир ч энэ нь хувьсгал гэдэгтэй яг адил юм байх гэж таамаглавч бас л тайлбарлаж үл чадах авай. 

	Степан Ильичийн тайлбарлахыг цөмөөрөө тэсгэлгүй хүлээнэ. Тэгэвч хамгийн чухал юм нь тодорхой болжээ. 

	— Ингээд бодоход, Астемир түүний нөхөр Степан Ильич хоёр ч үнэн юм яриад байгаа юм байна даа. Зөвлөлт засаг гэдэг чинь одоо дайн дуусаж бүх газар харц ардынх болоод, түүгээр ч барахгүй огт газаргүй унуаты39 нар хүртэл баяд ноёдынд зарагдахаа больжээ гэсэн хэрэг байна гэж хүмүүс дүгнэсэн бүлгээ. 

	Зарим эргэлзсэн хүмүүс, эсвэл Давлет мэтийн маргааны эзэд, хэрүүл шуугианы хорхойтнууд:

	— Тэгвэл тэд нар чинь хаана ажилладаг болж байна? Унуатны ч тхукотлы40 ч ажил хийх газаргүй байхад юу нь сайхан байна? гэж асууцгаана. 

	Сүүлчийн асуулт зүйтэй сонстовч цэргүүдийн хэн нь ч хариулж чадахгүй байв. Тэгээд хүмүүс дахиад л Астемирыг тайлбарлаж өгөхийг хүсжээ. Газаргүй барлаг, унуатууд хувийнхаа эзэмшил газартай болсон тул Орос нутаг одоо унуаты гэж байхгүй болсон хэмээн Астемир хариулна. 

	Хачин юм даа! Энэ бүхнийг юу гэж ойлгох вэ?

	Хүмүүс аанай л Астемирын гэрт биш ч гэсэн тэдний сүлжмэл хашааны дэргэд цугларах болж, дахиад л эх адаггүй маргаан дэгдэх боллоо. 

	Харц ард үеийн үед амь зууж заншсан адыге-хабзийн хуулийг өөрчлөхөөр өрсөлдөж буй хүмүүс олон кабардины сэтгэлийг гүн бөгөөд эвгүй хөнджээ. 

	— Пхе! Астемир юу ярина вэ! 

	— Буруу номтнууд гахайн хоолоо хийж байгаа юм шиг цаадах чинь бүгдийг нь нэг тэвшинд холиод байна гэх зэрэг хэлэлцэнэ. 

	Гэвч аятайхан хөрсөнд хэдийнээ үр цацагджээ. Харцанд нь үнэхээр бодлогоширсон түгшүүртэй байдал илрэх хүн ганц Эльдар биш боллоо. Хүн болгон ямар нэгэн юм хүлээнэ. Аулынхан өглөө сэрэх болгондоо хэзээ ч байгаагүй ямар нэгэн чухал юм болох цаг ирж дээ хэмээсэн шинэхэн совинд автана. 

	Гэр дүүрсэн улстай Астемирын маргалдахыг ханатал сонссон хөгшин эх нь хүртэл хүмүүс таран одмогц Думасарад хандан:

	— Ивлисы41 гэгч урьд хожид, үзэгдээгүй хүмүүс гарч ирэх ёстой гэж коранд байдаг. Тэгээд энэ нь амьтай голтой юм төгсгөл болохын урьтал гэдэг... 

	Элий минь! Элий минь! Хөгшин эхнэр би, ивлисүүдийн эрхэнд, чөтгөр шулмын хааныд хүүгээ үзэх хар нүгэл хийлээ гэж үү? Аллах намайг яагаад аваачихгүй байна!. хэмээн Астемирт дуулгахгүйн тул аяархан шивнэнэ. 

	Думасара юу хариулахаа мэдэхгүй дэмий л санаа алдаж, гэр орныхоо ажлыг хичээнгүйлэн хийнэ. Тэрээр. 

	— Эд нар, мөд ярьж ханаад ирж маргахаа болино, ээж минь гэж хөгшин хадмаа тайтгаруулахыг бодно. 

	Гэтэл ч үнэхээр цуглаан ховордож, хүн цөөдөөд ирлээ. Юу гэвэл хаврын хагалалт, тариалалтын үе ойртож байсан билээ. Нарны илч улам улам нэмэгдэж, бороо хур улам улам хэрэгтэй болов. 

	Үнэнийг хэлэхэд энэ хурал цуглаанд Астемир ч өөрөө залхсан учир, тариачин хүн бүхний дадаж заншсан, сурсан ажилдаа дуртай орсон билээ. Ажил ч мундахгүй байлаа... Тарих үрээ алга сэлгэн самрах хэчнээн сайхан бэ! 

	Эльдар хуучнаараа Астемир Сарыма хоёрт тусална. Диса бие муу учир тэр жил Эльдарын ачаар олж авсан нөгөө хээ хуарт орноосоо арай ядан өндийнө. 

	Энэ үес юунаас ч илүү Думасарагийн сэтгэл дэвтэж гэр орныхоо ажлыг хийчхээд тарианы ажилд эр нөхөр Тембот хүү хоёртоо нэмэр болно. Лю эмээтэйгээ гэртээ хоцорно. 

	Ийнхүү нэгэн жижигхэн артель нэгдсэн авай. Өдрийнхөө ажлыг дуусгаад, цөмөөрөө Астемирынд хооллохоор найртай цугларцгаана. 

	— Эльдар минь, чиний урьдын ач одоогийн энэ тусыг чинь хэрхэн хариулдаг билээ гэж сайн нөхөр болсон дүүгээ энэрэнгүй харцаар ажин Астемир цөхрөнгүй асууна. 

	— Өөрийнхөө үсгийг л өгчих тэгээд л би болох нь тэр гэж Эльдар цогтой хариулна. Астемир надад хэл зааж аль. Чам шиг л хэлтэй, бичиг үсэгтэй болъё... Аллах чамайг гэгээрч боловсроход чинь тусалжээ, одоо надад чи тусал, тэгвэл аллах чамд ахиж дэвшихэд чинь тус болно... 

	— Эльдар чи, юу ярина вэ? Надад дэвшихийн хэрэг юу байна? Би өөрөө ч тун бага мэднэ шүү дээ, гэхдээ юу мэддэгээ чамд дуртай хэлж өгнө хэмээн Астемир нүдээ онийлгон инээвхийлнэ. 

	Астемир оройн хоолны дараа өнгөтэй том зургууд цагаан толгойнхоо номыг гаргаад уншиж тайлбарлана. Маргааш нь ажлын үеэр тариан талбайд Эльдар өөртөө бувтнан

	— Дамнуургатай хүүхэн «т»... Замын уулзвар «х»... Байшингийн дээвэр «а»... гурвуулаа нийлээд «тха». Мөчиртэй мод «у»... пийшингийн дээвэр дэх яндан «д»... Хашааны жижиг хаалга «ж»... Нийлээд «удж» гэж шивнэх нь сонсогдоно. 

	Тха гэж бурхны бурхан. Удж бол бүжиг. 

	Астемир цагаан толгой заах ийм үзүүлэнт арга олж аваад анхныхаа идэвхтэй шавь нар Тембот, Эльдар, Сарыма гуравт мэддэг зүйлээ тэвчээртэй зааж байлаа. Бичиг үсэг сурах нь Эльдарт тун яггүй байв. Тэр өөртөө бухимдана. 

	Ямар үсэг дамнуургатай хүүхэнтэй төстэй вэ? Нөгөө «х» үсэг нь юутай төстэй вэ? гэж Астемир асууна. 

	Үгүй ээ, газар хагалах ч амархан ажил ажээ... Эльдар үсэглэлтэй уулзахаараа ёстой тамаа цайна. Тэгээд мань эр нэг арга олов. Мань эр ч гэж Сарыма л олж л дээ. Сарыма Эльдарын ядаж байхад бараг л өөрөөс нь дутуугүй санаа зовно. Хэдийнээ цээжилчихсэн үсгээ дор нь мартчих юм гэж Эльдарыг гоморхоход,

	— Эльдар, тэгвэл би чамд цамцан дээр чинь тэр үсгүүдийг хатгаад өгөх үү? гэж сэргэлэн нь аргагүй санал болгов. 

	— Үсгүүд ээ?

	— Үсгүүд. 

	— Цамцан дээр үү?

	— Цамцан дээр

	— Үгүй ээ, тэгээд яаж?

	— Яах вэ, ингээд гэж хэлээд Темботын хамт үсгээ хуулж зураад, Сарыма шууд ажлаа эхэлжээ. 

	Удалгүй Эльдар, орос, кабардин аль ч үг болгоход тун нийцтэй орос үсгэн хээтэй зотон даавуу цамцтай явах болов. 

	Багшид нь ч, шавь нарт нь ч Степан дуртай бүр шохоорхох туслах авч дандаа тэнд байхгүй. Голдуу долоо хоног, тэрнээс ч илүү хугацаагаар хаашаа ч юм байсхийгээд л яваад өгнө. Тэгсээр Пятигорск руу бүр явчихжээ. Харин энэ аулд ирэх болгондоо заавал Астемирынд буудаллах бүлгээ. 

	
Арван нэгдүгээр бүлэг

	 

	НУРГАЛИЙГ ДАХИАД ГАЙ ДАЙРАВ

	Амьдралын жам ёсоор дахиад л Астемирынд ч, тэдний гадуур ч буурь суурьтай явдал аар саархан юмтай, чухал хэрэг явдал гэнэн томоогүй явдалтай холилдон өнгөрөх ажгуу. Удалгүй хүмүүсийн анхаарал шинэ үйл явдал руу шилжлээ. Хөөрхий заяа муут Нургали! Шинэхэн гуанзны лангууны ард голомт үүсгэн арайхийж нэг баярлан санаа алдсан билээ. урьдын бүх хүсэл юугаан гунигт төөрөгдөл хэмээн үзсэн аж. Гуанзны эзэн байхыг аллахаас заяасан мэт санагдана. Чанах мах шилж авах, бас өөрөө хонь өвчиж төхөөрөх, галаа түлж буцлах шөлний таатай үнэрээр амьсгалах бүхний аль нь ч сайхан санагдана. Яг лалын сүсэгтний ёсоор хонио эвдэж төхөөрөх тул, сайхан сэтгэлт лалынхан давчуу гуанзанд нь дуртай очицгоох учир гуанз нь дорхноо хүн утаа хоёроор дүүрчихнэ. 

	Ац модон дээр тавьсан хоёр банз ширээ болж лангууг нь газар суулгажээ. Ширмэн тогоо, төмөр хувин, шавар таваг, модон халбага тэргүүтэй бүдүүн борог эд хогшилтой. 

	Хашир Муса багахан юмаар эхлээд олз омогтой байвал хөлтэйхөн хөдлөхөөр шийджээ. 

	Удаж түдэлгүй шөл ч буцлаад, мах ч болоодохно. Энэ мөчид Нургали онцгой дуртай. Тэр тарган махаа гаргаж хэсэглэн хуваагаад, шөлийг нь тавагт аягалж дараа нь сэтгэл ханасан улсаас мөнгөө авч, төрөл төрлөөр нь ангилан хүүдийнд хийх бүр таатай мөч ирнэ. Заримдаа Тер-Дагестанын засгийн газраас Владикавказад юм уу, Ростовт гаргасан үзэгдээгүй шинэ мөнгөн дэвсгэрт ч тааралдана. Энэ төвөгтэй тооцоо нь хүртэл зүгээр санагдана. Нэгэн зүйлд алдавч нөгөөд нь хожихыг бодно. 

	Хааяа хөөтэй юм болдог нь мэдээж, дандаа сайн байна гэж хаа байх вэ?

	Орж гарах улсын зарим нь чухам яагаад Нургалийн намтрыг мэдчихсэн юм бүү мэд. «Алтаа хаа нэгтээ нуучхаагүй байгаа?» гэсэн мэт юу юугүй хараад байна. Ганц аяга шөл авчхаад л хөдлөх болгоныг нь ажиглаад бүхэл бүтэн цаг суучихна. Бас л чөтгөр шүү! Шал өөр зальтнууд ч тааралдана. Хоол аваад махыг нь идэж, шөлний нь хагасыг уучхаад үлдсэний буцааж халуун шөл нэхнэ. 

	— Аягал, аягал, хувхайрчхав л гэж! Чиний алт нууж байдгийг хэн ч мэднэ! Бас будаанаасаа нэмээрэй гэцгээнэ. 

	Агшаасан шар будаа бас маремса гэгч эрдэнэ шишийн будааг Нургали ер нь модон халбагаараа хутган ширээн дээр гаргадаг байв. 

	— Аллах л чамд алттай будааг чинь өгнө биз... эндээс тонил! хэмээн Нургали уурлана. 

	— Явна даа! 

	— Явж л байхгүй юү! 

	Зальт этгээд яг үүнийг хүлээж байж. Бушуухан юмаа эмхлээд үүд рүү явна. 

	— Хөөе, нөхөөр мөнгөө яасан! 

	— Хүйтэн угаадас өгчхөөд, мөнгө нэхнэ ээ чи! 

	— Төлөөрэй, чи ямар аавындаа хооллосон биш

	— Эй, үнэн итгэлт нар минь энэний лалын сүсэгтэнтэй юу гэж ярихыг дуулав уу? Далайн цаана ичих нүүрээ орхиод ирсэн гэдэг нь үнэн дэг шүү.

	— Тонил, тонил! Бушуухан тонил! 

	Нөгөө этгээд тэртэй тэргүй хэдийн гараад явчихна. 

	Гэвч иймэрхүү эвгүй тохиол анхны аз завшааны нь гэрэл гэгээг бөхөөж чадахгүй харин ч олз омог нь Нургалийн сэтгэлийг илүү эзэмдэн байв... Гэтэл гай газар дороос гахай модон дотроос гэгчээр болов! Нутгийн нь хярамцаг Масхуд гуанзанд олонтоо ирдэг хүний нэг болжээ. Гэр дандаа морь малын наймаа хийж явах бөгөөд, хаа нэг хонжоо гарвал нутгийнхаа хүний гуанзанд орж, улс амьтантай энэ тэрийг хөөрөн суух бүлгээ. Ингэхэд гайхалтай юмгүй нь мэдээж. Харин нэгэн үеэс домч эхнэр Чача гуанзанд нь ирэх болж, тэгэхдээ заавал хярамцагтай нийлж суугаад, зөндөө удаан шивгэнэн ярилцах болсонд л Нургали гайхах болов. Масхуд илт санаа зовоод байгаа бололтой, Чача ямар нэг юм итгүүлэхийг оролдож харагдана. 

	Ямар үлийгээ ярина вэ? Юу болчихоо вэ?

	Чача чавганц сүүлийн жилүүдэд бүр эвэрч хатангирлаад, харин хэн нэгнийг харж хайрлахаараа алчуур дороос цоргих мэт хардаг нь хэвээр, бөвтнөн аман дотроо ярьдаг байснаа тасралтгүй шивгэнэх болжээ. Харахад ямар нэг юм нууцгайлан хэлэх гээд байгаа мэт санагдавч, түүнийг сонсох хүнгүй болжээ. Ганц Масхуд л сонсож буй нь энэ. Юу ч юм амандаа гүвтнээд, улс амьтантай мэнд ус ч үгүй байдаг мөртөө Масхуд руу очоод суунгуут л түүний шивгэнээ нэг л нууц далд байдалтай болно. Тэгээд дахиад л ямар нэг юмаа ухуулж гарахад цаадах нь бас л ичингүйрэн улайж «За Чача чиний бодож байгаа шиг тэнэг эр ч би арай биш шүү» гэсэн царайтай маанагтан инээмсэглэнэ. 

	Тэдний юу ярьж буйг мэдэх юм сан гэхээс Нургалийн дотор загатнана. Тэрээр Мусагийн гуанзанд Чача эхнэр шөрмөслөг Масхудыг аль хэдийнээс нууцгайхан санаархаж явдаг яг нөгөө ганган Мариат руу нь турхиран, хоногийн болзоонд очихыг ятгаад байна гэж огт бодсонгүй... 

	Хүний ой тойнд эс багтах юм аллахын таалалд багтах бүлгээ. Ээ, аллах минь! Хүүтэй болсных гэж хийсэн угаалгын Мусагийн найрыг хэн эс санана вэ! Энэ нь тэдний хоёр дахь хүү буюу гурав дахь хүүхэд нь байсан бөгөөд түүнд хэдийгээр Омар буюу захиран тэргүүлэгч хэмээх нэр айлдсан боловч урьд хоёрынхоо адил нас баржээ... Мариат хүүхэн, эр нөхрийнхөө хүчин байдалд найдахгүй болох шалтгаантай байвч дэндүү бардам зантай нөхөртөө дөрөв дэх хүүхдээ горьдохын хэрэггүйг, хувь тавиланг нь аулын хүүхэн болгон мэдэх гунигт бүсгүй Узизагийн адил халж эс зориглохдоо энэ нууцаа Чача эхнэрт итгэмжлэн дуулгасан ажээ. Чача байдаг арга чаргаа хэрэглэж байж, энэ асуудлыг шийдвэрлэх хамгийн найдвартай, дөт зам руу Мариатыг бараг л оруулж чаджээ. Гагцхүү чийрэг хүчтэй бөгөөд даруу төлөв азтай эрийг олох хэрэгтэй болжээ. Хүн сонгож олох тун бэрх байсан бөгөөд явж явж хярамцаг Масхуд дээр тогтжээ. Үнэмшмээргүй байна уу? Өчүүхэн ч үгүй. Масхудын мангардуу байдал нь чухам хэрэгтэй байлаа. Сайхан хүүхэн тоов хэмээн онгирвол тэнэг амьтанд хэн итгэх бил ээ? Зальт эхнэр ийнхүү тунгааж бодоод зуучлахаар болжээ. Тэгээд санасан хэрэг нь сэтгэлчлэн бүтжээ. Харин «нэгийн заяа нөгөөгийн зовлонг үүдмүй» гэдэг эртний суртал энэ удаа ч үнэн болбой. 

	Масхуд Чача хоёрын нууц шивгэнээд автаад галын хажууд хадааснаас өлгөөтэй байсан нэрт пальто нь унаад галд авалцан түймэр гарсныг Нургали анзаарсангүй. 

	Галын дөл хэдийнээ модон лангуу даван өрвөлзжээ. Гуанзанд байсан улс ум хумгүй зугтав. Тэдний араас хаалгаар бөөн утаа олгойдон зах дээр байсан улс тааран хормогчтой ямаан төрхт Нургалийн хэрхэн гарч ирснийг харжээ. 

	— Түймэр! Түймэр! Масхуд, чи юунд зугтаа вэ? Туслаач! гэж Нургали бархирав. 

	Нургали гэж ёстой мордохын хазгай болсон амьтан шүү! Заяагүй хүн тэмээтэй явсан ч нохойд уруулна... 

	— Олон түмээн, эд юмыг минь битгий шатаалгаач! Тус болооч! гэж заяа муут эр чарлана. 

	Балмагдсан Масхуд ч бас улс амьтныг дуудлаа. Чача толгойгоо сэгсрэн зайдуу зогсоно. 

	Хүмүүс цугларсан ч ус байсангүй. 

	Галын дөл бүр гадагшаа гараад ирэв. Нэг хүн дээвэр дээр гараад шатаж буй шургаагуудыг шидэллээ. Ус ирэх хооронд дээвэр нь нураад бөөн оч үсрэв. Дотроос нь ургашгүй эзэн нь тун саяхан төхөөрөх гэж байсан хонины майлах айсан дуу сонстов. Хонь майлахыг сонсоод Нургали гэнэт санаж гал руу ухасхийн орлоо. 

	— Чи хаачих нь вэ, өөрийн ухаангүй амьтаан?

	Гэтэл Нургали хэдийн утаа руу далдраад, ноос нь давирхай болчихсон хонио барьсаар босгон дээр буцаж гарч ирлээ. Тэгснээ:

	— Пальто... пальто минь шатчихлаа... гэж гаслав. 

	— Элээ, элээ гэж тойрсон улсууд шогширно. 

	Гуанзны эзний өргөн пальтонд алт шидээстэй байгаа гэж одоо хэр итгэсээр яваа алтны эдгэшгүй хорхойтнууд шатаад дуусаж буй шавар байшин руу уулгалан оржээ. Харин энэ нурам дээр ширмэн тогоо түлэгдсэн шавар тавгуудаас өөр юм байсангүй. 

	Нургали үнс онгичингоо эрдэнэ шишийн болсон гурилын үлдэгдэл олов. 

	— Хакурт42 болчихжээ гэж нэгэн хүн зовохгүй тоглоом хийв. 

	Нургали юун тоглохтой мантай. Бүх юмны эцэс ирэх нь тэр... 

	Гагцхүү Муса, Чачад хөтлөгдсөн Масхуд гуравт л энэ өдрийн ажил дууссангүй. 

	Масхуд, Чача хоёр л энэ золгүй явдлыг Мусагийнд анх дуулгажээ. 

	Хотын зах зээлийн газар байдаг Нургалийн гуанз шатчихсан гэдгийг Муса дуулаад

	— Ээ, аллах тэнгэр минь! Та нар юу ярина вэ! Гуанз минь! Гуанз минь гэж дуу алдав. 

	— «Гуанз минь» гэдэг чинь юу гэсэн үг вэ? Тэр Нургалийн гуанз болохоос чинийх биш биз дээ?

	— Ээ, аллах! Яагаад Нургалийнх гэж? Тэр чинь Нургалийнх биш миний л юм. Тэр муу гайны шулам миний ажлыг хийж байсан юм. Мариат миний дээл хаа байна? Хоёр дугуйтыг хөллө гэж хэл, Нальчик явъя... 

	Гуанзны хуурамч эзний түүх ийнхүү илэрсэн авай. Гэвч аллахын хэрэг үүгээр дууссангүй. Мусагийн нэр төрийн эсрэг хуйвалдагсад, энэнээс аятай цагийг хүлээгээд ирэхгүй хэмээн зүйтэй тооцоолжээ. Муса хоёр дугуйт дээрээ ширмэн тогоогоо ачиж хойноос нь Нургали царай даран бэдэрсээр үдэш болсон хойно ирэхэд яргачин Масхуд Мусагийн ойрхны хамаатан болсон хэмээн онгирч болох байсныг ний нуугүй хэлчихье... «Одоо ч Муса Хярамцаг намайг ганган хүүхэнд тоогдохгүй гэж дооглох эрх арай байхгүй бий» гэж Масхуд дотроо бодно. Юу гэх вэ дээ, аргагүй Масхудын зөв. 

	Тийм ээ! Аллах ч хэрхэн зохицуулахаа мэдэх билээ. Гэхдээ Шхальмивоког бүрэн журамлахын тулд аллах бас зөндөө юм хийх хэрэгтнийг бас хэлчихье. 

	 

	 

	 

	ТӨРИЙН АВДАР

	Нэгэн удаа Степан Ильич Пятигорскоос том төмөр хайрцаг ачсан мажар тэргээр зугуухан гэлдэрсээр ирлээ. Хяхнан явах тэрэгний араас бүрэн зэр зэвсэг агссан Гумар гуай мориор дагажээ. 

	Хүүхдүүд шавж гүйлдэнэ. Степан Ильич тэр хачин хайрцаг дээр суугаад, тэдэн рүү нүд ирмэн жуумалзана. Тэрэг хаврынх шигээ элбэг устай байгаа голын эрэг дэх захиргааны байшингийн дэргэд ирж зогсов. 

	Хайрцгаа буулгацгаан Степан Ильич Астемирынд дөнгөж нэг шүргээд, талын цаадтайх Шардановын эдлэн өөд зүглэв. 

	Энэ бүхэн чинь юу гэсэн үг вэ?

	Яг өнөөдөр хурал болохыг зарласан Ерулийн дуу гарсан нь хэрэг явдлын учрыг тайлахад улам хэцүү болов. Хэзээ ч байгаагүй зүйл билээ. Хурал яг зарласан өдрөө хуралдаж байсныг өвгөчүүлийн хэн нь ч үл санах бүлгээ. Түүгээр барахгүй кабардинын хорооны морин цэргээс саяхан ирсэн хүмүүс бүгд хурал дээр бүрэн өмсгөл, зэвсэгтэйгээ очихыг тушаажээ. 

	Ингээд кабардинчууд хэзээ язааныхаа заншлаар, захиргааны байшингийн довжооны урдах зүлгэн дээр яаралгүй цугларцгааж, зөвхөн кабардины хорооны морин цэргүүд, цэргийнхээ өмсгөлтэй ирсэн төдийгүй, бас нэр хүндэд дуртай олон хүн черкескээ өмсөн чинжаалаа зүүж ирсний учир цугларсан олон ер бусын байдалтай харагдана. 

	Эргэн тойронд хамаг юм ногоорч үдшийн гэгээ удтал тасардаггүй болсон цаг. Талын зүгээс хагалсан газрын үнэр ханхална. Шардановын эдлэнгийн зүгт хааяа юм цохих чимээ сонстоно. Тэр нь Астемирын нөхөр орос мастер Степан Ильич үр суулгах машин бэлэн эсэхийг шалгаж буй нь ажээ. 

	Тийм ээ! Ер бусын хэрэг эхэлж байлаа! 

	Кабардинын хорооны орлогч, дэд хурандаа Шарданов Берд төрийн казахуудын атаманы нэрийн өмнөөс хорооны хуучин цэргүүдийг татах мөн Владикавказад суурьшин буй Төрийн засгийн газрын цэргийн хэрэглэлд зориулан агт морь, зэр зэвсэг, бие мөнгө хуримтлуулах зар тараажээ. Нөгөө хурандаа Клишбиев маань бас дахиад Нальчикт ирчихсэн Аральповын хамт аулаар явах болжээ. Тэр энд хүрэлцэн ирэх гэж байсан юм санжээ. 

	Цуглааны учрыг Астемир ийн тайлбарлав. 

	Степан Ильич, одоо ирээд мөнгө хадгалах тэр хайрцгийг байранд нь тавих юм гэж төмөр хайрцгийн учрыг хүмүүст бас хэлж өгөв. Түдэлгүй үнэхээр Степан Ильич ноёны хоёр дугуйтаар хүрээд ирлээ. Тэгээд Астемир Эльдар Бот гурвын хамт нөгөө хачин хайрцгаа захиргааны байшингийн хамгийн эвтэйхэн буланд байрлуулахаар болов. 

	— Оо, ёо-ёо! Энэ мундаг хайрцгаар яах нь юм бол? Муса Рагим хоёрын алинд ч ийм их мөнгө байхгүй хэмээн хүмүүс гайхацгааж Астемир энэ чинь юу болоод байна аа? гэж шалгаана. 

	— Шардановын эдлэнд шинэ хорооны штаб байрлах юм. Тэгэхэд нь энэ мөнгөний авдрыг тийш нь зөөнө гэж нөхөр маань хэлж байна гэж болж буй бүхэнд өөрөө багагүй догдолсон Астемир тайлбарлана. 

	Ямар ч хороонд буутай юм уу хуйгүй ил хутгатай цэрэг манаж байдаг мөнгөтэй хайрцаг заавал байх ёстой гэж халагдсан цэргүүд нотолно. 

	Хаантай байх цагт Нальчикт босгодог шиг цагаан, хөх, улаан даавуугаар оёсон тугууд захиргааны байшинг чимжээ. Гумар хамгийн сайн черкескээ, шар савхин гуталтайгаа өмсөж гоёжээ. Шугпасто буюу талх, давсыг43 бэлэн зэхжээ. Баяр ёслолын байдалтай хувцасласан өвгөчүүд түүний нь мөнгөн тосгуур дээр тавьж, хүндлэн барих учиртай байв. Цэвэрлэгээ хийлгэхээр авчирсан хүүхнүүд бүр ядарцгаажээ. Цонх шалыг нь орос ёсоор арайхийн угааж цэвэрлэж амжив. Ахлагч Гумар ер бусын зочин ирнэ гэж айн сүрдээд бас ихэмсэг байдлаасаа дэлбэрчих гээд байх шиг харагдана. эрэлхэг сүртэй харагдахыг хичээн сахлаа имрэн «Улс ер нь юутай ирээв?» хэмээн зүлгэн дээр цугларагсдыг тойруулан харна. Тэгээд сэтгэл нь ханах шиг болов. Үдшийн бүрий болсон ч улс тэндээ бужигнасан хэвээр. Онцгой үйл явдалд татагдан хөлтэй бүхэн энд иржээ. Тэгтэл Гумар «Кабардинчууд аа! Миний үгийг сонсоцгоо!» гэж хашхираад улсын таамаглаж асныг товч тодорхой нотлон ийн өгүүлэв. Хурандаа Клишбиевийн тушаал ёсоор цуглаан хийх боллоо. Яах гэж байгааг нь өөрөө ирээд хэлнэ. Хурандаа ганцаараа ирэхгүй, хотод болдог парад дээрх шиг ноёд офицеруудтайгаа кабардинын хорооны орлогч дарга, бүхний мэдэх дэд хурандаа, тайж Шарданов Бердийн хамт морилно гээд төгсгөлд нь:

	— Кабардинын хорооны цэргүүд урагшаа! гэж дуудаад тэр үед Эльдартай цуг байшингаас гарч явсан Астемир луу хандан

	— Чам шиг биеэ тоосон үймээний эзэн нүднээс далд холхон явсан чинь дээр байлгүй. Намайг өнөөдөр сайхан зантай байгаад, тэгээд ч эрхэм зочныгоо ирэхэд зориулсан баярыг үймүүлмээргүй байгаад чи аллах тэнгэрт баярлавал зохино... Ноён Клишбиев чамайг санах вий гайгүй. Чи хүн амьтны толгой тархи эргүүлээд байгаа юмаа нэгд нэгэнгүй давтах болно оо. Эртхэн шиг зайл, бас үнэн итгэлт нарт цамцан дээрх үсгээ үзүүлээд яваа наад муу тэнэг Эльдараа аваад яваарай. Иймэрхүү явдал үнэн итгэлтний дотор хэзээ байлаа!.. хэмээн үглэв. 

	Ингэтэл Степан Ильич довжоон дээр гарч ирэв. Хачин хайрцгаа байрлуулж гүйцээд цоожнуудыг нь шалгажээ. Тэр ямар нэгэн гайхамшиг бүтээчхээд, хүмүүсийг өөртэйгөө нийлэхийг урих гэж байгаа юм шиг цугларсан улс, орос мастер луу нүдээ бүлтийлгэнэ. Аль түрүүн энэ хачин хайрцгийн хэлбэр зорилго нь Клишбиев Шарданов тайж хоёрын ирэхээс илүү сонирхол татаж билээ. Одоо тэр хайрцаг тавьсан өрөө рүү хүн болгон орохыг бодовч хэдхэн хүн л тийшээ орох эрхтэй байлаа. 

	Бадыноко44 ч байрнаас нь хөдөлгөж чадахааргүй хүнд том цоож нь хөгжим тоглох нь бүр сонин... гэж орсон хүмүүс ярилцана. «Мусад л баймаар цоож юм даа» хэмээн Нургали бахархан өгүүлэв. 

	— Энэ Гумар уу! Ямар хайрцаг авчраа вэ? гэж цугларсан олон, хайрцаг авахад түүнийг гол үүрэг гүйцэтгэсэн мэт цайлганаар бодоод сайшаан өгүүлцгээжээ. 

	Харин Астемирыг загнаж хөөсөн нь зарим хүний санаанд нийцсэнгүй. 

	— Гумар юунд тэгж ярина вэ? Астемир бол орос мастерын нөхөр, шавь. Хайрцгаа тавихад нь тусалж байна шүү дээ... гэсэн дуу сонсогдлоо. 

	Яг маргаан үүсдэгийн даваан дээр «Ирж явна, ирж явна!» гэсэн багачуудын дуу гарч, үнэхээр ч тоос манаран морьтой улс харагдахад хүмүүсийн анхаарал тийшээ чиглэв. Степан Ильич довжооноос бууж Астемир луу очоод

	— Чи юу ч гэсэн яв. Тэр нь дээр байх. Яв, одоохондоо явж л бай! Өршөөгдсөн хүнийг бурхан өршөөнө гэж оросын зүйр үг бий. Дэмий юм руу зүтгээд яах вэ. Чи бид хоёрт ярих юм их бий гэлээ. 

	 

	 

	 

	ДАХИАД Л НУРГАЛИ

	Дэмий сандарцгаасан байжээ. Хурандаа биш, түүнийг ирж чадахаа байлаа гэдгийг хэлэхээр улаа нь давхин иржээ. Удахгүй Гумар дэд хурандаа тайж, Шардановоос захирамж авах гэнэ. Тэр агт морь худалдаж авах эхний мөнгийг бас түүнээс авах бөгөөд одоохондоо аулынхнаасаа татвар хурааж Шардановыг эдлэндээ очингуут цэргүүдийг түүн рүү явуулах ёстой болов. 

	Сэтгэл гонсойсон улсын урмыг засах гэсэн мэт Саид яаравчлан ийн өгүүлрүүн:

	— Аллах тэнгэр аугаа, сургаал нь мэргэн. Чухал хэрэг шийдэх хэрэгтэй боллоо. Дарга нараас бидний өгөөмөрт найдаж буй горьдлого талаар өнгөрөх учиргүйн адил бидний өгөөмөр сэтгэлийн үр, ямар нэгэн хүйтэн гараар орж болохгүй. Үнэн итгэлт нар минь, энэ төмөр хайрцгийг даргалах нярав гэгч итгэмжилсэн хүнээ та нар сонгох ёстой... Аулын олон итгэлтэй сайн улс энэ албанд Батоког дэвшүүлье гэсэн саналтай байна... 

	Муллагийн ярьж буйг хүмүүс тэр даруйдаа ойлгосонгүй харин учрыг нь олонгуут сэргээд, шуугиад явчихлаа. 

	— Нярав нь сайн хүн байх хэрэгтэй гэдэг ч зүйтэй шүү. Харин Батоког л тавьж болохгүй. 

	— Яагаад болохгүй гэж? Тэр чинь бичиг үсэгтэй гэж зарим нь өмгөөлөв. 

	— Тээрэмчин Адам дээр гэж зарим нь хашхирав. 

	— Тээрэмчнийг болохгүй ээ. Тэр чинь нүд нь хөлхтэй

	— Батоког юунд нь дургүйцээ вэ? Тэр чинь тоо мэднэ шүү дээ. 

	— Тоо ч мэднэ, хэний гараас бариад байхаа ч мэднэ. түүнд нь л дургүйцэж байна. Муса л өөрийнхөө ашгийн тулд түүнийг тавьчих гээд байгаа болохоос... 

	— Түүнд ямар хэрэг байна?

	— Хөгжим сонсохгүй юу

	— Сонсвол сонсож л байг. Адамыг хэн сонгоё гэж байна? Ахлагч өөрөө үсгийн оронд цаасан дээр хуруугаараа дарчихна. Адам харалган ч гэсэн түүний хэлж өгснөөр нь бичээд, тоолоод байна. Аль талаараа ч дундын хүн байх хэрэгтэй. 

	— Давлетыг сонгоё! 

	— Хэлэв ээ бас! Давлет, Гумар Муса та гурвын хэний нь ч бүхлээр нь залгичихна. 

	— Нургалийг сонгоё! 

	Хэн нь ч юм нэг нь, заяа нь харласан тэр мөчид «Нургалийг» гээд хашхирчихсанд чөтгөр шулам яг үүний нь отож байсан мэт шүүрэн авах нь тэр. 

	Цуглаан дээр байгаагүй хүн бол үнэхээр Нургалийг сонгосон гэхэд итгэхгүй сэн. Тэг тэгсээр бүгдээрээ Нургалийн төлөө хашхичаад түүнийг сонгочихжээ. Хоёр талынхан хэн хэндээ бууж өгөхгүй байснаас л ийн болсон хэрэг. Нургали муу ч гэсэн, зүгээр нэг харалган тээрэмчин Адам эсвэл Батоко мэт Гумартай нийлээд бүх ураг төрлөөр чинь худалдчихсан байхад хамгийн сүүлд мэдэх хүн биш шүү дээ... Давлетын хувьд гэвэл оршуулгад нь өөрөө очих байтугай хүн явуулахад ч хайран хүн хэмээсэн бүлгээ. Нургали яах вэ, хүнээс дордох юм юу байна! Нэг талын шийдсэнээр болохгүй гэхэд нөгөө талынхнаар нь бас орохгүй л хүн... 

	Ийнхүү Нургали дээшээ өргөмжлөгддөг ажээ. Яах учраа ч олохоо больсон Гумар ичиж зовсон Нургалийг хайрцаг руу очуулахаас өөр аргагүй болов. Степан Ильич аялгуут цоожны нууцыг түүнд тайлбарлаж гарав. Авдрыг эзэмшиж эдлэхэд хэрэгтэй бүхнийг сургах бололцоо олгохын тул Гумар дайрах олон улсыг бүдүүн бөгсөөрөө хааж байв. Гялалзсан гөлгөр гадартай энэ хачин эдийг бахархахгүйгээр өнгөрөхийн эрхгүй. Степан Ильич бүгдийн нүдэн дээрх хоёр түлхүүрээр дараалан эргүүлтэл Гумарын үзэгдээгүй «Төрийн авдар» хэмээн нэрлэсэн авдар маань аялгуулан дуугарч зөөлхөн онгойлоо. Улсын сэтгэл ихэд хөдөлжээ. 

	Буу зэвсэгт дуртай түүнийг хэрэглэж чаддаг явган хийгээд морин цэргийнхэн сонин сайхан эгшигт хөдөлгүүртэй энэ лут төмөр эдийг их л шохоорхоцгооно. Нэг нөхөр бүүр энэ хайрцгийн дотор оросын гармони хөгжим байгаа байх, ерөөсөө авдар маань хөгжмийн хайрцаг байлгүй гэдэг таамаглал хүртэл хийжээ. 

	— Гармони биш эцгийн чинь сүнс л байгаа байлгүй гэж Муса ихэмсэг өгүүлэв. 

	Зарим нь энэ хайрцаг эд мөнгө агуулахад зориулсан байна. Иймд юм хадгалах туршлагатай Нургалийг нярваар тавьдаг нь зүйтэй хэмээн учиртай зөржээ. 

	— Өөрийнхөө хөрөнгийг хийчихвэл яана?

	— Хийвэл хийж л байг. Улам л сүрхий харж хандах болно биз. Ийм хайрцгийг винтовтой юм уу, ил хутгатай хүн манаж байдаг гэж цэргүүд ярьсан шүү дээ... 

	— Энэ ч хүн аваад явчих эд биш ээ. 

	— Хайрцаг уу?

	— Би ганцаараа аваад явчихна! гэж нэгэн үеэс хэн бүхэнд ойлгогдохгүй шалтгаанаар биеэ тоох болсон хярамцаг Масхуд дуу алдав. 

	— Дуулав уу? Масхуд өргөх гэнэ! гэж Бот тоомсоргүй инээмсэглэв. 

	— Яах вэ яах вэ үзээд алдаг гэж Степан Ильич үнэн сэтгэлээсээ өгүүллээ. 

	Степан Ильичийн нүд овжин гялалзаж шаргал сахлаа жилэмдэх аядан үз үз! гэж Масхуд руу дохив. 

	Яргачин Масхуд, бух эвэрдэн авах мэт дадмаг хөдөлгөөнөөр «төрийн авдраас» барьж аваад нүүр улайлган байж хэдэнтээ хүчилсэн авч хумсын чинээ ч хөдөлгөж чадсангүй улсын доог болон ухрав. 

	— Чи, эцэгтэйгээ өргөөд ч даахгүй. Чам шиг юм эхнэртэйгээ байсан нь дээр гэж Муса хорыг нь хусав. 

	Масхуд амьсгаадан, Муса руу ширүүн харсан боловч энэ удаа дуугүй өнгөрөв. Бусад нь «авдрын» зузаан гөлгөр хананд гар хүрч үзэхээр хошуурцгаав. 

	— Ээ, бурхан! Хоёр сайн шар ч хөдөлгөхгүй юм байна! 

	— Түлхүүрийг нь хаячихвал хөдөлгөж ч болохгүй нээж ч болохгүй эд байна. Ямар мундаг түлхүүртэй юм бэ, харав уу? хэмээн Бот дархан мэдэмхийрэв. 

	Энэ хачин хайрцгийн нарийн адармаатай түлхүүрийг хүн болгон барьж үзэхийг бодно. 

	— За, Нургали хянуур соргог бай. Түлхүүр хаячихвал мөнгө ч «баяртай» болох нь байна шүү дээ... «Төрийн авдар» тоглоом биш шүү. 

	— Нургали, өөрөө ч албаны түшмэл шиг болчихлоо. Ингэж хэлсэн нь Нургалид гоц сайхан санагдав. Степан Ильичийн дэмжлэггүй хэдийнээ хааж нээж сурчхаад чангаар эгшиглэн дуугарахыг нь шохоорхон удтал суужээ. 

	— Авдар онгойлгохыг мэдэхийн тулд л ийм дуу хийсэн байх. Нохойны оронд хулгайч нараас хамгаалах гэж хэмээн Эльдар таамаглав. 

	Эльдарын санаа Мусад аятайхан санагдав. 

	— Үгүй ер! Эльдар заримдаа үнэн юм хэлнэ шүү. Одоо ч абрекууд тоо томшгүй болж дээ. Гумар ийм авдар авсан нь сайн байна гэв. 

	Гэтэл, энэ хайрцгийг зүйтэй гэх авч хөгжим илүүдэж хэмээн маргах хүн бас гарна. Манааны нохойтой байсан нь хямд гэнэ. 

	Яая гэх вэ, алийг нь аяглах вэ дээ! 

	Эцэст нь Нургали хайрцгаа нэгэнтээ чадмаг онгойлгож хаагаад, түлхүүрийг нь нусны алчуур хийдэг нэг муу даавуунд боож, зах дээрээс хүүхдэдээ авсан мөсөн чихэр боох мэт хоёр үзүүрийг нь чангалан зангидав. 

	Кабардинчууд юу ярилцаж буйг Степан Ильич мэдээд нярав урьдчилан болгоомжлохыг таашаан:

	— Зүйтэй зүйтэй хадгал! Сайн хадгал! Түлхүүргүй бол чи одоо юу болох бил ээ? гэв. 

	Оройжингоо бодлогошрон зогссон мулла Саид сая ам нээж,

	— Чи наадхыгаа сахиус шиг хүзүүндээ зүүвэл дээр гэв. 

	— Зүйтэй. Аллах ивээг. Шарданова гүнж шиг л оосорлоод хүзүүндээ зүүчих. Нааш ир, би өөрөө зүүгээд өгье гээд Гумар гараараа нусаа арчин, шинэхэн нярав руу ямааны суран оосор барин дөхөв. 

	Нургали, Гумарын гарыг зах руугаа оруулахаас, дүүжлүүрийн гогцоо хүзүүндээ дуртай углах билээ. Хүслэнт мөнгөө хийсэн жижигхэн уутыг түлхүүр хийх гэж хайрлаж хадгалж яваа гэж үү? Огт үгүй ээ! 

	— Хүзүүндээ түлхүүр зүүж чадахгүй ээ! хэмээн эрс дургүйцэж, — Шарданова гүнж шиг тэгэхгүй, харин Стамбулын үнэн итгэлт нар шиг бүсэндээ зүүе. Яг ингэдэг юм. Би өөрөө үзсэн гээд Инусээс өвлөж хоцорсон бүсэндээ оосрыг чанга гэгч нь зангидав. 

	Хэн ч дургүйлхсэнгүй. 

	— Дураараа бол! гэж Степан Ильич дахин гараа сэгсэрснээ. 

	Бүр харанхуй болжээ. Элдэв юм бодсон үзсэн гацааныхан, сангийн мөнгө хэзээ ирэх ахлагч Гумар баядаас ямар татвар авах, ядуучуудаас бол яах, агтын сэлбэгийг хэзээ эхлүүлэх энэ тэрийг хэлэлцэн гэр гэртээ тарахад хайрцаг маань буландаа бүдэгхэн гялайсаар үлдэв. 

	Степан Ильич нөхрийндөө хоночхоод өглөөгүүр Пятигорск руу буцав. Түүний нөгөөдөр нь ажил эхэллээ. Нургали түлхүүрээ зүүсээр, гартаа цаас барьж айлуудаар орох боллоо. Тэр нэр дуудан татварын хэмжээг хэлж тийм хүн нөмрөг, тийм хүн эмээл, тийм хүн бие мөнгөөр өгөв хэмээн бичиж авна. Энэ ажил яггүй, хүн болгон аль олиггүй юмаа шургуулчихыг бодно. Гэвч энэ ажил Нургалийн санаанд гуанзнаас нь илүү таарчээ. Тэр бээр чинжаалгүй нярав ямар нярав байх вэ? гэж бодон, бүүр чинжаал авахаар шийджээ. Гэтэл энэ үе сайн чинжаал үнээнээс үнэтэй болсон тул албанаас чинжаал, тэр ч байтугай махир хутга ч тавьж өгч магад гэж горьдон хүлээнэ. 

	Нургали данс хөтлөгч, шаардагчийн үүрэгтэй, барагтай бол маллаж чадамгүй хахир Гумар татварын хэмжээг тогтооно. 

	— Хамраар чинь газар хагалуулна даа! гэх Гумарын баргил дуу татвар удаагаад байгаа айлуудын хашаанд энд тэнд сонсогдоно. Тэгтэл ч удалгүй маргааш нөгөөдөр нь татвар дутуу өгсөн этгээд захиргаа руу сажилж яваа нь харагдана. Ийнхүү хөрөнгө зөөр улам арвижин бүлгээ. 

	Нургали сав л хийвэл өрөөнд дуу хадаан «Төрийн авдраа» нээж хаана. Энэ аялгуу нь кабардинчуудыг баясгасан хэвээр байснаар үл барам, татвараа авдарт даатгасан ядуучуудад нэгэн ёсны сэтгэл зогоох зүйл болов. 

	Гумар бараг л өдөр болгон Шардановын эдлэн рүү очно. Хурандаа Клишбиев, Шарданов Берд ноён хоёр өнөө маргаашгүй ирнэ гэж дуулдах бөгөөд одоохондоо тэнд нь Шардановын туслах идэрхэн ротмистр45, хошууны даргын хүлээлгийн өрөөнд байхын кабардинчуудад танил болсон нөгөө Нальчикийн цэргийн бичээч хоёр байрлажээ. 

	Тэр хоёр бас мөчөөгөө өгөхгүй Гумарынд ирж ахлагч шинэхэн нярав хоёрыг хянаж ажна. Тэгсээр агт сэлбэх цаг нэгэнт болж үүний учир Еруль өвгөн хэдрэг болсон буурлаараа Шхальмивоко төдийгүй хавь зэргэлдээ аулуудыг эргэжээ.

	 

	 

	 

	АГТАА СЭЛБЭСЭН НЬ

	Товлосон өдөр ирэхэд захиргааны урдах зүлэг хавиар өглөө эртнээс хөдөлгөөнтэй болов. Хөтөлгөө морьтой хүмүүс энд байсхийгээд л ирнэ. Олон моринд ачаа тэгнэжээ. Илжгэнд хөллөсөн хоёр дугуйтаар эмээл морин тэрэгний тоног авчирна. Тэргэн дугуй хяхтнаж, мал туусан улс хай чүү болж эд юмныхаа үнийг дэврээх морьтнуудын онгироо хөхиүн дуу сонстох авай. Тоосон хөшиг татна. Хүүхнүүд алчуураараа, хүүхдүүд цамцаараа хавийн сүлжмэл хашаануудын тоосыг арчина. 

	Довжооны урд зүлгэн дээр бас л ширээ гаргаж, энэ удаа ард нь ефрейтор цолтой цэргийн бичээч баахан цаастай хаанаас олсон юм юу ч атугай чинжаал, бас кабардин папахтай болсон Нургали хоёр байрлажээ. Нургалийн өмнө мөнгөн дэвсгэрт баглаа баглаагаар эвтэйхэн хураалттай байна. Тэнд хуучин цагийн «хааны» «керенки» болон Төрийн засгийн газрын гаргасан бас «ростовын» ч гэнэ үү мөнгө бүгд байна... Энэ мөнгөнүүдийн үнэнхүү ханшийг хэн ч эс мэдэх бөгөөд тооцоог рублиэр хийж, тогтоосон мөнгийг бүх төрлөөс төлөхийг ноён ротмистр Нургалид даалгасан ажээ. Нургали өндөр үүргээ ухааран сэтгэл хөдөлсөндөө болж аль хэдийн усан хулгана болтлоо хөлрөн царай улайлгаад, өгөршсөн оготор дээлийнхээ нударгаар хамраа байн байн арчсаар, ажил хэргээ аюулын шийдэмгий явуулж байв. 

	Ноён ротмистр, гоёлын черкескээ өмсөж, үнэт чинжаалаа бүсэндээ зүүсэн Гумар хоёр морь барааг үзэн үнэлж, наймаачинтай үнэ тохирвоос «Гүүг нь авъя! Зуун рубль олго!» гэх буюу эсвэл «Хоёр нөмрөгийг ав! Жаран рубль олго!» гэхчлэн хашхирч, ширээ рүү тэднийг явуулна. 

	Зарж байгаа, авч байгаа хоёрын хэн хэн нь мэдээжээр бие биеийгээ залилан шулахыг бодно. Ингэхгүй яаж болох вэ? Ялангуяа Гумар гоц ширүүлнэ. 

	Ротмистр дуу багатай хаа нэг «Ав» эсвэл шал эсрэг «орхи таарахгүй... Дөчийг ч өгөхгүй...» гэхчлэн шийдвэрлэх үгээ хэлчхээд баргар царайлна. 

	Сайхан морио үзүүлж гайхуулж онгирохоор ирсэн улс ч байлаа. Ахлагч, тэртэй тэргүй өгөхгүйг нь сайн мэдээд худлаа нэг их өндөр үнэ хэлнэ. Хүмүүсийн нүдэн дээр гайхуулан, юм мэдэх улсын чимээгүй таашаалд бахаа хангасан нэг нь, нэр төрд дуртай дараагийнхдаа байраа тавьж өгнө. Үнэхээр ч зарим нэг морьтой нүд булаам бөгөөд ротмистрын харцанд хүртэл бахархлын оч гялалзах авай. Гэтэл зарим овтой нь аргагүй галбир сайтай ч гэсэн ёстой өглөө хазаар орой ташуур гэгч болох морио зарах гэж махарна. Тулалдаанд тийм морьтой яаж орох билээ. Морьт цэргийн морь биш ээ! Ротмистр адууны зах зух мэддэгээ энд дорхноо харуулсан ажээ. 

	Иймэрхүү байхад Гумар, овоо мөнгө амласан хүнтэй учир зүйг олж аргалахыг бодовч яаж ч чадахгүй. Жишээ нь Муса муу саарал морио Гумартай хуйвалдаад зарчих гэсэн бүтсэнгүй. 

	— Наад муураа аваад буц гэж ротмистр бувтнажээ. 

	Харин Конже аулын нэгэн идэр эрийн, цугларсан олны өмнө гайхуулж агсан бөгтөр хамартай өндөр хар хээр азаргыг хараад офицер удаан бахархан шогширч билээ. Эл азаргыг олон хүн шагшин бахархав. Хэрэг нь бүтээгүйдээ урам нь хугарсан Муса л

	— Энэ хөгшин азарга долоо найм хүрээгүй бол аллах надад хилэгнэг! Адууны хоншоор уу энэ чинь? Нургали эсвэл хярамцаг Масхуд шиг монхор хамартай... гэж үглэтэл Масхуд дор нь:

	— Эцэг чинь ийм морьгүйдээ насалж чадсангүй, чи бас л энэ шалтгаанаар эхнэрийнхээ сүүдрийг ч гүйцэхгүй бий хэмээв. 

	— Чи муу хөгшин морь! Муу хярамцаг! Эхнэр морь хоёрын талаар чи муу юугаа мэднэ вэ? Чи ганган хонгор луугаа юугаар очдог вэ?

	Мариат нь саяхан дахиад хөл хүнд болсноо хэлсэн болохоор Муса хярамцаг руу омгорхон дайрах үндэстэй байсан бол Масхуд ч хариуд нь инээгээд өнгөрөх үндэстэй байсан бүлгээ. 

	Энэ зуур наймаа үргэлжилсээр. Морь эмээл, нөмрөгийг нь авахаар болсон хүн ширээ рүү очиход бичээч, азарга эсвэл гүүний шүд, зүс, нэр, авсан нөмрөгийн тоо, төлсөн мөнгийг тэмдэглэн Нургали тэр дор нь мөнгийг нь тоолж өгнө. Хиртэй нарийн хуруугаа шүлсдэн мөнгийг нь хэрхэн тоолохыг юмаа зарсан хүн сэтгэл зовнин харна. Яг дэргэд нь мулла Саид зогсож байвч, Төрийн атаман Караулов юм уу ростовын хотын захиргааны олон янзын эрээн цааснуудыг тодорхой мэдэх хүнгүй тул хэнийг ч амархан маллачхаж болно. Юу ч болсон наймаач маань ямар ч заль мэхийг залхаан цээрлүүлдэг аллах тэнгэрийг гэрч татан нярав руу сүрдүүлэн хашхирч байгаад мөнгөө авч, хиртэй даавуунд нандигнан чанга боож зангидаад өвөртөлнө. Тэр хавиар алмайран хөлхөгсөд наймаа ямар ч болсон хамаагүй «Олзтой наймаа» хийсэнд нь хөхөн хөөрч баяр хүргэцгээнэ. 

	Морьдын энэ зах руу хүн ирж явна гэлцэв. Хэн гэж санана. Нөгөө Жираслан ирлээ! гэсэн мэдээ гэнэт тархлаа. 

	Нээрэн мань эр байлаа! Тэр мэдэгдэхүйц царай даржээ. Осетинын ноёнтой харгалдсан тэр нэгэн явдал, Клишбиевт шийтгүүлснээс хойш баян айлын урилгыг тоохоо больж, түүнийг урих нь ч бүр багасжээ. Найрын ловон болохдоо хэнээс ч илүү гэгдэх алдар нэр нь буурсан төдийгүй өөрөө ч мартагнажээ. Нүд халтирам муухай сорви уруул дээр нь тогтож, сахал нь хүртэл хуучин шигээ өтгөн сахлаг ургахаа больж, зөвхөн цогтой гунигт харц нь л хурц ширүүн болжээ. Унаж яваа сайн үүлдрийн морь нь олны анхаарлыг татах авч, хуучин цагийн ганган Шагди биш ажээ. 

	Жираслан мориныхоо амыг татаж тэнд байгаа хүн малыг ажиглан зүлэгт талбайг зугуухан тойров. 

	Кабардинын хороонд морин цэрэгт байсан, улсаас тусгайлан гаргасан дүрэмт хувцас бүхий бүрэн зэвсэгт хүмүүс худалдан авсан морьдыг харна. Хавийн аулын ойворгон жигитүүд омгорхон сайрхах морьдыг Жираслан илүү анхааралтай ажиглан, мөн тэнд морь улсыг шохоорхон буй Эльдар хүүтэй харц мөргөлдвөөс үнэхээр сайн нөхөртэйгөө учирсан мэт нөхөрсгөөр хөгжүүн толгой дохин,

	— Салям алейкум жегуако46!  Сайхан морьд оо? Чи бид хоёрт нэг нэг баймаар! Тийм ээ? гэв. 

	Алдарт жигит ийнхүү анхааран хандсанд Эльдар баясан ичингүйрэв. 

	Өнөөдрийн морьдын наймаа шингэрч буй авч хөл шуугиан их хэвээр. Жирасланы ирснийг хүртэл хүн болгон анзаарсангүй. 

	Харин ротмистр Жирасланы морь дүүхэлзэн зогсох зүг рүү саравч доогуураа байн байн ажиглахыг харвал, тэр бээр Жираслан гэж хэн болох юу хийж мэдэхийг мэддэг бололтой... 

	Жираслан, Эльдарын дэргэд ирж морио татан:

	— Дахиад л орос руу цэрэгт явах гэж байна даа. Чи надтай яв л даа. Бид хоёр санаа нийлмээр байна гээд инээмсэглэв. Эльдар хэдий Жирасланы ийнхүү тоосонд дахин сэтгэл ханасан авч

	— Үгүй ээ, Жираслан, чи ноён, би зарц болохоор бидний зам нийлэхгүй. Тэгээд ч надад морь байх биш гэж хариулжээ. 

	— Одоо ч харц бусдын дөрөө түшихгүй болжээ. За, сайн суугаарай... Явж явж чи бид хоёр нэгэн замд уулзах вий. Зүрх сэтгэл минь тийн өгүүлж байна... 

	Сайхан морьдыг шохоорхохоор Жирасланы ирсэн нь ерөөс хачирхалтай биш байв. Харин морьдын зах таран, талбай бараг эл хуль болоод мулла, мөргөлчнөө оройн мөргөлд дуудан, малын хөлийн тоос шингэх нарны гэрэлд улааран буй энэ орой Астемирын сайн нөхөр Степан Ильич Коломейцев хашааны дэргэд гэнэт гараад ирсэн нь л сонин байлаа. 

	Степан Ильич яагаад тэр холоос энэ орой болсон хойно ирэв? Үүний учир тэр оройдоо тайлагдав. 

	 

	 

	 

	БИД ГУРАВ АХ ДҮҮС

	Степан Ильич Лю Тембот хоёрт бэлэг авчрахаа ер мартахгүй. Зөвхөн үүний учир хоёр хүү түүнд хайртай болсон билээ. Степаны ирэх болгонд тэд баяр болцгооно. 

	Степан Ильич их сайхан зантай бас чадахгүй юм гэж үгүй. Мөнгөний төмөр авдар байрлуулах, хамгийн хүнд цоожийг цоожилж нээх, винтовын замаг засахаас аваад Бот дархны газар очиж хадуур хадаас хийх ер бүгдийг чадна. Номоос Астемирын ойлгохгүй байгаа юмыг учирлан тайлбарлаж чадна. Папахаа өмссөн кабардин хүн морь, гахай гээд л зурж чадахгүй юм гэж үгүй. 

	Энэ удаа ч гэсэн Лю Тембот хоёр аавынхаа нөхрийг баяр хөөр, дуу шуутай угтлаа. Степан Ильич тун санамсаргүй, яагаад ч юм хашааны араас хүрээд иржээ. Тэрээр сүрхий бодлогоширсон нь илт бөгөөд ирүүт л Астемиртэй ямар нэгэн чухал юм ярьж эхэллээ. Тембот уг нь Степан Ильичээр морь унасан Жираслан юм уу гоёлынхоо цагаан черкесктэй байгаа ахлагч Гумарыг зуруулъя гэж хэчнээн горьдсон гээч! Хөл хөдөлгөөнт өдрийн явдал хүүхдийн толгойд эргэлдсээр байжээ. Эльдар хүртэл үсэг хатгасан шинэхэн цамцаа үзүүлж гайхуулах гэж хэчнээн оролдоод амжсангүй

	Бүүр сүүлд нь аргаа бараад, тэсэлгүй үсэг хатгасан ханцуйгаа үзүүлэн, цээжээ түрж

	— Степан, энэ цамцыг хараач гэв. 

	— Сайн байна. Гоё болж!.. За, Эльдар азнаж бай, өнөөдөр өөр яриа байна гэснээ Тээр! Дуулж байна уу? хэмээн ганц нэг оройтсон морьтны төвөргөөн гарахыг байн байн анхааруулан энэ төвөргөөнийг зогсоох хэрэгтэй. Энэ бол их муу төвөргөөн. Хувьсгалын морины туурай л дуулдаж байг!.. гэж эрсхэн хэлэв. 

	Энэ үдэш Коломейцев кабардин нөхдөдөө өөрийнхөө тухай ний нуугүй ярилаа. Тэр ийн өгүүлрүүн:

	— Нартынханд хүчирхэг Сосруко47 гэгч байсан. Владимир Ильич Ленин бол хүчээрээ түүн лүгээ адил хүн. Та нарыг сайн ойлгог гэж би харьцуулж байна шүү. Ленин бол үгээгүй ядуусын хань нөхөр. Тэр шударга бус ёс, тэгш бус байдал дарлагдсан ядуус байхгүй байгаасай гэж хүсдэг юм. Харц нарт энэ хүн газар өгч, эцэг, эр нөхрийг чинь энэ хүн цэргээс буцааж байгаа юм. Хамгийн шударга ухаантай хүн. Ленин гэж ийм л хүн дээ! Жирийн ардад сайн сайхныг хүссэн бүхэн түүнд итгэж, түүний хэргийн төлөө зүтгэж байна... Энд Кабардад, Балкард, Хойд Осетид, Дагестанд, газар сайгүй Лениний хэргийн төлөө зүтгэж, түүний заалтыг даган яваа большевик гэдэг улсууд бий. 

	— Тэд чинь залуу улс уу, настайчууд уу? гэж Эльдар асуув. 

	— Большевикууд залуусын дунд ч бий, настны дунд ч бий. 

	— Цөмөөрөө л нэгэн хэрэг зоригтой юу? гэж Эльдар гайхаж асуув. 

	— Тийм ээ, большевикуудад ганцхан хэрэг зориг бий. Бид одоо кабардинын хороог дахин эмхлүүлэхэд нь цагаан казахуудад саад хийх ёстой. Энэ маш чухал хэрэг. Энэ л үнэхээр чухал байна хань нөхөд минь. 

	Астемир Эльдар хоёр нөхөртөө туслах болов уу? Степан Ильич анхныхаа кабардин нөхөр Мурат Пашевыг санаж буйн дайтай Эльдар эцгийгээ санаж буй болов уу? «Миний цус, хүүгийн минь цус кабардин хүмүүсийн зүрх сэтгэлд өшөө хариуны гал астал бүү хөрөг» хэмээн үхэхийнхээ өмнө эцгийнхээ хэлсэн үгийг Эльдар хэр сайн тогтоов?

	— Би үүний чухлыг олон хүнээс дуулж байна. Эльдар Кабардинчуудын зүрхийг өөрийнхөө цусаар асаана. Ард түмнийг гомдоосон бүгдийг Терек гол руу хаяхаас нааш би номхрохгүй» хэмээн миний залуу нөхөр Инал, яг аавын чинь үгийг давтаж байна. Инал шиг улс хэдэн зуугаараа байна! Удахгүй тэдний тухай сонсоцгоож нэрий нь мэдэцгээх болно! Та нарын нэрийг ард түмэн чинь бас мэдэж аваасай гэж би бодсон юм гээд Степан Ильич үгээ дуусгав. 

	Степан Ильич арагшаа налан сууж, Астемир, Эльдар хоёроос хариу хүлээн нүүр лүү нь шийдэмгий харна. Эльдар бүгдийг тэр даруйд ойлгосонгүйд Астемир нөхрийнхөө үгийг кабардинаар дахин хэлж өгвөөс нэгмөсөн учрыг олж:

	— Астемир аа, зүрх минь өс хонзонгоор булгилж буйг би сонсож байна. Би ч гэсэн, Шарданов Бердийг шуудай чулуутай Терекийн ус руу хаяхаас нааш санаа амрахгүй гэдгээ хэдийнээс мэдээд байгаа юм. Эцгийг минь Сибирь гэгч нутаг руу тэд цөлснийг би ямагт санаж явдаг. Истепанд саяныхыг орчуулаад өг. Юу хийх хэрэгтэйг Истепан надад хэлэг, хэрэгтэй бүгдийг нь би хийнэ... 

	— Чи наадхыгаа Степанд өөрөө оросоор хэл. Чи хэлж чадна, зүрх сэтгэл чинь хэлээд өгнө. Чамаас өөрөөс чинь энэ бүхнийг дуулахад Степанд сайхан байна шүү дээ... Степан, Эльдарын юу хэлэх гэж буйг сонс. Энэний үг бол, миний үг шүү. Тэгж л мэдээрэй. Степан, чи алдсангүй ээ. Энэ айлаас чи зөвхөн сайн нөхөд төдийгүй, үнэнч шадар туслагч нараа оллоо. За, Эльдар ярь ярь! 

	Кабардинын бүх ард түмний хувь заяанд хэчнээн чухаг энэ мөчид Астемир, Эльдар, Степан Ильич гурвын холбоо ийнхүү байгуулагдсан билээ. Нальчикт ч, хөл хөдөлгөөнт нийслэл Владикавказад ч, эндхийн бөглүү Шхальмивокод ч, газар сайгүй бүх Кабард, бүх Кавказ даяар ардын хувьсгал эхэлж авай... 

	Энэ орой эргүүл Астемирынд, хувьсгалын эсэргүү бүлгийнхнийг зэвсэглэхэд саад хийх тухай хэлэлцэн, эл хэрэгт өнөөх улигт Нургалиар нэгэн үүрэг гүйцэтгүүлэхээр тогтсон ажээ. Харин энэ явдлаар, нэр төр хөөцөлдөгч, заяа муут, шунахай, хулчгар, инээдтэй Нургалийн намтар төгсөх бүлгээ. 

	Хэдий орой болсон авч, хэрхэн ажиллах төлөвлөгөөгөө боловсруулж гүйцмэгц, Эльдар Астемирын хөршийнх рүү гарав. 

	Хэрэг явдал санаандгүй эргэсэнд Астемир нэлээд зовнисон болохыг хэлэх юун. Харин Эльдар, Степан Ильич ярьж, Астемир ултай тайлбарлаж өгсөн тэр зүйлийг, бүх насаараа энэ тухай бодож явсан мэт, хачин амархан хүлээн авчээ. 

	Гол зорилго хувьсгалын эсэргүүчүүдийг зэвсэглэхэд зориулсан мөнгийг албадан хураахад оршиж байлаа. Степан Ильич Астемир энэ тухай өөр үгээр ойлгуулжээ. Гэвч ямар үгээр хэлэх нь хамаагүй утга нэг. «Төрийн авдарт» үлдсэн мөнгө, бас маргаашийн агт сэлбэгийн дараагаар авдарт орох мөнгийг л өөрийн болгох хэрэгтэй байлаа. 

	Энэ мөнгийг зөв ашигтайгаар хэрэглэх гэсэн Степан Ильичийн санааг зүйтэй хэмээн Астемир ойлговч, энэ хэрэг нь нэг л санаанд багтамгүй, ярвигтай аймаар санагдана. Тэгээд, хамгийн гол нь үүнийг хэрхэн гүйцэтгэх бил ээ? Тулгарсан хэрэг гарцаагүй болсныг Астемир өөрөө ойлгог гэсэн шиг Степан Ильич чимээгүй сууна. Чимээгүй байдал сунжирлаа. Яг энэ гацчихсан мөчид Эльдар сэдсэн төлөвлөгөөгөө дэвшүүлж өөрөө түүнийг гүйцэтгэнэ хэмээв. Тэр төлөвлөгөөгөө биелүүлнэ гэдэгт огтхон ч эргэлзэхгүй байлаа. Нургалийн хомхой шунахай аль хэзээнээс хагартал баяжих гэсэн чин хүслийг хэн эс мэдэх бил ээ? Одоо гарт нь өчнөөн мөнгө орчхоод байхад аймхай хулчгартай л баригдаад байгаа юм. Энэ аймхай байдлыг нь дараадахвал Нургали хомхой сэтгэлээ барьж чадахгүй. Эльдар ийнхүү тунгаан бодоод төлөвлөгөө сэдсэн ажээ. Тэр Нургалитай хуйвалдан, түүн рүү халдаж дээрэмдсэн байдал үзүүлэхээр сэджээ. Эльдар хэлсэн нь:

	«Түлхүүрийг нь авчих хэрэгтэй». Нургали хувиа аваад бусдыг нь Эльдарт өгнө. Түүний нь Степан Ильичид өгчихнө. Товч бөгөөд тодорхой. 

	Эльдарын харц аргагүй шийдэмгий байсан нь түүнийг үгээ дуусмагц Степан Ильич огт тээнэгэлзэлгүй саналыг нь зөвшөөрөхөд хүрлээ. Үүдэн сэдсэн хэрэг тоглоом бус нь мэдээж: Астемир энэ алхмын учир холбогдлыг сайтар ойлгон, юу ч хэлэлгүй өргөн гараараа ширээ тогшин хэсэг суув. Тэгснээ ямар нэгэн зүйлд эргэлзэж буй бололтой, Эльдартай юун тухай ч юм хэлэлцэв. Эльдар тун итгэлтэй эсэргүүцэн, тэгсээр эргэлзээд буй багшийгаа итгүүлж санааг нь амрааж чадав бололтой. Тэгтэл ч Астемир толгойгоо өргөн Степан Ильич рүү гараа сунган:

	— Эльдар, бидний хамгийн залуу нь ч гэсэн зарим юмыг надаас л зөв ойлгож байна... Аль вэ Степан гар барья. Эльдар чи бид гурав ах дүү улс, үнэн... шударга ёс... үнэнч зан гурав... бол бидний эгч. Астемирынд юу ч болж байсан хүндэтгэл ахан дүүсэг ёсны гэр байх ёстой гэдгийг Думасара минь чи ч бас санаж яв хэмээн өгүүлэв. 

	Степаны ирсэн тухай хэнд ч эс хэлэхийг Астемир хоёр хүүдээ захив. Ядарсан багачууд дорхноо нойрондоо дийлджээ. Бүсгүйчүүд ч нойронд автлаа. Хөл шуугиантай өдрийн дараагаар бүх аул нойрсжээ. 

	Эльдар Нургали хоёрын анхны яриа юунд хүргэхийг Степан Ильич мэдэх гэж түүний ирэхийг хүлээн, харанхуй өрөөнд Астемиртай хүүрнэн сууна. Гадаа, хэдийнээ хавар цагийн сэрүүн сартай шөнө болжээ. 

	Тэгтэл ч нэг хүн сүлжмэл хашаа даван үүд рүү хүрээд ирэх нь сонстов... Эльдар! 

	— Истепан! Миний хувьд, яг чиний дурсан явдаг лугаа адил ариун гэгээн эцгийнхээ амьдралын эцсийн мөчийг барин Гумар, Шардановтангууд «Төрийн авдарт» юу л хийнэ бидний гарт орно гэдгийг батлан тангараглая. Ард түмний мөнгөөр авсан агтын нуруун дээр Шардановын отряд агсрах нь өнгөрсөн. Би Нургалийн дээр сүүдэр шиг нь салахгүй зогсоод, нэг мөсөн шийдтэл нь яг өөрийнх нь хоолойгоор ганцхан зүйлийг л давтан шивнээд байна... Цаадах чинь бүр одоогоос л яадгаа алдаад эхэллээ. 

	— Яг болно гэж итгэж байна уу?

	— Яг болно. Истепан. Итгэж байна. Чи ч битгий эргэлз. 

	Астемир, бүр өөр болчихсон Эльдарыг бас л жаахан гайхан харна. Эл нэлээн ширүүвтэр дүртэй гоолиг, чийрэг залуу тэр яггүй, аюултай үүргийг өөртөө сайн дураараа авах өдрийг л хүлээж байгаа юү гэмээр санагдана. 

	Степан Ильичтэй хэзээ, хаана дахин уулзахаа болзох л үлдлээ. Коломейцев энд үзэгдээд байх нь зохисгүй тул Степан Ильич горхийг харайн гарч хамгийн дөт замаар Пятигорск руугаа буцав. 

	Ноход хуцлаа. Саран орой дээр хөөрчээ. Астемир, горхины шоржигнохыг сонсох зуур, хэчнээн үйл явдал болж өнгөрөв дөө, гэвч бяцхан Лю-гээ бүсэндээ чинжаал зүүчихсэн морин дээр явж байхыг үзвэл бас хэчнээн үйл явдал болдог бол гэж бодлоо. Тэр маань зөв бодож байна уу? Одоо гэхэд л морь чинжаал хоёр сайн эрийн чимэг байхаа больж орчинд хамаг юм өөрчлөгджээ. Ульдарын нүдэнд ямар нэгэн шинэ юм гэрэлтэх болж, Степан Ильич мэтийн хүмүүсийн түгээн авчирч буйгаас арай л үлэмжхэн нэгэн зүйл бүдэг бадаг мэдэгдээд байлаа... Зочин бол тэнгэрийн элч. аллахын улаач гэдэг сэн одоо тэнгэр дээр ч шинэ маягаар шүүн боддог болоо юм байлгүй... 

	 

	 

	 

	НУРГАЛИ, ЭЛЬДАР ХОЁР

	Нургали юу? Тэр яаж байна гэж?... «Нургали бүр хэнээ алдаа байгаа» хэмээн сэтгэл нь хөндөгдсөн нярвын тухай Эльдарын хэлснээс илүү оновчтой үг үгүй. Түүнийг уруу татсан хорны нөлөө тун ч гайхам. 

	Нургали Эльдартай ярьснаас хойш шөнөжингөө нойргүй хоноод өглөөнөөс бүр байх суух газраа олж ядав. Домбонд махсым исэн бүрэлдэх адил эсрэг тэсрэг элдэв бодол дотор нь шуугин тэмцэлдээд, хоромхон зуур ч амар заяа үзүүлэх нь үгүй ээ. 

	Уруу татагдах нь ч хүчтэй, Эльдарын саналыг зөвшөөрөн хүлээх шалтаг ч хүчтэй байлаа. Гэтэл баригдана гэдэг бүр аймшигтай. Нөгөөтээгүүр Гумар дарга нь үүрэглэж байдаггүйг Нургали мэднэ. Авдартай болсноос хойш Давлетын зөвлөгөөгөөр Гумар кассаа дүүргэх бас нэгэн арга хэрэглэв. Тэрээр сүмд очиж мөргөл үйлдэхгүй байгаа сүсэгтнээс торгууль авах болжээ. Иймд Давлет бас хувь нэхэх бүлгээ. Цаг цөвийн энэ үес олон үнэн итгэлтнүүдийн сэтгэлд сэв сууж, баасан гаригт хүртэл сүмд очихоо мартах болсныг хэлэх юун. Ийнхүү Магометийн хуулийн өмнө нүгэл үйлдэгсдийн халаас руу гар шургуулах боломжийг ч Гумар алдахгүй. Энэ нь аллахын таалалд нийцэх хэрэг байж болох авч, сүмд өгөх ёстой мөнгийг өөрөө завшдаг нь юу бил ээ? Тэр нэг удаа бүр (дарга нарын хэрэгцээнд) зуун рубль кассаас гаргаж өгөхийг шаарджээ. 

	— Гумар минь, намайгаа битгий хөөдөөч. Энэ чинь сангийн, нийгмийн мөнгө. Би л хариуцах болно... Чи үгүйдээ гарын үсэг өг л дөө хонгор минь... хэмээн Нургали эсэргүүцэхийг оролджээ. 

	Тэгсэн хаа байх вэ! Гомдлын нь үгний хариунд Гумар:

	— Би хэзээ ч чиний хонгор болж яваагүй, чиний тэр үгийг би ер нулимахад ч бэлэн байна. Битгий нэг донгосоод байгаарай, гэж аагархжээ.

	Ингээд л мөнгө гараад явчихна, дутууг нь Нургалиас өөр хэн хариуцах вэ дээ! Ахлагч ингээд байна гэж гомдол мэдүүлэх үү? Хэнд мэдүүлэх вэ? Ахлагч өөрөө «Ам нээвэл, сүүлд нь амаа барина шүү» гээд байгаа юм чинь Нургалийг амархаан гүжирдээд гүтгэчихнэ бий. Түүний шаардаж буйгаар булай хэргийг нь анзаараагүй дүр гарган дуугүй байгаад байвал нэг хэсэгтээ тайван авч, гэнэт том дарга нар үгүйдээ нөгөө ротмистр кассын байдлыг шалгаж үзэх гэвэл яана?.. 

	Тэгээд бас ийм завшаантай тохиол ер олдохгүй. Бүх хариуцлагыг би хүлээнэ гэдэг мангуу амьтан. Эльдараас өөр хэн байх вэ? Зөвхөн хүчирхийлэлд автан золиг болчихсон дүрэм үзүүлчих хэрэгтэй. Явж явж одоо л нэг бүх мөрөөсөл нь биечлэн бүтэх тавилантай болж, бүтэлгүй явдлынх нь шагнал ирж байгаа юм болов уу... Эльдарын зөвлөж байгаагаар аулаас зайлан хаа ч юм нэг зайдуухан газар худалдаа гаргах юм уу гуанз нээчихсэн Рагим, Муса энэ тэр шиг биеэ даасан, хүндтэй хүн болчихно... Гэрлэсэн ч бас тэгтлээ оройтоогүй... Ээ аллах минь!.. 

	Нургалийн толгой бүр эргэчихжээ. Эльдарт уруу татагдсан, эргэлзэх хоёр нь доройхон бодолд нь базлан тэмцэлдэнэ. Яадаг бил ээ? Ийм завшаанаас зайлсхийж болох уу?.. Мунхаг хэрэг. 

	Нургали сэтгэл догдлон, хэрэг явдал хэзээний шийдэгдээд, олз нь гарт нь орчихсон мэт, мөнгөө хадгалах найдвартай газрыг эргэцүүлэн бодож суув. Боодолтой мөнгө сэтгэлийг нь булаан үнэхээр нүдэнд харагдан, тэр бээр хий тэмтрэн, гар дээрээ цэгнэн үзэж, галзуу Чача шиг ямар нэг юм сунжруулан бувтнана. 

	Ийнхүү өдрийг санд мэнд өнгөрөөв. Гэтэл өглөө нь түүний нь мэдсэн юм шиг Гумар түүнийг захиргаа руу дуудан, эгээ л тохуурхаж турших гэсэн шиг «Дарга нарын хэрэгцээнд» дөрвөн зуун рубль шаардаж аваад, хот руу ч юм уу, Шардановын эдлэн рүү ч юм уу, боодолтой мөнгийг нь өвөрлөн давхиад өгчээ. 

	Нургали бас л татгалзах гэсэн авч арайтай л алганы нь амтыг үзсэнгүй. 

	— Аль аль, нохойн хүү! 

	Харин Гумар явахдаа,

	— Чамайг гомдоохгүй арав дахин илүүг буцааж хийх болно гэж учир нь олдохгүй юм гүвтнэжээ. 

	Нургали хайрцгаас үл холдоно. Биеэрээ түүнийг халхлан мөнгийг нь дахин дахин тоолно. Шуналын халуун түүнийг тарчлаана. Эзэмшсэн хүнийг аз жаргалтай болгоход хангалттай их мөнгө байлаа. 

	Ахлагч оройхон халамцуу ирэв. 

	Захиргаан дээр Гумар Нургали хоёроос өөр хэн ч байсангүй. Ахлагч гаднах хаалгыг болгоомжлон түгжсэнээ, тосон дэнлүүг асаалгүй, яг банкны номоор ороож боосон баглаа мөнгө өврөөсөө гаргаж ирлээ. Ямар ч эргэлзээгүй өглөөний авснаас зөндөө их мөнгө! Арав хорь дахин илүү! Гумар:

	— Нургали үүдээ түгжээрэй! Ер нь чи хө, би хэн, чи хэн болохыг үүрд санаж яв. Маргаад байвал чамайг нийтийн хурлаар сонгосон гэлгүй өөр нярав авна шүү. Тэнэглээд байвал чинь өөр хүн сонгоно. Диваажингийн дагина, чөтгөр шулам алиныг нь ч сонгож болно. Дур л байвал гүйцээ. Үүнийг санаж яв, битгий заавал өөртэйгөө хараал хэрүүл хийлгэх гээд бай. Наадуулаа тоолоод бичиж ав гээд ихэмсэг хэгжүүнээр нусаа нийлээ. 

	Нью-Йорк хотноо нүүдэлчдийн банканд нэгэнтээ үзсэнийг эс тооцвол, Нургали хэзээ ч ийм их мөнгө үзээгүй билээ... Гэхдээ Нью-Йоркт бол гарч орох хүмүүсээс банкны мөнгөний нярвыг халхлах нарийн торны цаана боодол боодлоороо хураалттай хэзээ ч хүршгүй хүний мөнгийг үзсэн. Энд бол... Нургали ёстой байж ядна. 

	— Харих замдаа Ерулийнд ороод гараарай. Өнөө шөнө энд ирж нойргүй манаж хоноод, маргааш хавийн аулаар орж нөгөөдөр дахин агтын сэлбэг авахыг зарлаг. Шарданов ноён ирэх гэж байгаа учир яаравчлах хэрэгтэй. 

	Гумар ийнхүү тушаагаад мөнгөө хураахыг шаардан, Нургалийг тоолж гүйцээд, өөрийг нь байхад авдраа түгжихийг хүлээхээр болов. Гэвч балгасан юм газар авсаар байлаа. Мөнгөө тоолж дуусаж буй Нургали ахлагч руу хялайн, энэ шөнө Гумар дуг нойрондоо автаж, нярав чинь чамайг нэг дөнгөнө бий хэмээн боджээ. 

	Тэгээд удалгүй Эльдар хаалга тогшиход, Нургали түүнийг болгоомжтой оруулснаар бүх хэрэг шийдсэн бүлгээ. 

	Харанхуй өрөөнд, мөнгө дүүргэсэн домбон дээр Нургали сууна. Тэрээр ухаангүй амьтан мэт бувтнан үглэнэ. 

	— Энэ минийх... Тэр нь чинийх. Надад тийм их хэрэггүй. Би чинь нуух болно шүү дээ.. Хаана нуух вэ?... Үүрэнд... Хаалга цохив уу! 

	Хаалга цохисон хүнгүй, цонхны самбар хуучирсан нугасан дээрээ ганхан савж буй ажээ. 

	Бодох зав үгүй, түргэн ажиллах хэрэгтэйг Эльдар ойлгов. 

	— Нургали, түлхүүр хаа байна?

	— Би хэдий нь хаячихсан

	— Юуны чинь хаячихсан гэж?

	— Би шидчихсэн... Тэнд... халгай руу.. Тийшээ хэн ч зүглэхгүй гэж тасалдан үглэв. 

	— Заяа нь хаясан амьтан! Аллах чамайг бүр ухаангүй болгожээ! Кассаас бүгдийг нь авсан уу?

	— Бүгдийг нь авсан... Энэ чинийх, энэ нь минийх. Би нуух ёстой... Шувуу юу ч хэлэхгүй... 

	Олзоо нуух найдвартай газар саравч дотроо салганан хайж байхад нь дээвэр дороос гэнэт шувуу нисэхэд шувууны үүрэнд түүнээ нуух санаа оржээ. Эхлээд шувуунаас айгаад ухаан санал нь гарсан боловч сэрсэн шувууд түүнийг цэцэрлэгийн зүг, сүрэг рүүгээ дуудах шиг санагджээ... 

	Эльдарын өмнө галзуурчихсан амьтан байвч тэгэх тусмаа хором ч хойшлуулж болохгүй байв. 

	Нургали, нэг муу навсгар даавуу цуулан, боодолтой мөнгөө ороогоод домбо руугаа хийнэ. Эльдар түүнийг болиулж

	— Нургали, болно! Их мөнгө нуухад хэцүү. Үлдсэний нь би авъя гэв. 

	— Нургали ч зөрсөнгүй:

	— Ав, ав. Энийг үүрэнд хийнэ

	— За сайн байна. Энэ чинь үүрэнд яг багтана хэмээн Эльдар зөвшөөрөв. 

	Ухаан санаа нь гарчихсан хүнийг харахад бэрх ч Эльдар сэтгэл шулуудан, түүнийг ер хайхарсангүй. Яах гэж энд ирсэн, түүнээс юу хүлээж буйг сайн мэдэж, сайтар ойлгож байлаа. 

	Эльдар, мөнгөө даавуугаар чанга боож, цамцан дотуураа хийгээд өндийв. Мөнгө нь ганц хоёр мянга лав биш бололтой. 

	— Нургали, би гарлаа, чи дараа нь миний хойноос. Жаахан азнаад гараарай. Дуулав уу?

	— Бүгдийг нь дуулж байна. Сонин юм. Хачин сонин... 

	Эльдар хуучин байшингийн довжоон дээр гарч ирэв. Шөнийн агаар түүнийг сэргээв. Саран гэрэлтэнэ. Ийм ч амархан бүтчихнэ гэсэн найдвар тэдэнд байгаагүй болохлоор юмыг яаж мэдэх вэ гэж хашааны цаана винтов буу, хэдэн боов, Пятигорск дахь Степан Ильичийн хаягийг хийсэн цүнх бариад, Астемир хүлээж буйг Эльдар мэднэ. Санасныг бодвол тун түргэн амжчихлаа. 

	Эльдар аяархан исгэрэхэд Астемир хариуд нь мөн аяархан исгэрлээ. 

	Сүлжмэл хашааны цаанаас Астемирын малгай харагдав. 

	— За Эльдар, юү болов?

	— Аллах биднийг дэмжиж байна. Яг болсоон. 

	— Мөнгө чамд уу?

	— Өвөр дүүрэн. Нургали галзуурав бололтой. 

	— Цаадах чинь ер нь жаахан хийтэй шүү. Авдраас бүгдийг нь аваа байгаа?

	— Бүгдийг нь л гэж байна шүү дээ

	— Гэртээ байгаа юү?

	— Домбон дээрээ суучхаад л ямар нэг юм үглээд байна... За, Астемир, аллах биднийг харж байна. Би явлаа. Миний төлөө санаа бүү зов. Алга болчихгүй ээ, харин өөрийгөө... бас Сарымаг бодож байгаарай. 

	— Сарыма, Думасарад охин нь л гэсэн үг, Эльдар, санаа бүү зов. 

	— Астемир, чам руу дайраад байвал, Пятигорск орсон нь дээр байлгүй. 

	— Мэдэхгүй ээ, Эльдар минь. 

	— Дараа нь цөмөөрөө эргээд ирэхгүй юү

	— Тэгэлгүй яах вэ!.. 3а, Эльдар, аллах чамайг ивээг. Яв яв. Би чамайг гаргаж өгөхөө больё. Ингээд яв! Сар ч яг үүлэн цаагуур орчихлоо. Винтов чинь дүүрэн сумтай. Мөнгөө бас цүнх рүүгээ хийчихдэг юм уу?

	— Үгүй ээ, өвөрт байсан нь дээр... Нургали ч гарцаагүй галзуурсаан. Бараг тэр нь ч дээр байх. 

	— Юу нь дээрийг аллах л мэднэ. Эльдар минь, уул нь тэгсэн л байгаасай. 

	Сарымагийн үсэг хатгаж өгсөн цамцныхаа өвөрт хийсэн үнэтэй, хүнд боодлыг дахин тэмтэрч үзсэнээ, Астемираас винтов, цүнхээ авч, цаг алдахгүйг хичээн саяхны Степан Ильичийн явсан замаар горхи гатлан хашааны ар барин, цэцэрлэг, ногооны газар дамжин одлоо. 

	Хөлийн чимээ тасармагц Астемир гэртээ эргэж оров. Хүмүүсийн бүлээн амьсгал түүнийг угтан авлаа. 

	— Сайн юм болж ч байгаа юм уу хэн мэдэх билээ... хэмээн Астемир шивнэв. 

	— Астемир, чи чинь юу гээд л яваад байна аа? Яасан тогтворгүй хүн бэ. Юу бол оо вэ? Чи бүр танигдахгүй болчихжээ. Хүүхэд бидний хэн нь ч үнэхээр амар заяа үзэхгүй юм гэж үү? Хөгшин эхээ, биднийгээ бодооч гэж Думасара үглэв. 

	Эхнэрийнхээ энэ гашуун гоморхолд Астемир юу хариулах вэ дээ? Эльдар нярвыг дээрэмдэж гэдгийг мэдвээс Астемирыг зүгээр орхихгүй нь мэдээж тул, түүний хойноос явах нь зүйтэй гэдгийг тэр сайн мэдэж байв... 

	— Думасара намайгаа өршөө! Зовуурьтай төвөгтэй юм их гарна. Ийм л амьдрал бидэнд эхлээд байна гэж Астемир шивнэв. 

	— Чи өөрөө эхэлсэн биш үү?

	— Хувьсгал эхэлсэн юм. 

	— Ээ, энэ хувьсгал уу? гэж Думасара өөрийнх нь бодлоор цаана нь бөөн зовуурь түгшүүр нуугдан байгаа энэ адармаатай үгийг арайхийж эвлүүлэн хэлэв. Энэ бүхэн юунд хэрэгтэй юм бэ? Энэ аллахад хэрэгтэй гэж үү, хөгшин эх маань буруу хэллээ гэж үү?

	Думасарагийн хувьд байдал ойлгогдохгүй, нэг л шинэ, тэр ч байтугай аймшигтай байв. Тэр бүхний нь Астемир ч гэсэн тов тодорхой төсөөлж эс чадна. Астемир, сайн нөхөр Степан Ильичдээ гарцаагүй итгэн, түүнийг зөвхөн сайн нөхөр төдийгүй багшаан хэмээн үзэж, хамтран тэмцэлд босоход бэлэн байлаа. Сэтгэл тавгүй, гүнээ санаа алдах шиг энэ хэцүү асуултад хариулж суухдаа тэрхүү сэтгэлээ Думасарадаа дамжуулан өгөхийг боджээ. 

	— Энд, аулдаа бидний барих сургуульд Лю Тембот хоёрыг яваасай гэж чи бодохгүй байна гэж үү Думасара минь?

	— Астемир хэн түүнийг чинь барих юм бэ? гэж Думасара шивнэн асууна. 

	— Думасара минь чи аан гэж бай! Үгүйдээ хоёрхон цонхтой сургууль ч бидэнд хэн ч барьж өгөхгүй, бид өөрснөө хэчнээн сайхан сургууль босгохыг чи үзэх болно. Үүнд л гогцоо нь байгаа юм гэхэд Думасара

	— Тийм гэж үү дээ? хэмээн санаа алдав. 

	 

	 

	 

	САНДАРСАН НЬ

	Нойроо авсан Гумар захиргаа руу эрт ирэв. 

	Нярав хараахан ирээгүй. Ахлагчийг Еруль угтлаа. 

	Захиргаанд их мөнгө хадгалах болсноос хойш Ерулийн гүйцэтгэх үүрэг улам ихэсжээ. Зөвхөн гадагшаа улаа хийгээд зогсохгүй, бас захиргааны манаачийн үүргийг даалгажээ. 

	Гумар хайрцгийг ажин харснаа, ийнхүү ширүүн тушаалаа;

	— Мордоод яв, маргаашийн агтын сэлбэгийг зарла. Дахиад л Нартан, Лексен, Куркужин, Баксан, Кенже.... бүгдээр нь орно шүү. Юундаа мэлэрч гайхаав? Нургали чамд хэлээгүй юү?

	— Үгүй, би Нургалитай уулзаагүй. 

	— Чөтгөр үүрлэмэр! Нургалитай уулзаагүй гэдэг чинь юу гэсэн үг вэ?

	Ерулийг захиргаа руу шөнө ирэхэд тэнд хэн ч байсангүй учир Нургали шийдвэр биелүүлээгүй нь илт болов. 

	Гумарын сэтгэл түгшлээ. Түгжээтэй хайрцгаа дахин ажиглаж тэмтэрч хүртэл үзэв. Тэр Ерульд түргэн явж юуны өмнө Нургалийг олж ирэхийг тушаав. 

	Тахиа сэрж, ноход угаадсаа эргүүлж эхлэн, гэрийн бүсгүйчүүд үнээндээ гарч байлаа. Байшингийн шохойдсон яндангуудаас эхний утаа суунаглан, өглөөний сэрүүн салхитай холилдон сэтгэлд таатай. 

	Хөгжилтэй Еруль өвгөн, Нургалийнд очих замдаа маргааш уулын ноёдоос армид зэр зэвсэг, агт морьд худалдан авах тухай хэдийн хашхиран зарлаж явлаа. 

	Астемир түүний дууг довжоон дээрээсээ сонсов. Тэр энэ шөнө хувцсаа тайлсангүй, тэгээд энэ өдөртэй сэтгэл хүнд золгожээ. Цаст оргилууд өнөөдөр гоц тод харагдана. Нарны туяанд холын цас цайран гялталзана. «Эльдар үүргээ яажшуу биелүүлээ бол» гэж Астемир бодлоо. Одоо хаа байгаа бол? Степан Ильичтэй уулзчих аа болов уу. Өнөөдөртөө уул руу явчих болов уу? Амжихгүй болов уу? Дахиад л явах хэрэгтэй болсноо Думасарадаа яаж дуулгадаг билээ. 

	Нэг талаас, тэднийхийг Дисагийнхаас зааглах сүлжмэл хашааны чанад Сарыма дуугаран, хувин жингэнэж, нөгөө талд Нургалийн хашаанаас ямар нэг юм үглэх сонсогдоно. Энэ эрт хэн байдаг бил ээ? Юу болсон юм бол?

	Нургали цэцэрлэг дундуур нэг юм өнхрүүлчих шиг болов. Тэгэхээр нь хашааны завсраар шагайвал тун хачин юм харагдав. Нургали алимын хөгшин саглагар мод руу хөөрцөг өнхрүүлж аваачаад, дээр нь авиран гараад дээшээ мөчир дамжин мацаж гарав. Хар тодол нисэн гарсан үүр хүрснээ нэг юм үглэн үүр лүү гараа шургуулав. Тэгээд «Байна... байна...» гэх нь сонстов. 

	Модноос харайж буугаад

	— Сонин юм. Хачин сонин гэж нэлээд чанга хэлсэн нь Астемирт яахын аргагүй тод сонстов. 

	Энэ бүхэн ч, үнэхээр, сонин байлаа! Тэр үед, Еруль хуучин муу өгөр нь аль хэдийн үхсэн тул, шинэхэн мориороо Нургалийн гэр лүү дөхөж ирэв. Еруль зар хүргэх ажлаа дуусаад,

	— Хөөе, Нургали нярав аа! гэж дуудав

	— Хөөе, Нургали захиргаа руу очоорой, түлхүүрээ мартуузай. Гумар чамайг хүлээж байгаа. Дуулав уу?

	Гэтэл Нургалийн байдал, хашааны завсраар шагайсаар буй Астемирын гайхшийг улам төрүүлэв. Ерулийн дууг сонсонгуутаа алимын модонд наалдан хөдөлгөөнгүй болов. Харваас ухаан алдтал айсан нь илт. 

	Еруль дахин дуудав. 

	Нургали чимээ гарсангүй. Тэгснээ гэнэтхэн бут руу огло харайн ухасхийв. 

	Астемир, түүнийг галзуурчихлаа гэж Эльдарын хэлснийг санаад хөршийгөө өрөвдөх сэтгэл төрлөө. «Хөөрхий амьтанд одоо юу ч тусгүй» гэж бодов. Нургалийн байдал сангийн мөнгө алга болсон хэргийн мөрдлөгийг өөр замаар явуулах боломжтой болгов. 

	Энэ тухайд Астемир эндүүрсэнгүй. 

	Еруль хашааны гадаа хариу хүлээж хэсэг болсноо гэрт нь орж, хэн ч байхгүйг үзмэгц захиргаа руу эгэн ирж ахлагчид энэ тухай мэдээлэв. 

	Нярав нь хаанаас ч олдсонгүй. Нургали мөнгийг нь хулгайлаад оргочихлоо гэсэн аргагүй ганц тайлбартай боллоо. Энэ тухай цуурхал аулаар дорхноо тархлаа. Хүн болгон мөнгөө хадгалуулчихсан байсан юм шиг л ямар ч зарлалгүйгээр бөөн амьтан захиргаан дээр цугларцгаав. Зарим нэг нь, нярвын хулгайлсан мөнгөнөөс өөрт нь хувь ирэх ёстой байсан гэж үнэнээсээ мэтгэнэ... Ээ, энэ Нургали юу! Унаагүй байж яаж холдож амжив?

	Бүх нийтээрээ сандарч гүйцжээ. Нэг нь нөгөөгөөсөө цэцэн зөвлөгөө өгнө. Нэг хэсэг нь Бот дархнаар авдрыг даруй онгойлгуулах хэрэгтэй, өөрөө чадахгүй бол түүний шавь Эльдар заавал чадна. Одоо тэрнээс булиа залуу манай аулд байхгүй гэнэ Нөгөө хэсэг нь яарах хэрэггүй. Чача домчийг залж авчраад л, Нургалийн түлхүүртэй байсан ч хэн ч онгойлгож чадахгүйгээр тарнидуулчихсан нь дээр гэнэ. Өвгөчүүл Гумарыг өрөвдөн хулгайч заавал эргэж ирнэ. Иймд захиргааны хавийн бутанд далд харуул тавих хэрэгтэй гэж зөвлөнө. 

	Бот дархан ирж «Төрийн авдрыг» анх удаа үзэж байгаа юм шиг ихэмсэг шинжин хараад, хэмх цохихоос өөр аргагүй хэмээн дүгнэлт хийв. Баляцо өвөө хэмхлэх хэрэггүй гэнэ. Түүний бодлоор бол далд харуул ч илүү ажил, харин үнэхээр тарнидах юм уу... өндөр хясаан дээрээс хэмх хаясан нь хамгийн найдвартай гэнэ. 

	Нэг үгээр хэлбэл, ярих хөөрөх юм зөндөө. 

	Үхтлээ айсан Гумар бүр ухаан санаа нь уландаа орчхоод, юуны өмнө хулгайчийн араас морьтнууд явуулах хэрэгтэй гэсэн Мусагийн зүйтэй саналыг тэр даруйдаа ухаарсангүй. Чухам хааш нь явуулах вэ?... Энэ асуултад ч Мусад зүйтэй хариу байлаа. Нургали дахиад л Америк руу явах нь эргэлзээгүй, тэгэхээр төмөр замын буудал руу явуулах нь мэдээж. 

	— Аллахын шийтгэлийг үзэх чинь энэ дээ! Батоко шиг шударга хүнийг нярав болгохгүй байл уу, хүссэн юм хүзүүг чинь ороох нь тэр! хэмээн Муса бахаа хангана. 

	Бүхнийг урьдчилан мэдэж болдог сон бол доо... Тэгэвч Мусагийн цэцэн үгийг сонсохдоо олон хүн үнэхээр даанч яав даа гэсэн шиг санаа алдсан билээ. 

	Морьтнуудыг зэвсэглэн Сэрүүн болон Рашаантын станц хүрэх замаар тарааж явуулав. «Төрийн авдар» түгжээтэйгээ тэртээ буландаа ихэмсэг заларна. 

	Орой болж байхад морьтнууд юу ч үгүй хоосон эргэж ирцгээв. 

	Ротмистр аулд хүрэлцэн ирж, мөрдлөг эхэллээ. Юуны өмнө авдрыг л нээх хэрэгтэй боллоо. Үүнийг чадах хүн ганцхан. Тэр нь энэ авдрыг тавьсан Пятигорскийн нөгөө орос мастер билээ. Даруйхан Пятигорск орж, ямар ч байсан түүнийг олж ирэхийг ротмистр тушаав. 

	— Шалмагхан хүн хэн байна? гэж ротмистрын ууртай асуухад, гайдаа дарагдаж бөгтийсөн Гумар, Степан Ильич рүү Астемирыг явуулсан нь хамгийн дээр, найздаа юунд дургүйцэх вэ хэмээн түргэн сэтгэжээ. 

	Амьжиргааны асуудал заримдаа хэчнээн сонин эргэнэ гээч. 

	Эльдар эзгүй байгааг Астемирын гэрийнхнээс өөр хэн ч хараахан анзаараагүй байлаа. Гэвч ахлагч яах гэж дуудсаны учир олдтол Астемирын санаа багагүй зовсныг нуух юун. 

	Орос ротмистр авхаалжтай кабардиныг анхааран ажиглаж, Гумар, ямар даалгавар ногдсоныг Астемирт хэлж өгөв. Эргүүлчийн дотроос бөөн хар юм аваад хаячих шиг боллоо. Ийм дуртай хүлээн авах, өөр ямар нэгэн даалгавар гэж байж болох уу! Илэрсэн дороо шийтгэгдэх нөгөө айхтар аюултай хэрэг нь ямар шуухнаар эргэж буйг Степан Ильичид Астемир хамгийн түрүүнд дуулгаж чадна гэсэн үг шүү дээ. Түүгээр барахгүй, Эльдар уул руу хараахан явчхаагүй бол түүнийг ч болиулчих болж байна. 

	
Арван хоёрдугаар бүлэг

	 

	ХОВ ЖИВ

	Тариа хураалт гүйцжээ. Араг сагс эрдэнэ шишээр дүүрчээ. Хөрөнгө юмтай нь үгээгүйчүүдэд өөр өөрсдийнхөөрөө гар сунган, аравны хувийн хишиг хүртээсэн ажгуу. Намар цагийн зугаа цэнгэлийн үе өндөрлөж, орц сууцын дээвэр, хөдөө талыг анхны цасан хучаад авлаа. 

	Өдрөөс өдөрт түгшүүр нэмэгдэх тул харц ардууд чөлөө завдаа элдэв сонинд чих хаяж суух болов. Астемир Эльдар хоёр байн байн яриа дэлгэн, мордож суух нь олшрох ахуйд, тэр нь Думасарад нэг л нууц далдын юм улам бодогдуулах болж, удалгүй нөгөө хоёр нь Пятигорск руу Степан Ильичийнд очихоор яваад таг чиг болчихжээ. Шарданов тайжийн гол төлөөлөгч ноён ротмистр, авдрыг онгойлгох гэж хэчнээн яарсан авч амжсангүй. Тэрээр Астемир Баташеваар авчруулахаар явуулсан нөгөө слесариа ирэхийг нь үзэж чадалгүй тайжийн эдлэн дэх албан байраа орхихоос өөр замгүй болсон билээ. Думасара байх суух газраа олж ядна. Баляцо өвөөгийн Матханов Казгирейтэй нэр нэгт хүү алга бологсдыг хайхаар явъя гэжээ. 

	Казгирейг Пятигорскт ирэхэд энд Терекийн ардын их хурал дуусаж байв. Тун сая их хурлаас Зөвлөлүүдийн засгийг хүлээн зөвшөөрч, Төрийн ардын Зөвлөл, ардын комиссаруудын Зөвлөлийг сонгожээ. Энд тэндгүй улаан туг улалзан намирч, газар сайгүй эрээн зарлал хаджээ. Улс амьтан хэсэг хэсгээрээ цугларан тэр дорхноо маргаан дэгдээнэ. 

	Пятигорскийн захаар суух Казгирейн нутгийнхны нэхмэлчид, эсгийчид, чинээлэг тоногчин нараас хэн нь ч Шхальмивокогийн эргүүл Баташев Астемир юм уу, Пашев Эльдар гэгчийг ер дуулаагүй, харин орос мастерын хувьд гэвэл, кабардинчууд бүгд л тагтан дээрээс нь хүмүүс тасралтгүй үг хэлж буй олон улаан тугаар чимэглэсэн байшин руу очихыг нэгэн дуугаар зөвлөцгөөжээ. 

	— Цаадах чинь үнэхээр бүх юмыг мэддэг, ярьж чаддаг л юм бол орос хүн тэндээс өөр хаана байх вэ, тэнд л байгаа. 

	Нальчикийн гүйцэтгэх хороо хошууны дарга ноён Клишбиевийн оронд болсон ноён хоёр их хурлын шийдвэрийг хүлээхгүй байгаа бөгөөд кабардинын төлөөлөгчид тэр ноёныг бас зөвшөөрөхгүй байгаа учраас Маремканов Иналаар толгойлуулсан их хурлын төлөөлөгчид, ноёны талынхан хоёрын хооронд зэвсэгт мөргөлдөөн гарцаагүй болно хэмээн хүмүүс ярилцаж байлаа. 

	Инал! Маремканов Инал! Энэ нэр сүртэй цуурайтаж байв. Бүгд зөв байлаа. Нэгэн мунхаг ноён кабардинын ард түмэн зөвлөлүүдийн засгийг хүлээн зөвшөөрөхгүй, Тер- Дагестаны засгийн газрын удирдлагад үлдэхийг хүсэж байна гэж мэдэгдэх зүрх гаргана гэнэ ээ. 

	—... Хошууны гүйцэтгэх хороо, комиссар хоёр кабардинын ард түмний өмнө хамаг илтгэлээ аль хэзээний алдчихсан шүү гэж Тер-Дагестанын засгийн газрын бодлогыг ард түмэн рүү чихэж ард түмний нэрийг ичих ч үгүй барьж ярьсан тэр ноёнд төлөөлөгчид хэлэв. 

	— Хошууны гүйцэтгэх хорооны үйл ажил нь аул болгон төлөөлөгчөө оруулсан энэ их хурлын сайн тал, ач холбогдлыг бууруулан дарах гэсэн өдөөн хатгалга гэж их хурлын кабардинын бүлгийнхэн үзэж байна... 

	Ийм л юм байшингийн тагтан дээрээс ярьж, хананд наагаад байгаа хуудаснуудад энэ тухай л мэдээлэх бүлгээ. 

	Хотын их хөл дотроос Астемир Степан Ильич хоёрын хэний нь ч олж чадаагүй Казгирейг Шхальмивокод эргэж ирэхээс өмнө энэ сониныг тэнд мэдэцгээсэн байв. 

	Давлет шиг хов жив, худал хуурмаг яриа цуурхлын дон шүглэсэн амьтдын нар нь гарлаа. Тэгэхдээ, энэ талаар Чача бүхнийг давсныг хэлэх юун. 

	Нартуудын өвийг хадгалагч алдарт, домогт Даханаготой Чача ерөөс адилгүй байсан шиг Давлет ардын дууч хоёр эрс тэс билээ. Энэ ховч эхнэр мод мод дамжин нисэж буугаад, үүр болгон руу шагайж явдаг шаазгайтай илүү төстэй бүлгээ. 

	Харин Давлет Чача хоёрын төрхөд адил юм зөндөө. Энэ аулд ховч чавганц Давлет хоёрын тойрч гарсан айл нэг ч үгүй. Тэр ч атугай Чачагийн өргөн банзлын хуниас дахь шиг Давлетын шалбуур өмдний гүн нугалааст цуурхал нуугдаж байх шиг санагдана. 

	Давлет Думасараг уулзуут зогсоон:

	— Думасара, казахууд большевикуудаар хаба-саба хийчихсэнийг дуулсан уу? Амь гарсан нь ёстой морины нь сүүлэнд түймэр тавьчихсан мэт мод руу зугтаасан гэнэ лээ гэв. 

	Думасара сэрдхийлээ. Нэгэн үеэс «большевик» гэдэг үгийг сонсохдоо тэднийхэн «эцэг» гэж бодох болсон бүлгээ. 

	Чача ч бас бахдан тавлахаа мартсангүй. Хорвоогийн бүх ноёд нэгэн цэрэгт нэгдэн большевикуудыг огтчиж, буудаж хядаж байгаа гэнэ гэж ярина. 

	— Худал хэлж буй бол, бурхан намайг залхааг! Думасара чи аан? гэж бай. Мулла Сайд руу шөнө нэг хүн иржээ. Муллаг гурвантаа дуудаад үүдэндээ гарч ирмэгц нь нөгөө танихгүй хүн гараа өргөн «Зогс, бүү ойрт, үүнээс хойш большевикуудын үнэр орсон айлаас Баасан гаригт гамбирын үнэр гарч байх болно гэдгийг мөргөлчдөдөө мэдэгд! гэж хэлсэн гэнэ. (Өөрөөр хэлбэл: айлууд удахгүй талийгаачтай болж, үхэгсдийг үнэрээр нь хооллохын тулд Баасан гаригт гамбир хайрдаг заншилтайг Чача битүүдээ хэлжээ). Хадан хавцлын олон гол цусаар дүүрч, ой модонд дүүжлүүрийн гишүү хүрэлцэхгүй байна гэнэ. Энэ бүгдийг Саид өөрөө надад хэлсэн юм шүү

	«Улаан» «цагааныхны» хоорондох байлдааны тухай сураг чимээ энд тэндээс ирдэггүй сэн бол Чачагийн үг нэг их сэтгэгдэл төрүүлэхгүй сэн билээ. 

	Тэгтэл нөгөө Чача маань тэр оройдоо арай дээр амтай явах нь бий. Улааныхан чөтгөрийн ачаар, намгаар зугтаад аюулаас мултарсан гэнэ. Тэгэхдээ бас нэг нь ч гутлаа норгоогүй гэнэ шүү... гэж ярина. 

	Муса Батоко хоёр ч үүрэглэж суусангүй. Одоо ч большевикууд гэдэг чинь хэн болох нь тодорхой боллоо. Эд чинь ёстой л тамын дөл байна даа хэмээн Мулла Саидын хэлснийг тэр хоёр давтан улиглах болжээ. Тэрээр «Аллах хүн төрөлхтөнд агуу их шалгалт хийж байна. Хэн нь үнэн итгэл, толгой хоёроо өгчхөж чадах, хэн нь чин үнэнч болохыг аллах үзэх гэж байна» гэж тэр хоёр үглэнэ. Хэрүүлийн гол эзэн Давлетын хувьд гэвэл мань хүн большевикуудын эсрэг биш, харин Саид Муса хоёрын дуулгавартай талынхны эсрэг тулалдаж гарлаа. Тэр улаантнууд заавал дийлээд, удахгүй Шхальмивокод бүх сүр хүчээ бадруулан, үхэр бүрээ, улаан тугтайгаа хүрэлцэн ирнэ. Тэднийг цагаан азарга хөлөглөсөн эргүүл Астемир даргална, тойргийн ерөнхий комиссар нь Кабард нутагт зөвхөн үүний учир ирсэн орос слесарь Степан болно гэж гэнэт мэтгэх боллоо. 

	Жирасланы далдын учиртай эхнэр болох, Шардановынхны эдлэнд сууж агсан гүнж, хоомгой нөхрийнхөө өнгө өнгийн шилэн цонхтой байшиндаа эргэн ирж гэнэ гэсэн цуу аулаар тархжээ. Яг энэ үес Давлет будилаан хутгаж гарав. 

	Тэр оройн мөргөлийн өмнөхөн сүмийн босгон дээр таягаа барин суугаад:

	— Юу үнэн, энэ л үнэн! Ноёны хашаа руу хөдлөх цаг болсон бус уу? Хэдэн жилийн өмнө тарианд мал оруулав хэмээн Шардановынхан хоёр сайн иргийг минь авчихсаныг хөгшин залуугүй та нар санаж байгаа биз дээ? Хонио буцааж хөөж ирэх цаг болсон биш үү? гэжээ. 

	Давлет тоглосон юм уу, үнэхээр дотроо ийм дориун санаа агуулсан юм уу бүү мэд. Ер нь Шардановтай хатуухан тооцоотой хүн ганц тэр биш гэж хэлэхэд алдас болохгүй. 

	Мянган хоньт Муса Давлетын аюултай уриаг чихнийхээ дэргэдүүр өнгөрөөсөнгүй. 

	— Яншаа амьтан! Юу ярьж байгаагаа чи мэдэж байна уу? Коранд иймэрхүү сургаал байхыг чи үзсэн үү? хэмээн дургүйлхэв. 

	— Коранд ийм сургаал огт байхгүй. Хүний үг байтугай сэтгэл бодлыг аллах чагнаж байдаг сүмийн босгон дотор Давлет тийм үг ярьж болохгүй гэж Батоко хууль зүйг хамгаалан эрс хэлэв. 

	Тэгтэл хярамцаг Масхуд дуугүй байж чадсангүй:

	— Ээ, энэ үгсийг ганцхан аллах ч сонсоогүй байна. Энэ бол бас ч үнэн үг шүү. 

	Надаас Шардановт авчих юм даанч байгаагүй. Гэвч ноёны хашаанд надад ч гэсэн хэрэг болох илүүдэл бий байлгүй! Ер нь ч ийм илүүдэл юмтай нь ганц Шарданов ноён гэж үү? Зөвхөн ганц тэр гэж үү?

	Масхудын сүүлчийн энэ үг гүн утгатай байсан нь эргэлзээгүй бөгөөд бас л хүмүүсийн чихэнд өртжээ. 

	— Тийм ээ, надад ч гэсэн таарах илүүдэл зарим нэгэн хүнд бий. Еруль ч гэсэн өөрийн гэх унаатай байхыг боддоггүй яав гэж? Түүний дүү, бэлэвсэн Диса, нэг насныхаа хоолыг базаагаагүй нь мэдээж биз дээ? хэмээн Бот дархан баргиа дуугаар өгүүлэв. 

	Иймэрхүү чиглэлээр нэг бус үнэн итгэлтэн саналаа хэллээ. Гэтэл улс, үг, саналыг нь дуулж сурсан Баляцо, сахал юугаа сэрвийлгэн санамсаргүй ийн өгүүлэв:

	— Одоо ч «Уухай даа» гэж хэлшгүй ээ... Үгүй ээ, кабардинчууд өөдтэй хэрэг сэдсэнгүй... Ай, яа яа! 

	— Тэр ч бас үнэн шүү. Баляцо үнэн юм хэлж буйг аллах үзэж байна хэмээн Бот тэр дорхноо саналаасаа ухарлаа. 

	Дахиад л хүмүүсийн санал зөрөлдлөө. 

	«Үгүй ээ, энэ ч зүгээр хэрэг байх юм шүү, одоо л ёстой» «уухай даа» гэж хэлдэг цаг! Тэр ч байтугай бүр сайн хэрэг! Шарданов юунд ганцаараа хамгийн баян байх гээд байгаа юм бэ? гэлцэх нь сонсогдоно. 

	Давлет дахиад л салхилж гарах нь тэр:

	— Би хүсвэл бүхнийг чадна, хамгийн баян ч болж чадна! Одоо ийм л цаг... 

	Давлетад «хамгийн баян» болох нь ёстой нохойн наадам бөгөөд одоохон Шардановын малын байр, адууны хашаанаас адуу, хоний нь хөөгөөд ирэхэд бэлэн юм шиг байлаа. 

	 

	 

	 

	ХУРАЛ

	Астемир Эльдар хоёр эргээд иржээ... 

	Гуравдугаар сарын эхээр «Дарлагдагсдын Үнэн» хэмээх хуягт галт тэрэгний хамгаалалтад хувьсгалт хурал Пятигорскоос Владикавказ руу хөдөлж, замдаа тулалдаанд орсон билээ. Яг тэр өдөр хуучин бөглүү аул нэлээд сүртэй, үймэрсэн нь нэлээд удаан үргэлжлэх учиртай байжээ. 

	«Худаггүй» өдөр эхлэв. 

	Давлет! Цөвийн цагийн түгшүүр зовуурь учир нь олдохгүй байдал энэ хүний сэтгэлд яв цав нийцэх ажээ. Мань хүн ямар нэг хүчит урсгалд автсан мэт явах агаад хэдэр зан нь хэрэг явдлыг нь заримдаа инээдэмтэй, заримдаа аюултай зүгт зална. Энд тэндгүй ямар нэг ер бусын хэрэг гарах тул хэзээ ч гэсэн хэрэлдээд авах маргаад орчих нь мундахгүй. Гол нь одоо олзорхуу, овжин ямар ч хүн өөрийгөө нэг үзүүлээд өгөх боломж гараад байгааг Давлет олноос илүү ухаарсныг шударга ёсыг бодож хэлэх нь зүйтэй. Тэгээд ч Давлет энэ боломжийг өөрийнхөөрөө ашиглажээ. 

	Тэр хашаандаа худагтай гэж дандаа онгирч бардамнаж явдаг билээ. Хүн болгон тиймэрхүү хангамжаар сайрхаж чадахгүй агаад бас холхон хорооллын авгайчуудад булингартай голоос ус зөөх тийм ч амаргүй. Тэр олон хүн орж гарах болсон Баташев Астемирт хордсон атаархлынхаа галд идэгдэхдээ хөршүүдээ худгаасаа ус авч байхыг зөвшөөрчээ. 

	Авгайчуул гайхахын зэрэгцээгээр хөршийнхөө санамсаргүй өгөөмөр сэтгэлийг шагшиж байтал нөгөө дүвчин амьтан «худагтай өдөр», өөрөөр хэлбэл, худгаас нь ус авч болох өдөр гэгчийг гэнэтхэн зарлажээ. Бусад цагт зуудаг нохойгоо тавьчхаад сүлжмэл хашаа руугаа ч хүн хавьтуулахгүй болов. «Худагтай өдөр» бол Давлет хашааныхаа хаалганд улаан даавууны тасархай уях тул хавийн амьтанд өнөөдөр худагтай өдөр үү? худаггүй өдөр үү? гэдэг нь аль өглөөнөөс андашгүй. 

	Давлетын сүлжмэл хашаан дотор нэгэн хөгшин лийр мод бий. Хэдэн тэвэр бүдүүн гол нь хагар тусаад мөчирлөг тэргүүн нь багсайх ажээ. Хөгшин модны сүр хүчийг кабардинын домогт баатруудынхтай зүйрлэн аулынхан нарт мод гэцгээнэ. Намар цагт модны ёроолд олон жижигхэн шаргал лийр унах тул, үнээгээ эртхэн туухаар гарсан багачуул шаваагаа ханатал идэж амжина. Хоосон ч байлаа гэсэн намар, зун, хавар хэдийд ч нарт мод хүүхдийн тоглох дуртай газар болно. 

	Энд голдуу «чигу» тоглоцгооно. Энэ тоглоом хэрхэн үүссэнийг багачуудын хэн нь ч эс мэдэх бүлгээ. Таамаглахаас л өөр аргагүй. «Чигу» гэж кабардинаар хөхөө гэсэн үг бөгөөд, хөхөө бол дандаа өөрийнхөө нэрээр донгоддог шувуу билээ. Ийм занг, сав л хийвэл өөрсдийгөө үзүүлэх гэдэг, юм л бол би би... бид бид... гэж ярих хамгаас дуртай бардам хөөргөн өвгөдөөсөө аархуу Давлет бас түүний гэр бүлийнхэн удамлан авсан ажгуу. Ингээд абхазынхнаас болсон нөгөө нэг хэргээс хойш Баташевынхыг «тэвчээртийнхэн» гэдэг болсон лугаа адил Давлетынхныг «чигу» хэмээн цолложээ. Тэгээд ч Давлетынхны хэн нэгийг даажигнах гэвээс энэ хочоор заавал дуудна. Цочир ууртай Давлет хариуд нь чинжаалаа эсвэл сүлжмэл хашаанаасаа гадас суга татах юм уу, үгүй бол сэрээ заазуур хүртэл шүүрч байсан нь нэг бус. Бодвол энэ бүхэн хүүхдүүд Давлетын аазгайг хөдөлгөх тоглоом бодож олоход нь нэмэр болсон. 

	Хүүхдүүд Темботын тушаалаар модон доогуур тонгочин гүйлдэх агаад, мөчир өөд нь авиралдан, төрхгүйтэхийн ярвигтай уршгийг эс бодно. Хамгийн жижигхэн Лю аймшиггүй зоригтойгоороо бусдыгаа давахыг хичээнэ. Тембот Сарымад бэлэг олох гэж хэрхэн мацаж гарсныг Лю одоо хэр нь санаж, өөрөө ч гэсэн муугүй жигит болсон гэдгээ үзүүлэх боломжийг ер алдахгүй ажаам. Санаанд багтамгүй ов самбаатай тэр хүү том мөчирт сармагчин адил савлана. Тэгэхэд нь хүүхдүүд «Чигу!.. Чигу!..» гэж хоолой нийлүүлэн хашхирцгаана. 

	Сонирхолтой шинэ тоглоом нь ийм учиртай ажгуу. 

	Хэчнээн сонин гээч, доороос чанга гэгчийн «чи» орчинд цуурайтахад дээрээс нь хүүхдүүд хоолой нийлүүлэн «гу» гэж хашхирна. «Чи-гу!.. Читу!.. хэчнээн зугаатай вэ?

	Тэдний энэ баяр наадмыг өөрсдийнх нь сэтгэл, цэлмэг дулаан өдөр, нарт-мод ивээн дэмжин буй мэт санагдана. Гэтэл энэ нь зөвхөн санаа дагасан байжээ. 

	Гэнэт хүүхэд:

	— Давлет! гэж хирдхийн хашхирав. 

	Урт саваа барьсан Давлет бүдүүн хөл дээрээ тогтож ядан, мод руу гүйж харагдав. 

	Хүүхдүүд модноос лийр лүгээ адил бөмбөрцгөөлөө. Гэтэл хамгийн дээр байсан Лю үсэрч амжсангүй. Нэгэн чинжаалын ир болох Тембот хүү дүүгээ аюулд орхисонгүй, мөчрөөс чадмаг шүүрэн Лю рүү авирлаа. 

	Дороос нь Давлет саваагаараа занган,

	— Би одоохон та нарыг хүрнээ! Аллахад хөөгдсөн эцэг чинь төдийгүй бас эх чинь эрх чөлөөг номнодог байх нь ээ... Би тэр эрх чөлөөг чинь одоохон үзүүлээд өгнөө... Үүнийг би, Давлет хэлж байна гэж хашхичив. Лю зөөлөн салхинд сэрчигнэх шинэхэн ногоон навчны араас доод талын нь мөчрөөс өөр лүү нь зүтгэлэн буй ахынхаа санааширсан царай, модны ёроолд улаан галзуу уурласан Давлетыг харлаа. Давлетынхны овог угсааны нэр хүндийг дайрагч этгээдүүдийг энэ хүн өршөөхгүй гэдэгт эргэлзэх юм байсангүй! Үнэнийг хэлэхэд Люгийн бяцхан зүрх түгшиж эхэллээ. Яадаг бил ээ?

	Хоромхон зуур гэрэлт өдөр харлаад явчихлаа. Тун сая хэчнээн сайхан байлаа. Гэнэт бүх юм хувирчих нь тэр! 

	Давлет урт саваагаараа ороолготол Темботын доор мөчир чад хийж, хоёр хүү нь аавтайгаа элбэхээр хэдийнээ нааш гүйжээ. 

	— Эрх чөлөөг чинь үзүүлнэ дээ, Астемирын зулбасгууд! Эх чинь өнөөдөр нулимсаа овоо арчих вий! гэж Давлет модоо тойрон дүрсгүй хүүхдүүд рүү саваагаараа олигтойхон хүрчих газар хайн хашхична. 

	Яг эцсийн мөчид, тэгэх мөртөө огт санаанд ороогүй зүгээс тусламж ирэх нь амьдралд олонтоо тохиолддог

	Морьдын төвөргөөн гарлаа. Тоосон үүл гудамж даган босож түргэн ойртсоор морьтнууд тодроод ирэхэд хамгийн түрүүнд хэн давхиж явсан гэж санана?—Эльдар бусад морьтны адил мөрөндөө улаан тууз хадаж, малгайгаа хэлтгий тавьсан, нүүр нь гялалзан харагдана. 

	Морьтнууд винтовоор даллан хурим дээр байгаа юм шиг тэнгэр өөд буудацгаана. 

	Байлдааны хахир уухай. Буудлага. Нохойн хуцалт, галуу тахианууд далавчаа дэлгэн морьдын хөлөөс арайхийж амь мултарна. Давлет хашаа руугаа ухасхийх нь тэр. 

	Хөөс цахарсан морьд модны дэргэдүүр нисэх мэт өнгөрцгөөлөө. Тоос нь ч намдаагүй байтал гурван сайн морь хөллөсөн тэрэг гараад ирэв. Нэгэн хөгжилтэй эр жолооджээ. Улаан тугтай хүнийг хамгаалан тэргийг хүндэт харуул дагажээ. 

	Гайхаж хоцорсон Лю Тембот хоёр, улаачийн ард улаан туг барьж суусан хүнийг Степан Ильич гэж дөнгөж малгайгаар нь таньж амжив... Тэрэгтэй зэрэгцэн Астемир давхиж өнгөрөхийг хоёр хүүхэд хамгаас түрүүн харжээ. 

	Лю, яагаад ч юм, тэрхэн зуур анх удаа Эльдартай хот орж цэргийн парад үзсэн баярт өдрийг саналаа. 

	Черкеск, малгай дээрээ улаан туузтай Астемир болон бусад морьтны хамгаалж яваа намиран хийсэх улаан туг дээр «Бүх засгийг Зөвлөлүүдэд» гэж бичээстэй байсныг Лю Тембот хоёрын хэн нь ч уншиж чадаагүй нь мэдээж буюу. 

	Тэрэг Астемирын гадаа ирэхэд гэрийн эзэн тэнгэр өөд нэгэнтээ буудав. 

	Лю Тембот хоёр энэ бүхнийг сайн харжээ. 

	— Чи бид хоёрыг дуулаг гэж зориуд буудлаа. Харайгаарай бушуухан! гэж Тембот хэлэв. 

	Еруль өвөөгийн урилгыг хүлээлгүй айл бүрээс гарсан хүмүүс, сайх тэрэг морьтнууд чиглэсэн захиргааны урдах дандаа хурал болдог зүлэг рүү хоёр хүү гүйцгээв. 

	Ногоон зүлгэн дээр хөгжөөнтэй, хөлтэй байлаа. Саяны морьтой улс буулгүй агсран дэвхцэх морьдынхоо аагийг дарцгаана. Астемир, Эльдар, Степан Ильич гурав тэргэн дээр гарч улаан тугийн доор цэх шулуун зогсоод тал тал тийшээ баяртайяа толгой дохин, нутаг усныхантай мэндлэх ажээ. 

	— Харц ардууд аа! Хөдөлмөрчдийн их хурал зөвлөлт засгийг зарлалаа. Ийм мэдээтэй бид давхиж ирлээ. Зөвлөлт засаг ура! хэмээн Астемир өндөр дуугаар зарлав. 

	«Ура» гэдэг үгийн учрыг кабардин болгон мэдэхгүй тул энэ «ура» цугларагсдын дунд кабардинчуудын хурим дээрээ дуулдаг «Оредада» гэдэг дуу шиг сонсогдлоо. 

	— «Оре» хэмээн хурсан олон шүүрэн авч «Оре-дада»... «Оре-да-да»... гэж цааш цаашаа тархлаа. 

	Эльдар бахдал хөөр болж гараа дээш нь хаялах бөгөөд энэ дохио нь хичээнгүйлэн түрж авсан «ура»-г улам өндөр өргөх эсвэл дахиад буудах гэсэн мэт. 

	— «Оре-оре»... гэж томчуулын хамт хүүхдүүд хашхирцгаана. 

	— Чи бид хоёр ч гэсэн улаан тууз хадах юм сан. Тэгвэл тэд нар чинь биднийг өөрсөдтэйгөө хамт байна гэж мэднэ гэж Тембот ёсорхуу нь аргагүй хэлэв. 

	— Тэд нар чинь хэн бэ? гэж Лю асуув. 

	— «Тэд нар хэн бэ?» «Тэд» большевикууд гэж чи мэдэхгүй гэж үү! 

	— Хамгийн том большевик нь хэн бэ?

	— Степан Ильич

	— Тэгвэл аав, Эльдар хоёроос яагаад жижигхэн байгаа юм бэ? Бүх большевикуудыг дүүжилнэ гэж Давлет яагаад бахираад байсан юм?

	— Чи юу ч ойлгохгүй юм. Одоо тэднийг дүүжлэхгүй ээ! Үзэг л дээ! Аавын энгэрийн дайз дүүрэн сумтай байгааг хараач. Хутга нь ямар гэнэ үзэж байна уу?

	Үнэхээр, Астемирын ханхар цээжин дээр дүүрэн сумтай хоёр эгнээ дайз ярайна. Мөрөвчнөөсөө, хар шувууны толгой шиг махир иштэй казах хутга зүүжээ. Ийм хутга гартаа барьж үзэхийг Лю хэчнээн удаа мөрөөдсөн бил ээ! Юм болгон Атажукины цэцэрлэгийн өмнө морьт сумангийн жагсаал болсон тэр гэгээн өдрийг санагдуулна. 

	Люгийн хажууд Муса, Батоко, дархан Бот гурав зогсож байв. 

	— «Оре!» гэх дуун одоо хэр нь тасраагүй цугларагсдын захаас зах руу хөвөрсөөр байлаа. Муса Батоко хоёр амаа ангалзах авч, зөвхөн дүр үзүүлэх төдий тэгж буйгий нь Лю Тембот хоёр шууд мэджээ. Тэгтэл,

	— Та нар юунд «ура» хашхираад байна? «Ура» биш «цаг минь болжээ» гэж л хашхирахгүй юу. Зөвлөлт засаг та нарын «ура»-г хүлээж авах ч үгүй гэж Бот хэлэв. 

	— Би л хүсвэл авна даа. Би хэнд ч хэрэгтэй гэж Муса гоморхов. 

	— Үгүй ээ, чи Гумарт л хэрэгтэй. Чи нэрмэлээ өгч байсан улсдаа л хэрэгтэй. Чи хэнд хонь гаргаж байлаа? Хааш нь нөмрөг, эмээлээ өгсөн бил ээ?.. Улааныхан хүрээд ирэхээр тэдэнд бас «ура» хашхирна гэнээ... Муса тэгж болохгүй шүү. Хэний тэргэнд сууж байна тэднийхээ дууг л дуулна шүү дээ. 

	— Үгүй ээ ер, тэгээд чиний дуулах цаг ирээ юү?

	— Минийх болсныг аллах харж байна. Чамд бол зарц нараа буулгаас нь мулталж, мөнгийг нь төлөх цаг. Яаж залилж байсны чинь Эльдар мартаагүй ээ. 

	Хажуугаас нэг хүн ярианд оролцон:

	— Сайхан цай ууж, бага давстай мах идэж байсан улс ч одоо гашуун ус ууж, хөгцөрсөн талх гоочилно бий... Ээх, Муса цагаантанд найдсан горь чинь тасрах нь энэ... Зөвлөлт засгаас өршөөл гуй! гэв. 

	— Би хэнээс өршөөл гуйх болж байна, арай Эльдараас биш биз дээ?

	— Яагаад үгүй байх вэ? Эльдараас ч гуйна даа. Одоо тэр манай ахмад нь болно. 

	— Хц! Ахлагч маань Эльдар болох үг үү?

	— Ахлагчаар яах юм? Одоо ахлагч биш дарга. 

	— Ширээний ар дахь найрын дарга - ловонтон шиг үү?

	— Тийм ч байж болно. Аллах бүгдийг нь ширээний ард суулгачихсан юм чинь. 

	— Үгүй ээ ер, тийм найрт ихээ мөнгө хэрэгтэй

	— Нийтийн найрт мөнгө олдохгүй дээ

	— Чамаас тэр үү?

	— Үгүй ээ, надаас биш. Орос мастер Истепан юу ярьж байгааг дуулж байна уу? гээд Астемирын дараа Степан Ильич үг хэлж буй тэрэгний зүг Бот хандаж, өөрийнхөө хачин орос хэлээр, 

	— Говорится, говорится48 Истепан хэн нь хэндээ садан, хэн нь хэндээ газар өгч байна гэж шаардав. 

	Тэр зуур илтгэгч хурсан олонд хандан:

	— Нөхөд өө! Бидний ээлж нэгэнт иржээ. Энэ удаа бид асуулт хариултын тулд биш ажил хэргээ явуулахаар цуглараад байна. Ойрын хугацаанд ноёдын газрыг хуваарилан юуны урьд газаргүй болон бага газартай хөдөлмөрчин харц ардын гарт шилжүүлж өгнө. Ленин хэргийг ийнхүү шийдэж байна гээд Степан Ильич тэргэн дээрээс тарианы хагалсан тал харагдах алсыг харж, тийш нь гараараа заагаад

	— Энэ газрыг яаж хагалахаа хүртэл бид шинэ ёсоор хийнэ гэж өгүүлэв. 

	— Ленин ура! гэж Астемир хашхирлаа

	Зүлгэн дээр дахиад л кабардинчуудын аялгуугаар хуримын уртын дуутай адилхан оросын «ура» түгэн тархлаа. 

	Муса Батоко хоёр Ботын сануулгаас хойш «ура»-г дэмжин түрэх үү болих уу гэдгээ мэдэхгүй дэмий бие биеэ харна. Түрээд орхивол тастаад хаячихна, дуугүй өнгөрвөл тэрнээс доор... 

	Батоко аяархан ийн хэлэв. 

	— Муса минь, Пятигорскийн худалдаачид шиг л байхаас дээр юмгүй. Тэдэнд бүх өнгийн туг бий: улаан — большевикуудад, ногоон — шариатуудад, хуучин хааныхыг — цагаан казахуудад зориулдаг юм. Хэн ирсний нь тугийг л гаргаад ирнэ. 

	Степан Ильич үгээ үргэлжлүүлсээр байв... 

	— Зөвлөлт засаг ард түмэнд ийм бэлэг авчирч байна. Энэ бол дөнгөж анхны бэлэг... Цаашдынх нь та нараас өөрсдөөс чинь хамаарна... Хөдөлбөл мах, зогсвол зовлонгоо зооглоно гэдэг зүйр үгийг санаж байгаа биз дээ?

	— Зүйтэй! Ээ дээ, энэ Истепан! Орос хүн атлаа кабардин зүйр үг мэднэ гэж Бот баярлана. 

	— Тайван амьсгалж, ажиллахад хүнд юу хэрэгтэй вэ? гэж Степан Ильич асуугаад

	— Энх тайван! Ленин бас энх тайвны тухай тогтоол гаргалаа. Ард түмэнд дайн хэрэггүй... гэхэд

	— Зүйтэй! Дайны эсрэг ура! гэж энэ удаа Эльдар байдаг хоолойгоороо хашхирав.

	— «Оре-Оре...» «Оре-да-да»! гэж улс тосон хашхирлаа. Гэтэл Муса, зарц агсан Эльдарыг ийм цог заль хийморьтой байхыг хараад байж ядахдаа зориг орж

	— Энэ тогтоолыг юугаар төлөх гэж байна? Хэн төлөх юм бэ? гэж хашхирав. 

	— Зүйтэй! Тогтоол ямар үнэтэй вэ? Төлөх мөнгө хүрэхгүй юм биш биз? гэх Давлетын дуу гарлаа. 

	— Тогтоолын хөлсийг бид төлчихсөн. Бүрмөсөн төлчихсөн гэж Эльдар сэргэлэн өчив. 

	— Юугаар?

	— Бидний эцгийн хөлс, цус, хөдөлмөрөөр! 

	— Эльдар мундаг ярьж байна, нээрэн дээ! 

	— Муса төлөх юм нь хүрэхгүй гэж айж байна. Тэр ч үнэн шүү. Хаа очиж Муса овоо өртэй гэж түүнд цагт нь өчиг өгөхгүйгээр өнгөрч эс чадах Масхуд хэллээ. 

	Баляцо өвөө хүртэл өөрийнхөө үгийг шургуулах гээд үзэв. 

	— Кабардин хүн «уухай даа» гэвэл... гэтэл Муса түүнийг таслан Эльдар луу дахиад үгээр дайрав. 

	— Үгүй ээ, чи муу ажлаа барсан амьтан, хөлсөөрөө төлөөгүй! Ялтан эцгийнхээ хөдөлмөрөөр ч төлөөгүй! Би эрхбиш мэднэ ээ! Чи харин бусдын газраар, бидний өвгөд дээдсийн газраар төлөх гэж байна. Лалын ямар сүсэгтэн үүний учир чамд баярлалаа гэж хэлэх вэ? Тэгээд бас хэн ер нь зөвшөөрөх болоо?

	— Зөвшөөрөхгүй нь чи биш биз гэж Эльдар Мусагийн нүд өөд эгц харж асуув. 

	— Би биш, ард түмэн

	— Чи битгий ард түмнийг барьж ярь! Гумар та хоёрыг ард түмэн биш харин Шарданов Берд өөрийнхөө өмнөөс орхисон болохоор тэрнийхээ нэрийн өмнөөс ярихгүй юу гэж Астемир ярианд оролцов. 

	Мусад өчих хариу олдсонгүй, харин Бот инээд алдан:

	— Аллахын нэрээр тангараглая, Муса, чи Шарданов тайжийг шинэхэн мөрөөр нь одоохон гүйцнээ гэв. 

	— Валлаги49! Бид ч гэсэн жаахан юм ойлгоно, бас бусдын адил ярих эрх чөлөөтэй гэж Давлет уухилсаар бахим бүдүүн хөлөөрөө урагш алхан гарч ирэв. 

	Эргэн тойрноо харлаа. Тембот Лю хоёр болгоомжлон нэг хүний араар бушуухан орчхов. 

	— Ярь, наашаа тэргэн дээр ч гарвал гар гэж Астемир түүнийг урив. 

	Цэлмэг хөх тэнгэртэй хоршин хачин цэвэрхэн харагдах том том долгиотой намирч буй улаан тугийг барьж зогсоо Эльдарын доор индэр болж буй тэргийг чилээрсэн морьд нь байн байн хөдөлгөнө. 

	 

	 

	 

	ТҮЙМЭР

	— Энэ юу ярих нь вэ? Бүдүүн бөгсөө яаж үзмэр болгохоо ярих юм биш биз? гэж Масхуд хашхирав. 

	Цугларагсад нирхийтэл инээлдэхэд, Астемир, энэ хурал бол, нөгөө цэргүүдийн яриад байдаг шиг яг тийм хурал, энд хэн ч санал бодлоо хэлж болно гэж давтан өгүүлэв. 

	— Тийм, би санал бодлоо хэлэх гэж байна гэж Давлет шазруун батлаад, — Миний хэлэх юм гэвэл: Шинэ засаг газар өгч байна. Энэ өдрөөс эхлэн хүн болгон бүрэн эрхтэй болж байх шиг байна. Дураараа амь зуу. Дуртайгаа бур. Чадах юмаа л ав. Модонд баавгай байвал бүх ой баавгайнх байх болох нь ээ. Гэтэл энэ ой Шардановынх, тэр нь Атажукиных, гурав дахь нь Клишбиевынх гээд л хавчлагад хүн бид байх нь ээ. Ингэхийн хэрэг юү вэ?.. Ашгүй аллах большевикуудад ухаан заяагаад өгчхөж, одоо тэгэхээр, нэгэн ойд ч юм уу, цэцэрлэгт ч юм уу лийр л байдаг юм бол бүгдээрээ нэг мод өөд мацаж болох нь... 

	— Бидний лийрийг хэлж байгаа байх гэж Лю таамаглав. 

	— Ээ, тэр чинь үнэн дээ! Тембот чи, над руу ирж ажиллахаасаа тэр лийрийн мод өөд авирах чинь их болсон байна шүү гэж дархан Бот жуумалзан өгүүлэв. 

	Тембот ичингүйрэн нэг үл мэдэгдэх юм амандаа гүвтнэн юутай ч бол Люг түлхэлсээр бөөн улсын дунд орлоо. Энэ хооронд Давлет үргэлжлүүлэн:

	— Тийм ээ. Та нарын хэн нь ч тэр модон дээр өмдөө тайлаад бөгсөөрөө гайхуулж болно. Эрх чөлөө л бол эрх чөлөө, хэн чамд заах вэ. Наргиж л бай. Юунаасаа ичих вэ дээ? Лийр ч зулгаа, газар ч мааж... гэхэд

	— Газрыг нь авчхаад эрх чөлөө өгч байна гэж Муса хашхирав. 

	— Чинийхээр бол бидэнд хумснаас өөр газар хар шороо байж болохгүй хэрэг үү? гэж цугларагсад шуугилдав. 

	— Тэр муу чалчихаа болиг! Өөр хүн яриг! Астемир яривал таарна! гэх дуу гарлаа. 

	Морьд тэрэг хөдөлгөснөөс Астемир дороо ганхасхийн малгайгаа зассанаа өндөр дуугаар ийн ярилаа. 

	— Харц ардууд аа! Давлетын төсөөлж байгаа, тэрний баавгайнаас авах гээд байгаа шиг тийм эрх чөлөө бидэнд ирээгүй ээ... 

	— Мань эр зөв хэллээ шүү! 

	— Юу үнэн тэр л үнэн дээ! «Энэ Астемир уу! Заавал нэг болгож хэлнэ шүү» хэмээн хурсан олон инээдэм болов. Тэгээд Астемир, хэдийдээ ч сурчихсан юм, мундаг илтгэгч шиг хэсэг хүлгэлзсэнээ

	— Замбараагүй байдал хэрэггүй. Одоо хүртэл хүний үнэ адилгүйд л гол нь байгаа юм. Жишээ нь хярамцаг хочтой Масхуд энэ байж байна. Яагаад энэ хүн ийм хочтой байна? Яагаад өдөр болгон мал нядалж, хонь өрлөж байдаг түүний гэдсэнд хонины тарган тураг биш хярамцаг байна вэ? Хярамцаг ч өдөр болгон үздэггүй хүн хэчнээн олон байна? Тийм хүн байхгүй гэж үү? гэхэд,

	— Тийм улс байлгүй яах вэ гэж Эльдар хариулна. 

	— Аллах намайг өршөөх болтугай, тэр Давлетын гүзээлснийг хараач! Манай төрхгүй банди нар хааяа ундыг нь тайван уулгадаггүй ч гэсэн гүзээлээд л орхиж... 

	— Ха-ха-ха! гэж хүмүүс инээлдэцгээв. 

	— Давлет аавд уурлавал яан ааа? гэж аавынхаа саяны үгийг сонсохдоо дүрлэгэр хар нүд нь онцгой хөгжөөнтэй гялалзсан Лю хүү Темботоос асуув. 

	— Зүгээр, яах ч үгүй! Аавын дайзанд хэчнээн их сум байгааг сайн хар л даа гэж Тембот дүүгээ тайвшруулав. 

	— Буудчихаж чадах уу?

	Гэтэл гэнэт, үнэхээр буун дуу гарсанд хэн буудах хааш нь яах гэж буудах тухай, хэлэлцэж чадсангүй. 

	Шардановын эдлэнгийн зүгээс хэдэн танихгүй хүн мориныхоо хүзүүнд наалдан хар хурдаараа айсуй харагдав. Давхиут буудацгаах ажээ. Наран хурц туссан талын чанад, Шардановын байшингийн ваар дээвэр үл мэдэгхэн улайх зүгт бөөн хар утаа тэнгэрт хадах нь тунгалаг өдрийн тэнгэрийн хаяанаас наашлан нүүх үүлэн лүгээ адил ажээ. Чухам иймээс ч эхлээд улсууд анзаарахгүй байснаа одоо,

	— Түймэр! Шардановын эдлэн шатаж байна! гэж хашхиралдав. 

	Улсууд эндүүрсэнгүй. 

	Гурван танихгүй хүн давхиж ирээд мориныхоо амыг угз татан зогсоцгоолоо. 

	— Жирасланыхан! гэж түгшүүрлэсэн дуун хурсан олны дотор тархлаа. 

	Адууны хулгайчийн аян явдлын байнгын андууд болох нь аль хэдийн танигдсан нөгөө гурав

	— Явганууд аа, эдлэнгийн зүг яаравчлаарай! Морь, малын учрыг олцгоо! Хувьсгал! хэмээн уриалав. 

	— Яасан сайхан бэлэг вэ! гэж хэн нэг нь хөөрөн дуу алдав. 

	Нэг хэрсүү эр

	— Хэн бэлэглээ вэ? Жираслан уу! гэж эргэлзэв. 

	— Хэн нь ямар хамаа байна. Аллах өөрөө бэлэглэж байна. Хайран юм галд өртөж дуусахаас өмнө бушуухан гүйцгээгээрэй. Ногтоо авцгаахаа мартуузай гэж морины хулгайчид аулынхныг өдөөнө. 

	— Валлаги! Жираслан л цагийг дэмий өнгөрөөхгүй байгаа юм. Шардановын хамаг сайн морьд тэрний ногтонд орчихлоо гэж Астемир Степан Ильичид хандан өгүүлэхэд

	— Бид ч цаг алдаж болохгүй. Тэднийг болиулах хэрэгтэй... Аль вэ. Астемир тушаагаарай!.. гэв. 

	— Мориндоо! гэж Астемир өндөр дуугаар тушаалаа. 

	Цугларагсдын дотор адгуу амьтан, бас амар баяжихын хорхойтнууд байгаагүй сэн бол морины хулгайч ноёны зальтай дориун санаархал биелэхгүй ч байж болох сон билээ. Тэдний хамгийн түрүүнд нөгөө улигт Давлет байсанд гайхах юмгүй. Яхир хатуу дуугаараа шуугиан даран;

	— Олон түмээн! Давлет би, та нарыг Шардановынд зочлохыг урьж байна... Би урьж байна гэдэг чинь намайг өөрийг минь аль хэзээнээс тийш нь урьсан үг... Миний хойноос! гэж уриаллаа. 

	Астемирын морьтнууд тушаал даган цугларагсдыг зогсоохыг оролдоно. 

	Тэргэн дээрээс Астемирын дуу хадна:

	— Зогсоцгоогтун! Шардановын газар, эд хөрөнгийг хувьсгалт хуулиар тарааж өгнө. Зүй бус загнаж, тонож дээрэмдэж хэрхэвч болохгүй! Дахиад л нэг нь есөн дээлтэй, ес нь нэг ч үгүй байлгахыг та нар бодоо юу? Тийм домог бийг санацгаа... 

	— Эргүүл Астемирын үгэнд бүү орцгоо! Тэрний бурахыг чагнаж ханалаа. Миний хойноос урагшаа! Би ядуу хүмүүстэй дандаа нэг аяганаас ус ууж явсан хүн гэж Давлет шуугина. 

	— Чи доторхыг нь хөнтөрчхөөд, хоосон аягыг нь буцааж өгөх гэж Астемир хашхирна. 

	— Шардановын адууны хорооноос морьдыг нь хөөгөөд яваарай, хаягдсан хайран юмыг шүүрээд байгаарай гээд л Жирасланы элч нар гал руу тос хийнэ. 

	Ингээд сэтгэл хөдөлсөн бөөн амьтныг тогтоох хүчин үгүй боллоо. 

	Баяжихын хүслэнд автсан улсыг зогсоох гэж улаан туузтан морьтнууд дэмий оролджээ. Эрчүүд бие биеэ түлхлэн хашаа давах нь давж, хашааны завсраар орох нь орж, хагалсан тал, гол гэтэлж, зам дөтлөн Шардановын эдлэнгийн зүг шуурхайлцгаав. Томчуулыг даган банди нар гүйлдэнэ. Хүүхэд уйлалдаж хүүхнүүд бархиралдаж, зарим нэг нь дарагдаж эцэг нь хүүдээ тушаал буулгах ажээ. 

	— Юсуф гүйж хариад, ногтоо аваад ир! 

	— Ногтоор яах юм? Дээсэнд яв! 

	— Бодлоо багасга, хөдөлж үз! 

	Астемирын морьтнууд

	— Буцацгаа! Ухар! Эргээд! хэмээн хэчнээн хашхиравч ямар ч тусгүй. 

	Лю анхандаа аавыгаа харсаар байв. Аав нь улаан зангиатай, шар малгайтай учир бусад эсгий малгай, тоорцгуудын дунд ялгаран харагдаж байв. Удалгүй Лю Темббт хоёр аав, Степан Ильич, Эльдар тэр ч байтугай улаан тугтай тэргийг хүртэл үзэхээ болилоо... 

	Ноёны хөрөнгөөр баяжих хорхойтнуудын хожимдсон ганц нэг нь тал дундуур гүйлдсээр, харин хагалсан газрын чанад байх тэгш талд нарнаа гэрэлтэх бөөн хар утаа олгойдсоор авай. 

	Айлын хашаагаар ноход хуцалдан эмэгтэй хүний уйлах сонсогдоно. Үдшийн бүрий бууж галын дөл тодорч ирлээ. 

	Аулын захад өлгийтэй хүүхэдтэй авгайчуулын дунд ганц эр хүн зогсох нь Баляцо өвөө ажээ. Тэр сэтгэл дундуур, толгой сэгсрэн зогсов. Бие нь сульдсан, өвчтэй байгаа Диса түймэр харахаар гарч иржээ. 

	— Сарыма! хэмээн охиноо дуудаж, Чи хаа байна аа? Эй, алла! Хэчнээн зовлон тэвчих ёстой юм бол? Ямар ч хувь заяагүй юм бэ! Аль урьд их ус нэг ор авчирч өгснийг Баляцо чи санаж буй биз... Тэрүүн дээр үхэх учиртай юм байж дээ... Түймэр хүнд орон байр, ноёны торгоноос хүртэл л өгч байна. Зовлонт бэлэвсэн эхнэр надад аз жаргал байгаа ч үгүй, байх ч үгүй... Над шиг ийм охидтой хүнд хаанаас жаргал ирэх вэ дээ? Дахиад л танай хэнгэргэн дуут ач хүүг чинь хайгаад алга болсон бий! Сарыма, Сарыма, чи хаана байна аа? Ой, ой алла минь... гэж халаглав. 

	— Хүний энэ юмнаас, Диса минь чамд ч, өөр бусдад ч ямар ч аз жаргал ирэхгүй. Тун өлзийгүй өдөр энэ бүхэн эхэллээ дээ! Тэвчээргүй амьтдад атаархахын хэрэггүй. Муу улс сайн юманд хүргэхгүй гэж Баляцо өвөө ширүүн айлдана. 

	— Хараач! Морь, хонийг нь туугаад айсуй гэж хүүхнүүдийн нэг нь хашхирав. 

	Шардановын морьдыг хулгайлснаа хаацайлах гэж хулгайч эдлэнг түймэрдсэн энэ зальт явууллага орой болтол үргэлжиллээ. 

	Ноёны суудаг байшин, бусад барилга сав, адууны урт цагаан хороо бүгдийг нэрвэн авсан түймрийн шуугиан үймээн дор энд тэндгүй аймаар юм болж байлаа. 

	Зөвхөн тэвчээргүйнхний үе удам төдийгүй ойр хавийн гацааны түмэн амьтан хомхой сэтгэлдээ автан, галын дөлийн завсраар утаанд хахаж цацан ханиалгаж, хариугүй нурчих гээд байгаа дээврийн доор овоорон язганаж, хоолой үл хайрлан бархирах аяндаа гарсан энэ аюултай яаж ч тэмцэхийн арга үгүй. 

	Адуу янцгааж, үхэр мөөрч, хонь майлна. Харин ноход чимээгүй болчхов уу, эсвэл тарж алга болов уу. Эдлэнгийн зарц үйлчлэгчид айхдаа тарж зугтжээ. Ноёдын талынхнаас, аягүй бол энэ дайралтын тухай урьдаас мэдсэн Жирасланы эхнэр, гүнжийг явснаас хойш энд хэн ч үлдээгүй ажээ. Газар бүрээс гүйж ирсэн улс гал хүрээгүй юу л байна тэмтрэн чирцгээнэ. Астемир Степан Ильич хоёр дураараа дургиж буй улсыг зогсоохыг оролдсоор авч түмэн амьтны хомхой шунал тэднээс хүчтэй авай. 

	Эльдарын дотор элдэв бодол зөрчилдөнө. Тэр бээр Астемирын тушаалыг буруу хэмээжээ. Эльдар ноёноос өшөөгөө авах гэсэн болохоор Давлетыг бодвол чухал шалтагтай учир түүнээс илүү Астемирт дургүйцжээ. 

	— Астемир юунд улсыг хорино вэ? Гүйгээд авцгааж л байг гэж улам цухалдан хашхирна. 

	Эргэн тойронд бүгд буцлан бужигнана. 

	Ёстой айхтар өдөр болов оо! 

	— «Юунд хорино вэ» гэдэг үг чинь юу гэж байгаа юм бэ? Дээрэм таллагаар хувьсгалыг бузардуулах уу! Эльдар чи юу бол оо вэ, чи юу сэдэв? гэж Астемир бүр гайхаж хоцров. 

	Эльдар өөрийн үзэн яддаг Шардановынхны байшинг цөлмөхөд л оролцож байвал яахаас ч буцахгүй байлаа. Тэр байж ядан бүр чичрэх ажээ. 

	Энд юу эс харж болох вэ... 

	Шардановын сүргийн сүүлчийн ганц үнээг хоёр нөхөр хоорондоо хувааж чадахгүй байгаа бололтой. 

	— Тавь! Тавихгүй бол чиний од жаргах вий гэж нэг нь хашхична. 

	— Чи тавь, муу сагсуу нугас! Эс тэгвэл од нарны алийг ч үзэхгүй шүү гэж нөгөөдөх нь хашхичих нь бидний хуучин танил хярамцаг Масхуд ажээ. 

	Тэр хоёр үнээний нэг нэг эврээс зуурах агаад хөөрхий адгуус зөвхөн хүзүү сунгажээ. 

	Дархан Бот бүхнээс чанга хашхична. 

	Мань эр авсан, чирсэн юмгүй гагцхүү хашхичаад л байлаа. 

	Масхуд маань үнээгээ эврээс нь оосорлох санаатай бүсээ тайлтал хөнгөрснөө мэдсэн адгуус ганц сэжин мултарч хоёуланг нь ольж орхив... 

	Энэ бүдүүн хадуун хэргийн дунд зарим нэг нь мөн хошигнохоо мартсангүй. Исхак өвгөн ишиг тэвэрчихсэн,

	— Хэний нь аз, хэний нь эз болж байгааг аллах ч мэдэхгүй гээд явж байв. 

	Мань хөгшин ихэд дэлгэрсэн нэгэн үлгэрийн хүмүүс сайн мэдэх ёгт сургаалыг өгүүлж буй хэрэг байв. Баян ядуу хоёр хөрш байжээ. Баян нь ядуугийнхаа ганц шарыг хулгайлж алаад махыг нь үүцэлчихжээ. Ядуу нь энэ тухай мэдмэгц хүний үнэргүй хөрштэйгөө тооцоо хийхээр шийдэж тахианы нь байрнаас азарган тахиаг нь хулгайлжээ. Тэгээд ядуу эр, тахиаг нь нядалж суухдаа: «Хэний нь аз, хэний нь эз болсныг аллах ч мэдэхгүй» хэмээн сэтгэл хангалуун өгүүлсэн гэдэг. 

	Тэгэхлээр Шардановынхан дээхэн үед түүний нэг үнээг зүй бус авчихсанд л Исхакийн үгний гол давс нь байжээ. 

	— Исхак, чи энэ ишгийг эрх ёсоороо авчээ, одоо бушуухан аваад холд... Харин Масхуд, чи яагаад хүний үнээний хойноос нүдэлдээд байна? гэх дархны баргил дуу гарав. 

	Ийшээ зүгээр л, өрөвч, сониуч сэтгэлдээ автан гүйж ирсэн Бот, дээрмийг зогсоох гээд буй Астемир Степан Ильич хоёрт нэмэр болохыг байдгаараа хичээнэ. Малын хашаа хэдий нь үнсэн товрог болжээ. Суудаг байшин нь шатаад дуусаж байлаа. Ноёны хөрөнгөнөөс олз хайгчид үнсэн дотроос улайдсан төмөр авдар, зэс тогоо, хар нүүрс болсон хонины сүвээ, захаасаа түлэгдсэн хивс сандлын хэмхэрхий зэргийг гарган утаа баагих үлдэгдэл дундуур хөлхөцгөөнө... Яг энд, тэдний дунд Эльдар байхыг Астемир дахин санамсаргүй олж харлаа. 

	Залуу нөхөр нь Ботын адил юу ч аваагүй ч, Ботын царайд ямар нэгэн гойд хачирхал харагдаж байсан бол Эльдарын харц, байгаа төрх нь нэг л ёргүй, хэрцгий хорсолтой харагдав. 

	— Астемир! гэж чанга дуу алдсанаа харц нь тулгармагц чимээгүй боллоо. 

	Астемирын уруул эвгүй татганав. 

	— Чамайг ингэж байгааг харахад даанч харамсалтай байна. Степан Ильичийг очоод мордуулаад өг. Тэгээд Пятигорскт хүргэж өгөөрэй. Манай шившгээ тарьсан аулд очихгүй гэнэ гэж Астемир ширүүн хэлэв. Гэнэт энэ шуугиан дундаас ер бус сонстох, хүүхдийн танхил дуу гаран

	— Би түүнийг чинь дуртайяа гүйцэтгэе гэв. 

	Астемир эргэж харвал, Темботын найз Луто байлаа. Тэр хоёр, Эльдартай цуг Ботынд очиж дархны сургууль хийдэг билээ. Эльдар шиг өнчин авч түүнийг бодвол дуу шуугүй, номой даруу, дуулгавартай энэ хүү хэнд ч тус нэмэр болохдоо баяртай. Гэвч Степан Ильичийг түүгээр хүргүүлээгүй нь мэдээж. Харин ноёны адуунаас нэг морь салгаж амжсан залуу, бодвол өөрөө бас юухан хээхэн олоод авахыг бодож, олзныхоо морийг Лутогоор гэр лүүгээ хүргүүлэх болсон тул түүнд хүнд нэмэр болох бололцоо гарчээ. Тийм сайн морийг итгэмжлэн хүргүүлж буйд бахархах хүү, энэ тусын нь хариуд хэчнээн аймшигт цээрлэл хүлээж буйг эс таан мэдэх аваас дуртай зөвшөөрсөн бүлгээ... Харин, энэ тухай дараа өгүүлсүү. Түймэр унтарч эхлэв. Ер нь ч шатаад байх юм үлдсэнгүй. 

	Улсууд, зарим нь «олзондоо» баяртай, зарим нь «Аз дутав» хэмээн сэтгэл дундуур, зарим нь Астемир шиг гунигт автан унаатай унаагүй гэр гэрийн зүг тарцгаалаа. 

	Астемир ч хөдлөв. Морьтныхоо хамтаар, хомхой этгээдүүдийн гар орсон зүйлээс салгасан юм тун бага. Гэвч ганц нэг юм аварч амжжээ. Тэр хэдэн морь малаа яаруухан барьсан хашаанд хийж, түүний дэргэд шөнөд нь хоёр манаа үлдээжээ. 

	Астемир гэлдрүүлсээр буцлаа. Хажууд нь Бот «айрагдсан» агтаас түүний зөвшөөрлөөр унасан мориороо зуузай холбон алхуулна. 

	Ар талд, тэртээ баруунаа оройн нар жаргаж, өмнө зүгийн тэнгэрт хаа нэгтээ цаст оргилууд алтланхан, урд талд нь тэртээ дээр үдшийн гялаан хурц гялалзах ийм нэг оройн цагаар энэ замаар Астемир хэчнээн олон буцаж явсан билээ. Гэвч өнөөдөр шиг сэтгэлийн хүнд дарамтад байсан нь хэзээ ч үгүй... Хэчнээн баяртай, сайхан эхэлсэн өдөр ингэж гунигтай дуусах гэж!

	— Энэ ч сайхан морь байна шүү. Яасан хөнгөн хөлтэй юм бэ, чи чагнаач гэж түр ч гэсэн олдсон мориндоо хангалуун яваа Ботын баргиа дуу гарна. 

	Тэгээд Астемир, Степан Ильичийн Ботич гэж хүндэлдэг дархан нөхрийнхөө морины алхааг чагнахдаа дотроо «Яагаад ингэчихдэг бил ээ? Учир нь юунд байна? Ер нь энэ хэрэгт буруутан байгаа юм бол, хэн бэ тэр нь?» Би л өөрөө бөөн улсыг тогтоож чадаагүйгээрээ бүхнээс илүү буруутай юм уу? хэмээн боджээ. 

	Ингэсээр, аулын захын байшинг хүрээлсэн мод бүрэнхийд үзэгдэн, Астемирын саяны ханатал амьсгалсан түймрийн гашуун утаа биш шал өөр, гэрийн тайван утааны үнэр хамрын үзүүрт ханхийв. 

	Тэд гудамж руу орон Давлетын гадаах мөчирлөг хөгшин лийрийн модтой зэрэгцээд иртэл сүүдэр дотроос бүсгүй хүн зам руу гараад ирлээ. 

	— Астемир, чи юү?

	— Думасара, чи энд юу хийж явна аа?

	— Нэг л тавгүй ээ... Бурхан минь, за хүрээд ирсэн чинь л яамай... Ээ, Астемир минь, би ч амар жимэр байхаасаа дандаа айж түгшиж байх л хувьтай юм байлгүй... Ингэж л амь зуух бололтой... 

	— Думасара, хүүхдүүд хаана байгаа вэ?

	— Хүүхдүүд гэртээ бий гэж эхнэр нь аяархан хариулаад араас нь дагав. 

	Гэртээ хүрээд ирлээ. 

	Астсмир малгайгаа авч, винтовоо буланд тавиад чинжаалаа тайллаа. 

	 

	 

	 

	ДАХИАД Л АСТЕМИРЫН ШИРЭЭНИЙ ДЭРГЭД

	Ярих, шалгаах юм мундахгүй байлаа... 

	Астемирыг гэртээ ирэхэд ширээний нь ард ганц Степан Ильич ч байсангүй. 

	Баляцо өвөө, Еруль өвөө, бас хөршийн хэдэн өвгөчүүл тэнд байв. Бот тэр хоёрыг орж ирэхэд ид яриа болж байлаа. 

	— Дахиад издравствуется50! гэж Ботич Степан Ильичтэй баяр хөөр болж мэндчилээд Истепан, чи огт яваагүй болж таарав аа даа. Одоо ашра чанана аа гэв. 

	— Салям алейкум, Ботич гэж Коломейцев ширүүхэн хариу мэндлэв. Баляцо өвөө:

	— Шардановын хониор шөл уух нь уу? гэж бүр баргар асуув. 

	— Яалаа гэж Шардановынхоор? Харц ардад амины хонь байхгүй юм уу? Тэнгэрийн ачаар анд нөхөртөө бол өөрийн юм хүрэлцээтэй. 

	— Өөрийн юм чинь хүрэхгүй байгааг үзэж байна. 

	— Өвгөн урамгүй байна шүү! гээд Степан Ильич ширээний араас гэрийн эзэн рүү босов. 

	— Степан Ильич минь, урамтай хэн байна даа? Тусгүй юм боллоо. Сайхан өдрийг баллачихлаа!.. 

	— Тусгүй юм боллоо гэж Ботич батлав. 

	Лю Тембот хоёр зайдуухнаас аавынхаа хөдлөх бүрийг ажиглаж байснаа төмөрлөсөн бөгстэй винтовоо буланд тавимагц нь суран оосор, ган төмрийн үнэрийг сэтгэл догдлон авч буу руу нь дөхөж очжээ. Тэр хоёр винтов, махир хутга, дайз, мөрөвч, бас яг мөрөвч шиг винтовын гялгар өргөн шар оосрыг гар хүрэм ойрхноос амьсгаа даран нүд бүлтийлгэн ширтэцгээнэ. 

	Гэтэл энэ томчууд гэж хачин улс, эрх дархаа эдэлж буу зэвсгээ оролдоод, хүсвэл буугаа цэнэглэж бариад л, хутга юугаа суга татан гаргаж, зэс тоногтой хуйнд нь ишийг нь хүртэл буцааж хийж байхын оронд ямар ч зорилгогүй маргаад л байдаг... Эльдарын байн байн яриад байдаг юм бүрмөсөн биеллээ олж, Шардановын эдлэнг хэзээний шатаачхаад, малыг нь хөөгөөд явчихсан байхад харамсаад, маргаад байх юм юу байна? Ер нь ч ноёдын хөрөнгийг хүчээр л ингэж эс авбаас өөрөөр хэрхэн салгах бил ээ?

	Ингэж бодсон нь зөвхөн Лю Тембот хоёр, ч биш. Баляцо өвөө унтууцан

	— Одоо юу болох вэ? Одоо минийхийг булаах уу? гэж шалгаана. 

	Намбагүй өвгөн шүү, хэн юуг чинь авах юм бэ? гэж Астемир хариу асуугаад

	— Думасара, чи гурилаа зуурсан чинь дээр, би галаа түлээд мах хөшиглөе гэв. 

	— Түлдгээ түлчихжээ! Шатсаар л байна шүү дээ! гэж Еруль явуулав. 

	Сахалт өвөө, алсад, үнэхээр, байсхийгээд л түймрийн галын туяа улалзах нь үзэгдэх цонхны зүг дохив. Энэ мөчид галгүй гэрт нэг л түгшүүртэй. Ягаан туяа хананаа тусаж, хүмүүсийн царай үе үе гэрэлтэнэ... Гэтэл ч Астемир дуутай гэгч нь гал гаргаж тогоотой тулганд хэсэг сүрэл дүрсхийн аслаа. 

	— Тийм сайхан байшинг яалаа гэж түймэрдэв? хэмээн Баляцо тайвшрахгүй шалгаана. 

	Думасара өрөвсөн санаа алдав. 

	Ажилд дадсан гараараа шигшүүрээ аяархан цохин гурил шигших зуураа

	— Ээх, ийм дээрэм хийсэн биднийг аллах яаж өршөөх вэ! Ээх, Астемир! Та бүхнийг хариуцлагад татна аа... гэхэд

	— Хэнийг татна гэж? хэмээн Астемир уцаар асуухад, Думасара зориг гарган,

	— Большевикууд гэнэ үү, хэн гэнээ та нар чинь, та нарыг л татна даа. Ингэлээ гээд чамд юу болох вэ дээ, Астемир? Үүнд чиний санаа зовно гэж үү? Чи өөрийгөө л болгож сурсан хүн, бид, чиний эхнэр хүүхэд чинь энд яадаг л юм санж... гэж хариулав. 

	— Ишш! Думасара минь, большевик байна гэдэг чинь сайн юм биш үү? Би үүгээрээ бахархдаг шүү Думасара... 

	— Большевик гэж юуг мунхаг хүүхэн мэдэх юм уу? гэж Ботич дүнгэнэв. 

	Думасара үглээд л байна. 

	— Толгой... хоёр гар... хоёр хөл. Чи чинь ийм л юм болж байна шүү дээ... Астемир, чи гар хөлөөс чинь гадна эх, эхнэр чинь бийг мартчихжээ... 

	Думасара мэгшин уйлснаа биеэ барьж, дуугүй болоод Лю Тембот хоёрыг зандран унтуулав. 

	Энэ бүхнийг харахад хоёр хүүд тун хачин. Тэр хоёр танил дасал болсон үнэртэй, хуучин хөнжилдөө өвөртөө орж хэвтсэн боловч унталгүй, тулганаа ноцох гал, хананд тусах сүүдэр, гялганах гэрэл, цонхны цаана байсхийгээд л гарах түймрийн улаан туяаг харсаар байлаа. 

	Жаахан айдас хүрмээр ч гэсэн, энэ бүхэн хэчнээн сонин гээч! Ийм ховор сонин өдөр байх л юм даа! Томчуудын яриа хүртэл улам сонин болоод байна. Аав нь, ээж Баляцо өвөө хоёрт большевикууд гэж хэн болох тэд яагаад баяд ноёдод дургүйг тайлбарлахыг оролдоход өвөө нь улам шалгааж гарна. 

	— Хариулахын өмнө хэдэн сараар бодохоор асуулт тавих юм жаахан азнаарай, ашраа хутгаадахъя гэж Астемир өвөөгийн асуултад арайхийн хариулна. 

	Ашрын таатай үнэр гэрээр дүүрнэ. 

	— Зах дээр өндөг ямар үнэтэй байгааг би асуугаа юу? Тэгнэ вий, бүгдийг нь шууд хариулаад аль. «Большевикууд ард түмний төлөө» гээд л та нар батлаад байна. Клишбиев Шарданов хоёр ч өөрсдийнхөө тухай яг тэгэх юм. Бусад нь болохоор «Коммунистууд хорвоогийн бүх ард түмний төлөө, большевикууд ядуучуудын төлөө, кадетууд ядуустай, баянтай, хаантай ард түмний төлөө казахууд нь кадетуудын төлөө...» гэх юм. Ийм юмны учрыг яаж олох вэ толгойд ёстой бантан болж гүйцлээ!.. гэж ширвээ сахалт Баляцо өвөө уцаарлав. 

	— Баляцо зүйтэй хэллээ гээд өвгөчүүл инээлдэв. 

	Гэвч Астемирт эднийг сэнхрүүлэх горь тасарсангүй. 

	— Ээ, та нар уу, мөрөн дээр чинь толгой биш бантантай тогоо байна гэдэг үнэн шүү. Коммунистууд... большевикууд... Энэ хоёр чинь яг кабардинчууд, черкесүүд шиг л адилхан юм. Нэг л улс. 

	— Тэгвэл тэр улс хаана нутаглах вэ?

	— Ямар тэр улс гэж?

	— Большевикууд

	— Бүр бантан хутгачихлаа! Энэ улс чинь хааяагүй байна. Степан Ильич, Баляцо өвөөгийн юу асуухыг дуулав уу? Большевикууд хаагуур нутагладаг вэ гэнэ. 

	— Энэ улс хааяагүй бий гэж цаадхадаа хэл... Большевикууд гэдэг чинь орост ч, кабард ч, абхазад ч, дагестанд ч, харц ардын дунд ч, ядуу казахуудын дунд ч байж байдгаараа онцгой улс шүү. Баяд, ноёдын дунд л байхгүй. Морьтон нь явгандаа нөхөр биш, цатгалан нь өлөнгийнхөө зовлонг мэдэхгүй гэж зүйр үг байдаг болохоор тэдний дунд байх ч үгүй, байж ч болохгүй... Явган, өлсгөлөн нь өөрсдийнхөө төлөө санаа тавихгүй бол морьтон, цатгалан аль нь ч морь хонио өгөхгүй. 

	— Баляцо дуулав уу? Энэ улс ховдог шунахай амьтны дунд л байхгүй, түүнээс хаа хаагүй бий гэж Астемир хэлэв. 

	— Би яг л тэгж ярьж байна шүү дэв. Эхлээд ховдог ноёдынхыг, дараа нь минийхийг гэж Баляцо өөрийнхөөрөө зүтгэв. 

	— Чинийхийг яана гэж?

	— Та нар дээрэмдэнэ. 

	— Чамаас уу? Үгүй хаанаас даа, Баляцо бид чамаас юу ч авахгүй. Чамаас юу авах юм бэ? Хоёр морийг чинь үү? Хоёр морьтныг бид огт хөндөхгүй, энэ большевикуудын ажил биш. 

	— Большевикууд ямар таних хувцастай вэ? Цэргийнх үү, эсвэл даргынх уу?

	— Юун таних хувцас гэж?

	— Тэднийг чинь яаж мэдэх юм?

	— Хэнийг?

	— Большевикуудыг

	Астемир өөрийнхөө зөв эсэхэд эргэлзэв бололтой нүдээ яльгүй онийлгон Коломейцев руу дахин хандаж,

	— Степан Ильич! Большевикууд бид ямар хувцас өмсөх вэ? Морийг нь булааж авах уу? гэж Баляцо асууж байна гэлээ. 

	— Хэдэн морьтой юм бэ?

	— Хоёр

	— Сайн морьд уу?

	— Сайн морьд

	— За, тэгвэл бид авахгүй ээ. Эзэн нь ямар байна тийм л морьдтой, хамгийн гоё тийм л хувцастай байх ёстой гэж Степан Ильич инээд алдан өгүүлснээ хоолойгоо дахин төлөв болгож,

	— Астемир, хүмүүсийн санаа сэтгэл иймэрхүү байгааг мэдсэн учраас ч би яваагүй юм... Айл хунарт ч, тархи толгойнд ч журам цэгц тогтоох багагүй ажил бидэнд байна... гэв. 

	Тэгээд Степан Ильич ширээний араас босож ийш тийш холхин, хамгийн анхны зорилго бол итгэл найдвар эмх журмыг тогтоож, хувьсгалт хорооны анхны даргаар маргааш Пятигорскоос ирэх ёстой Эльдарыг эсвэл Астемирыг батлах тухай ярилаа. Энэ хоёрын хэн хэнд нь сайн, муу тал байв. «Астемир дэндүү зөөлөн, дэндүү дуулгавартай дарга байх болов уу? гэж Степан Ильич өөрөөсөө асуух мэт дотроо цэгнэнэ: Заримдаа шийдвэртэй шулуун, заримдаа хатуу ширүүн ч байх хэрэгтэй... Нөгөө талаас Эльдар хэт залуу, бичиг үсэгт муу, айл хотынхондоо Астемир шиг нэр хүндтэй биш...»

	— За, бид энэ талаар тунгаан бодно оо. Астемир! Маргааш дахиад хурал хий, өнөөдөр хийх гээд чадаагүй юмаа гүйцээж хий! гээд Баляцогийн зүг нүд ирмэж

	— Баляцогийн асуултын хувьд бол энэ хэргийг маргааш ч хүргэж болохгүй. Өвгөнд одоохон бүгдийг нь таниулж өгөх хэрэгтэй. Коммунистууд ямар хувцастай, яагаад Баляцогоос үнэнч шударга дундаж хүнээс үхэр адуу, газрыг нь авахгүй тухай... гэж үгээ дуусгав. 

	— Дундаж гэж юу вэ? Казах большевик хоёрын ялгааг ч ойлголоо. Тэдний ялгаа бол оюун санааны дотоод ялгаа, нүдэнд үзэгдэхгүй юм гэж би ойлголоо. Гэтэл хүний толгой доторхыг ганц аллах л харж чадах болохоор хяслантай байна. Би гадаад төрхийг нь л мэдэх гэсэн юм, Астемир чи тэрий нь таниулаад аль! гээд л сониуч, элдэв юманд эргэлзсэн Баляцо асууж гарлаа. 

	— Гадна талаасаа ч дандаа ялгарахгүй. Зарим нь улаан тугтай л байдаг, үнэн хэрэгтээ эсэргүү, тэгтэл нөгөө нэг нь офицерын хувцастай ч ард түмний төлөө зүтгэдэг... гэж Астемир бодолхийлснээ хариулав. 

	— Дуулав уу? Чи бид хоёр ч погоон зүүж болох нь гэж буланд хэвтээ Тембот Люг нудрав. 

	Лю хариуд нь нойрмоглон нэг юм бувтнав. 

	Энэ зуур бусад зочдын их л анхааран буйд Астемир

	— Өнөөдөр хурал дээр байсан уу? гэж Баляцогоос асуув. 

	Дархан Бот хүртэл сонирхолтой ярианд саад болсонгүй, харин түймрийн утаа их залгисандаа байн байн хөхүүлэн ханиана. 

	— Хурал дээр байсан байлгүй яах вэ. 

	— Улсууд яаж хашхирч байсныг дуулсан уу?

	— Дуулсаан. 

	— Исхак өвгөн, эсвэл хярамцаг Масхуд хэний төлөө хашхираад байсан. 

	— Исхак, Масхуд эд нар улааныхны төлөө л «ура» хашхичаад байв. 

	— За тийм байж. Муса Батоко хоёр хашхирч байв уу чимээгүй байв уу?

	— Ихэнхдээ дуугүй байсан. 

	— Яагаад дуугүй байв? Таамаглаж байна уу?

	— Валлаги! Өөрсдийг нь хөндөнө гэж айж л дээ. 

	— Чи өөрөө яаж байв? Баляцо, би чиний яаж байсныг таамаглаж байна. Нааш ч үгүй. цааш ч үгүй л байсан биз. 

	Баляцо өвөө аягүйрхэн ханиалгаж

	— Чи хэрэггүй юм хэллээ. Астемир... Шударга бус шүүж байна... гэв. 

	— Яарах юу байх вэ? Хэний борвинд юу байгааг бид үзэх л болно доо гэж Еруль өвөө хошуу нэмэв. 

	— Үгүй ээ ер! За яах вэ. Энд муу юм юу ч байхгүй, ажиж л байгаарай... гэж Астемир гайхав. 

	Бот ч сэргээд ирэв. Мэдлэгээрээ бахархан шууд Степан Ильич рүү хандаж:

	— Истепан, зөвлөлт засаг юунд хэрэгтэйг би сайн мэдэж байна гэв. 

	— Юунд?

	— Үгийн талыг авч хаяхын тулд

	— Юун үгийн талыг авах юм? Ямар үгийн тал?

	— Чи аан гэж бай! Астемир ч сонс. Чи үүнийг хурал дээр тайлбарлах хэрэгтэй. Ертөнцийн бүх хүн кулай, кулайсыз буюу юмтай юмгүй хоёр хэсэг хуваагдана. Кулай сыз нь энэ хэвээрээ байхыг бодохгүй. Тэгээд л тэр «сыз» гэдэг хагас үгээ авч хаяхад «кулай»-баян үлдэнэ. Өөрийнхөө онол бодлыг сүрхий найруулсандаа сэтгэл ханасан Бот тачигнатал инээд алдахад Астемир Степан Ильич, хоёр өвгөн, Думасара хүртэл цөм хөгжилтэй болов. 

	— Сайхан онол байна шүү гэж Степан Ильич санаа нийлэн

	— Одоо л би танай Давлетыг ойлгож байна, мань хүн Ботын онолыг амьдралд хэрэгжүүлж байгаа юм байна. За яах вэ! Цагийн юм цагтаа. За ингэхэд, өвгөчүүл та нар хэнээр дарга тавимаар байна? гэв. 

	— Энэ хоёр хоёулаа миний төрөл. Хоёулаа л дарга болог. Харин намайг Астемир мэднэ, миний толгойд юу байгааг ч мэднэ гэж Баляцо цайлган сэтгэлээс хариулна. 

	— Ээ тэгэлгүй дээ, мэдэлгүй яах вэ! гэж Астемир инээгээд Баляцо та большевикуудтай нэгэн овгийн хүн болохыг би мэдэж байна... Аль вэ, Степан Ильич эхлээд хоолоо идээдэхье. Байрандаа суу. Өглөө оройг бодвол толгой сэргэлэн байдаг... Думасара, ашраа аягалаарай! гэв. 

	Хүүхдүүд хэдий нь унтжээ. Зэрэгцэн хэвтсэн хөгшин эх нь санаа алдан, бодолд автах бүлгээ. Тэг тэгсээр оройн хоолтой золгох тайван цаг болсонд сэтгэл ханасан Думасара яаралгүй, хэрдээ баяр ёслолын байдалтай. Астемир түүний нөхөд ойрд дахин цуглах учиргүй энэ ширээн дээр таваг халбагаа тавилаа. 

	— Ботич, чамаар дарга сонгочихдог юм бил үү? Тохитой, дуу ч гэсэн дээ... гэж Степан Ильич зориуд өөрт нь зэхсэн хүндтэй байранд суух зуураа өгүүлбэл,

	— Үгүй ээ, би дархныхаа газрыг орхиж чадахгүй гэж тоглоомын нь оронд цаадах нь үнэнээсээ хариулав. 

	
Арван гуравдугаар бүлэг

	 

	ХАЖИЙН БАЙШИН БАС Ч ГЭЖ ХЭРЭГ БОЛОВ

	Астемирын цэнэггүй винтов гэрийн харанхуй буланд төдий л удсангүй... 

	Хагалгаа дуусаж дөнгөж үр суулгаад, овьёос буудай соёолон, тал газар хөх ногоон өнгөө олох үе, хойд Кавказаар дахиад л үймээн эхэллээ. 

	Бүстэйчүүд анжис, сагс, тарих үрээ орхиж, винтов, байлдааны сумаа авлаа. Аул гацаагаар газар сайгүй улаан, цагааны талынхны ялгаа тодрон байлаа. Чачагийн хэлснээр байшин болгоноос аль нэгний нь үнэр улам хурц гарах боллоо. 

	Хувьсгалт хорооны даргаар сонгогдсон Астемир, номхон ажилсаг Исхак, Эльдар хоёр туслагчийнхаа хамт санал гомдол, санаархал тачаадал, санамсаргүй зүйлээр дүүрэн, хэцүү бэрх энэ их ажил хэргийг муугүй явуулж байлаа. Газар хуваарилах. ажлын мал, эд хөрөнгийг хуваах гээд л хамаг хариуцлагатай ажил дөнгөж эхэлнэ. Тэгтэл бүх юм зогсчхов. 

	Таван сарын хууч, аулд Степан Ильич дахин ирж дахиад л хурал болж, харин энэ удаа кабардинын хорооны хуучин цэргүүдийг Шардановын казахын цэрэгт биш, хувьсгалын төлөө, Лениний төлөө, эсэргүү нарын эсрэг, Клишбиев Шардановын эсрэг тэмцэх Улаан гвардийн ардын отрядад элсүүлж байв. 

	Маргааш нь Астемир, Эльдар, дархан Бот гурваар толгойлуулсан, бүгдээрээ галт зэвсэггүй ч овоо олон хүн нийлсэн морьтой, явган сайн дурынхан аулаас явцгаалаа. Захиргааны эрх мэдэл Исхакийн сул гарт хоцорсон авч, олон нийтийн ажлын амтанд улам ороод байгаа, юунаас ч хожимддоггүй Давлет-чигу түүнд туслахаар боллоо. 

	Давлет одоо өөрийгөө Матханов Казгирейн талын хүн, шариат гэж зарлажээ! Юу ч гэхэв дээ! Кургокогийн хүүгийн алдар, Кабардын анхны төлөөлөгчийн нэг, Маремканов Касботын хүү чин зоригт цуцашгүй Иналын улам өсөн буй нэр сүрээс дутахгүй байсан юм. Тэр хоёрын явдлыг тодорхой мэдэх хүн цөөн ч,«бүгдээрээ л, эрт орой хэзээ боловч тэдгээрийн нэг нь мэсэнд өртөнө гэцгээнэ. Давлетын хувьд, Инал Казгирейг хутгалахаас урьдаар хуучин засагт Аральпов ямар байсан одоо большевикуудад тэрнээс ч мундаг үүрэг гүйцэтгэж буй Казгирейн ах Нашхо Иналыг буудна гэдэг саналыг баримтална. 

	Давлет хамгийн баян хүн» болно гэдгээ хэдийн болиод, лалын сүсгийг хэвээр үлдээж үгээгүйчүүдийг юмтай болгон нийтийг тэгшитгэхийг уриалах нь зүйтэй хэмээн шариатынхны номлолыг давтах болжээ. 

	Гэвч нөгөөтээгүүр, Давлет Чачагийн ч сэжиг авч амжаагүй юмны үнэрийг авчихжээ. Шардановын эдлэнг үнс болгоход түрүүнд нь явсан улсын нэг гэдгээ санахаас сэтгэл нь түгших болов. Улаан цагаантны тулалдаан Нальчикт ойртон улам ширүүсэх тусам сэтгэлийн түгшүүр нь хүчтэй болно. Иймээс Берд ноёны өмнө хийсэн гэмээ хэрхэн наманчлахаа Давлет дотроо хэдийнээ шийдчихсэн бололтой... 

	Зун болж цаг үе бүр түгшүүртэй боллоо. 

	Аулын гудамжнаа хүн амьтангүй боллоо. 

	Тарианы талбайд шараа туух дуу, үрээ суулгах хүний дуулах нь сонстохоо болилоо. Харин үр шимт өргөн талын энд тэнд бөхийсөн бүсгүй хүн хааяа нэг үзэгдэнэ. Тэнгэрийн хаяанаас хар утаа гэнэ гэнэ баганадан олгойдох нь бас л нэг газар түймэр гарсных ажээ... 

	Давлет гүйцэтгэх засгийн төлөөлөгч болсоор голдуу л Шхальмивокогийн айл, ойролцоох аулуудаар хэсэж Шардановын эдлэнг талахад оролцсон улсыг тогтоосныхоо хэрээр эрж хайх болжээ. Тэр морь, хонь үхэр эсвэл ноёны авдраас олзолсон аль нэг юм хэнийд одоохондоо байгааг илрүүлж байв. 

	Давлет бүх л байдлаараа, эмээл дээр суухаараа хүртэл Гумарыг дуурайхыг бодно. Гумарын хүнд гарт байдаг ташуур ямар нэг замаар түүний гарт оржээ. Тэр чинжаалаараа жижигхэн банзан самбар дээр ямар нэгэн тэмдэг тавина. Яг л Гумар гэсэн үг! Шардановын сүргээс зарлага Ерульд тавьж өгсөн нэг сайн мориор нь өглөө бүр нарнаар мордон явах бөгөөд сул дорой хөлтэй, хариугүй гуталтай Еруль өвөө, морио сайн харж хандахыг уулгалан гуйж аулын зах хүртэл Давлетын хойноос гүйхийг малдаа яваа хүүхдүүд ямагт хардаг байжээ. 

	—Еруль, би чамаас хэчнээн залхаж буйг ганц аллах л харж байна. Би залуудаа үнэг хөөж гүйцдэг, хурга шүүрсэн харцагыг хүртэл гаргадаггүй байсныг чи мэдэх үү... Намайг хэн болохыг чи мэдэх үү... хэмээн Давлет булзааруулна. 

	Нөгөө л бахь байдаг «би» «би...» нь сонсогдоно. 

	— Чигу, чигу... гэж төрхгүй багачуул шуугилдахад Давлет ташуураа даллаж цаадуул нь дорхноо тархан зугтана. 

	Зуны дунд сард хачин халуун болж ган эхэллээ. Тахиа өглөөнөөс шороо ухаж хэвтээд, нам гүм болно. Ноход сүүдэрт хөдөлгөөнгүй тарайж хэвтэнэ. Жимсний цэцэрлэгт навчис эс хөдлөвч боловсорч буй алим, хөх ягаан туяат чавга, нимбэг хэлбэрт лийр мөчир юугаан даран улам хүндэрнэ. Орой тийшээ гадаа хөл нэмэгдэж хотлох малын хөлөөр боссон тоос нар шиг хөшиглөх амой. 

	—Астемир маань хаана явдаг юм бол? гэж хөгшин эх нь иймэрхүү үеэр голдуу санаа алдан хайртай Шарагч үнээгээ саахаар дуу шуу болно. 

	Оройн хоолны үеэр гэрийн эзэнгүй байдаг айл ганц Астемирынх ч биш байв. Олон айлд дуу шуу намдаж, айлынхаа авгайтай энэ тэрийг хөөрөхөөр гарах эзэгтэй тэр болгон үгүй болжээ. 

	Аулаар хаа нэг гаднын хүн дайран гарвал хүүхнүүд түүнийг там тумхан мэдэх Пятигорскоос ч юм уу эсвэл бүр мэдэхгүй аль нэгэн шатаж буй хотоос бурхны авралаар зугтан гарсан хүн гэнэ. Терек голын хавь тулалдаан үргэлжилсээр л буй гэнэ хэмээлцэнэ. Зөвлөлт засаг өнгөрөн, өөр засаг тогтож гэцгээх боловч чухам ямар засаг болохыг ухуулж тайлбарлачих хүнгүй. Харин ам хамхидаггүй Чача, чалчаа Давлет мэтийн улсууд л ёстой чөлөөтэй болж байлаа. 

	Чачаг ирэх болгонд, ямар нэгэн асар том хорт хар шувуу дээвэр дээр нь далавчаа дэвэх мэт том хар сүүдэр гэр дээр нь тусах шиг Люд санагдана. Бас Ботын эхнэр чалчаа Данизат Чачатай хамт явах нь цөөнгүй болов. 

	Цагаантнууд улааныхныг ялж буй сураг чангармагц, урьд хожид хэний ч санаанд ороогүй нэг юм тодров. Данизат жирийн хүүхэн биш, сурвалжит гаралтай, уулын баян ноёнтой сүйтэй байтал нь дархан Бот зальдан төрсөн гэрээс нь хулгайлсан гэнэ. Тун саяхан сайх Данизат бид хэдэн үе дамжин удам угсаагаараа ноёдын дарлал эдэлсэн хэмээн замын уулзвар болгон дээр бархирч Шардановын эд хөрөнгөнөөс өөртөө халамжит сайн дархан нөхөртөө хувь нэхэж асныг бүгдээрээ мэднэ шүү дээ. 

	Нэгэн удаа Данизат, Думасара руу очихын урьд бэлэвсэн Дисагийнд орж, тэр дороо хувьсгал бүрэн дарагдаж, хуучин ёс ялан мандсан тул Рагим Диса хоёр Эльдар, түүний холбоотон Астемир хоёрыг шариатын шүүхэд мэдүүлэх хэрэгтэй. Сарыма мухлагийн худалдагчийн эхнэр болох нь мэдээж... хэмээн бурж гарлаа. 

	Энэ тал зассан амлалт нь Дисаг чалчаа эмийн балай үгийг сонсоход хүргэснийг хэлэх хэрэгтэй. Данизат ингэж ярилаа:

	Энэ муу гуулин толгойт барлагийг тэвчиж сууж чадахаа болилоо. Аллах гэрч болог. 

	— Хэнийг? гэж Диса ойлгосонгүй асуув. 

	— Нөхрөө, дархан Ботыг. 

	— Данизат, чи юу ярина вэ? Аллах чамайг залхаана даа. 

	— Намайг энэ муу барлагт эзэмдүүлэн, залхаадгаа аль хэдийн залхаачихсан юм. Харин Сарыма та хоёрт аллах арай нигүүлсэнгүй хандаж, Ботын ямар ч үнэ өртөггүй дархандаа сургаад байдаг, ажлаа алдсан Эльдар гэгч, энэ нэг большевик танайд хүргэн чинь болохгүй байлгүй... Ээх Диса минь, чи яаж байгаад мухлагийн худалдагч Рагимыг алдчихав аа! 

	Энэ гашуун үнэнийг сонссон Диса бачимдан алчуурынхаа захыг имрэхэд нүдэнд нь нулимс дүүрсэн Сарыма босон харайж холдов. 

	Данизат муухай дуугаар үргэлжлүүлэн:

	— Тийм шүү! Миний хувь дутсан юм. Би нэгэнт сурвалжит гаралтай болохоороо ноёны эхнэр болох ёстой атлаа дархны эхнэр болчихсон юм! Би түүнд хань болох уу? Өчигдөр Нартанаас ах минь ирж: «Төрсөн гэртээ эгж оч. Чи Ботод хань болохгүй. Цаадах чинь чамайг эрдэнэ шишийн бантангаар тэжээж байна. Бид тийм юмыг нохойн хоолонд хэрэглэдэг» гэж хэлсэн. Үгүй ээ би энэ гуулин толгойт барлагтай амь зууж чадахгүй. Би ч удам угсаагаа бузарлаж гүйцжээ! Манай төрөл садны алдарт улсыг хэн эс мэдэх бил ээ? Морины хулгайч Жандарыг, Кубань, Терекийн голоор Жирасланаас багагүй мэднэ. Миний хамаатны ах, чин зоригт Шабатуко генералын садны хүүхэнтэй сууж явсан... Дархан тохиолоор л намайг авчихсан юм. Большевикуудын үед би бас тэсээд байсан бол одоо ч чадашгүй ээ... гэнэ. 

	— Чи чинь хүүтэй шүү дээ! хэмээн Диса гайхна. 

	— Хүү байгаад яах вэ дээ? Хоёулаа л үлдэнэ биз. Азарган нохойн дэргэд гөлөг, нохой болох нь амар биз... 

	Тэгтэл сүлжмэл хашааны цаана Думасара харагдахад Данизат Дисатай салах ёс гүйцэтгэн Баташевын хашаанд орж ирэв. 

	Тэр дуугаа зөөлрүүлэн, зулгуйдан инээмсэглэж

	— Думасара сайн байна уу. Хар хүн чинь Малка голыг гэтэлж амжаа юу хонгор минь гэлээ. 

	— Малкийг гэтэлж яах юм бэ?

	— Юу яах юм бэ гэж? Чи дуулаагүй гэж үү? Малкад большевикуудыг цөмийг нь живүүлчихсэн гэнэ. Харин манай нөхөр сэлж гараад зэгсэнд хоргодож байгаа гэж дуулдана. Чи бас нөхрөө дээвэр дороо нуучхаад байгаа юм биш биз? Би хэнд ч хэлэхгүй ээ, айх юмгүй. 

	— Би, нөхрөө юу гэж нуух бил ээ? Астемир хулгайч, хэрэгтэн биш. Эргээд ирвэл гэртээ сэтгэлийн сэвгүй суух биз. 

	— Тэр чинь большевик. Большевикууд одоо сүүлээ хавчаад байна. Дахиад л бүх юм хуучнаараа байх нь... 

	— Тэнгэр яаж ч муухайрсан нар заавал гарна. Данизат баяртай, би ажил ихтэй байна гэж Думасара түүний үгийг таслав. 

	Думасара хүнд мэдэгдэхгүйг хичээвч дотроо багагүй зовуурилна. 

	— Цөмөөрөө л нэг юм яриад байх юм. Манийг ч нэг гай дайрах бололтой... гэж хөгшин эхдээ ярина. 

	Думасара ташаарсангүй. 

	Дахиад л өдөржингөө тэнгэрийн хаяанаас энд тэнд утаа баагьсаар нар жаргаж, шөнө дүл болж хуучин сар хавиргалан цухуйхын алдад Астемирын гэрийн гадаа морьд тургих, тэрэгний дугуй хяхтнах сонстон, хэн нэгэн хүн бүдүүн дуугаар Думасараг аяархан дууджээ. Думасара хашааныхаа хаалга руу очмогц бүхний учрыг мэдэж дуу алдлаа. 

	Өмнө нь Бот хөл дээрээ арай ядан зогсоно. Тэрэгнээс уяатай хоёр зайдан морины нэг нь Астемирын хавар ирэхдээ унаж явсан морь мөнийг Думасара танилаа. Бот хөллөөтэй хоёр морины жолоог барих бөгөөд тэргэн дотор нь черкеск-тэй, уутан малгайгаа духдуулан дарсан хүмүүс нөмрөгөөр хучаастай хэвтэнэ. 

	Бурхан биднийг шийтгэлээ. Думасара, зочдоо хүлээж ав: Астемир шархадсан, бас бидний бие бүгд муу гэж Бот хэлэв. 

	Думасара тэрэг рүү ухасхийн, нөмрөгийг хуу татав. 

	— Энэ чинь Степан Ильич байна шүү дээ гэж дуу алдлаа. 

	Астемир Степан Ильич хоёулаа яасан их өөрчлөгдөө вэ! Турчихсан, сахал үсэндээ баригдаж, хамар нь шөнхийжээ. 

	— Элий минь, юутай зовлонт өдөр вэ! гэж дуу алдан, туслах хүн дуудъя гээд Думасара Баляцо руу гүйлээ. 

	— Энэ чинь Степан Ильич шив! гэж өвчтөнийг харсан өвгөн ч гайхаж

	— Ай-яа-яа, яасан гай вэ! гэв. 

	Сульдаж цуцсан Бот өвгөний дэмээр хашааны хаалга онгойлгож, Думасара гэртээ гэрэл гаргав. Буланд сүрэл дэвсэж Астемир Степан Ильич хоёрыг гурвуулаа зөөлөн авчирч зэрэгцүүлэн хэвтүүлэв. 

	Астемирын хөл суманд шархаджээ. Энэ нь ч гайгүй, Астемир Степан Ильич хоёр хоёул айхтар халуурч, дагжин чичирч байлаа. 

	— Аллах тус болж үз... гэж Баляцо аяархан мөргөнө. Цэргээс халагдсан хоёр хүү нь Астемир Эльдар хоёрын отрядад явсан билээ. Тэднийхээ тухай асуун завдавч, алуулчихсан гэж дуулах вий гэхээс өвгөний айдас хүрнэ. 

	Думасара нулимсаа унаган, гараа хумхин чимээгүй шаналан суув. 

	— Биеэ барь дүү минь. Сэтгэлээ барих хэрэгтэй, итгэл хэрэгтэй хэмээн өвгөн өгүүлж, энэ үгэндээ бас өөрөө сэргэнэ. 

	Думасара эхэр татан уйлж гарлаа. Хөгшин эх нь орноосоо босож, Лю Тембот хоёр ч сэрчихлээ. 

	— Үгүй, тэгээд эднийг энд байлгаж болохгүй. Эдний чинь мөрдөж эрнэ шүү дээ гэж Бот дүнгэнэв. 

	— Яана аа, яадаг бил ээ? Ээ алла, ээ алла! гэж бүсгүйчүүд орь дуу болцгоолоо. 

	Баляцо нэг юм бодож байснаа

	— Түгжээд хадчихсан байшинд хэн эднийг эрэх вэ? Оготно л эс эрвэл гэж шийдвэр гаргав. 

	— За, өвөө тэр чинь зүйтэй, Эднийг хажи Инусын хуучин байшинд оруулчихъя... Танай Казгирей Аслан хоёр чинь амьд мэнд яваа. Казгирей дарга болчхоод отряд дагуулаад Чегемийн хавцал руу явсан гэж Бот өвгөний саналыг дэмжин өгүүлэв. 

	— Аллахын ач! Би «уухай даа» гэж байна хэмээн Баляцо баярлаж сахлаа янзлаад,

	 Аль вэ хүүхдүүдээ гараад хажигийн байшинг онгойлгоод ихээхэн шиг өвс аваачаадах, тэгэхдээ бүх юм далдын далд даалингийн мухарт байхаар хийх юм шүү гэв. 

	— Астемир Баташевыг эмнэх эмнэлэгт гэрт нь байрлана гэж хажи Инус ёстой зүүдлээгүй бий гэж тоглоом хийх байтугай өөрөө шархадсан бас халуунтай байгаа Бот тоглож хэлэв. Хөөрхий зайлуул Данизат нь хэрхэн угтахаар шийдсэнийг хараахан яаж мэдэх билээ. 

	Думасара өвчтөний хэвтрийн дэргэд сахихаар Лю Тембот хоёр ээлжээр түүнд тусалж гадагш дотогшоо харж байх болов. 

	Ингээд нэг юм эмхрэх шиг болоход Думасара босгон дээр гарснаа гэнэт санаа авч

	— Эльдар хаа байна аа? гэсэнд

	— Эльдар бас энд бий. Морьдоо харж байгаа гэж Бот хэлэв. 

	Энэ үгийн баталгаа болох мэт сүлжмэл хашааны цаана Эльдарын дуу гарлаа. 

	— Хөөе, яасан удаан ноцолдох юм бэ? Думасара! Тембот! гэж Эльдар аяархан дуудлаа. 

	— Бот та яах болж байна гэж Думасара санаа зовж асуув. 

	— Эльдар морьдоо аваад уул руу явна, би гэр лүүгээ. Өөр хаачхав дээ? Харья! Дархан бүгдэд нь хэрэгтэй, дархан хүнийг хөндөхгүй ээ... Эльдар! Баляцо Думасара бид нар энд байна, Сарыма л алга.. 

	Чийрэг чацархаг Эльдар Думасара руу очиж түүнийг эелдгээр тэврэв. 

	Цаг мөч хүлээхгүй, удахгүй үүр гэгээрлээ шүү гэж сануулах мэт морьд янцгаалаа. Эльдар буулгынхаа оосор, цулбуураа түргэн уяж, эрчүүд ч түүнд туслав. Тэргэнд дэвссэн сүрэл дороос Эльдар Бот хоёр хэдэн винтов, сумтай цүнх гаргаж ирэв. 

	— Эднийг хааш нь хийх вэ?

	— Бас л тийш нь өвчтөн рүү, сүрэл доогуур, хэн тэрний доогуур ухаж байх вэ?

	— Аллах харж байна. Ботын хэлдэг ч зүйтэй шүү. Энэ сүрэл чинь малчны нөмрөг шиг юм болох нь ээ дээ гэж Баляцо дагав. 

	Баляцо ноосон нөмрөгийн үнэрээс могой зайлдаг гэдгийг хэлжээ. Үүнд итгэн, малчид нөмрөгөө дэвсээд тавтай нойрсдог ажээ. 

	Зузаан дэвссэн сүрэл доогуур зэвсгээ хийлээ. Инусын байшин эмнэлэг төдийгүй зэвсгийн агуулах боллоо... 

	Эльдар Ботыг отрядын хамт ууланд гарахыг ятгасан авч цаадах нь өөрийнхөөрөө зүтгээд болсонгүй. Ямар алдаа хийж буйгаа Бот хэрхэн мэдэх билээ. 

	Хүчит салхи сөрөх мэт бөхийн гуйвсаар Бот гэр лүүгээ явлаа. 

	Тэр даруй хашааны хаалга хяхтнан араас нь морьд уясан хөллөгөөтэй тэрэг гудамжинд гарч ирэв. Эльдар эргэн

	— Өдөр болгон хүлээж байгаарай. Би та нарыг өдөр шөнөгүй санаж явна! Үсэгтэй цамцаа өмссөөр яваа би! Сарымад хэлээрэй хэмээн хашхираад гууглаваас тэрэг тоос хуйлран одох нь тэр. 

	Баляцо өвөө Лю Тембот хоёр шархтны байр луу орж болохгүйг сурган, тахиа нохой ч ойртуулахгүй хөөж байхыг захив. Эхлээд Тембот харуул харах боллоо. Лю түүнийг хална. Удахгүй өглөө болно. Үүрийн чийглэг амьсгал орж, дорно зүгт тэнгэрийн хаяа цайран орхигдсон байшинг хүрээлэх өндөр хөгшин улиангаруудын бараа улам тодроод ирлээ. 

	Үүдний довжоон дээр сууж байсан Тембот дутуу хаасан хаалганы завсраар ээжийнхээ дуулахыг гэнэт сонсов. 

	Ээж нь өөрөө зохиогоод л дуулж байдаг болохоор хүү нь бүр дасчихсан билээ. Аавын нь тухай дуунууд, алс хол суухад нь сэтгэл тэвчин хүлээн суухдаа зохиосон авч дандаа хөгжүүн хөхиүн байдаг сан. Бяцхан Люг нойрсуулах гэж дуулдаг жаахан гунигтай зөөлөн дуунуудыг ч Тембот мэднэ. Заримдаа төрсөн голомтоо хамгаалж, гавьяа байгуулахыг хоёр хүүдээ уриалсан дуу дуулдаг сан... 

	Харин энэ удаа асгарах нулимсаа зөнд нь орхиж, уйлж хайлах мэгшин цурхирах дуун аялах ажээ... 

	Тэр, тун аяархан энүүхэн довжооноос ч үгийг нь ялгаж сонсохооргүй дуулна. Юуны тухай дуулан буйгаа зөвхөн өөрөө мэдэх агаад гомдол гунигаа илтгэн уйлах нь улам хурц, улам сайхан сонстохыг үзвээс дуулах дуундаа сэргэх уянга чавхдас нь сэтгэл зүрхийг нь улам эзэмдэн буй ажээ. 

	Баляцо өвөө өглөө нь эртээ ирэв. Өвчтөнөө сувилах хэрэгтэй тул Баляцо дотроо нэг их итгэлгүй ч гэсэн Чачаг дуудъя гэхэд Думасара эрс хориглолоо. 

	— Дүү минь чиний зөв ч юм уу даа. Чачагийн эм, үнэн итгэлт сүсэгтнүүдэд л ачтай байдаг юм... Тэгээд ч ийм үеэр түүнийг энэ байшинд яаж оруулах бил ээ? хэмээн өвгөн санаашран өгүүлэв. 

	 

	 

	 

	ШКУРОГИЙНХОН

	Олон айл гэр гагц түймэрт цөлмөгдсөн бус аа. Тариа хэдийнээ боловсорч гүйцээд, түрүү нь унаж эхэлсэн авч хүн хүчгүйн харгаагаар хавар газартай болсон ядуучууд ургацаа хурааж чадахгүй байлаа. Эр нөхөр, эцэг, ах нар нь партизаны отрядтай ууланд дүрвэн гарчээ. Бүстэй хүнтэй айлууд нь ургацаа хураачихсан ч хашаа хороондоо авчирч зүрхлэхгүй байлаа. Газрын хуучин эзэд нь толгойгоо өндийлгөж буй цаг. Зарим нь чимээгүй заналхийлж, зарим нь шулуухан:

	— Миний газрын ургацыг авч л бай гайгүй! Харин би чиний толгойг чинь авах хэрэг гарах вий... Тийм л чигтэй байна шүү гэнэ! 

	Үнэхээр ч хэрэг явдал өдрөөс өдөрт түгшүүртэй болсоор билээ. 

	Муса ямар нэг юмны үнэр авчихсан бололтой. 

	Нэг удаа саваа барьсан Лю хүү хажигийн байшингийн довжоон дээр суугаад, шинэхэн үүргээ ширхэгчлэн биелүүлж суутал, сүлжмэл хашааны цаанаас Муса цухуйж

	— Хөөе, хүүхээ, чи юу хийж байгаа юм? гэв. 

	Сүүлийн үед Лю, сахал болсон улаан хошуут Гумар юм уу эсвэл ээжээсээ нэг бус удаа сургийг нь дуулсан их аймшигт Залим-Жери ч юм уу, нэг үгээр хэлбэл аль нэг аюултай хүн гэнэт гарч ирэхэд, Степан Ильич аав хоёрыгоо өөрөө аварч байна гэж олонтоо төсөвлөн бодох болсон билээ... Гэтэл Мусаг үзэнгүүтээ ичсээр сандарч орхив. 

	— Чи тэнд юу хийж суугаа юм бэ? гэж Муса дахин асуув. 

	Муса, Баташевын сүлжмэл хашааны цаанаас шагайж байв. Тэрнээс зайдуухан, бас л яахаа мэдэхээ байчихсан, Тембот Сарыма хоёрын эмээсэн царай харагдана. 

	Тэгж тэгж Лю сэхээ авч

	— Миний юу хийж буйг чи үзэхгүй байна гэж үү, Муса? хэмээн мөчөөгөө өгөхгүй асуув. 

	— Чи харин юу хийж байгаа юм? Сууж байна уу?

	— Тийм, сууж л байна

	— Юу гэж суугаа юм бэ?

	— Тахиа үргээж байна. 

	Энэ хариултад Муса гайхаж хоцров. «Хачин тоглоомтой хүүхэд байх гэж! Ийм нам тайван байхыг үзвэл, хэн нэгэн хүнийг энд нуусан байж таарахгүй» хэмээн сэжигч Муса боджээ. 

	— Дээрэмчин-большевик эцэг чинь гэртээ ирээгүй л байна уу?

	— Астемир Эльдар хоёр бусад большевикуудтайгаа Чегем рүү явчихсан гэж Сарыма хажуугаас нь бушуухан хэлэв. 

	— Тэд холдохгүй ээ. Аллах тэднийг хаа ч байсан гүйцнэ. 

	Тэгээд урилгагүй зочин нь хашаанаас салгалан холдов. 

	Энэ явдлаас хойхно нь Лю бас л өглөө эрт харуулынхаа байранд суугаад, хашаан дотроо ээж нь Шарагч үнээгээ саах гэж садаа болоод байгаа тугалыг нь зүхэн үглэхийг сонсож байв. Тэр зуур дээр үед хүн маш их хүчтэй байсан гэж Баляцо өвөөгийнхөө ярьдгийг саналаа. Хүүхнүүд хүртэл маш их хүчтэй асан... Бүсгүйчүүл тиймэрхүү гувшаа тугалыг хөл дээрээс нь барьж, хашаа давуулаад шидчихдэг байжээ... Мөн мундаг аа» гэж хүү бодов. 

	Үнээгээ хүр хүрхийтэл саах сонстоно. 

	Гэтэл:

	— Эзэгтэй! гэх сулхан дуу ард нь гэнэт гарав. 

	Лю эргээд харлаа. 

	Степан Ильич тотго түшээд зогсож байв. 

	— Өө, энэ чинь Лю шив дээ... Аль вэ... Буржийгаад! 

	Харин Лю хэдийнээ босон харайжээ. 

	— Ээж ээ! Ээж ээ! Истепан Ильич босчхож! Тэр байна! гэж хашаа өөд авируут хашхирав. 

	— Эзэгтэй минь! Сүү л зүгээр сэн! гэж Степан Ильич сулхан дуугарав,

	Шар сахалдаа баригдсан нүүр нь цайж хавантаад, хэчнээн турж, царай алдаа вэ! Хэдий тийм ч, одоохондоо дорой сул байгаа дуунд нь Лю хүү, Думасара хоёул их л баясаж, Степан Ильич хуучнаараа харцанд нь хөгжин баяссан гэрэлт очхон гялсхийхийг олж харах юутай таатай билээ... 

	Ийнхүү Коломейцев засарч эхлээд, нөгөөдрөөс нь Астемир ч гайгүй болов. 

	Хэн хэн нь бушуухан тамир суухыг яарах бөгөөд гэрийнхэн ч мөн тийн яарна. Ээж нь өглөөд «Үнээгээ сүрэгт нь нийлүүлж туу, сайн сүү орог» хэмээнэ. Лю, Шарагч үнээгээ шилбүүрдэн тууж явахдаа, хэчнээн хичээнгүй туух тутам Степан Ильич, аав хоёр нь төчнөөн түргэн эдгэрэх мэт санах болжээ. 

	Тэр хоёр хоолонд улам орж, үүнийгээ эдгэрэх гол үндэс хэмээн үзэх тул Астемир нөөц үүцнээсээ юу ч бүү хайрла гэжээ. Ийнхүү тугалаа нядлахад, Лю Сарыма хоёр нулимс унагаасан билээ. Яг тэр орой Баляцо өвөөгийн тэрэг хашаанд орж ирэв. Өвөө, Эльдарын явуулсан хүнтэй уулзахаар дуудагдан гурав хоногийн өмнө тал руу нууцаар яваад эгж ирж буй нь энэ бүлгээ. Баляцо хоёр хүүгээсээ сайхан мэдээ сонссондоо хөл хөнгөн, ачаагаа буулгалаа. Хуурай модон дороос хонины мах, хоёр том шуудай гурил, гахайн өөх, саримс, сонгино дүүргэсэн домбо зэрэг гарлаа... 

	Тэр оройнх шиг элбэг, амттай хоолны үнэр энэ хоёр хөрш байшингийн дээвэр дороос ойр хавьд гараагүй сан... Маргааш нь ч гэсэн Думасара Сарыма хоёр байсхийгээд л буцалсан шөлтэй ч юм уу, тос мэлтгэнэсэн төмстэй ч юм уу, эрдэнэ шишийн гурилаар хийсэн бантантай ч юм уу тогоо савыг ийш тийш хараачлан хашаанаас хашаанд зөөсөөр байв... 

	Степан Ильич зүгээр сууж чадахгүй, Ботоор гутлын төмөр авчруулж, хоёр биеийнхээ гутлыг засахаар болов. 

	Бот орос хэлээ тавтай сайн сургуулилж авахаар хуучин танил Степан дээрээ олонтоо ирэх болжээ. 

	Гэтэл нэг удаа сандарчихсан, муу амтай гүйж ирлээ. 

	— Кабардинчууд аа, сонсов уу, гай зовлон айсуй, Атаман Шкуро ирж яваа гэнэ! гэж кабардин хүн ганц Астемир байсан боловч Бот ингэж хэлэв.

	Тэгээд энэ нь чухам юу болохыг дүрслэн хүн рүү буудах гэж буй мэт шагайснаа айсандаа огло харайн үзүүлэв. 

	— Тэр чинь хэний атаман бэ? гэж Думасара асуув. 

	— Ээ, тэр манай зиндааны атаман биш. Ёстой чонын атаман даа гэж Степан Ильич санаа зовсон байдалтай өгүүлэв. 

	— Валлаги! Тэдний морьтнууд чонын сүүлтэй л давхиж явдаг юм. Улаантнууд, бид тууз зүүдэг шиг тэд чинь зарим нь малгайдаа хадчихна, зарим нь мориныхоо сүүлэнд уячихна гэж ямар ч яриаг дэмжиж чаддагаараа Бот гайхуулав. 

	— Арай тийм ч биш шүү гэж Степан Ильич царайгаа төв хэвээр инээмсэглэнэ. 

	— Истепан, тийм биш, тийм биш л гэнэ... Тийм л болно доо. Аллах харж байна, дахиад л дүүжлүүр бас юу билээ... нөгөө нэг? гэж Бот гараараа дүүжлүүрийг дүрслэн үзүүлснээ, дараа нь үгээр хэлж чадаагүйгээ үзүүлэв. 

	— Асар их татвар, контрибуция51 гэж Степан Ильич хэлж өгөв. 

	— Ээ, Истепан минь, яг тийм дахиад л контра52 болно! 

	Бот «контрибуция» «контра» гэдэг хоёр үгийг нэгэн үг мэт хэлсэн нь буруу ч үгүй байж мэдэх юм. 

	Бүхнийг эргэцүүлэн үзвээс Шкурогийнхон Шхалод маргааш үүрээр л ирэх бололтой. Хүмүүс шөнөдөө багтан зайлахаар шийдэцгээлээ. 

	Харанхуй болмогц Астемир хөгшин эх, хүүхдүүдтэйгээ салах ёс хийхээр орж ирэв. Түүнийг орж ирээд гарснаас хойш өвс ногооны үнэр өрөөнд удаан ханхалж байж билээ. Лю Тембот хоёр өвчтөний дэвсгэр хийх, зэвсэг нуухад зориулан тэр өвс ногоог бишгүй зөөсөн дөө. 

	Хүүхдүүд аавынхаа дахиад явах гэж байгааг мэдэн сэтгэлээ барьж, тэрүүхэн булангаасаа хананы цаана гарч буй дуу шуугиан хөлийн чимээ чагнавч хөгшин ээжийнхээ яраглах, амьсгалахаас өөр юм эс сонсов. Хагасыг нь сонины цаасаар тагласан цонхоор юм олж харах гэсэн боловч тус болсонгүй. 

	Хаалга дахин хяхтнаж, ээж нь орж ирэхэд, аав нь хэдийн замд гарсныг олж мэдэцгээв. 

	— Явчихлаа. Дахиад л яваад өглөө, Бид дахиад л хэдүүлхнээ хоцорлоо гэж Думасара өгүүлэв. 

	Хөгшин эх нь бэрээ тайвшруулах гэсэн бололтой орноосоо босов. 

	— Эвий хөөрхий дэгдээхэй минь! гэх нь шувуучин хөгшний энхрийлэл хайрын дээд ажээ. Думасара

	— Астемирыг эхнэртэйгээ хамт байхыг аллах эс таалж буй бололтой гэв. 

	— Аллах юу таалж буйг хэн таах вэ дээ! Хүүгээс минь аллах бүр зайлж, оросууд хүүгийн минь сэтгэлийг хиртүүлж орхисныг хөгшин эх нь би мэдэж байна. Думасара, аллах намайг өөртөө аваачаасай тэгвэл би чамайг түүнд гуйн даатгасан, охин минь, өөр надад ямар ч хүсэл алга! 

	Тэр хоёр тэврэлдэн чимээгүй болов. Гэвч мөр нь доргин чичрэхийг үзвээс уйлж буй нь илт. 

	Бот энэ удаа ч уул руу явсангүй, бас л Данизатаас болов уу. Тэр бээр энэ овилгогүй эмийг нэгэн насаараа эрхэмлэж сурсан ажлаасаа ч илүү хайрлах бүлгээ. 

	Давлет нэг л жоготой гэнэтхэн алга болчихлоо. Өвчтэй хэмээн гэрээс гарахыг больжээ. 

	Саяхан нууц байр байсан газар, гишгэлсэн сүрэл дор цүнхтэй сум, винтов хэвээр үлджээ. Дүрвэгсдэд буу зэвсэг дэндүү хүнд байсан юм. 

	Тэд хүнгүй газрыг барин, Чегемийн эрэгт хавцал руу ордог амны тэндэх булшийг зорин явцгаав. Партизануудтай уулзахаар товлосон газар нь тэнд байв. 

	Өглөө нь тахиа, цацагт хяруулууд, саваа барьсан хүүхэд нэг хэсэгтээ, яагаад ч юм, оруулахгүй байсан байшингийн пин рүү ямар ч саадгүй орж явчхав. 

	 

	* * *

	 

	Нэг хэсэг нь явчихад, нөгөө нь хүрээд ирнэ. 

	Гацаанд үлдээд байсан өвгөд хүүхэд, хүүхнүүд, уйлаан майлаан болж, гудамжнаа гүйн гарцгаагаад борооны түрүүнд шороо гэгч болж хамаг юм буснин сандарснаар хэрэг эхлэх нь тэр,

	— Казахууд... казахууд! Гумарын байшин руу хурдлаарай! Одоо их буугаар галлана шүү хэмээн улс хашхиралдав. 

	Заавал Гумарын байшин руу гэдэг нь юү вэ? Сүлжмэл хашаа, их бууны сумнаас ямар хамгаалалт болох вэ дээ, ганц найдвартай туйпуун байшин нь тэр юм чинь. 

	Бүсгүйчүүлийн зарим нь энэ үес талд ажлаа хийж байсан бөгөөд, Думасара ч тийшээ явсан байжээ. Лю Тембот хоёр ээжийгээ хүлээн, талаас ил харагдах дээвэр дээрээ гараад суучихна. Одоо ч гэсэн тэндээ сууж байлаа. Гэтэл ёстой хэзээ ч үзээгүй, аймшигт юм харжээ. 

	Тариан талбай дундуур туучуулан, тоосон үүл хадуулсаар жигтэйхэн олон морьтон аулын зүг айсуй. Морьт их бууны ангийн үхэр буу манаргаж, пулемёттой тэрэгнүүд тачигнах ажээ. Шкурогийн отряд Нальчик руу довтолж буй нь энэ юм сан аж. 

	Тембот дээврээсээ гулсан, араас нь Лю буулаа. 

	Хөгшин ээж нь үүдэндээ гарч ирэхэд, хоёр хүү Шкурогийн казахууд айсуй. Тэдний буудаж алахаас өмнө Гумарын бөх байшин руу зугтаах хэрэгтэй гэж хэлж амжив. 

	— За, галав юүлэх нь тэр. Хүүхдүүд минь гүйгээрэй, би хаашаа ч явахгүй... гэж хөгшин эх нь үглэв. 

	— Ээж яана аа? Ээж хаа байгаа бол? гэж хүүхдүүд хашхирна. 

	— Ээжийг чинь та нарын хойноос явуулна аа... Ээ, алла, ээ, алла, чи юунд миний үр хүүхдээс холдов! 

	Алсад үхэр буу нирхийхэд хариуд нь шкурогийнхний зүгээс бараг энүүхэн хуайсын цаана юм шиг буун дуу тасхийлээ. 

	Тембот, Лю, Сарыма, Рум, Диса хэдийг Гумарын байшинд гүйж ирэхэд тийшээ чихээд ч амархан орохооргүй болсон байв. Олон хүн хадаж бөхөлсөн хаалгыг нь хэмхэлжээ. Үхтлээ айсан өвгөд, хүүхнүүд мөргөл үйлдэх лүгээ адил элгээрээ газар налан хэвтжээ. Нэгэн хүн өндгөө дарах шувуу адил, бөгтийн гурван хүүхдээ дороо аваад дөрөв дэхийг нь мөн дороо хийхийг оролдоно. Мөргөл уншлагын дуу бөөн дүнгэнээн болж, бурхан өөрөө ч мөргөлийн үгийг ялган сонсъё гэвээс эс чадмаар байв. 

	Тембот нөгөөдүүлийнхээ хамт зүтгэлсээр зуухны тэнд хүрчхэв. Яг тэдний дээр яндангийн нүх таарч, түүгээр үхэр бууны нүргээн сонстон, тэртээ дээр тэнгэрт үүл ч юм уу, утаа ч юм уу хөвөн нүүх нь харагдаж байлаа. Дахин нүргэлэхэд шил жингэнэв. 

	— Наанаасаа холдоцгоо, сум ороод ирэх вий.. гэж Диса хүүхдүүд рүү хашхичив. 

	Буун дуу үргэлжилсэн нүргээн боллоо. Гадаа амьд бүхэн амьсгал хурааж, нурж эвдэрсэн юмнаас өөр юу ч үлдээгүй мэт санагдана. 

	Нальчикийн захыг эзлэн байсан улааныхны отрядын эсрэг шкурогийнхны дайрах замд нь Шхальмивоко байсан ажээ. 

	Тэд нар хуучин аулын цэцэрлэгээр халхавч хийн, их бууны хэсгээ байрлуулаад улаантны цуваа ухарч байгаа төмөр замын далан руу гал нээжээ. 

	Их бууны дуун гэнэт эхэлсэн шигээ огцом зогсчхов. 

	Казахууд мод сөөг хугалж, гудамж замыг баахан адууны баас болгоод цааш хөдөлжээ. 

	Энэ удаа завшаан таарч, тэвчээргүйнхний удмынхан яльгүй зүрх дэлссэн төдийхнөөр хэрэг дуусав гэж болно. 

	Цэцэрлэг, гэр орноо үзнэ гэж санаагүй улсууд аул нь яг нэг цагийн өмнөх шигээ, ер нь хэзээний л байдгаараа байгааг гэнэт хараад мэл гайхаж цэл хөхөрчээ. Зөвхөн эвдэрсэн сүлжмэл хайс, хаа нэгтээ цайран хэвтэх толгойг нь тас цавчсан галуу шкурогийнхныг санагдуулна... 

	Айж эмээсэн Думасара талаас гүйж ирээд, хүүхдүүдээ үзэж, гэр бараа нь бүтэн, Шарагч үнээ нь амьд буйд баяр болон нулимс унагаасан билээ. 

	Тэр өдөр хүүхдүүдээ сайн хооллож, эртхэн унтуулав. 

	Энэ ямар хэрэг явдал юм бол? Яваад л өгнө, хүрээд л ирнэ, дахиад л яваад өгнө, тэгснээ хүрээд л ирнэ. Тэгээд л «Большевикууд ирлээ» гэцгээнэ. Тэгснээ нь л «Большевикууд явчихлаа» гэнэ. Яг л үүл бороо шиг. Үүл ирлээ үүл нүүлээ... Том улсууд хачин юм. Их хачин» хэмээн өнөөдөр сэтгэл ихэд хөдлөн ядарсан Лю хүү орондоо бодож хэвтэв. 

	Юуг нь буруу гэх вэ дээ! Люгийн бас л зөв, энэ бүхэн хачин, үнэхээр хачин байгаа юм чинь. 

	Темботын нойр бас хулжжээ. Тулалдааны сүр хүчинд дотор нь булгилан хөөрч, энэ бүх сэтгэгдлээ сайхан санаат Луто найздаа ярих сан гэхээс өглөө болохыг хүлээж ядна. 

	Гэвч Тембот тэгж чадсангүй. 

	 

	 

	 

	ХАРИУ

	Луто, Эльдар шиг гахай явган, нохой нүцгэн тул ноорхой цоорхой юм өмсөж гуйлга түүлгээр амь зогоож, сайхан сэтгэлт айл хунараар хэсүүчлэн хоног өнгөрөөх бүлгээ. Харин хөөрхөн аашаараа бүхний хайрыг татна. Тэр хэнд ч дуртайяа тус болно. Шуудай эрдэнэ шиш тээрэм рүү хүргээд өгчихнө, ойд яваад түлээ түүгээд ирнэ, малын хашаа цэвэрлээдэхнэ. Хөлс хүчний талаар нэг ч үг дуугарахгүй. Аав ээж хоёр нь халуураад нэг шөнийн дотор хэрхэн өнгөрснийг аулын олон хүн мэднэ. Нүүрс авах гэж орсон хөршийн нь авгай ганцаархнаа амьд үлдсэн нялх амьтныг олсон билээ. Түүнээс хойш Луто ийнхүү гар дамжин өсжээ. Темботоос тав ах ч гэсэн энгүүн цагаан сэтгэл нь насны ялгааг арилгаж хөвүүн хүү хоёр дорхноо үерхэн нөхөрлөжээ. 

	Маргааш өглөө нь Тембот найзыгаа олсонгүй тун их харуусжээ. Дархны газар хясаа нь унтарч цэв хүйтэн болсон байв. Нэгэн шөнийн дотор Шхальмивокод бүх юм шал өөр болжээ. 

	Гумар эргээд ирсэн, хэдхэн хоногийн дараа Шарданов Берд ноён морилох гэнэ хэмээн хүмүүс бие биедээ соньхон мэдээг болгоомжлон дуулгана. 

	Шардановын эдлэнг түйвэргэсэн нийтийн нөгөө хөл үймээний дундаас ажиглагдсан улсаас хэдэн хүн баригдсаны дотор дархан Бот ямар ч гэмгүй Луто хоёр байв. Луто тэр өдөр морь унаж явсан ч өөрөө авсан бус, хөдөөгийн цагдаа доголон Баширын гуйснаар морийг нь хүргэж өгөх гэж явсныг, уул хэргийг мөрдөх болсон Гумарт хэн ч учирлаж хэлсэнгүй. Бот тэр өдөр дээрэм хулгайг зогсоож дэг журам тогтоох гэж байдгаараа хашхирч байснаа яаж ч нотлох гээд нэмэргүй. Галзуурч улангассан Гумар тэр хоёрын хооронд эртний тооцоо бий билээ. 

	Давлет одоо хэр нь «өвчтэй» авч түүний гол гол «найдваргүй» хүмүүсийг тэмдэглэсэн самбар Гумарын гарт оржээ. 

	Цэцэн үгэнд итгэвээс бороон түрүүнд шороо, боохойн түрүүнд хэрээ болох нь цөөнгүй гэдгийг итгэх хэрэгтэй бус уу... 

	Тэр жил эрт хүйтрэв. Байгаль дэлхий өөрийнхөө буян хишгийг үнэлэн хүндэлж чадахгүй байгаад нь хүнийг цээрлүүлэхээр шийдсэн мэт байлаа. Тас няс хийсэн жигтэйхэн хүйтэн боллоо. Хуурай нягт дээлтэйгээрээ гагц эрдэнэ шиш л мэнд үлдэж, улаан буудай, овьёос, цэцэрлэгийн жимс цөм хөлдөж үхжээ. Цэцэрлэгийн модны мөчир шад падхийн хугарах дуу байн байн гарч тэр нь цасан ширхэг манарган сүр сархийн унаж, Шарагч үнээний сүүл цантсан нэгэн жавар манантай өглөө Астемирын хашааны гадна танихгүй хүний дуу гарч, морин төвөргөөн сонстон, хашааны хаалга онгойж хэдэн морьтой хүн орж ирлээ. 

	Хүүхэд багачуудыг босгохыг яардаггүй байв. Заримдаа Лю Тембот хоёр хонины унгас чихсэн дэрэн дээрээ бүхэл бүтэн хоногоор ч хөглөрөн хэвтэнэ. Тембот бүр хучлагаасаа босохгүй юм уух арга олжээ. Тэр урт зэгс янзлан үзүүрийг нь хувинд хийж нөгөө үзүүрээр нь сорно. Хагас бин өгч байж Лю бас тийнхүү тоглон дураа хангах завшаан олно. 

	Тэднийг яг ийн зугаацан суутал, улс хөл болон орж ирцгээв. Эхлээд погоонтой дулаахан үстэй дээл, өндөр өсгийтэй ямааны элгэн гуталтай шар хүн орж ирэв. Энгэртээ зөрүүлэн мөрөвчилсөн хавтгай бүсэнд хоёр маузер буу зүүж, ташуур барьжээ. 

	Салям алейкум, эзэгтэй гэж кабард нутагт бүсгүй хүнтэй тийн мэндэлдэггүй боловч мэндлэн, тэр дороо бүлтгэр нүдээрээ булан бүр лүү нэгжин харав. 

	— Гийчид морилно уу гээд Думасара босов. 

	Хөгшин эх нь энэ хүнийг хармагцаа чангаар сүүрс алдаж, хамаг бие нь салгалан чичрэв. 

	Шар царайтын араас хэдэн хүн орж ирсний дотор Гумар цагдаа Башир нар байв. 

	— Үгүй ээ, эзэгтэй бид айлчилж яваа улс биш, гэрийн эзнийг авах гэж явна. Нөхөр чинь хаана байна? гэж сайх офицер, халцарсан туургатай гэрэл муутай өрөөг нь тойруулан харж муухай дуугарав. Хүн байтугай оготно хоргодож нуугдах газаргүй мэт санагдана. 

	Думасара мэгдэж сандралгүй

	— Бүхэл бүтэн хорвоод түүнийг мэдэх амьтан ганцхан гэж нүүр бардам хариулав. 

	— Хэн бэ?

	— Аллах

	— Аллах ч мэднэ, чи ч бас мэднэ!.. Чи хөө битгий нэг тэнэг амьтан болох гээд байгаарай! гэж офицер бархирав. 

	— Ээ! Залим-Жери, би чинь бүсгүй хүн шүү дээ. Тийм чухал хэргийг надад итгэмжилнэ гэж үү?.. 

	Залим-Жери гэдэг нэрийг сонсуут Лю амьсгалаа дарав. 

	— Нөхөр чинь энд байгаа, бас ганцаараа ч биш гэдгийг бид мэдэж байна. Түүнтэй хамт нөгөө нэг большевик... хэн билээ байгаа биз дээ? Хэн билээ хөөе?

	— Хэнийг хэлээд байгаа юм би мэдэхгүй. Тэр ховлосон хүн чинь л тэгж их мэддэг, тэгж хана нэвт хардаг юм бол хэлээд өгнө биз. 

	— Битгий донгос! Башир, орыг нь нааш нь тат! гэж Аральпов тушаал буулгаад, хүүхдүүдийн хөнжлийг хуу татав. 

	Хувин хөнтөрч, мөстсөн ус шалаар нэг болов. 

	Хоёр хүүхэд айн бие бие рүүгээ шигдэнэ. Нөгөө гоё зэгс нь Аральповын гутал дор шажигнахыг Тембот сэтгэл өвдөн сонсов. Башир хуучин муу орыг нь угз татан яйжийлгасан авч, түүний ард бөс хэрэглэл хийх, муусайн даавуутай хуучин сагснаас өөр юм байсангүй. 

	— Сайнаар ярилцъя, Астемир хаа байна хэл л дээ? гэж Гумар байцаалтаа эхлэв. 

	— Тэгж л эрэх гээд байгаа юм бол, өөрийгөө тоодог аливаа эр хүн, эр хүнээ хайдаг газар л эрэхгүй юү гэж Думасара тогтуухан хариулав. 

	— Адыгей эм, чи юу ярина вэ?

	— Хар хүн чинь хаа байна? Хаана эрнэ гэнээ гэж уур нь шатсан Аральпов бархирав. 

	— Тулалдааны талбарт. Эр хүн эр хүнээ тийм л газар хайдаг юм. Тэнд олдмооргүй байвал энд эр л дээ, тэр нь ч дээр биз гээд Думасара даавуутай сагсыг Аральпов руу хөлөөрөө ойртуулж

	— Та нарыг нааш нь явуулсан хүн үүнийг аваг, өөр юм та нар эндээс олохгүй. Ноёд тайж, тэдний гарын зарц нар өмөг түшиггүй, эхнэр, хүүхдэд ийм хэрцгий загнадгийг би даанч мэдсэнгүй... гэсэнд

	— Чи дуугүй болно уу, үгүй юү? Хэлийг чинь огтлохоос өөр аргагүй болох нь, аллах харж байна гэж Гумар хуугчив. 

	— Бууд! Буудах ч багадна! Дүүжил! Дүүжлэх ч багадна! Эдний хувьд энэ чинь золтой үхэл... Мөсөн доогуур живүүл! гэж Залим-Жери овилгогүйтэн агсамнав. 

	— Тэгвэл май энэ хувинд живүүлээдэх. Мөс зөндөө байна. Харахгүй юу? гээд Думасара ч бас хашхирч гарав. 

	— Дуугаа тат, тэнэмэл цагаач! 

	— Бүсгүй хүнийг доромжлоход ухаан зарах хэрэггүй... 

	— Хэлийг чинь суга татна гээд Аральповын ямаан омог шатаж, хувин өшиглөснөө ташуураа далласан авч Думасараг арай ороолгож зүрхэлсэнгүй, агаарт хий эргүүлж

	— Үнээг нь ав гэж тушаагаад хаалга руу алхсанаа,

	— Эндээс өөр юм олохгүй бололтой... Шүүхийн тогтоол биелүүлж явна. Чиний нөхрийн үйлдсэн дээрмийн өчүүхэн хариу... Бид түүнтэй ярина аа гайгүй.. Та нар цөмөөрөө ноёны өмнө очих бий. Ноён өөрөө та нартай ярих болно... Тэгэх болно гэж санамсаргүй Думасара руу эргэн тайлбарлав. 

	Аральпов хамсаатныхаа хамт морьд руугаа зүглэв. 

	Башир Шарагч үнээг нь туулаа. 

	— Хүүхдүүд минь, яадаг билээ, хүүхэд минь.. ? Аллах биднийг сүү ч үгүй орхилоо... хэмээн Думасара дорхноо сульдан уйлж гарав. 

	Хаа, ямар шүүх иймэрхүү шийдвэр гаргаж амжсаныг мэдэх хүнгүй ч, тэр өдрийн орой Шарданов ноёныг ирэхээс өмнө Аральпов Гумар хоёр большевик гэж сэжиглэгдэж буй бүхний гэр орноор орж үнэтэй цэнтэй бүхний нь «хуулийн нэр барин» ноёны хөрөнгө болгон булаан авчээ. 

	Шарданов Бердийн ирэх нь оройтож байв. 

	Хуучин эдлэн байсан хашаа руу өглөөнөөс аулын бүх эрчүүдийг хөөн оруулжээ. Залуучууд бараг байхгүй баймааж нь тахир дутуу, хазгар доголон, аягүй бол гаргүй хүн ч байх ажээ. 

	Улсуудын хамар нь хөхрөөд бүр даарч гүйцсэн боловч Гумарын тушаалыг зөрчиж эс зүрхлээд дороо дэвслэн зогсоцгооно. 

	Тэгж тэгж нэг хүн «Айсуй» хэмээн гүйж ирэв. 

	Малгай, юүдэн, нөмрөг, сахал үс нь цан хүүрэг болсон, гоёж гоодсон хэсэг морьтон цаст талын дундуур айсуй яваа харагдав. Араас нь пулемёт ачсан тэрэг давхина. Урд талд нь цэрэг хийцтэй, дулаан дээл өмссөн ноён Берд ганган хар мориороо хатируулж явна. Төмөр тэмдэг хатгасан мөнгөн буурал папах малгайгаа эршүүд духдуулжээ. Хурандаагийн архнаас түүний бие хамгаалагч Аральпов, Гумар гурав дагажээ. 

	Ноён насаар залуу авч, танамал сахалтай, өргөн нүүр, хөх хүрээ татсан доод зовхи тэргүүтэн нь түүнийг наснаасаа урьтан хөгширч буйг илтгэнэ. Махлаг цайвар хацар нь жаварт яльгүй улаан туяа суужээ. 

	Ноён хашаандаа орж ирээд мориныхоо амыг татан орчин тойрноо харлаа. Үдшийн бүрий болж байв. Цугларсан өвгөд, цасанд алаг цоог дарагдсан шатаж нурсан хана ноёны нүднээ тусав. Тэр бээр нулимс унагаах шиг боллоо. Ноён мориноосоо буун ойртон гүйж ирсэн зарцдаа цулбуураа өгөөд довжооны хэмхэрхий тийш алхав. Араас нь ротмистрын тэмдэгтэй бие хамгаалагч, өндөр өсгийтэй савхин гуталтай Аральпов хоёр дагалдав. 

	Пулемёттой тэрэг цаад захын саравчийг өнгөрснөө цугларагсдын зүг эргэн зогсов. 

	Шарданов цас дарсан чулуун дээр алгуурхан гарлаа. Баруун гар талд нь тайрдас шиг намхан Аральпов ямар ч тушаалыг нь биелүүлэхэд бэлхэн, улигт зуршлаараа эр галуу адил хүзүү сунган мэлрэн зогсов. Жаахан зайдуу Гумар, хурандаагийн бие хамгаалагч хоёр байна. Шарданов сөөнгө дуугаар ийн өгүүлэв. 

	— Та нарт юу хэлэх бил ээ? Та нарыг би ийм зол заяагүй улс болгочихоо юу, эсвэл болгох гээ юү? Гуталдаа наалдсан нутгийнхаа өчүүхэн шорооноос өөр юм би эндээс авч яваагүй ээ. Үгүй ээ. талийгаач эцэг минь хэзээ ч гэсэн ядуу дорой улсаас юм харамлаж байл уу? Тээр тэнд цас будан цайрах тэртээ үнэт цагаан чулуугаар хашаалсан оршуулгын газар байгаа хээтэй төмөр хаалгыг би харж байна. Хэн түүнийг барилаа? Аав минь хэмээн жүжигчин хүний дүрээр элдвээр занган дүрэмдэх нь ядарсан хайнга харцтай нь огтхон ч эс авцалдах ажээ. Тэр цааш үргэлжлүүлэн,

	— Тэнд миний өвгөд дээдсийн чандар бий! гэснээ дахиад л гараараа сүр болгон зааж

	— Гэтэл миний гэрийн нурам энэ байна. Төрсөн нутагтаа эргэж ирээд үзэж буй юм энэ болж байна. Хэн ингэтлээ санаа тавиа вэ? Муусайн хомхой хөгшчүүл! Юуны учир намайг ад үзэх болов? Хэн та нарыг үүнд сургаав? Хоосон хэнгэрэг, большевикууд уу? Үүний хариуцлагыг одоо хэн хүлээх вэ? Ямар ял шийтгэл байх ёстой вэ? Энд засгийн төлөөлөгчид байна, тэд үүргээ гүйцэтгэх болно гээд Шарданов, Аральпов Гумар хоёрын зүг заав. 

	Тэгээд довжооноос бууж морьд руугаа чиглэх зуур Аральпов руу хандан

	— Ийм гэмт хэрэгт ямар ял оногдохыг та нар надаас илүү мэднэ. Ажилдаа орцгоо гэжээ. 

	Зарц ноёны морийг өгч дөрөөлүүлэн мордуулав. Аральпов яриагаа эхэллээ. 

	— Ямар шийтгэл? Ямар ял? Дүүжлэх үү? Багадна. Буудах уу? Багадна. Задгай гал дээр шатаа, яг энэ байшингийн үлдэгдэл дээр шатаа! Мөсөн доогуур живүүл! Энэ муу дээрэмчид долоон голтой юм сан бол би нэг нэгээр нь махтай нь суга татаж хаяхгүй юу! Цаад сайн эрсээ гаргаад ир, улсууд хараг гэж Гумарт тушаагаад, — Би та нарыг хэзээний мэднэ ээ. Дээрэмдэх болохоор баатрууд, хариу нь ирэхээр туулайн зүрхгүй амьтад. Хэн бил ээ?.. Нөгөө эргүүл Баташев Астемир, бас нэг залуу... Эльдар, тэднийг би сайн санаж байна... Бид тэднийг олохдоо л олно! 

	Цугларсан хөгшид даарч хөхөрсөн гараараа таягийнхаа бариулыг чангалан атгаад уранхай ноорхой малгайнхаа доогуур зэвүүцэн байж Шарданов Аральпов хоёрын үгийг сонссон билээ. Харин одоо нэг ч хүн үг дуугарсангүй. 

	Баривчлагдсан хүмүүс туугдсаар ирэв. Тэд бүр бээрчхээд хөлөө арай ядан зөрүүлэх ажээ. 

	Түрүүнд нь дархан Бот амьсгаагаараа гараа дулаацуулан явна. Нутаг усныхан нь энэ хүнийг ямагт ихэд хүндлэн үздэг билээ. Дархны араас ах дүү Мухарби, Мусаби дагажээ. Түймэр гарсан тэр лайт өдөр Мухарби ах нь бүсгүй хүний хувцастай авдар авсан юм байж. Тэр авсан авдраа эрдэнэ шишийн гурил хадгалах сав хийчхээд ухаан сийлэв хэмээн айлынхандаа сайрхах дуртай байсан билээ. Хөөрхий Мусаби шатаж буй эдлэн дундуур гүйж гүйж, чөдрийн морь ч үгүй мөртөө төрөөгүй хүүхдэд төмөр өлгий гэгчийн үлгэрээр нэгэн буулга олж авчээ. Гэвч Мусаби юу мөрөөдсөнөө биелэх нь үзэх хувьгүй байжээ. 

	Дөрөв дэх хүнийг үзмэгцээ цугларагсад дуу алджээ. Тэр нь Бот шиг гараа амьсгаагаараа бүлээцүүлэхийг оролдон яваа Луто байв. 

	— Сайн эрсийг нааш нь нааш нь, гэж Залим-Жери байн байн хашхична. 

	Баривчлагсдыг түүн рүү аваачлаа. Аральпов «Большевикийн боол» хэмээн бархирч Бот руу үсэрч очоод нүүр лүү нь дэлсээд авав. Бот ганхасхийгээд цохилтыг нь даав. Харин галзуурч улангассан Аральповын үг түүнээс гашуун байсан биз ээ. 

	— Большевикийн боол минь, эхнэр чинь чамайг хараалын тамд өгч байна! Байдгаараа идэж цуслав уу! Идсэн юмаа эргээгээд бөөлжих вий, гайгүй. Оросын импери дайснаа хэрхэн залхаадгийг Залим-Жери би үзүүлээд өгнөө. Мал хэвтрээсээ гарчхаад байхад буцааж оруулах хэрэгтэй... Бүгдээрээ харцгааг. Туйпуу аваад ир. 

	Цэргүүд дорхноо хэдэн туйпуу хашаа руу авчирч Аральповын заавраар шат шиг юм хийж гарлаа. Яах гэж буйг хэн ч тэрхэн үедээ ухаарсангүй. Гэвч хүмүүс нэг л түгшүүртэй байв. Ингээд бэлтгэл ажил дуусмагц Аральпов маузер буугаа гарган, Луто руу очин хүзүүнээс нь шүүрэн

	— Түүн дээр гар! гэж бархирав

	Лутог хамгийн өндөр өрсөн туйпуун дээр гаргаад,

	— Хана руу хараад зогс гэж тушаалаа. 

	Луто өрсөн туйпуун дээр гарснаа, хэзээний номхон дөлгөөн гайхсан харцаараа тусламж хайх адил эргэн харлаа. 

	Аральпов, Лутогийн шилнээс Мусабиг араас нь Мухарбиг зогсоогоод тэр ёр муут жагсаалынхаа сүүлд өндөр нуруутай Ботыг зогсоов. 

	— Харц ард... гэж дархан Бот юм хэлэх гэсэн авч бээрсэн ам нь үг хэлж чадалгүй үл мэдэгдэх юм шуухитнан мурийжээ. 

	— Дуугаа тат! хэмээн Аральпов бархирч маузер буугаа өргөв. 

	Үйл нь ирсэн дөрвийн толгой нэгэн түвшинд буйг хараад Аральпов:

	— Большевикийн ноход болгонд Аральпов сум гарздахгүй ээ. Гэхдээ большевик бүрд хүрэх сум бий... Оросын империйн илд буугтун! гэж хэлээд, дархны шил рүү буугаа тулган буудав. Дархны нүсэр бие гуйвалдан араараа пидхийн унахад цохон дээр нь сумны нүх харлан харагдана. 

	Тархиа хага буудуулсан Мухарби Ботын дээрээс уналаа. Хар малгай нь хажуу тийш өнхөрчээ. 

	Мусаби Луто хоёр амьд байхыг хараад цугларагсад:

	— Зугт! Зугт гэж хашхиралдав. 

	Мусаби гүйн харайтал Аральпов араас нь буудчихлаа. 

	Юу болж буйг тун сая ухаарсан Луто мэгдэн, ухасхийтэл доорх туйпуу нь пижигнэн нурж тэр цасан дээр ойчихдоо гэмшингүй инээжээ. 

	Аральпов түүн рүү дөхөөд ирлээ. Луто алгаараа толгойгоо хаатал цаадах нь шагайж байгаад буудчихав. 

	Лутогийн царай цайран, инээж байсан нь алгуур замхран арилав. 

	Мусаби үхээгүй байв. Тэр дэргэд нь унасан хуайс модны хөлдүү холтсыг маажна. Залим-Жери түүнийг хоёр сумаар гүйцээн тонилгов. 

	Шарданов энэ бүхнийг эмээл дээрээсээ ихэмсгээр ажиглан зогсов. 

	Хэдийн харанхуй болжээ. Гишгэлж хөхөрсөн цасан дээр цусан толбо томрон авай. Баляцо өвөө урагш алхан бодвол Мухарбийнх бололтой нэг ноорхой малгай авч сэгсрээд Ботын нүд халтирам болсон нүүрийг бүтээв. 

	— Харцгаагаа биз дээ! гэж Берд ноён хашхирав. 

	Гэвч түүнийг сонсох амьтан байсангүй. 

	Орос харчуудын өмсдөг бүдүүн тааран дээл шиг гандан бууралтсан хуучин черкесктэй өвгөчүүл малгайгаа авалгүй талийгаач гурван нөхрөө нягт хүрээллээ. 

	Дөрөв дэх нь болох Мусаби хуайс модны доор хэвтэнэ. 

	— Нутаг усныхан минь! Кабардинчууд аа! гэж Берд цагаан юүдэнгээ засан хашхирав. 

	Ер чимээгүй. Ганцхан Баляцо өвөө чинжаалынхаа ишнээс чанга барьж

	— Ээ, ноён... эй, эй, эй... гэж аяархан дуугарав. 

	— Хөгшин чи юү гэнэ ээ? гээд хурандаа ямар нэгэн эсэргүүцлийн гал авалцахаас урьдчилан сэргийлэх мэт эмээл дээрээ эргэн бээлийтэй гараа өргөөд:

	— Галлаад! гэж тушаал буулгав. 

	Хүмүүсийн дээгүүр сум улин өнгөрлөө. Пулемётын ээлжийн гал цасан талд цуурай болон тархах нь тэр. Өндөр улиангараас хэсэг хэрээ шуугилдан нисэв. Модноос цасны ширхэг будран унаж хэрээнүүд үдшийн тэнгэрийг бүр сүүдэртүүлэн гуугласаар одов. 

	Хурандааг дохимогц морьтнууд ойртож ирээд даргыгаа, мориндоо мордсон Залим-Жери, Гумар хоёртой хүрээлэн авлаа. Тэгээд хүмүүсийг шахаж гарав. Тэрэгтэй пулемётчин гохноосоо гараа үл салгана. Ийнхүү бөөн морьтон хаалга руу яг хөдлөхөд бүх өвгөчүүл нэгэн зэрэг Шарданов Берд рүү эргэн харваас тэдний харцанд уур хилэн, үзэн ядалт илт буйг ноён үзсэн бүлгээ... Үг хэлсний хэрэг байсангүй. 

	 

	 

	 

	ТЕМБОТ, ЛЮ ХОЁР

	Бот Луто хоёр баривчлагдан алуулснаас хойш Тембот дархны газар луу явахаа больжээ. Яах ч юм билээ дээ. Төмөр давтах хөгжүүн дуун тэнд хэдийнээ тасарч бүдэг бүрэнхий тасалгааны гүнд бүх юм хөрж, хөсөр даан, хөдөлгөөнгүй болж, бөхөж унтарсан хясаан дээрээс гялалзан цацардаг очнуудын хэлхээ үгүй болсон билээ. 

	Темботын хувьд уйтгартай өдрүүд эхэллээ. Нас арван хоёр хүрчихсэн гэдэг чинь тоглоом биш ээ! Энэ бэрх цагт тэр гэртээ ганц ахмад эр хүн нь байв. 

	Думасара Сарыма хоёр Темботын үг яриаг олзуурхах болж, Астемирын цамц, өөрийнхөө хуучин банзлыг эвдэн түүнд өмд эсгэж байсхийгээд л үйл хийх болжээ. 

	Хэчнээн харамсалтай хэрэг болов! 

	Дархны сайхан ажилд Тембот хүү аюулын дадаж байсан биш үү. Бот Эльдар хоёрын заасан хичээл талаар өнгөрөөгүй. Гарын нь хүч хөлжин тэлээд оюун санаа нь задарч нүдний баримжаа суужээ. Дархан Ботын зүүдэг шиг өргөн арьсан хормогчтой болох юм сан гэж Тембот хэдийнээ бодох болов... Бүх юм нөхөшгүй муухайгаар нурчихлаа. Бот ч байхгүй, Луто ч байхгүй боловч номхон Лутогийн дүрлэгэр гэрэлт нүдийг Тембот зүүдэндээ үзэх нь цөөнгүй. Луто алхаа сурамгай далайх бөгөөд давтах төмрийг нь бахиар чанга гэгч нь барьж буй мэт үзэгдэнэ. Гэвч энэ бүхэн зөвхөн зүүд шүү дээ... 

	Залуу дархны ёстой л гар нь загатнаж, идрийн хүч бялхан хийх ажлаа эрнэ. 

	Лю зүүд нойрондоо умбан уруулаа хөдөлгөн унтаж байхад ах нь ээжийнхээ гал тогооны дуунаар босож гэр барааныхаа ажилд орох боллоо. Түүнд хийх юм бишгүй байдаг байв. 

	Адууны хашаанд морьд янцгаах эсвэл өвс шир шир идэх нь юм уу газар цавчлах тайван дуу гарахаа хэдийн болиод хэзээний шүүрдэж цэвэрлэсэн янзаараа байдаг боловч өглөөний ажил тэндээс эхэлнэ. Хаанаас яаж авчирсан нь хэдийн мартагдсан хуучин овоодой малгай тэртээ булангийн тавиур дээр тоосонд дарагдан хэвтэнэ. Адууны хашаанд Ботын дархны газар шиг нам гүм нэг л тавгүй тул Тембот энд удах дургүй. 

	Тэр үхрийн хашааг нурааж түлшинд хэрэглэсэн атлаа адууны хашааг хэвээр нь үлдээжээ. Үхрийн хашааны дараа сүлжмэл хашааны ээлж ирж Тембот шонгоос нь сугалан авах болов. 

	Юу ч л гэсэн Тембот хүүгийн сүх дандаа хурц байдаг байлаа. 

	Лю арай дураараа байдаг ажээ. 

	Нэгэн чинжаалын хоёр ир хэрхэн өөр өөр ажилтай байж болдгийг үзэцгээг л дээ. 

	Арван хоёрдугаар сарын сүүлчийн нэг өдөр, анх хөөгдөн тэнэж яваад эргэж ирснийхээ нэг жилийн ойг тэмдэглэх гэсэн мэт, Астемир Баляцо өвөөд «тэрэгтэй хүрэлцэн ирэхийг» өөрийн хүнээр хэлүүлж Чегемийн хавцлын аманд газар товложээ. 

	Баляцо сандран явахад зэхэж, Люгийн хувьд бол өвөөтэйгөө хаашаа ч явсан түүнээс сайхан юмгүй байв. Думасара санаа зововч хүүгээ явуулахаар болов. Өвөө нь Люг тэргэн дээр өвсөөр ороож суулгаад том дахаар хучжээ. 

	Өвлийн бүрхэг нэг өдөр гарч, хөл багатай замаар заримдаа бүр цантсан бутан дундуур явлаа. 

	Тэрэг нь хяхтнан дугуй нь хөлдүү газар цохилж морины хөлсний үнэр хамар дэлсэнэ. Өвөө нь нэг л дуу шуу багатай. Шардановын хашаанд болсон аймшигт явдлаас хойш ер нь тоглоом наадам хийхээ больжээ. Одоо байсхийгээд л тамшаалан исгэрч, заримдаа зөвхөн адуу л ойлгом дуугарч гар дороо өвсөөр хучсан юмаа байн байн тэмтрэн явна. 

	Босогчдын отрядынхантай хамт ууланд бүгсээр буй хоёр хүүгийнхээ тухай итгэмжлэгдсэн улсаас сураг сонсох нь уу, үгүй юү? гэж сэтгэл нь зовнисон бололтой. 

	Цас тогтсон цагаан чулуун хөшөөтэй булшны орой бутны цаанаас цухуйв. Болзоот нууц газар нь энэ ажээ. 

	Баляцо морио ширүүхэн шавхарч, бутан дундуур чиглэн жолоогоо залав. 

	Булш, чулуун хөшөөний үүслийн тухай Лю өвөөгөөсөө асуух гэж хэдийн боджээ. Аулыг тойроод, хуучин хүн тавихаа больсон талд тийм хөшөө булш элбэг байдаг. 

	— Өвөө, өвөө гэж Лю дуудав. 

	— Юу гээ вэ, бужгар минь? Даарчхав уу?

	— Үгүй ээ, даараагүй. Өвсөн дээр дулаахан байна. Булшин дотроос их юм олж болно гэж хүүхдүүдийн ярьдаг үнэн үү? 

	Одоо завгүй тул буцахдаа булш овооны тухай өвөө нь ярьж өгөхөөр болов. Өвөө нь харваас сэтгэл нь догдолсон ажээ. 

	Булш руу яг дөхөж очтол орчинд нь юу ч үгүй бөгөөд бутны цаанаас ганц хэрээ нисэв. 

	Баляцо хачин сониноор исгэрвэл удалгүй хариуд нь яг тэгж исгэрэх сонстов. 

	Люгийн дотор жаахан аягүй болов,

	— Өвөө, өвөө! 

	— Юу гээ вэ, бужгар минь?

	— Астемир аав одоо бид нар луу гараад ирэх юм биш байгаа?

	— Хаанаас даа бужгар минь, арай үгүй байлгүй. 

	— Аав хэзээ гэртээ ирэх юм бэ?

	— Ирнэ, заавал ирнэ. Ирэхгүй байх ёсгүй. 

	— Бушуухан ирээсэй! Тэгэхгүй бол Думасара ээж дандаа л уйлж байх юм. 

	— Бид бүгдээрээ л уйлж байна. 

	Дахиад бүр ойрхон исгэрэхэд Баляцо хариу исгэрэв. Хэн нэгэн хүн бутан дундуур мөчир хугалан яваа чимээ гарав. 

	Баляцо Лю хоёр болгоомжиллоо. Бутан дундаас малгай цухуйж, араас нь бас нэг үзэгдэв. Хоёр танихгүй хүн гараад ирэв. 

	— Салям алейкум, Баляцо! 

	— Алейкум салям! Би Баляцо байна гэж өвөө сэтгэл догдлон өчив. 

	— Чи ч нэг их Баляцо биш байна аа. Харин энэ хүү илүү баляцо юм байна гээд нөгөө танихгүй хоёр инээд алдав. 

	«Баляцо» гэдэг нь кабардинаар бужгар сэгсгэр гэсэн үг ажээ.

	— Чи ч бужгараасаа урьдаар сахалтай, ёстой ширвээ шовх сахалтай юм байна. Бидэнд ч тэгж л зааж өгсөн хэмээн нөгөө хоёр тоглоом хийсээр

	— Тэргээ эргүүлээрэй, одоо ачаална даа. Хоёр хүүгээс чинь явуулсан бэлэг бий. Энэ хүүд эцгийн нь, Сарымад Эльдарын явуулсан юм байгаа... За аль вэ, бушуулаарай гэв. 

	— Казгирей, Аслан хоёр сайн гэсэн үг үү? гэж Баляцо баярлан асуув. 

	— Сайн цөмөөрөө сайн! Астемир Эльдар хоёр ч сайн. Бид удахгүй уулнаас бууна. Ботын хариуг авах болно гэдгийг Шарданов Бердэд дамжуулаарай... 

	— Валлаги, хариу авна гэнэ ээ! Та нар чинь дуулсан байх нь ээ. 

	— Аллахаас ч дутуугүй мэдэж байна... Түшээд аваарай хэмээн танихгүй хоёр бутан дотроос баглаатай юм чирч ирээд хэдүүл өргөн хүч нийлүүлэн тавихад энэ хачин ачаа нь тэрэг дүүрээд ирлээ. 

	— За боллоо. Винтов бий юү? гэж нэг нь асуув. 

	— Бий. Винтов ч бий, сум ч бий хэмээн Баляцо урамтай хариулахад чухам юу тэмтрээд явсны нь Лю одоо л таамаглав. Өвөө үргэлжлүүлэн

	— Астемир, Степан Ильич хоёр бие нь муу байхдаа дээр нь өндгөө дарсан шувуу шиг л сууцгааж байсан юм. Степан Ильичийг мэдэх үү? гэв. 

	— Валлаги, Степан Ильичийг хэн мэдэхгүй бил ээ! Аль ч отрядынхан мэднэ. Өвөө өөрөө энэ винтовын тухай багашаархан л бураарай. 

	— Энэ тухай хэн ч мэдэхгүй, мэдэх ч үгүй. Аллах гэрч... Энэ буунууд өөрснөө л ярьдаггүй юм бол... Сайн хүмүүс гэж та нарт л ярьж байна. 

	— Замд ч сайн хүмүүс олон л тааралдана даа... Нааш нь өгөөд бай, өөрийнхийгөө биедээ ойр байлгаж бай. 

	За ингэдэг байж! Нэг винтов бас л өвсөн дороо нуулттай хоцорлоо. Улам л сонирхолтой болоод байна. 

	Өвөө ачаагаа өвсөөр хучаад, салах ёс хийв. Нөгөө хоёр гарч ирсэн шигээ л дороо алга болчихлоо. Өвөө нь морьдоо хөдөлгөж буцах замдаа оров. 

	Булшнаас нэлээд холдоод

	— За ингээд олзтой болох чинь энэ дээ хэмээн өвөө нь өгүүлэв. 

	Лю бодолд автжээ. 

	— Тэд нар яагаад Лутог мартчихав? гэж өвөөгөөсөө асуув. 

	— Лутогийн юуг мартаав?

	— Ботын тухай Берд хариуцах болно гэж хэлсэн мөртөө Лутогийн тухай юу ч ярьсангүй. 

	— Бүгдийг нь л санах болно, Аллах мэднэ гэж Баляцо дүнсгэрхэн бувтнав. 

	Хүйтэн бүрхэг талд өвөл эртийн үдшийн бүрий буулаа. Цас тогтсон чулуут цайз, булш алсад толбо болсоор бүдгэрэн буйг Лю эргэн харсаар явлаа. 

	Хүү дороо аятайхан ачаа байгааг ойлгов. Нүдний нь өмнө уур савсах тавагтай шөл үзэгдэн, шинэхэн хайрсан гөөхийний үнэр гарах шиг болж, өглөө хөгшин ээж нь хатсан гөөхий усанд дэвтээж талыг нь өгөхөд, өөрийнхийгөө идчихээд Люгээс тэр ч байтугай Сарымагаас хүртэл илүүчилж явдаг Темботыг бодвол нэмэгдлээ идэлгүй орой идэхээр үлдээснээ саналаа. Тэгээд өөрөө ийм сайн сайхан санаатай, саяны тэрэг ачдаг хоёр хүнтэй ч эн зэрэгцэнэ гэж санахаас хүүгийн сэтгэл хөөрч, удахгүй аргагүй авах ёстой болсон шагнал нь онцгой амттай мэт бодогдов. 

	Лю өөрөө ч сайн. эргэн тойронд нь бүх юм сайн, тэгээд ч бурхны авралаар улааны отряд уулнаас бууж тэдний хамт Астемир аав, Эльдар, Степан Ильич эд нар нь ирнэ гэдэг ч сайн хэрэг байв... Бүх юм сайхан болно... 

	Ийнхүү Лю хүүгийн хүн, юмсын тухай яг зөв биш байж болох ч гэсэн ухааран мэдрэх гэсэн сайхан төсөөлөл нь улам хөгжин бүлгээ. 

	— Өвөө, өвөө! гэж хүү бас л цангинав

	— Юу гээ вэ, бужгар минь? Даарчхав уу?

	— Үгүй ээ, даараагүй. Өвсөн дээр дулаахан байна. Чи харин булшны тухай ярьж өгнө гэсэн шүү дээ. 

	— Зүйтэй. Тэгсэн. Миний юу ярихыг сонс. Булшин доор хязгааргүй их эд агуурс бий гэдэг үнэн боловч түүнийг ухаад хүрэхгүй учиртай. 

	— Яагаад ухаад хүрэхгүй гэж?

	Тэгээд яагаад ухаж хүрдэггүй учрыг Баляцо тайлбарлаж гарав. Лю хүү дундаа нэг шигшүүртэй байсан хоёр хорооллынхон хэрхэн муудалцсан, юу болсон тухай түүхийг сонсох болжээ. Баляцо өвөөгийнхөөр бол шигшүүрээс болсон зодооноор хоёр тал хоёулаа устсан гэнэ. Харин тэр үеэр хөдөө явсан хоёр малчин л амьд үлджээ. Ийнхүү тэр хоёр аулын бүх эд агуурсын эзэд болжээ. Яах вэ? Тэр хоёр бүх баялгаа нүхэнд хийгээд шороогоор булж овоо болгожээ. Ажлаа яг сайхан дуусаж байтал нь тэнгэрээс нэг их том чулуу унаад нөгөө хоёрыг өөрсдийг нь булшилчихжээ. Булшийг ухаж эхэлмэгц газрын гүнээс аюулт сүнс гарч, хүнийг устгадаг учир ямар ч хүн тэр эд агуурсанд хүрч чадаагүй юм гэж ярихыг Лю сонслоо. 

	— Аллах тэнгэр бидэнд хэрсүү ухаан суулгаж, элдэв ховдог хомхой сэтгэлийг тэвчээн бариулж явах болтугай. Чи бид хоёрын энэ бол бидний авах ёстой л юм. Бусдын юмнаас ашиг ердөө байхгүй. Ухаантай л кабардин хүн бол тийм юманд «уухай» гэж хэлэхгүй. «Яая даа л» гэж хэлнэ... Шардановын хашаанд ийм л золгүй юм болсон шүү дээ... Бас л тэрнээс болсон юм... гэж яриагаа дуусгаад дахиад дуугүй болов. 

	— Өвөө өвөө! 

	— Юу гээ вэ, бужгар даараа юу?

	— Үгүй ээ, даараагүй. Одоо бүр сайхан боллоо. Ээж сайхан шаргалтсан гөөхий хайрч, шөл чанана даа. 

	— Хайрна аа хүү минь хайралгүй яах вэ. Хайрна ч, чанана ч... гээд нэлээд огцом мөргөцөг өөд тэргээ арайхийн чирч яваа морьдоо:

	— Бүдүүн гэдэстнүүд минь, чү-ү! гэж хашхирав. 

	Морьдыг харсан Лю «Муур шиг сунаж дээ» гэж бодно. 

	Гүвээн дээр гарвал манан дунд хуайс модны бараа үзэгдэж утааны үнэр ойртон, морьдын хөл хөнгөрөөд ирэх нь үнэхээр удахгүй Думасара гөөхийний гурил зуурч, ляпстай юм уу, ашратай тогоо гал дээрээ тавина гэдэгт эргэлзэх хэрэггүй болов. 

	Тээр жил абхазын зочид аулынхан хоёрын хооронд будилаан тарих шалтаг болсон эзэнгүй хуучин тээрэм гараад ирлээ. Зарим цагт агуу хүчтэй байдаг гол нь цасанд дарагдан, ус нь зөвхөн мөсөн доогуур үл мэдэгхэн хоржигнох горхи төдийхөн болжээ... Хаа нэгтээ цас хунгарлан овоорсон нь томдсон дах өмсгөчихсөн, туранхай хүүхэдтэй зүйрлэм санагдана. 

	Жирасланы цэцэрлэгийн өгөршсөн хашаа энэ байна. Цантсан мөчир үдшийн бүрийд анир чимээгүй дүнсийж, хэрээ гуаглан цэцэрлэгийн гүнд далдын учирт байшингийн шар ногоон шил гялалзана. Жирасланы эхнэр, туранхай охин Тина хоёр тэндээ суусаар л байгаа. Хэдийгээр одоо туслах байрнуудад нь Деникиний армийн сургуулилж буй нэгэн отряд байрласан боловч хатан хүнд үзэгдэхгүй хэвээр тул Жирасланы эдлэн хороо нь бас л хүн амьтангүй чигээрээ байгаа юм шиг ажгуу. 

	Өө, нөгөө цэргүүд нь ч тэр байна! Модны чөлөөнд! 

	Үнэхээр ч, эдлэнгийн цаанах чөлөөнд баахан хүүхэд тойрсон шинэ цэргүүд сургуулилж байв. Нэг бага дарга тэднийг удирдана. Тэр хаанаас тийм цэрэг цуглуулсан юм бол доо? Хувцас муутай, гэдэс дундуур хөгшин, залуу нийлсэн цэргүүд нь тушаал буулгаж буй орос үгийг нь ойлгодоггүй бололтой. Сайн ойлгуулахын тулд бага дарга цэргийнхээ зүүн мөрөнд нь атга өвс, баруун мөрөнд нь атга сүрэл хаджээ. Тэгээд «Зүүн мөр түрүүлээд» гэж тушаах бол «Өвс түрүүлээд» гэж хашхичин, баруун мөрөө түрүүлэх хэрэгтэй бол «Сүрэл түрүүлээд» гэдэг тушаалаа өгдөг ажээ. Тэгэвч энэ нь тус болох нь тун бага. Шинэ цэргүүд самуурч сандран, дороо дэвхцэн бие биеийнхээ хөлийг гишгэн хараал тавилцаж

	— Яриагаа! Жагсаалд ярина аа! Болигтун! гэж бархирах даргыгаа учир зүггүй зүхэцгээнэ. 

	Юу ч гэхэв дээ! Ёстой инээдэм! Ийшээ гүйж ирцгээсэн аулын хамаг хүүхдүүд зөндөө зугаацсан нь ч гайхалтай биш. Лю тэргээ таниад гүйж яваа Темботыг харлаа. 

	Баляцо мориныхоо жолоог татан:

	— За цэрэг, гараад ир гэв. 

	— Би цэрэг биш, дархан гэж Тембот дургүйцэв. 

	— Тэр ч үнэн шүү сайн дархан гэж Баляцо өгүүлэв. Дархан маань өвсөн дор ууттай хүнсний зүйл буйг тэмтрэн хөөрч

	— Хүүш! гэв. 

	— Кабардин хүн зөв юм үзээд «хүүш» гэж уулга алддаггүй «уухай» гэдэг юм гэж Темботын яг хэлсэн өнгөөр нь Баляцо тоглоом хийв. 

	— Цаадуул чинь цэрэг сургаж байгаа нь энэ гэж Тембот дүүгээ шахах зуур тайлбарлав. 

	— Ер айх юм алга гэж сэтгэл тэнүүн яваа Лю хэлснээ бидэнд буу ч байна гэж маш чухал нууц ахдаа нэмж шивгэнэв. 

	— Өвсөн доор байсан уу?. Аль вэ жаахан цаашханаа. 

	— Өвсөн доор байсны чинь өгөөд, нэгийг нь үлдээчихсэн юм. 

	— Би чамаас доргүй мэднэ. Ганцханыг ч үлдээсэн юм биш гэж Тембот дургүйцэв. 

	— Хүүш юү гэнэ ээ! хэмээн энэ удаа Лю хөөрөв. 

	Цаашаа чимээгүй явсан боловч ах дүү хоёрыг нэгэн сэтгэл эзэмдэн авай. 

	
Арван дөрөвдүгээр бүлэг

	 

	ААВ НАР УУЛНААС БУУЛАА

	Мянга есөн зуун хорин оны мартагдашгүй сайхан хавар! Хавар ирж зөвхөн байгаль дэлхий төдийгүй амьдрал сэргэлээ. Хавь ойрт аймшигт явдал багагүй болсоор байв. 

	Хот газар алах, талах, дээрэмдэх нь тасралтгүй. Зах дээрээс эргэж ирсэн улс нэг комиссарын цаазлуулсан аймшигт мэдээг ярина. Ард түмэнд юу ч хэлүүлэхгүйн тул амыг нь оёод дүүжилж байтал уяа нь тасарсанд дүүжлүүрээ дахин янзлах болжээ. «Болиоч! хоёр удаа залхаадаггүй!» гэж улсууд хашхиралдсан гэнэ. Тэгтэл комиссарын цус болсон амны нь оёо тасарч тэр большевик үхлээс ер айхгүй, ард түмэн заавал ялна гэж хашхирсан гэнэ... 

	Аулаар тайван бус байтал хоёр сараас овоо гайгүй сураг чимээ гарах болов. 

	Цуу яриа сэтгэл догдлуулсан хэвээр боловч байдал өөр болж, дамаа большевик нөхөр нь хол яваа авгай нар бүр ч баяртай байх болов. Гумар Муса мэт улс энэ яриаг үнэмшихгүйг бодно. Бас нөхрөө цаазлахад арга буюу хамсаатан болоод одоо нүглээ гэмшин сэтгэл нь хямарч хариу авахаас айн мэгдэгч золгүй эм Данизат энэ ярианд бас эс баярлана. 

	Чача шинэ сураг чимээг ховч эмийн ховдог зангаараа хүлээн авсан ажээ. Тэр эм юун тухай шивнэлдэж буй нь ер хамаагүй дуулснаа шивнэн хов жив хөөх нь чухаг байв. 

	Давлет хүртэл гэнэтхэн бие нь зүгээр болоод танил айл хунараар орж, хавийнхаа амьтанд дандаа сайн сайхныг хүсэж явснаа дурсаад байхыг бодоход яах ч аргагүй арай л өөр юмны үнэр гарчээ. Давлет дахиад л «худагтай өдрөө» зарлалаа. Мань хүн хэзээний маш идэвхтэй шариатыг номлогч, бүх лалтны ахан дүүсэг, тэгш эрхийн талыг баригч гэдгээ өмнөө барих болжээ. 

	Давлетын энэ үг өвгөдийн санаанд нийцэх бөгөөд тэдний санаа нийтийн саналыг илтгэх учир өвгөдөд талтай байх нь аулдаа бага хэрэг биш ээ. 

	Өдөр уртаслаа. Уулын чанадаас үүрийн туяа улам эртлэн, уулын тагтны цаснаа кабардинын тал нутаг улам тод, хөгжүүн, дэлгэр туяаран тусах боллоо. Улс амьтан өглөөгүүр сэрэхдээ арай л хөгжүүн агаад зүрх нь баяртай цохилно. Энэ нь жир хэрэг бус байлаа. Ирэх өдөр болгон мөд болох өөрчлөлтийн шинэ шинэ баримт дэлгэх болов... 

	Баляцо өвөө Думасарагийнд сонин мэдээтэй иржээ. Ахлагч Гумар ажлынхаа хоёр морийг уналгын нэг мориор сольж, ноёд Туркт болж буй будилааны янзыг харъя гэцгээж байна гэнэ... Гумар тийшээ явах гээгүй байгаа? Үер болохын өмнө үхэр хулгана нүх нүх дамжин нэгийгээ аваад дайждаг шүү дээ. 

	— Энэ бүхнийг дэнслэн бод дүү минь! Энэ юунд хүргэхийг сайтар тунгаа хэмээн Баляцо их л учиртай ярилаа. 

	— Үнэхээр аллах биднийг өршөөж, үр хүүхэд эцэг, эхнэр нөхрийг дахин уулзуулж байна уу? Клишбиев Шардановын казахууд төмөр замаар ухарч байгаа гэж дуулав уу, ах минь? гэж хувь заяандаа үл итгэн Думасара сулхан өгүүлэв. 

	— Дуулсаан. Чамд хэн хэлээв?

	— Чача, Чачад Давлет хэлсэн гэнэ. 

	— Давлет хэлсэн бол үнэн болох нь. Мань хүн төмөр зам ороод ирсэн гэдэг. 

	Шхальмивокод анхны хурал болсноос хойш яг жил өнгөрч, гуравдугаар сарын сүүлч болоход цагаантны өдрүүд тоотой үлдсэн нь ямар ч эргэлзээгүй болов. Энэ нь одоо ямар ч Чача Давлетгүйгээр илт боллоо. 

	Өглөөний мөргөлийн цагт Думасара дорно тийш, мандах наранд туяарах уулсын зүг ер бишийн сэтгэлээр ширтэнэ. Ганц Думасара ийн ширтэн хүлээж буй гэж үү?

	Улааны босогчдын отрядууд уулын замаар Чегемийн хавцлаас Безенги рүү гарч талд буугаад замд дайралдах болж, олон авгайчуул нөхрөө тосон гарч буй мэт ярилцах боллоо. 

	Лю тэрүүхэн булангаасаа гарахгүй, нэг юм хайчлаад л зангидаад байна. Юу хийгээд байгааг нь Сарыма харж амжжээ. Лю баахан улаан даавуу, хаанаас ч юм цуглуулаад бүч хийж байв. Аулынхаа хүүхдэд энэ бүчээ тарааж өгөх гэж боджээ. Түүгээр ч барахгүй Тембот адууны хашаанаас хажи Инусын хуучин овоодой малгайг авъя гэж эртэл олдохгүй болсон байв. Лю түүний хэргийг хийх болсондоо их додигор байжээ. Ийм бөх бас тэгээд улаан өнгөт хувьсгалч овоодой дэмий хэвтэхийн хэрэг юү бил ээ? Хүүхдүүдэд бүчээ тарааж өгөөд өөрөө бүчин дээрээ хувьсгалч овоодойгоор гоёхоор шийдсэн ажээ. Гэвч Лю одоохондоо тэр бүхнээ нууж байлаа. 

	Тембот өөр юманд санаа тавина. Заримдаа бүр шөнө дүлээр гэнэт санаанд нь орсон мэт чимээ чагнаж, аягүй бол Инусын байшин хэвээр байгаа, аав Степан Ильич хоёрын үлдээсэн зэвсгийн агуулах руу дайсны хүн гэтэж яваагүй байгаа хэмээн үзэхээр гадагшаа гарна. 

	Нэг үгээр, Думасарад ч, Сарымад ч, Лю Тембот хоёрт ч санаа тавих, догдлох юм багагүй байжээ. 

	Черкессийн гүнж, зарц охинтойгоо орогнож байсан Жирасланы байшинд түүний талын нэг хүн ирсэн гэж аулаар ярилцах болсон нь үнэн боллоо. (Жираслан өөрөө Шардановын эдлэнг ниргэснээс хойш Шхальмивокод ер үзэгдээгүй бөгөөд одоо большевикуудын хамт цагааны эсрэг дайтаж буй Матханов Казгирейн цэрэгт эрэлхгээр тулалдаж яваа гэнэ) Нэгэн орой Баляцо ирж Думасарад, черкессийн гүнжийн дуудлагаар очсон чинь хөлслөн төмөр замын буудал хүргүүлэх болсон тухай аминчлан хэлэв. Гүнж хаачих нь юм бол? Шарданов Берд Гумар хоёрын яваад өгсөн, бодвол Залим-Жерийн хоргодож байгаа тэр зүгт ч байж мэднэ. Нөхөр нь удахгүй шариатын хороотой ирэх мөртөө, үнэтэй цэнтэй юмаа хуу аваад явахыг тушаасан байх юм. 

	Думасарагийн тэдний хоёр аль хэзээ хамаг керосиноо дуусчихсан бөгөөд хотод керосиныг өвсөөр сольж авах тул өвөө хөлсөнд явахдаа тийм ч дургүй байсангүй. Тэгээд тэрэг дүүрэн өвс төхөөрөв. 

	Баляцо энэ бүхнийг ярих зуур сахлаа имрэн засаж, Лю рүү байн байн зальтай нүдээр харахыг үзсэн Лю өвөө нь авч явах гээд байна гэж баясан таамаглажээ. Тэгснээ Баляцо

	— Дүү минь нэмэр болох хань өг гэж шууд хэлэв. 

	Алаан хядаан болж байдаг хот руу хүүгээ явуулахад эх хүнд хэцүү ч өвөөгийнхөө хэрсүү ухаанд найдан:,

	— Яая гэхэв, сайн үйлсийн төлөө л юм бол аваад л явахаас. Хатан ч манай нутагт нэг их яршиг удаагүй байх аа. Аллах түүнийг бас та нарыг замд чинь ивээж яваг гэж Думасара хэлэв. 

	Шинэ ажил нь тун сонин санагдаж, Лю муусайн даавуугаа хойш нь тавьжээ. Дээрэмчний эхнэр тэр хатныг төмөр зам руу тэгэхдээ бүүр яг нөгөө уурын тэрэг рүү нь хүргэж өгнө. Аргагүй л толгой эргэмээр байлаа. 

	— За тэгвэл хэвтэж нойроо сайн ав гэж өвөө нь хэлэв. 

	Зөвлөх ч амархан, харин ямар нэг далдын хүч хамаг биеийг нь эзэмдэн Темботыг өөрийн эрхгүй тохойгоор нь нудруулаад байхад чинь яаж унтах вэ дээ? Тембот хэрсүү ч гэсэн сүүлдээ тэсэлгүй нэг сайн цохиод авав. 

	«Баляцо эсвэл ээж нь явуулахаа байчихвал яана? Эсвэл унтаж хоцроод Баляцо ганцаараа яваад өгвөл яана? Саад болох юм эс мундсан биш дээ...»

	Хатан ямар байх бол? Яагаад ч юм, Чача шиг л үс ургасан үүтэй мэт төсөөлөн бодоход жаахан аймаар ч санагдана. Баляцо тэр хоёр замдаа улааны босогчдын морин цэргийнхэнтэй зайлшгүй уулзана, тэгэхлээр партизануудад хэнтэй учирсны нь шууд мэдүүлэхийн тул бүч овоодой хоёроо авч явах хэрэгтэй юм шиг санагдлаа... 

	Лю тэгсээр нам унтчихжээ. 

	Аз жаргал аяндаа гэрт орж ирэх нь цөөнгүй. Хүлээлт нь алжаалаар солигдоод яг сайхан хүлээхээ больтол гэнэтхэн хаалга дуугараад хүссэн юм нь хэзээний босгоны наана байж байх ч бий. 

	Дэргэд нь хүн нэг юм ярих шиг болсонд Лю шөнө дунд сэрчихлээ. Харин Лю ер айсангүй. Рагим Сарымаг хулгайлах гэсэн шөнөөс тэс өөр байлаа. Нэг л сайхан танил, өөриймсөг оргиод явчихлаа... 

	— За, бужгар минь сэрээрэй. Харахгүй юү, Тембот чинь зуухны үнс шилгээж байна гэх аавын нь дуу сонсогдлоо. 

	Сахал нь ургасан зөөлөн нүдтэй, тамхи хөлсний үнэр дааварласан хүн үнэхээр эцэг нь ажээ. Сайн цагийнх шигээ дайзтай черкеск, папах малгай өмсжээ. 

	— Аав аа! гээд Лю босон харайж Астемирыг хүзүүгээр нь тэврэн:

	— Та бүүр хүрээд ирэв үү? гэв. 

	— Бүүр ирсэн, Лю. 

	Думасара баяртайяа мишээн ороо засна. Хөгшин эх нь буландаа сөхрөн суугаад мөргөх ажээ. Ширээн дээрх дэн урт гэгчийн дөлний тортог татуулан тааз өөд зүтгэлээд, ард нь Баляцо өвөө суужээ. 

	— Чи дахиад л зөвлөлт засгийг зарлах уу? гэж Лю залгуулан асуув. 

	— Тийм ээ хүү минь

	— Чи ганцаараа ирсэн үү?

	— Үгүй ээ, зөвлөлт засгийн авчирсан улс цөмөөрөө энд ирсэн. 

	Лю энэ үгэнд хэсэгхэн зуур бодлогошров. 

	— Эльдар түүнийг чинь бас авчралцсан уу?

	— Хэнийг?

	— Зөвлөлт засгийг?

	— Тэгэлгүй яах вэ

	— Степан Ильич бас уу?

	— Хэлээд яах вэ. 

	Бусад партизанууд бас ирцгээсэн авч Баляцогийн Казгирей Аслан хоёр хүү нь ирээгүйд, хэдийгээр Астемир хоёр хүү нь эрүүл мэнд Муратово буудал дээр болсон байлдааны дараа Эльдарын хамт хэсэг хугацаагаар саатсан тухай учирлан хэлсэн ч, өвөө аргагүй урам хугарчээ. 

	Аав нь Фока нэртэй нэг сайхан азарга унаж ирсэн нь хамгийн гайхамшигтай байсан боловч Нальчик руу өнөөдөр орой хотод орж ирсэн отряд руугаа өглөө буцах учир бас ч «бүүр» ирээгүй болж яльгүй гунигтай байлаа. 

	Нэмэлт хүчний хамт Матханов Казгирейн даргалсан шариатын хороо хүрэлцэн ирэх ёстой. Деникиний казакууд бут цохиулж, Владикавказ, Рашаант хоёрын хоорондох төмөр замыг босогчдыг отрядууд таслан эзэлж, Улаан Армийн хэсгүүд Догшин хэмээх газар ороод иржээ. 

	Тембот, бүр цэргийн хүн шиг, зэвсгийн агуулахын байдлыг илтгэлээ. 

	Эхний сонирхолтой ярианы дараагаар томчуул бас л нөгөө сонирхолтой яриандаа орчихлоо. 

	Одоо тайж язгууртны мөр ч байхгүй. Тархаж, чимээгүй болцгоосон гэж аав нь батлан өгүүлнэ. 

	Баляцо марган, бас шинэхэн сонин ярина. Давлет, Гумар, Шарданов ноён энэ тэрийн нэр гарна. Шариатчуудын тухай зөндөө ярилцлаа. 

	— Хонины толгой чанаад тавьчихсан байгаа юм шиг тэд нар чинь яараад л байгаа юм. Хэний нь аяга дүүрэн, хэнийх нь хоосон болохыг Инал үзүүлээд өгнөө гэж аав нь дахиад ууртайхан өгүүлэв. 

	— Инал аа? Маремканов уу? гэж Баляцо зөрүүлэн асуув. 

	— Тийм ээ, Маремканов Инал, Улс түмнийг жолоодно доо. 

	Баляцо бас л эргэлзэн:

	— Бичиг үсэггүй хүнийг толгойлогчоо болгочихвол базаахгүй байх аа. 

	— Бичиг үсэг мэдэхгүй гэж үү? Инал чинь Орост явж генерал болох гэсэн гэж л ярьдаг шүү дээ хэмээн Думасара ярианд зүрхлэн оролцов. 

	— Чалчихгүй юм гэж үгүй шүү... Инал эхлээд Степан Ильичээр ном заалгаад дараа нь бие дааж суралцсан юм. 

	— Өөрөө гэдэг чинь л муу даа. Өөрөө ном сурч болдог юм уу? Болдог л юм бол яваад мулла болоод орхи... Тэгж л ном сурдаг бол цөмөөрөө эрдэмтэн мулла байх сан. 

	— Үгүй ээ! Жишээ нь Эльдар байна. Хэн түүнд ном заалаа. Гэтэл цаадах чинь заримдаа эрдэмтэн хүн мэдэхгүй юмыг ч мэднэ шүү дээ гэж Астемир өөрийнхийгөө батална. 

	— Тэр ч үнэхээр тийм ээ, ер нь большевик үнэнч улсыг дэвшүүлэх хэрэгтэй гэдэгт л санаа нийлмээр болов. 

	— Бид тэгэх л болно. Мөрөөрөө хамаг хүндийг үүрч гарсан улсдаа бид итгэдэг. Жаахан нам жим болоод ирэхээр их хуралд төлөөлөгчдөө сонгоод тэд нь даргыгаа сонгочихно гээд Астемир нүдээ онийлгов. 

	Люгийн дотор шинэхэн хүсэл бодол шатаж гарлаа. Аавынхаа авчирсан ачааг үзэх сэн гэхээс хот руу явах ч гэж нэг их бодогдохоо болив. Хаа байгаа бол? «Маргааш эртхэн босоод зөвлөлт засгийг заавал харъя» гэж дотроо шийдлээ. Зууханд гал дүрэлзэн ширээний ард улс ярилцсан хэвээр. Хүү үүрэглэлээ. Сэрсэн чинь хэдийн өдөр болжээ. Өрөөнд хөгшин эхээс нь өөр хэн ч үгүй,

	«Унтаж хоцорч. Хамаг юм унтаад хоцорч» гэж бодохоос дотор нь палхийв. 

	Гэвч дэмий тэгж боджээ. Юухан хээхнээс унтаж хоцорсон ч шальтай юм ер болоогүй, түүний хувьд чухамхүү хамаг юм эхэлж байлаа... 

	Гадаа хаврын үнэр анхилам сайхан заримдаа шингэн манан алсыг хөшиглөн ирж хэсэг зуур нойтон жиндүү байх боловч манан арилуут дахиад л нар ээж, тунгалгаар гэрэлтэнэ. 

	Хүүхдүүд нөхрөө хармагц

	— Лю! Наашаа бушуухан гүйгээд ир! гэж хашхиралдав. 

	Лю тун сая л нөгөө овоодойгоо саналаа. Яасан гэнэн бэ? Хэрэглэх цагаа хүлээн бэлтгэж бэлтгэчхээд, яарч байгаад мартчих гэж... 

	Хүүхдүүд, хашааны цаадах овгорын, одоохондоо ганц нэг гулгаад буучхаж болох хөвсгөр нойтон цастай сүүдэр талд цугларчээ. 

	— За та нар ч яах вэ! Та нартай яах зав алга гэж Лю дотроо дундуурхан хариулав. 

	Үнэндээ ч, бүч овоодойгоо мартсан төдийгүй гол чухал асуудлын учрыг ололгүй аар саархан юмаар хөөцөлдөж болох уу даа. Баляцо яваа юу? Эцэг нь шинэ азаргаа унаад давхиад явчихаа юу? Хамгийн гол нь нөгөө мөрөн дээрээ авчирсан зөвлөлт засаг нь хаа байна? Яагаад ийм чимээгүй, хүн хөлгүй байна?Ээж хаачив? Тембот хаа байна? Сарымагийн хашаанд хүртэл огт хүнгүй юм шиг таг чимээгүй... 

	Энэ чинь үнэхээр, юу болчхов оо?

	 

	 

	 

	АСТЕМИР ДАХИАД МОРИНДОО МОРДОН, ДУМАСАРА ҮНЭЭТЭЙ БОЛЖ, БАЛЯЦО ӨВӨӨ ДЭВШЛЭЭ

	Ийм юм болсон ажээ. 

	Астемир нөхдөдөө удаан саатахгүй гэж амласан байв. Сонгуульд бэлтгэх ажлыг Баляцо өвөөдөө даалгасан тул зорьж ирсэн хэрэг нь бүтжээ. Энэ итгэлд Баляцо хэчнээн догдолж сэтгэл хөөрснийг төсөөлөхөд амархан Харин энэ нарийн боловсруулаагүй шийдвэр нь Давлетын зэвүүг мэдэгдэхүйц хүргэжээ. 

	Энэ зуур хэлэхэд, үүр дөнгөж тэмдгэрч, Давлетыг Астемирынд орж ч амжаагүй байхад Баташевын хашаанд аулын өвгөд, авгайчуул дүүрчээ. Зарим нь нөхөр хүүхэд нь амьд мэнд эсэх, мөд эргэж ирэх үгүйг мэдэх хэрэгтэй гэнэ. Нөгөө хэсэг нь Нальчикийн зах дээр шинэ сонин юу байгааг мэдэхээр иржээ. Шогенов өвгөн хүүгээ сураглана. Абдурахман Копиев бас л хүүгээ асууна. Хааны үед кабардинын хороонд орохоос зайлсхийсэн, одоо Шардановын эмхэлсэн цагаантны морьт суманд нийлсэн Газызынхаа тухай хүртэл Мусагийн ах хөгшин Абуков ичихгүй асуужээ. Энэ асуултад Астемир юу хариулах вэ дээ? Вахмистр Абуков Газыз амьд л яваа бол эргээд л ирнэ. Вахмистр Газыз хаачих вэ дээ! Зөвлөлт засаг зөөлөн сэтгэлтэй засаг, өс хонзон санадаггүй хэмээнэ. 

	Данизат ч иржээ. Хашааны цаанаас Диса, Сарыма, Рум гурав шагайна. 

	Үүрийн хөх цэнхэр туяа ягаавтар манант өглөөгөөр солигдлоо. Дээврээс унжсан мөс өглөөний наранд гэсэн унаж эхлэв. Бүлээсэн буй цэцэрлэгт мөс унах, дусаал үл мэдэгхэн под под дуслах сонсогдоно. 

	Астемир цоохор азаргаа хашаанаас гарган барьж зогсох зуур «Фока, шинэ морь нь энэ» гэж Сарымад Тембот мэдэгдэв. Эльдар, улаан цэргийн хамгийн том дарга Маремканов Иналын хамт Нальчикт хороо даргалж яваа учир одоохондоо байхгүй байлаа. Шхальмивокод хамгийн гол хүн нь одоо Баляцо өвөө болж, хэдийгээр Давлет түүний туслах-генерал нь болох гэсэн боловч Тембот туслагч болжээ. 

	Энэ бүхнийг Тембот эгчмэд нөхөртөө мэдээлж амжжээ. 

	Сарыма хашааны модноос хэн ч эс салгаж чадам зууран зогсжээ. Үнэнийг хэлэхэд Диса ч хөршийнхөө хашаанд болж байгаа явдалд бүрмөсөн автсан байв. 

	Эльдарын тухай бодол Сарымагийн сэтгэлийг догдлуулна. Эльдар ямар морьтой яваа бол? Ямар хантаазтай байгаа бол? Малгай нь? Миний оёсон үсэгтэй цамцаа өмсөж яваа болов уу?. Нүд рүү нь харах юм сан, Эльдарын нүд рүү харах юм сан гэж Сарыма хэчнээн боддог гээч!.. 

	Сарымагинн сониучхан зан нь асан дэвэрч, Астемирын хашаанд болж буй юмнаас юухныг ч үлдээлгүй мэдэхийг бодно. 

	Астемир Думасарагийн түшин буй дөрөөнд дөрөөллөө, Их хаалганы цаана Астемирын хамт явах хүмүүс хашхиран, морьд янцгаах сонсогдоно. Баляцо өвөө Астемирт винтовыг нь авч өгөв. Улс юм асуусаар л байв. 

	— Астемир, чи миний Алийн тухай ер юү мэдэж байна?

	— Харанхуй бүдүүлэг эхнэр би ч гэсэн одоо шкурочуудаас хойш большевикууд гэж хэн болохыг сайн мэдэж байна. Аллах та бүхнийг ивээн соёрх, бушуухан буцаж ирцгээгээрэй! 

	Бэлэвсэн авгай Бабух энэ үгсийг хэлжээ. Данизат, Давлет хоёрын дуу л бахь байдгаараа, бүхнээс чанга хадна. 

	Өчүүхэн, мунхаг Данизат! 

	— Зэрлэг улсаас болж зовлонд цадсан хүн би биш бил үү? Долоон уулын цаана дов шороон доогуур булшлуулж байвал таарсан шкурочууд намайг өнчин өрөөсөн болгосон... Үнэнч хань Бот минь, чи хаа байна! Нэгэн санаат нөхдийнхөө ялалтыг чи юунд эс харлаа? Ухаант толгой чинь хаана байна? гэж хашхичлаа. 

	— Нөхрөө чи л өөрөө зэс толгойт гээд байсан шиг санагдах юм гэж Думасара хөмсөг зангидан сануулав. Данизат самгардсан шинжгүй

	— Туйпуугаар өнгөлсөн зэс шиг гялалзсан, цэвэрхэн саруулхан духтай болохоор нь зэс толгойт гэж нэрлэсэн юм... Нартын тлепш минь! Дархны минь газар хясаа нь унтарсан болохоор өнчин намайг шинэ засаг асран тэтгэх болтугай! гэв. 

	— За! Намдаж үз! Өчүүхэн эм чиний ярихыг сонсоход дотор арзганаж байна! Учир утгагүй яс мэрэгчдэд хахаж цацах үе нэг бус бий.... Давлет, чамд хэлэх юм юу бил ээ? Баляцогийн ажилд тусалж бай... гэж Астемир танигдахааргүй ширүүн хэлэв. 

	Давлетад доод тушаал эвгүй санагдаж, мань хүн өөр санаа гаргав. 

	— Би өөрөө дарга болъё. Баляцод туслагч хэрэгтэй надад бол туслахын ч хэрэггүй. Би өөрөө л... 

	— Чигу... чигу... гэж Темботын нарийн дуу гэнэт гарч, Сарыма хашааны цаана инээд алдав. 

	Давлет ичих ч үгүй

	— Амьдрал аллах хоёрын өмнө бүх хүн адил. Шариатчууд бид ингэж үздэг юм... гэтэл

	— Толгой хаашаа, сүүл тийшээ. Давлет чи бүү хэрүүл үүсгэ. Аллахын өмнө адилхан, амьдралын хэрэгцээ адилгүй, ард түмний сонгосон хүн л дарга болно. Одоо ийм байдалд сур, чи яасан гөжүүн хүн бэ... Явах боллоо! гээд Астемир Думасарагийнхаа гал голомтын үнэр шингэсэн гарыг дөрөөнөөсөө зөөлөн авч идэр залуугийнх шигээ жавхаатай шалмаг мордлоо. 

	Баляцо өвөө дуугүй суудаггүй элбэг үгт Давлетаар хамжуулан төлөөлөгчдийг сонгоход бэлтгүүлэх даалгавар нь хэчнээн чухал болохыг бүрнээ ойлгосон царайтай байв. Астемир яаравчлахыг тушаажээ. Сонгуулийн өдөр уян хатан, хурдан шалмаг чинжаалын хос ир болсон Аслан, Казгирей хоёр, бас улам л нэр сүртэй болоод байгаа Эльдар цөм ирнэ... 

	Үүнийг дотроо төсөөлсөн, Астемир хөгжилтэй болж

	— Валлаги! Сарыма гэрлэх хүнээ хараад сэтгэл гонсойхгүй ээ. Сарыма хаачаа вэ? гэснээ, сүлжмэл хашаанаас гурван толгой цухуйж буйг үзмэгц:

	— Өө, Сарыма, чи тэнд байгаа юм уу? гэснээ харж хандаж байгаарай гэж Думасарад өгүүлэхэд, цаадах нь энэ сайхан өглөөний баярт царай нь гэрэлтэн

	— Харалгүй яах вэ хэмээв. 

	Астемир винтовоо үүрлээ. Цугларагсад зам тавив. Баляцо Тембот хоёр зэрэгцэн явж, Астемир нөмрөгөө мөрөндөө тохируулан засаад хуучин цагийнх шигээ хараагаа дээшлүүлэв. 

	Астемир ойр хавьд ийм эрэлхэг дайчин харагдаагүй, идэр залууд нь зүйрлэдэг байсан Дамалей баатар шигээ иймэрхүү баатарлагаар хашаанаасаа ойрд мордоогүй сэн. 

	Астемир, ийм чухал хүн болсондоо сэтгэл ханасан байдалтай эхнэр хүүгийнхээ зүг өглөөний цэнгэг агаарт улаа бутран, дөрөөний нь дэргэд сэргэлэн цовоо алхалж яваа хадам ах Баляцогийн зүг эмээл дээрээсээ бас нэг жишүүлэн харлаа. 

	— За хийгээд байна шүү. Өвс ачаад явбал ерөнхий туслах Темботыг аваад яв, жижгийг нь юүх вэ... Цаадах чинь унтаж байна, яах вэ унтаж л байг... Дутуу нойртой хонох цаг ирнэ... гэж Астемир давтан хэлэв.

	— Сарымаг бид харж байна гэж Давлет Астемирт чанга дуугаар амлав. Энэ омогт бүдүүн эр сүүлчийн үгийг өөрөө л хэлэх гээд байлаа:

	— Астемир, чиний ярьдаг зөв. Би чиний үгийг сонсох хэзээний дуртай. Ажил төрөл зөндөө, ухаантай улс цөөхөн байна. Чи бид хоёрт зөвлөлт засаг гомдохгүй ээ... 

	Астемир нөхдийнхөө хойноос яаран, магтаал, ерөөлийн алинд ч дахин хариу өгөлгүй

	— Чү-үү! гээд морио давирлаа. 

	Цугларагсад хоцорлоо. 

	Харин Думасара, Тембот, Баляцо, тэдний араас ирсэн Сарыма, Рум нар морьтны хойноос бүр аулын зах хүртэл, одоо бол хөдөлгөөнгүй дугуй доогуур нь гол мөсөн хуягаа мөлийлгөн буй, бидний мэдэх хөгжүүн урсгал, хуучин тээрэм хүртэл дагажээ. 

	Хавь ойрд цас гялалзан шижиртэж, зарим газраар хайлан урсаад харласан газар шим тэжээлтэй, хөрслөг сайхан бараантаад, алсад сүүмгэр, манан хөшиглөн цэнхэртсэн юутай сайхан өдөр болов! 

	Яг энэ үес Лю сэрээд, хичээнгүйлэн бэлдсэн юм аа, хувьсгалт овоодойгоо өмсөхөө мартаад, Астемир болон улаан цэргүүдийн мөрөн дээрээ авчирсан зөвлөлт засгийг тухтайхан харахаар гэрээсээ гүйж гарчээ... 

	 

	* * *

	 

	Бүх орноороо ер бишийн хөдөлгөөнд оржээ. Германы император Орост дайн зарласан зун ч, гурван жилийн өмнө Орост хаант засгийг түлхэн унагааж, газар сайгүй хувьсгал эхэлж цэргүүд дайнаас эргэн ирж байхад ч Клишбиев, Шарданов, Шкуротой хийсэн тулалдаан ид оргилж байхад ч, кабард нутгийн аул, зам, хөдөлмөрийн хүмүүсийн гэрт одоогийнх шиг хөл хөдөлгөөнтэй байсан нь ер үгүй. 

	Хонхор хотсоор нь цас ус тогтсон хавар цагийн халтиргаатай замаар босогчдын отряд хэдэн үхэр юм уу, цөөхөн хонин сүрэг тууж явах нь цөөнгүй үзэгдэнэ. Энэ бол уулын бэлчээрт байсан тайж ноёдын малаас улаан партизанууд булаан аваад тууж яваа нь билээ. 

	Босогчдын отрядууд түргэн нэгдэж улам томорсоор байв. Дарга, комиссарууд цэргийн байнгын штабыг байгуулан, түүнийг улам боловсронгуй болгох хэрэгтэй гэдгийг Степан Ильич Коломейцев Маремканов Инал хоёр сайтар ойлгож байсныг хэлүүштэй. Тэд, Нальчикийг эзлээд цаг гарзадсангүй. Баляцо, Сарыма, Тембот гурав аулын цаана гараад хамт яваа улстайгаа давхин одсон Астемирын хойноос алс тийш тал руу зөндөө ширтэн зогсжээ. Нэгэн морьтон эрдэнэ шишийн талбай дундуур үнээ туун аажимхан ойртоно. Гэтэл

	— Астемир яваад өгсөн, хэн байх вэ, миний хүү Казгирей байна, аллах харж байна гэж Баляцо гэнэт дуу алдав. 

	— Валлаги! Энэ чинь Казгирей үнээ туугаад айсуй гэж Тембот батлав. 

	Казгирей тулалдаанд олж авсан сайхан морио унаад, дуу исгэрэн нэг хар үнээ туусаар дөхөж ирлээ. Үнэхээр үнээ туугаад шүү! 

	«Зэвсэгт жигит үнээ тууж явдаг нь юу вэ? Ямар учиртай юм бол?» хэмээн Думасара гайхлаа. 

	Учир нь ийм ажээ. Астемирыг өчигдөр яваад өгөнгүүт, Степан Ильич тун даруй хийх ёстой гэж санасан юмаа орхисондоо харамсжээ. Гумар Залим-Жери хоёрын дур зоргоороо аашилсныг отрядынхан сайн мэдэж байжээ. Степан Ильич Шарагч үнээг мартаагүйгээр барахгүй амттай сүүг нь ч санаж байв. Тэгээд Маремканов Иналын зөвшөөрлөөр, отрядын үнээнээс хамгийн сайныг шилж маргааш өглөө нь Шхало руу Астемирынд аваачиж өгөхийг морьтны хамт амжиж ирсэн Казгирейд тушаасан ажээ. 

	Ингээд хашаанаас нөхрийнхөө дөрөөг түшин гарсан Думасара үнээтэй эргэж ирсэн билээ. 

	Хүүхэд шуухадгүй бөөн баяр хөөр болсныг хэлэх юун! Гоморхсон Лю хүртэл хөдөлмөрчид мөрөн дээрээ авчирсан засгийн тухай аавынхаа ярьсныг бүдэг бадаг ухаарч эхлэв. 

	 

	 

	 

	ДУНД СУРГУУЛЬ ДЭЭР

	Дунд сургуулийн өмнө цугларсан олны нэг нь ч урьд хожид хотын хамгийн сайхан байшин болох энэ хоёр дан хар байшинд орж үзсэнгүй. 

	Гялалзсан товчтой, саарал цамц, сүлдтэй саравчит малгай өмссөн хүүхдүүдээ ийш явуулдаг хотынхны хэн нь ч дунд сургуулийн өмнө ийм олон хүн цугларсан байхыг ер үзээгүй билээ. 

	Дэглэм журамтай сурагчид бус бүх Кабард, Балкарын уулынхан зэрлэг шахуу хүмүүс, харц ардууд энд цугларчээ гэвэл хэн ч огтхон ч атугай үнэмшихгүй сэн. 

	Гэтэл морьтой, тэрэгтэй амьтад улам нэмэн ирсээр. 

	Ойролцоох орон сууцны дэргэдүүр ажлаа алдсан сэлгүүцэгчид чихцэлдэнэ. 

	Хаврын цэлмэг дулаахан өдөр байлаа. 

	Астемир Шхальмивокоос өөртэйгөө хамт сонгогдсон Баляцо, Давлет хоёртой хамт хүрэлцэн ирлээ. Сонгогдогсдын дунд Давлет байгаад та гайхаж байна уу? Гайхсаны хэрэггүй. Тэр үед, нэр алдарт дуртай, дотроо хоосон ч хэл амтай цөөнгүй хүн олон түмнээс аргалаад нэр хүнд олчихдог байсан болохоор, чухам Давлет энэ талаар онцгой агаад гагцхүү бурж л чаддаг хүн бус билүү. Улсууд түүний хар дансны банз, «худаггүй өдрүүд»ийг мартаад, өөрсдийг нь хамгаалахад бэлхэн үгэнд нь итгэжээ... Итгүүлж ч чаддаг хүн билээ... 

	Тэд гурвуул мориор иржээ. Дөрөв дэх нь Баляцогийн их хүү Казгирей бөгөөд тэр хөтчийн үүрэг гүйцэтгэх бүлгээ. 

	Алаглаж эрээлэн, бужигнах уулынхыг харахдаа Астемир ер бишийн их баяртай байв. Хэчнээн хөгжилтэй дуу шуугиан, ямар олон янзын царай зүс, юутай нэгдмэл сэтгэл санаа вэ! Зүсэн бүрийн дуу шуу дэгдээгч энэ олон бүгд ажилч хүний итгэл, нэр төрийг хадгалж, морьтны дайчин өмсгөл, папах малгай, юүдэн, дайзтай черкеск, эмээл дээрээ ганган цэмцгэр суусан нь эрх чөлөөт, хөхиүн цэнгүүн баяр ёслолын сэтгэгдлийг лавтайяа төрүүлэх авай. Ерөөс ард нийтийн зугаалга, наадам болж байна гэж бодмоор ажээ. 

	Астемир хошууны дарга хурандаа Клишбиевийн дуудлагаар энд нэг удаа ирж байснаа бодно. Тэгэхэд бас л морьтой, илжигтэй, тэрэгтэй, хүмүүс энд овоорч байсан сан. Гэвч өнөөдрийнхийг түүнтэй яаж зүйрлэх сэн бил ээ! 

	Буучихмаар газар ч амар олдсонгүй. Хүмүүс нөмрөг, юүдэн дээрээ ч юм уу, эсвэл хаврын шинэхэн ногоон дээр бяслаг, бин, зарим нэг нь нимгэн хөшиглөсөн хонины мах тэргүүтэн задлан энд тэндгүй сууцгаах авай. 

	Гэтэл байр ч олдож, төлөөлөгчид Казгирейд морьдоо өгөөд малгай, сахлаа янзлан довжоон дээр нь ханцуйдаа өргөн улаан даавуу уясан нэг хүн хашхиран хүрэлцэн ирэгсдийг бүртгэж байгаа ёслолын хаалганы зүг хөдлөв. 

	— Баксаныхан байна уу? Дахиад хэллээ шүү! Баксаны төлөөлөгчид байна уу?

	— Баксаныхан байна аа! гэж олны дундаас өндөр дуу гарав. 

	— Баксаныхан наашаа хүрээд ир. За цааш нь Малкийнхан? Малкийнхан байна уу?

	— Байна

	— Наашлаарай

	— Ашабовчууд болоогүй юү? Ашабовынхан хаачих вэ?

	— Ашабовчууд, малкийнхан ялгаагүй. Бас наашаа ирээрэй. 

	Урагшаа гармаар санагдсан Давлет нөгөөдүүл рүүгээ хандаж:

	— Матхановынхны шариатчууд бас л энд байгаа болов уу? гэв. 

	— Энд байлгүй яах вэ. Байна чиш-ш! Матханов ч өөрөө тэр явж байна гэж Астемир хариулав. 

	Баляцо дуу алдан:

	— Астемир худлаа хэлсэн бол, тха тэнгэр намайг ниргэг! Миний хүүгийн амьдай Матханов өөрөө байна! Черкеский нь! Хамт яваа хүний нь! Батоко хамт явна, хараач! гэхэд Давлет шүүрэн авч

	— Энэ удаа чиний зөв биш бол, аллах надаас эргэг. Үнэхээр, Батоко байна гэв. Энэ түмэн амьтан хөл шуугиан дунд учрыг сайн мэдэхгүй байгаагаа хэлэхийн оронд

	— Та хоёр юунд нь гайхаав? Цаадах чинь шариатынх шүү дээ гэж буурьтайхан хэлэв. 

	Тэднээс холгүйхэн, гоё хувцасласан, модон хуйтай маузер буу агсаж, бүсэндээ чинжаал зүүн сайтар зэвсэглэсэн цайвар үстэй, гонзгой царайтай, хамар дээрээ тогтоосон нүдний шилтэй, өндөр, туранхай кабардин хүн бөөн улсын дундуур зүтгэлэн явав. Бас сайн зэвсэгтэй хэдэн хүн түүнийг дагажээ. Алдартай энэ хүнд эдгээр бараа бологсдын дундаас Шхальмивокогийн төлөөлөгчид нутгийнхаа хоёр хүнийг олж үзсэн нь Батоко мулла Саид хоёр ажээ. 

	Цугларсан олон хүндлэн зам тавилаа. 

	— Салям алейкум, Казгирей хэмээн мэндэлцгээх нь сонсогдлоо. 

	Баруун зүүнгүй эргэн, найрсгаар толгой дохин:

	— Алейкум салям, Муса... Алейкум салям, Мурид! гэхчлэн мэндлэхийг үзвэл энэ хүн ч олныг таньдаг бололтой. 

	Матханов Казгирей гэгч маань энэ дээ! Нөгөө Кургокогийн хүү Казгирей! Астемирынд болсон цуглаан дээр орос мастер Степан Ильич Коломейцевын зад шүүмжилсэн нөгөө Матханов « Танай Казгирей чинь бидний шинэхэн гурилд үнэр орсон мах хийж, бялуу хайрах гэж байна. Тас цавчигдсан шариатаар ард түмэнд өгөх бялууг дүүргэх гэж байна... Харин хувьсгалын хөрөнгөн дээр тийм гурил ер исэхгүй, тэгээд хамгийн гол нь тийм хольц хэн хүний сэтгэлд эс нийцнэ» гэж Степан Ильич түүний тухай ярьж асан. 

	Харц ардын хүсэл сэтгэлийн илэрхийлэл болсон большевикуудын үгний нөлөө ихсэх тутам Матхановын хийцийн бялууны үнэр ихсэж Степан Ильичийн энэ үлгэрлэн хэлсэн нь өдрөөс өдөрт нотлогдох боллоо... Тэглээ ч шариатчуудын хамгаалаад байгаа Магометын үг, эцэг өвгөдийн дуу хоолой биш бил үү?... Тийм бялууг хага хазах амаргүй байлаа. Матхановт итгэх нь нэгэн үеэс суларсан авч одоо хэр нь итгэсэн хэвээр. Клишбиевийн хавх хэмээн нэрлэдэг цуст явдал Матхановын буруугаас болсон гэж үздэг байв. Тэр явдлыг кабард даяар ярилцах ажээ. Түүгээр ч барахгүй Нальчикт ирцгээсэн төлөөлөгчдөөс олон хүн болох гэж байгаа хурлын жинхэнэ зорилгыг сайн мэдэхгүй, ноён Клишбиевийг ч юм уу, эсвэл Матхановыг шүүх хуралд оролцохоор ирсэн мэт бодох бүлгээ. Дээрх цуст явдал ийм түүхтэй. 

	Матханов, түүний талынхан улаан партизаны хамт цагаантны эсрэг тулалдан уул модоор бүгж, бас ч гэж тэндээсээ гэнэтийн эрэмгий дайралт хийж байжээ. Бусад босогчдын хамт Матхановынхан уулнаас бууж ирэв. Цагаан гвардийн үлдэгдэл нам газар хаа нэгтээ байсаар байлаа. Нэгэн тийм отрядыг, саяхан хошууны дарга агсан Клишбиев, үе удамлан өвлөсөн Клишбиево гэгч харьяа гацаандаа, захиран буй гэсэн сураг гарчээ. Матхановын цэргийн зүтгэлтний нэг, Клишбиевт нэгэнтээ доромжлуулсан Жираслан өшөөгөө авах боломжийг алдах хүн биш. Тэр Клишбиев рүү дайрахаар даргыгаа ятгаж чаджээ. 

	Матханов, бууж өгөхийг шаардахаар Клишбиево руу цэргийн элч явуулав. Гэтэл гацаанд цагаантнууд хэдийн байхгүй болсон мэт мэдээлжээ. Матхановын отрядын хагас гацаа руу хөдөллөө. Партизанууд бүгсэн цагаантан дээр орчихсон учир тэндээс олон зоригт эр буцаж ирсэнгүй. Харин Жираслан бас л зулбаж амжсан байв. 

	Хүнд гарз хохирол учирсан эл явдлын хариуцлагыг Матхановт тохдог ажээ... 

	Астемир өмнө нь Матхановыг үзэж байгаагүй болохоор нэрт хүнийг сонирхон ажиглаж байв. Гэтэл «Золкийн адуучид зөвлөлт засгийн төлөө» гэсэн үсэгтэй туг барьсан хэсэг морьтон дундуур нь ороод халхалчхав. 

	Эд бол Золкийн эргээс ирсэн төлөөлөгчид байв. 

	Морьд улаан тууз сүлжсэн дэлээ хаялна... 

	Чийгтэй нөмрөг, морины хөлс үнэртүүлэн өнгөрөх тэдний араас сараалжин бүхээгтэй урт тэрэг гарч ирэв. Цагаан юүдэн өмссөн хэдэн хүн хоёр мундаг шарыг нь тууж, хар алчууртай хүүхнүүд тэргэнд суужээ. Туугчийн нэг нь:

	— Хөөе, хүүхнүүд хаа саналаа өгч байна? гэж асуув. 

	— Мулгуу минь, юун тухай асууна вэ?

	— Мулгуудаа яагаа вэ? Чи л өөрөө харин мулгуу байж Одоо чинь хүүхнүүдээс асууж, гарыг нь өргүүлдэг шинэ журам тогтсон шүү дээ мэдэхгүй байна уу?

	Гэтэл энэ үеэр довжоон дээрээс:

	— Нөхөд өө! Танхимд орж байраа эзлээрэй гэх нь сонстов. 

	Төлөөлөгчдийг цэрэг шинельтэй орос угтаж авч байв. Кабардин, балкар зарим дарга нар, хамгийн том даргатайгаа ижилсэх гэсэн бололтой хантаазныхаа дээгүүр бас шинель нөмөрчээ. 

	Партизанууд, хувьсгалч казакууд, харц ардууд үүдний өмнө овооролдоно. Уулынхны шалгарсан гутал болох ширэн гуталтай, юүдэнгийн оронд зөөлөн эсгий бүрх малгай өмссөн хавцлын балкарчууд ч дайралдана. Үнэтэй чинжаалаараа гүржчүүд хээнцэрлэн түргэн хөдөлгөөнтэй уулын еверей-татууд юуны ч тухай юм, хоорондоо мэтгэн маргалдана. Хажууханд нь саяны тэргээр ирсэн хүүхнүүд газар шүүрсэн цацагтай алчуураараа нүүрээ ичингүйрэн далдалж бие бие рүүгээ шигдэнэ. Шинель өмссөн зохицуулагч:

	— Урусбийнхэн! Урусбийнхэн байна уу? гэж хашхирна. 

	— Урусбийнхэн байна. 

	— Малкийнхний араас баруун талын гурван эгнээ шүү. Ороорой. Казакынхан байна уу? Зүүн талын эхний эгнээ. 

	— Казакынхан дандаа урд эгнээнд байдаг юм чинь мэдээж Казакууд орцгооё! 

	— Бага кабардынхан! Тэд хаа байна?

	— Фица панзчиныд байгаа

	— Фица панзчиныд гэж юу гэсэн үг вэ?

	— Валлаги! Терекийн гүүр урсаад явчихсан учир замдаа усанд шумбан одоо нэрмэлээр дотор халааж байгаа биз. 

	— Дуудах хэрэгтэй. Эхлэх гэж байна. Хувьсгалт журмыг сахиарай. 

	Шхальмивокогийн төлөөлөгчид Батоког дахиад харав. Урт хөлтэй, сахалгүй нүүрэнд нь сүр бараатай юм огтхон үгүй ч нутгийн нь тэр хүн явж явж, Саид мэтийн шашны чухал төлөөлөгчдийн дунд шургаад орчихжээ. Батоко юу! Ингэж нар нь гарах гэж! 

	— За нутаг салям алейкум! гэж ирээд л Баляцо Давлет хоёр мэндэлсэн боловч Батоко ихэмсэг зан гарган үл тоомсорложээ. 

	— Казакууд, шариатчууд зүүн талыг эзлээрэй. Казакын араас шариатчууд гэж зохицуулагч зарлатал

	— Лалын сүсэгтэн, буруу номтонтой юу? Хувьсгалт журам гэгч чинь энэ үү? гэж Батоко чанга дуугаар зөрөөд

	— Кораны гэгээн хар үсгийг аль хэзээний үгүйсгэсэн улс тэгж сууна биз. Эргүүл Баташев тэр казакуудтай сууг! гэж омгорхоход, дайрлах улсыг тогтоох гэж хөлөрсөн нөгөө шинельт хүн самбаа алдалгүй:

	— Тэгвэл балкон53 дээр гарахгүй юү гэв. 

	— Одоо хүртэл голомтоо сахиж суусан эсвэл, Тбилисийн газар гуанзанд нанчид хүртэж байсан улсууд л тэр таазны доогуур чинь мацна биз. Шариатчууд бид тулалдаанд оролцсон улс. Бид хүндтэй байр эзлэх эрхтэй улс... 

	— Үгүй ээ ер, бид ч хийдгээ хийсэн гэж Астемир дургүйлхэв. 

	Би л чи байсан бол ийм үг сонсоод, дуугүй өнгөрч чадахгүй ээ, аллах! Энэ танхимд эргүүл Баташевт байх газаргүй гэж хэн хэлнэ вэ? гэж Давлет гараараа залбиран өгүүлэв. 

	— Татууд хаа суух вэ? Зам тавиарай, хөөе! Татууд яахаараа шариатчуудын ард байдаг юм? гэж гэнэт хашхирах сонсогдлоо. 

	— Хаашаа чихээд байна аа? Та нарт хонины толгой ер тавиагүй байна шүү. 

	Хар хөмсөгтэй нэг намхан тат урт гэгчийн сэлэм бүсэндээ зүүсэн нь араас нь чирэгдэн хөлд нь тээгэлдэнэ. Тэгсээр шахцалдсан хүмүүс нөгөө сэлэмт татыг бусадтай нь хамт, шариатчуудыг Батокотой нь, Астемирыг хамт яваа нөхөдтэй нь сургуулийн хурлын танхимд түлхээд оруулчихлаа. 

	Адал явдалт хувь зохиолоор манаач нь явсан Ростовын гимназийн хурлын танхим эргүүл Астемирын сэтгэлд бууна. Эндхийнх арай бага ч гэсэн бас л өргөн, өндөр угалзалсан цонхтой, адар нь баримал чимэгтэй, гоё танхим ажээ. 

	Танхим дүүрэн шуугиан, зэр зэвсэг төмөр харших сонстон, эмээлээс бараг салдаггүй хүмүүсийн арилшгүй содон үнэр, ноос зунгагийн үнэр хамар цоргино. 

	Бүр урд руу өндөр биш тайзан дээр бэх болсон урт ширээ галуун хүзүүт шил, том хонх үзэгдэхэд Астемирын зүрх хүчтэй цохиж эхлэв. Астемир яг ийм хонх барин Ростовын гимназийн хичээлийн эхлэлт, завсарлагыг зарладаг байсан билээ. Энэ бүхэн кабардин хүүхдүүдийн багш нь болох юм сан гэдэг хэзээний нандин мөрөөслийг нь хөндөж, сэтгэл зүрхэнд нь тун дотно санагдах ажгуу... 

	Тайзан дээр сандал түшүүлэн тавьсан ширээний ард янз бүрийн хувцастай хүмүүс очин, суудлаа эзэлцгээв. Тэнд Матханов нүднийхээ шилийг гялалзуулан сууна. Тэгтэл Астемирын зүрх дахин баяртайяа цохиллоо. Хэнийг үзсэн гэж санана. Степан Ильич танхим доторхыг тойруулан харсаар Эльдартай хамт тайзан дээр гараад ирлээ. Астемир энд анд нөхөдтэйгөө уулзана гэж мэдэж байсан ч энэ нь нэг л санамсаргүй тохиолдол болчхов. 

	Яг тэр зуур эгнээний хоорондох зайгаар зэвсэглэсэн хэсэг хүн гарч тэргүүлэгчдийн ширээ рүү шалмаг итгэлтэй зүглэлээ. 

	Матхановыг түүний талынхан хүрээлж явсан шиг эдгээр сайхан хувцасласан зэвсэгтэй эрс монголжуу маягийн хүдэр бор царайтай, ахарлан танасан өргөн хар сахалтай ханхар бадируун эрийг дагажээ. 

	— Иналын хүмүүс! гэх дуун гарлаа. 

	— Валлаги! Энэ чинь Инал шүү дээ! 

	— Тха тэнгэр намайг ниргэг!! 

	— Инал!.. Инал.... гэж энд тэндгүй шуугилдав. 

	Тэгээд ард түмний итгэл найдвар, тэргүүн байрыг Матхановтай булаалдаж чадах ганц хүн, кораны номлолыг биш, бүх Кавказыг эзэгнэн хамарсан энэ их, ширүүн үйлсийн учрыг хэнээс ч илүү сэнхрүүлдэг ганц хүн болох, Инал Маремкановыг бүгдээрээ харах гэж бодсон болохоор төлөөлөгчид суудлаасаа боссоор удалгүй бүгд боссон байлаа. 

	Нэг хүн «ура» гэж оросоор хашхирлаа. Бусад нь тосоод авав. Танхимын нөгөө буланд «Орсдада» сонсогдлоо. Тэгээд л бүжиг дээр буй юм шиг дуу шуугиан алга ташилт танхимаар нэг болов. 

	— Хүү минь, наашаа хар! гэж нэгэн эмэгтэй дуудна. 

	— Инал! Инал, биднийг сонс! Бид, Эльдар Степан Ильич хоёрын төлөө байгаа төлөөлөгчид! гэж Баляцо өвөө бусдаас илүү тэнхээ мэдэн хашхирна. 

	Эрхэм хөвүүдээ угтан авах ард олны баяр адил энэхэн агшин тэдний нэр усыг тодруулахыг шаардаж байв. 

	Тэгтэл ч Астемирын араас:

	— Олон түмээн, чимээгээ намд! Гэрэл гэгээгээ! гэх дуу гарлаа. 

	Энэ үгсийн учрыг мэдэхгүй хүнгүй. Инал Казгирей хоёр мах цусны өстөн болохыг Астемир, тэнд байсан улс бүгд саналаа. «Гэрэл гэгээгээ бөхөөгтүн! Хоёр өстөн учирлаа». 

	Мэс зөрөлдөхийн учир л наран бүдгэрч, хүмүүс чимээгүй болох ёстой гэж үү? Ухаантан улс юу хэлэхийг сонсохын тул мунхаг хэсэг нь дуугаа татсан нь дээргүй юү?.. 

	Ертөнцийн хамаг юмс өөрчлөгдөн авай! 

	 

	 

	 

	МАРЕМКАНОВ ИНАЛ, МАТХАНОВ КАЗГИРЕЙ

	Энд цуст өсийн тооцоо байгаагүй, нэг нь хохирч, нөгөө нь тавласан юм ч байгаагүй, харин бүх нийтийн, чухам жинхэнэ ардын хөхиүн баяр л байсан юм. 

	Улс шуугилдсаар л байна. Одоохондоо яах вэ, хүмүүст юм бүхэн ойлгомжтой биш хэвээр байг. «Иналын алдар бадартугай!» гэсэн уриатай зэрэгцэн нутгийн хүнээ мандуулахыг хичээсэн Баляцогийн хачирхан дуу гарсан ч байг, бас хэн нэг нь өстнүүд уулзсаныг цохож орилсон ч байг, шариатчууд энд төлөөлөгчдийн хурал болж байгаа бус харин аллахын нэрийг барьж, уухай хашхиран гардан байлдаанд ордог байсан шигээ бөөн гэнгэнээн болсон ч байг... Үнэхээр энд бүх юм болж, янз бүрийн дуу гарч байсан авч, ард түмний дуу хоолой нүргэлж байгаад л гол нь байлаа. Ард түмэн аз жаргалтай золгож, эргэлтгүй, бат зам дээр төгс зогссон байна. 

	Астемир үүнийг мэдэж байв. Тэр өстөн Маремканов, Матханов нар нэгэн ширээний ард уулзсанд ч тэвдсэнгүй, энэ ер бишийн үед харц ард хамгийн үнэнч, хамгийн хэрэгтэй ханиа гэж үзэж асан Степан Ильич шиг улсууд хэдийгээр хүндтэй байранд суусан боловч хамгийн гол хүмүүс гэж үзэхгүй байгаад ч бас хачирхсангүй. 

	Танхимд болж буй зүйлийн ерөнхий санаа нь Маремканов Иналыг зүгээр нэг ардын удирдагч хэмээн өргөмжлөхөөс хамаагүй илүү утга учиртай байлаа. 

	Харин Инал маань энэ зуур ширээ хүрч сүүдэртэй тайзан дээр зогсоод нарны хурц гэрэл туссан танхим руу эргэн харах нь бие бялдар чийрэг, цэх бөгөөд дугуй кубань малгай өмсөн мөрөвч татаад зөөлөн савхин хүрэм, нарийн шилбэт өмдөө жимбийтэл татаж савхин гутлаа гялалзтал арчиж, жинхэнэ морин цэргийнхээр хувцаслажээ. Олны дэвэрч хөөрсөнд Инал ичингүйрсэн ч нүд нь баяртай гялалзаж, царайд нь мишээл гэрэлтэнэ. 

	Ширээний ард сууж байсан улс цөм босов. Урт ширээний нөгөө үзүүрт Матхановын цагаан черческ ялгарна. Казгирей нямбай цэмцгэр хөдөлгөөнөөр хамарт тогтоодог шилээ авч арчих зуур, толгойгоо өргөн өөрийнхөө талынхны мунхаглан дайрч орилохыг нийтийн шуугиан дундаас тод сонсож байв. 

	Даргалж буй Степан Ильич Коломейцев чимээ намдаахыг оролдон гараа өргөн хонхоо цохилж

	— Нөхөд өө! Сууцгаа! Аль вэ сууцгаагаарай! Казакуудын ард байгаа нөхөд, та нар сууцгаа, эхэлье гэж уриалав. 

	— Матхановыг шүүгээч! гэж Астемирын ард нэг хүн хашхирав. 

	— Инал яриг гэж нөгөө нь хашхирлаа. 

	— Шуугианаа болиоч ээ. Та нар ерөөсөө хүн яриулахгүй байна гэж Степан Ильич уриалавч үгэнд нь орсонгүйд Маремкановыг яаруулан эхлээрэй! гэв. 

	Казгирей тэр хоёрын уулзсан явдалд хүмүүс шуугилдаж байв. Инал тэр шуугианыг намжаан хүмүүсийн анхаарлыг өөр лүүгээ хандуулан, — Харц ардууд аа! Тариачид аа! Ах дүү нар аа! Клишбиевийн хавхны тухай хэргийг бид ялган шүүж, учирсан гарз хохирлыг төлүүлэн, буруутай эздэд нь цээрлэл хүртээнэ гэж эхэллээ. 

	— Ноён Дашуков, Шарданов хоёр бас Клишбиев юуны түрүүн өөрөө буруутай юм гэж Матханов тодхон хэлэв. 

	— Тийм болог! Валлаги! Хэний ч юуны ч уурхайг бид уудална. Одоо өөр юм ярья гэснээ эргэн

	— Малчид тариачид аа! юунд шуугиад байна? Шинэ хүн гэрт орж ирэхэд «Аз жаргал хамт орох болтугай» гэж ерөөдөг. Манай гэрт, манай оронд Кабард, Балкар нутагт шинэ үг, шинэ хүч, шинэ засаг тогтон, үнэн аз жаргал хоёр хүрч ирлээ. Энэ үг бол Лениний үг, энэ үнэн-Лениний үнэн, энэ засаг бол Лениний үнэн үгийг ойлгосон ардын засаг, Зөвлөлтийн хөдөлмөрийн засаг үүрд бидэнтэй байг! Орос ч бай, кабардин, балкар, осетин, абхаз хэн ч бай, өөрийн хөдөлмөрөөр л амьдарч явбал голын эрэгт ч, уулын хажууд ч, уудам хөндийд ч хаа ч энэ үнэн мөнхөд байх болно. Хөдөлмөрч хүний насны мөрөөдөл, цэцэн Казаноко, ханхар Дамалейн мөрөөдөл Золка гол дээр хамгийн түрүүнд ам нээсний учир эх орноосоо алсад Сибирийн цасанд амиа алдсан хүмүүсийн мөрөөдөл цөм биеллээ оллоо... гэж өндөр дуугаар өгүүлэв. 

	Танхимд дахиад л бөөн шуугиан боллоо. Олон хүн суудлаасаа босоод зарим нь бүр сандал дээрээ гарчихжээ. 

	Баляцо гэнэт өврөөсөө гар буу гаргаж (Хаанаас буу олдог байна? Аль нэг хүүгээсээ авсан юм болов уу?) тааз руу гурвантаа буудахад Астемир сэхээ ч авч амжсангүй. Кабардинчууд малгай руу нь шавар нурсан ч нэг овгийн тэр өвгөн баяр хөөрөө илэрхийлж буйг тэгэх ёстой хэмээлцэн

	— Энэ өвөө юү?.. Энэ ч жигит ээ! гэж таашаан байв. Найран дээр болсон тойрон бүжгээс энэ арай цэвэр болжээ. 

	Ийм өндөр сэтгэгдэл төрүүлж чадаагүйдээ сэтгэл гонсойсон Давлет, бас буудах санаатай бууг нь гуйж Баляцо руу хамаг биеэрээ түрэв. 

	Степан Ильич бүр сандарчихсан:

	— Нөхөд өө, больцгоо! Энд үг хэлээрээ нотлохоос, буугаар нотлохгүй... Больцгоо! гэж хашхирав. 

	Эльдар, Степан Ильич рүү очоод нэг юм хэллээ. Степан Ильич дорхноо тайвширч, жуумалзан, танхим руу ширтсэнээ Шхалоос ирсэн нөхдөө үзэж гар дохив. Астемир даргын мэндийн хариуд «Алейкум салям» гэж дотроо бахархан хашхирав. Баляцо талархлаа өвөрмөцөөр илэрхийлэхэд Инал инээх үү байх уу гэсэн шиг толгой сэгсрэн угтсан бол, Матханов хүмүүсийн ийн баярлаж хөөрч буй нь надад большевик Иналаас багагүй хамаатай хэмээн цугласан олны сэтгэлийн хөдөлгөөнийг ойлгож буйгаа үзүүлэн толгойгоо яльгүй дохин суужээ. Инал дахиад ярилаа. 

	— Нөхөд өө, ардын элч нараа! Энд буудахын хэрэггүй, сумаа дайзанд нь үлдээ... Гэвч настай хүн юу илтгэн буудсаныг бид ойлгож байна. Өвгөчүүдийн дуу хоолой бол ард түмний нэр төр, үзэл бодол нь байдаг болохоор кабардин болгон тэднийг хүндэлдэг, тэгээд ч саяны өвгөний дохио ямар ч кабардинд ойлгомжтой байна. Яагаад өнөөдөр хөгшин хөвөөгүй ийм их баяртай байна? Тэгээд Инал, энэ асуултад хариулахдаа ардын амьдралыг баясгалантай хувьсган буй Лениний үнэн хүчний тухай ярилаа. Давлет тэвчсэнгүй:

	— Энэ чинь юун бялуу вэ? Ямар гурилаар хийсэн юм бэ? Дотор нь юу байгаа юм бэ? Улс түүнийг л мэдэх гээд байна. Чи түүний нь хэлээд өг. Зөвлөлт засаг гурил нь шариат доторх нь уу, эсвэл шал эсрэг юм уу? Казгирейн тайлбарлахыг сонсвол бүр ч сайн байна. Бүгдээрээ түүний үгийг сонсоцгоог! гэлээ. 

	— Зүйтэй, үүнийг Казгирей өөрөө хэлэг. Казгирей яриг! гэж шариатынхан Давлетыг дэмжив. 

	— Матханов ярьж яах юм, түүний үгийг сонсох биш, харин өөрийг нь шүүх хэрэгтэй гэж шариатынхны эсрэг талынхан дургүйцэхэд цаадуул нь мөчөөгөө тавихгүй,

	— Казгирей, зарим нэг хүн шиг Кавказын нурууны цаана Гүржид биеэ нөөж суугаагүй! Саяны өвгөн шиг бас л зөвлөлт засгийн алдрын төлөө буу гаргаж явснаас эрхэлж наадах гэж буу дуугаргаж яваагүй. Казгирейд ч ярих эрх бий гэцгээв. 

	Степан Ильич ширээний араас босож:

	— Яалаа гэж... Эрх байлгүй яах вэ. Матханов ч үгээ хэлэх л болно. Матханов өнөөдөр бялууны тухай юу бодож байгааг мэдэхгүй... Бялуу нь маргааш ямар болчихыг хэлэхэд бэрх байна. Гэвч одоохондоо шариатчууд бидэнтэй нэгэн ширээний ард цуг байна... Одоо Матханов Казгирей үг хэлнэ... гэв. 

	Матханов урагш нэг алхаад аяархан боловч тод ярьж эхлэв. 

	— Тийм ээ! Шариатчууд бид, тэгш ёс, эрх чөлөө, үнэн итгэл гэдэг гурван үгээ бичсэн тугаа өндөрт өргөн, бие хайргүй тулалдсаан. Зөвлөлт засаг үе улиран дарсан бүх хир буртгийг цэвэрлэнэ гэж бид итгэдэг учраас түүний төлөө энэ тугтайгаа байлдсан билээ. Эрх ямба, олз баялгаа хамгаалахыг юунаас ч дээгүүр тавьдаг махчин ноёдын засгаас зөвлөлт засаг бидэнд дотно... 

	Степан Ильич, Иналыг өөр лүүгээ дуудаж нэг юм чихэнд нь шивнээд, хурлын даргынхаа байрнаас шилжин, сандалтайгаа хөдлөхөд Казгирей ярьж л байлаа.

	— Ноёд, язгууртнууд, баячууд кораны жинхэнэ ойлголтоос хэдийн ухарч, түүний оюуны хуулиудаас зайлсхийсэн, гэтэл бид аллах, түүний лүндэн буулгагчийн хайр хишгээр аа жаргалтай ард түмнийхээ цэвэр ариун ёс суртахууныг сэргээн мандуулж байна хэмээн Казгирей урсгалаа. 

	— Бурхнаас өөр бурхангүй, магомет бол бурхны лүндэн буулгагч! гээд л шариатчууд дуу нийлүүлэн уухайлав. 

	Гэтэл илтгэгчийг Степан Ильич таслан:

	— Шариат гэдэг чинь шударга биш эрх ямбаны өмгөөлөгч. Матханов, чи энэ хуучин юман дээр шинийг яаж байгуулъя гэж бодож байна? Ийм хуучин юм муу хөрөнгө болно. Шхальмивокогийн Баляцо гэж нэг ухаантай өвгөн тэнд сууж байна. Тээр тэр! Түрүүний буу дуугаргасан өвгөн. Мань хүн нэг удаа надад «Хуучин юмнаас ер нь ганцхан сайхан дагтаршсан үтрэм л зүгээр» гэж хэлсэн юм. Өвгөн ингэж хэлсэн шүү. Та нар, кабардад зургаан үе өнгөрөөхдөө юу ч өөрчлөөгүй шариатын хуучин хуулиар яаж амьдралыг өөрчилж, яаж шинээр амьдаръя гэж бодоо вэ? гэлээ. 

	Танхимд байгаа хүмүүсийн зарим нь оросоор ойлгодоггүй учир:

	— Орос удирдагч юу ярьж байна? Бидэнд хэлээч гэж хашхирах сонстлоо. 

	— Казгирей чи тэр гурил, дотор нь байгаа юмны тухай ярь. Юу нь юу болохыг хэлээд аль. Зөвлөлүүд шариатад уу, шариат зөвлөлүүдэд үү? Юу нь бялуу, юу нь доторх нь юм бэ? гэж бусад нь давтан асууна. Матханов хариу болгон:

	— Энэ тухай бол шариагаар шийдэн, зөвлөлүүдээр удирдана л гэж хэлэх нь зүйтэй. Тэгээд анхдугаар хууль нь бүх хуулийн хууль болох эрх чөлөө! Лалын шашинтан хүнд шариатын хууль, бишид нь зөвлөлтийн, шинэ хууль. Шариатыг зөвшөөрвөл бидэн рүү, эс зөвшөөрвөл зөвлөлүүд рүү... гэтэл Инал оролцон

	— За тэр чинь дээ! Мөр мөрөө хөөх нь ээ. Магометанчууд хувиараа, Зөвлөлүүд хувиараа. Нөгөө л харц ардууд чинь биш юм бол, энэ магометанчууд хэн бил ээ? Үгүй ээ, Матханов Казгирей, тийм удирдлагын доор харц хүнд хийх юм огт байхгүй. Үерийн усыг нохойн сүүлнээс зүүгдэн гатлах гэвэл заавал живнэ. Морины сүүлнээс атгавал заавал гатална гэж зүйр үг бий. Амьдралын урсгалд автахгүй гэж бодвол морины сүүлнээс барь. Бидний морь улаан, сайн морь! гэлээ. 

	Ончтой үг бүхний сэтгэлд нийцжээ. Гэтэл арын эгнээний нэгнээс:

	— Би нохойг адуунаас, кабардиныг буруу номтноос ялгаж чадахаа больчихлоо... Тийм цаг иржээ!.. Харин чи, Инал, эцэг өвгөдийнхөө хуулийг ер нь мэдэж байсан уу, нохойг мориноос өстнөө ах дүүгээсээ ялгаж чадах уу? гэсэн бардам дуу гэнэт гарлаа. 

	Инал цочих шиг боллоо ч гэх үү, нэг л бухимдуу болгоомжтой болж танхимын ар луу ширтэн харж:

	— Нохой бол хүний өөрийнхгүй урна, морь бол жигитийг урагш довтолгоно. Тэд тийм ялгаатай... гэж бас ончтой хариулаад, — Харин хэн ингэж хэлэв? гэж асуув. 

	Ер нь ч хэн юм бол? Астемирт бол Жирасланы дуу шиг санагджээ. Гэвч дахин хэрэг удаж, цуст өсийн заншлыг хэрэгжүүлэх бас нохой адууны тухай хашхираад байсан хүнийг шууд олж чадсангүй. 

	Эгнээний хоорондуур Давлет зүтгэлж явав. 

	— Хувьсгал аллах хоёрын нэрийн төлөө! Ярихыг зөвшөөрнө үү. 

	— За за ярь! гээд Инал сониучирхан ажиглав. 

	— Энд бие биеийгээ бүрэн ойлгохгүйд л гол нь байна, гэвч би орос, кабардин хоёроор ярих болохоор бүгд намайг ойлгоно гэж Давлет зоригтой мэдэгдэв. 

	— Тэгж л байхгүй юү! Санаснаараа хоёулаар нь л ярь! гэж казакуудын байгаа эгнээнээс нэг нь дэмжин хашхирав. 

	Ер бишийн илтгэгч тайзан дээгүүр галуу шиг ихэмсэг яаралгүй алцганан явж зогсоод, хоолойгоо засаж сахлаа янзлаад одоо л нэг чин үнэний нь мэдүүлээд өгөх хүний байртай бувтнан бурж эхэллээ:

	— Өнөөдөр шир, псыр, маз... Тэнгэр! Харц хүнд эрх чөлөө л өг... Крат!.. Ой мод, хагалах газар... Шир, псыр. маз... Аз жаргал... их аз жаргал шир... псыр... гэж бувтналаа. ,

	Танхимд бөөн хөгжөөн болов. 

	— Үгүй ээ, хоёр тарвас ганц гартаа яаж тогтоох вэ гэх нь казакуудын эгнээнээс сонстов. 

	— Би өөрөө шууд хоёр бзнтча. Яагаад гэвэл шха цатгалан... шир... псыр... эрх чөлөө... гээд л тааз руу буудсан өвгөнөөс илүү юм бодож оллоо гэж түүндээ саган Давлет дэмий юмаа чалчиж гарлаа. 

	— Болиоч! Галуу, зүгээр! Балай үг! Чалчаа үг! Цацагт хяруулыг л шовшрохоор ингэж дуугардаг гэж хүмүүс дургүйцэн гүнгэнэлдэв. 

	Даргын тэвчээр ч барагдлаа. 

	— Шуудайтай сонгино саримсаа тавьчхаад зах дээр л наадхыгаа хэлээрэй гэж Инал инээдээ барин, илтгэгчийг зогсоов. 

	— Шинэ хуулийн тухай бүхний ойлгох хэл дээр яриг гэж шударга шаардлага гартал, адуу нохойны тухай хашхичаад байсан арын эгнээнд гэнэт буу тасхийлээ. 

	Бүгдээрээ эргэж харцгаав. Энэ удаа хөгжүүн, цагаан сэтгэлт Баляцо буудсангүй, нөгөө хүчтэй бардам дуу дахиад гарлаа. 

	— Надад ч гэсэн төрөлх хэл дээрээ хоёр гурван үг хэлэхийг зөвшөөрнө үү

	Энэ дуу ганц Астемирт ч танил бус, алдарт морины хулгайч ноёны дуу мөн байлаа. «Жираслан нөгөө Жираслан өөрөө байна» гэж Астемирын тааврыг батлан эргэн тойронд нь шивнэлдэв. 

	— Чи яах гээ вэ? Хэлэх юм байвал ярь л даа... гэж Инал байрнаасаа хашхирав. 

	Жираслан маузераа толгой дээрээ өргөн тааз руу гурвантаа буудаад, Давлетын дэмий өдөөн хатгалга Баляцо өвөөгийн үнэн баярын гэнэн цагаан аашилсныг давчихлаа. Тэгээд Жираслан явахаасаа өмнө, буудлагын дараах нам гүмд:

	— Эцэг өвгөдийнхөө хуулийг сануулж байх миний хэл энэ. Бид энэ хэлээр маргааныг шүүх болно... Казгирей! Би чиний оронд ярина. Өстөн чинь чиний өмнө мэсээ буулгаснаар чамайг суллаж байгаа хойно, би чиний өмнөөс ярина... Тийм ээ! Би чиний төлөө!.. Чиний эсрэг!.. гэв. 

	Матханов, аргатай аргагүй нэгэн үйлстэн болсон Жирасланы үгэнд жигтэйхэн аягүйрхжээ. Инал, бас хүнд цагт хэрэгтэй үг олж хэргийг эцэс болголоо. 

	— Энэ хэлээр бид ч муугүй ярьдаг. Үүнийг бид нэг бус удаа нотолсон, хэрэг гарвал дахиад л батална... Баяр ёслол дандаа буудлагатай байдаг. Гэвч бид өнөөдөр зэвсгээ биш оюун ухаанаа хөвчлөхийг уриалж байна. Бид одоо тайван яриагаа үргэлжлүүлнэ. Үүнийг харанхуйлах хүч байхгүй... Өнөөдөр ард түмэн хувь тавилантайгаа уулзсанаас Маремканов Матханов хоёр золгоогүй... 

	 

	* * *

	 

	Хаврын дулаахан шөнө эртний Шхальмивоко аулын хоёр төлөөлөгч талын замаар харьж явлаа. Давлет Нальчикт хоцорчээ. 

	Аулын захын гэрэл гялсхийн, утааны үнэр гарч, морьд янцгаалдах ажээ. Ноён Клишбиевтэй уулзаад гэртээ буцаж явахад бяцхан хүү Лю нь аавыгаа шоронд хийчихсэн байх гэж айгаад зам дээр тосож байсан тээр жилийн нэгэн орой Астемирын санаанд орж ирлээ. Үгүй ээ, өнөөдөр даанч өөр сэтгэлтэй явна. 

	Баляцо нэгэн зүйлийг эргэцүүлэн бодож явснаа суудлаа огцомхон засаж

	— Үүлэн цаагуур орж байгаа нар, бүрмөсөн орчихоосоо урьд л нар байхаа больдог юм гэж өгүүлэв. 

	— Баз, чи юун тухай ярьж байна?

	— Матханов Казгирейн тухай, Жирасланы тухай, ер нь шариаттай холбоотой бүх улсын тухай л ярьж байна... Тэдний л тухай. 

	— Баляцо чиний хэлдэг зүйтэй... Валлаги! гэж Астемир хөгжилтэй хэллээ. 

	Сэтгэл нэг л хөгжүүн хөөргөн, баяртай байна. Астемирт бүх юм шударга мэт бодогдлоо. Баляцо өвөөгийн ярьдаг ч зүйтэй, болж өнгөрсөн бүхэн ч ёсоороо байна. Ард түмэндээ итгэх, хуучныг халж буй шинэ юманд итгэх, энэ өдрөөс эхлэн хошууны хувьсгалт хорооны анхны дарга болж буй, ард түмний анхны нь сонгосон хүчирхэг Иналд итгэх, ер цөм л Астемирт баяртай сайхан санагдах ажээ.

	 

	 

	ГАЙХАМШИГТ АГШИН - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Аул гэдгийг гацаа, суурин гэсэн утгаар ойлгож болох юм. Уг үг нь манайхны хот айл гэсэнтэй утга нэг үг. (Редактор)




	[←2]
	 Мулла — лалын сүсэгтний багш лам




	[←3]
	 1913 оны 6 сард Золка голын хавийн ард нийтийн бэлчээрийг булаан авсан тайж ноёдын эсрэг боссон Кабардинын малчдын бослого хэрцгий ширүүн дарагдсан юм. 




	[←4]
	 Жамыко — бяслаг гурил хольж хийдэг хоол




	[←5]
	 Бжам — үлээвэр хөгжим




	[←6]
	 Шикапшин — хийл




	[←7]
	 Чалма — лалын шашинтны өвөрмөц малгай




	[←8]
	 Хажи — бадарч




	[←9]
	 Адыгей — кавказын нэгэн ястан




	[←10]
	 Шариат — лалын шашны номлолоор үндэслэсэн аж төрөхийн болоод, хууль зүйн сургаалын цогц. 




	[←11]
	 Кадий — шашны толгойлогч




	[←12]
	 Кварта — 1 л жаахан гаруй
 




	[←13]
	 Удж — хос, хосоороо хийдэг кабардин үндэсний бүжиг. 




	[←14]
	 Шашны тэргүүн лам




	[←15]
	 Сохста — банди, шавь




	[←16]
	 Кадий — толгойлогч, дарга




	[←17]
	 Жегуако — ардын дууч




	[←18]
	 Лалын сүсэгтнүүд ямааны арьсан дээр мөргөл үйлддэг аж. 




	[←19]
	 Жемат — хороолол




	[←20]
	 Нартууд — Бүх л хойд кавказаар нутаглаж байсан домогт гардаг баатарлаг овгийнхон




	[←21]
	 «Хох» — мэндлэх уриа (хэдрай)




	[←22]
	 Тлепш — домогт баатар 




	[←23]
	 Ляпс — махны шөл




	[←24]
	 тэр (кабардаар)




	[←25]
	 баярлалаа (орос)




	[←26]
	 Язгууртан, сурвалжит хүн




	[←27]
	 Байрам — лалын сүсэгтний баяр




	[←28]
	 Аршин — 0,7—1 м




	[←29]
	 Руми Жалолиддин — тажик персийн яруу найрагч (1207—1272)




	[←30]
	 Рамазан — Мусульманы хуанлийн 9-р сар буюу мацаг барих сар
 




	[←31]
	 Гелибжа — тахианы махаар хийсэн нарийн хоол




	[←32]
	 Махсыма — гэрийн шар айраг




	[←33]
	 Уж — бүжиг




	[←34]
	 Тхало — үдшийн цэнгээн




	[←35]
	 Муфтий — лалын сүсэгт дээд хэргэмт лам




	[←36]
	 Хасса — лалын сүсэгтний зөвлөл




	[←37]
	 Дамалей — ардын баатар




	[←38]
	 Хох — мэндэлж ерөөсөн үг




	[←39]
	 Унуаты — барлаг, зарц нар




	[←40]
	 Тхукотлы — ядуу тариачид




	[←41]
	 Ивлисы — тамын шулам




	[←42]
	 Хакурт — хуурсан эрдэнэ шишээр хийсэн гурил
 




	[←43]
	 Орос ёсны хүндэтгэлийн идээ, манай хадаг, сүүтэй ижил. (Орч.)




	[←44]
	 Бадыноко — домогт баатар
 




	[←45]
	 Ротмистр — Хаант засгийн үеийн морин цэргийн ахмад.




	[←46]
	 Жегуако — ардын дуучин




	[←47]
	 Сосруко — нартын туульсын гол баатар




	[←48]
	 Ярь ярь гэж хэлэх гэжээ.




	[←49]
	 Валлаги — ёстой нээрэн шүү гэсэн утгатай.




	[←50]
	 Здравствуйте — сайн байна уу (гэж хэлэх гэжээ).




	[←51]
	 контрибуция — дайнд ялагдсан талын төлөх мөнгө (орос)




	[←52]
	 Контра — эсэргүү (орос)




	[←53]
	 Тагт (ЦБ)

